
	Үүний өмнө 1973 онд бүрэн байдлаар хэвлэгдсэн миний «Алтан хараацай» хэмээх хүүхдэд зориулсан романы талаар утга зохиол судлагч эрдэмтэд ба зохиолчид «Үнэн» сонин болон төвийн бусад сонин сэтгүүлд бичицгээсэн билээ. Тэд уул бүтээлийг романых нь хувьд талархсан боловч түүний бичлэг, хэл найруулга, зохиомжийн алдааг сайтар илрүүлэн шүүмжилсэн нь миний цаашдын уран бүтээлийн ажилд нэн ашигтай болсныг дашрамд тэмдэглэе. 

	Тэгээд би тэр бүхнийг санаандаа аван, өөртөө дүгнэлт хийж, бас ч хэрдээ нэлээд зүйлийг уншиж, бодож, боловсруулсны үндсэн дээр биеэ даасан «Мөнгөн хараацай» хэмээх хүүхдэд зориулсан романыг зориглон бичсэн минь энэ байна. 

	Энэхүү өвөрмөц бүтээл минь чанар чадлын хувьд өмнөхөөс аль нэг талаараа илүү гарсан бол надад заяах бас нэгэн баярт алхам тэр болно. 

	Ө. Баасанжав

	 


I

	 

	Эзэрхэг төрийн сүүлхэнд, энх төрийн түрүүхэнд арваад хэрийн настай, аялаг хөөрхөн ааштай, Сүмбэрэй гэдэг нэртэй, сэргэлэн цовоо нэгэн хүү аав ээж хоёртойгоо аж төрөн суудаг байжээ. 

	Түүний аав нь гэвэл арын ан амьтныг аргал хоргол болтол намнадаг, өврийн ан амьтныг өтөг шороо болтол намнадаг, ойн хар гөрөөчин Таргин гэдэг хүн байж. Эх нь гэвэл үйлэнд уран, үгэнд цэцэн, «сайхан» гэдэг чимэгтэй Долгор гэдэг байжээ. 

	Таргин гуай ан хийгээд алга болоод өгнө. Долгор гуай үйл үртэс, гэрийн ажил оролдоод завгүй. Харин Сүмбэрэй хариулж явах мал гэхээр юмгүй тул уйтгартай байдаг байжээ. 

	Нэг өдөр ээж нь ингэж бодов:

	«Манай Таргины нүгэл үйлдэх нь хэрээс хэтэрлээ. Арын ан амьтныг аргал хоргол болтол, өврийн ан амьтныг өтөг шороо болтол хөнөөнө гэдэг юу гэсэн үг вэ?! Амьдрахын эрхээр боловч арай дэндүү юм даа. Хойд насандаа юу болж тамаа цайдаг бол?! Би гэдэг амьтан хамаг санаа сэтгэлээрээ бурханд шүтэж, буян гуйж байдаг. Гэтэл үүний байж байгааг?! Яаж нүглээ хөнгөлөх вэ?.. За байз, ингэе. Сүмбэрэй хүүгээ Эрдэнэ вангийн хүрээнд шавилан суулгая. Буянтай сайн лам болж биднийгээ нүглээс аварч магадгүй» хэмээн бодож суужээ. 

	Тэгснээ банз модон дэлгэцтэй хэдэн ааруулаа дээвэр дээрээ тавиад:

	— Миний хүү, нааш ир! гэж Сүмбэрэйгээ дуудав. Хүү нь ч гүйн иржээ:

	— За миний хүү хүрээнд шавилан сууж эрдэмтэй сайн лам болох дуртай юу? гэжээ. Тэгэхэд нь Сүмбэрэй юу ч гэж ч, бодолгүйгээр:

	— Ээж ээ, би уйдаад байх юм. Тэр хүрээнд чинь очиж сууж, лам болъё гэж дэвхцэхэд ээж нь:

	— Ээ, миний хүү ч ёстой сайн хүү юм даа. Аав нь нөгөөдрөөс ирнэ байх. Тэгээд ярилцаж байгаад Яринпил гавж гуайнд хүргэж өгье. Тэр том ламд чи шавь орох болно! гэжээ. 

	Сүмбэрэй, Яринпил гавжийг сайн таньдаг байсан юмсанжээ. Учир нь тэр том лам юм л бол тэднийхээр ирж, ном зом унших юм уу, эсвэл юм ярьж, шагай тоглож байдаг байжээ. 

	Харин аав нь тэр Яринпил гавжид сайнгүй юм шиг жаал хүүд харагддаг билээ. Түүний цаад учрыг олох гэж Сүмбэрэй заримдаа сүрхий боддог байв. Гэвч мартчихдаг байжээ. 

	Харин түүний санаанд «Аав чинь бурхан номд их сүжиггүй хүн шүү. Амьдрах замын бөглөө болно гэдэг юм. Юу гэсэн үг вэ гэвэл, хэрэв бурхан номд сүжиг бишрэлтэй болчихвол амьтны аминд хүрч болохгүй. Амьтны аминд хүрэхгүй бол ам хөдөлгөх хоолгүй болно гэж дэмийрдэг юм» хэмээн ээжийнх нь аминчлан хэлсэн үг орж ирдэг байсан аж. 

	Сүмбэрэй тэр үгийн учрыг олох ч гэдэггүй, хүнээс ч асуудаггүй, ерөөсөө тэгээд яваад байдаг байж, яваад байдаг байжээ. Нөгөөдөр нь ч болов. Намрын нар ээсэн тэр нэг сайхан өглөө Сүмбэрэй аавынхаа авчирсан гөрөөсний махыг төхөөрөлцөж, зугаатай нь аргагүй. 

	Гэтэл гэрт их дуу чимээ гарч, аав ээж хоёрынх нь муудалцах сонсогджээ. 

	— Арван хар нүглийн эзэн л гэнэ. 

	— Амьдрахын төлөө үйлээ үзэж явна л гэнэ. 

	— Буян үйлддэгээрээ чи хоосон сууж бай л гэнэ. 

	— Чиний үйлдсэн нүгэл надад наалдана л гэнэ. 

	— Би хүүгээ лам болгохгүй л гэнэ. 

	— Болгоно, яадаг юм бэ, сайн лам болгоно л гэнэ. 

	— Уухай, тэгэх байх аа чи! Муу хүүг минь байтлаа суугаагаараа өлсөж үхэх хүн болгох гээ юү л гэнэ. 

	— Яринпил лам-ахайг суугаагаараа үхэх хүн гэх үү чи? Алдас болно шүү! л гэнэ. 

	Сүмбэрэй гэрийн ард, өрхний оосроор оролдон сууж нэг хэсэг чагнасан боловч томчуулын үг чагнах нь тусгүй гэж бодон, сэм холдоод өгчээ. 

	Таргин гуайн уур нь гарсан бололтой, гэрээс гарч ирээд:

	— Миний бор хүү хаачив? гэж хүнгэнэн дуудахад:

	— Аав аа, би энд байна аа гэж тэртээ зүүн хойно байх нохойны нүхний тэндээс гүйсээр ирэв. 

	Таргин гуай Сүмбэрэйгийнхээ духыг үнэрлэх мэт үнсээд:

	— Миний хүү Эрдэнэ вангийн хүрээнд, Яринпил гуайндаа сууж бурхны ном үзэх дуртай юу? гэж зөөлөн дуугаар асуухад:

	— Аав аа, би аягүй их уйдаад байх юм. Тэр хүрээнд чинь очиж сууж лам болъё! гэж Сүмбэрэй бас л юу ч бодолгүй хэлэв!

	Тэгэхэд Таргин гуай ингэж боджээ:

	«Уйдна гэнэ ий! Тийм дээ, манай аж амьдрал үнэхээр уйдмаар муу байна. Арын модоор тэнэсэн би, гэрийн мухар сахисан эх нь энэ муу хүүгээ шар эсгий дор дарсаар байгаад ухаан мунхаг болгочих нь ээ дээ, ер нь. 

	Бас ч гэж, номын мөртэй болговол дээр юм уу? тун наад зах нь толгой сайтай болж юуны магад! Олны тоосон дунд, олны хоолон дунд явж байг л дээ, яах вэ» гэж бодоод:

	— Яринпил гуай чинь их номтой хүн юм гэдэг шүү. Аав нь ямар тийм юм мэдэх биш. Миний хүү саналтай байгаа бол тэг л дээ. «Хар» (харц ардын) хувцас өмсөж болдоггүй юм. Аав нь лам дээл хийх шар шандан олъё. Ээж нь үйлэнд уран юм чинь хийгээд өгнө биз. За тэгээд миний хүү гэрээ санахгүй байж чадах байгаа даа? гэв. 

	— Хүрээн дээр хүүхэд олон гэнэ лээ. Тэдэнтэй тоглоод гэрээ санахгүй байж чадна аа. Жаахан байж байгаад аав, ээж та хоёр очиж байгаарай. Би Оорцгийн хөтлөөр хараад байна шүү. Ил харагдана, тийм үү, аав аа?

	Аав нь юу ч хэлж чадсангүй, дэмий л хоолой зассанаа:

	— Аав ээж нь олон очоод байвал хүүхэд нь ном сурдаггүй юм гэдэг л дээ. Түүнээс биш хамаа байж вэ гэжээ. 

	Ингэж ярилцсанаас хойш найм есөн өдөр өнгөрчээ. Аав нь бүдрээ хүрэн мориндоо Сүмбэрэй хүүгээ сундлаад Эрдэнэ вангийн хүрээ рүү чиглэхэд ээж нь зүүн гартаа хувинтай сүү, баруун гартаа цацал бариад, хаяаныхаа тэнд зогсон, хоёр нүдэндээ дүүрэн нулимстай хоцорчээ. 

	Таргин гуай хүүгээ нэг урдаа дүүрч, нэг ардаа сундалж, овоо босгосон хөтөл, даваа болгон дээр зогсож, чулуу өргөсөөр жин үд хэвийх үеэр Эрдэнэ вангийн хүрээ орж, Яринпил гавжийн гадаа, өндөр дааман хаалганы дэргэд хүрч очжээ. 

	Тэр хоёр тэгээд арц хүжний үнэр ханхалсан томоос том, сайхнаас сайхан гэрт орж, Яринпил багшийн амрыг айлтган мэхэсхийж баруун талын баганынх нь доод талд нь суув. 

	Таргин гуай зорьж ирсэн хэрэг учраа танилцуулж, Сүмбэрэйгээ лам болгуулахаар адис хүртүүлээд, буцах тийшээ болж байтал мөн л арваад орчим насны болов уу гэлтэй, цулцгар цагаан царайтай нэгэн банди тэвэр дүүрэн түлээндээ түүртсээр орж ирэв. Яринпил багш:

	— Баялай, чиний үеийн энэ хүү бас номтой лам болохоор ирж. Танилц, Нэр нь Сүмбэрэй. Аав нь энэ, Таргин гуай гэдэг юм. 

	Та хоёр номын далайд уралдаж гарна даа. Та хоёрын хэн нь илүү буянтай, хэн нь илүү ухааны жолоотойг багш нь үзэх болж дээ. Нас чацуу үе тэнгийн хоёр шив дээ. За, аштай юу даа, хань ханиндаа сууж, ном сурах азтай хүүхдүүд юм даа, хөөрхий гээд:

	— За Таргин минь замдаа сайн яваарай! Долгорт мэнд хүргээрэй. Эргэл мөргөл хийж ирэх юм байгаа биз гээрэй. Хүүдээ санаа зовсны хэрэггүй. Бид гурав болоод л байлгүй яав гэж гэж баяртай нь аргагүй хэлжээ. 

	Яг цаг дээрээ болоход Сүмбэрэйгийн дотор эвгүй болж, нүдэн дээгүүр нь бүлээн нулимс гүйлгэнээд ирэв. 

	Лам багшийн өргөө гэр сав саруул, дув дулаан боловч төрсөн муу гэр нь түүнээс хавьгүй илүү сайхан санагджээ. 

	Тэр үед Баялай: «Өөдгүй нөхөр байна. Сүжиг муутай юм байлгүй. Сүжиг муутай нь үнэн бол бас ухаан муутай байж таарна. 

	Бурханд сүжиггүй бол нүгэл хураахын нэмэр юм даа. Аавтай нь цуг явуулчих юмсан» гэж бодон гөлөрч сууна. Мөн тэр мөчид Сүмбэрэй «Энэ жаалын чинь аавыг таних юм байна. Бүс гэдэг хочтой Дамиран гуайн бага хүү нь энэ мөн дөө. 

	Гэртээ ирсэн лам болгоноор ном хэлүүлж, амандаа үргэлж үглэн, ханцуйдаа дандаа залбирч явдаг сайн хүү гэж ээж минь надад хааяа магтаж ярьдаг сан. 

	Үүнтэй үерхээд үлдвэл зүгээр ч юм уу. Яавал дээр вэ? Аль эсвэл буцъя гээд аавтайгаа зүүлдээд байх уу?» гэж өнгө өнгөөр бодон нэгэн хэсэг гайхаш тасран, Баялайтай адилхан гөлөрч суух хооронд аав нь гарч их дааман хаалганы хүрэл хонхыг дин дан хийлгэх сонсогджээ. 

	Баялай гэрт үлдэж, Сүмбэрэй гүйн гарав. Аав нь аль хэдийн бүдрээ, хүрэн морин дээрээ хазгайдуу суучихсан жолоо өргөж ташуур даялах гэж байв. 

	Хүүгээ харсан Таргин гуай энэ маань дагаж, зовоож магадгүй гэсэн ч юм уу, хэрэг бүтлээ гэж бодсон ч юм уу:

	— За миний хүү сайн сууж, ном эрдэм их үзээрэй! Аав нь удахгүй, мах шөлтэй орж ирнэ! гэж сэтгэлээ ихэд чангалан эрсдүү өгүүлээд алхлуулан явж одов. 

	 


II

	 

	Сүмбэрэй Баялай хоёр, багш ламын зааж зурж өгсөн шашны номыг анхааралтай уншиж, цээжилж байсаар хоёр жилийг бараг мэдэлгүй өнгөрөөжээ. 

	Сүмбэрэй их хурц ухаантай тул заалгасан номоо хялбархан тогтоож, торохгүй уншиж чаддаг байлаа. Нөгөө Баялай нь гэвэл ухаан сайтай боловч олон дахин уншиж, бичиж байж, тогтоож авдаг байв. 

	Сүмбэрэй үзсэн номд нь чухам юуны тухай юу гэж гарч байна, ямар хэрэгтэй зүйл түүнд хэлэгдэж байна гэдгийг мэдэх гэж хамаг цагаа барна. 

	Яринпил гавж тэдэнд зааж өгсөн номын учир утгыг монголоор хэлж өгдөггүй байлаа. Харин ганцхан өгүүлбэр бий. Тэр нь «Эх болсон зургаан зүйлийн хамаг амьтан бурхан болох болтугай!» гэсэн байдаг. 

	«Гагцхүү энэ мөргөлийн үгийг мэдэхийн тулд ийм олон шогол номыг ийм олон жилээр үздэг гэж үү? «Бурхан болно» гэдэг нь лав «хойд нас» гэгч нь биз» гэж Сүмбэрэй гайхан бодсоор байжээ. 

	Баялайн хувьд бол өөр юм. «Бурхан шашны номд үхэлгүй мөнхийн их чадал оршино. Түүний учир утгыг мэдэх гэсний хэрэггүй. Энэ насанд үйлдсэн буянаа хойд насандаа эдлэн жаргана. Энэ насанд үйлдсэн нүглээ хойд насандаа эдлэн зовно. Ердөө энэ л шүү дээ» гэж бодоод үнэн голоосоо бишрэн шүтэж, сайн лам болохыг хичээж явдаг байж л дээ. 

	Намрын нэгэн орой Сүмбэрэй Эрдэнэ вангийн хүрээний зах газраар хэдэн банди нарын хамт тэнэж яваад иржээ. Тэгээд юу үзсэн тухайгаа багш ламдаа ярилаа. Түүнийг ярьж байхад Яринпил гавж дуу шуугүй чагнаж, Баялай шивнэн эсэргүүцэж сууж л. 

	Сүмбэрэйгийн ярьсан нь:

	— Намайг энэ хүрээнд ирэхэд байсан өндөр хог гүрмийн дуганы хэртэй болчихжээ. 

	Баялайн шивнэсэн нь:

	— Заавал гүрмийн дугантай зүйрлэдэг нь юу ч вэ. Сүмбэрэйгийн ярьсан нь:

	— Гүрмийн дуган шиг өндөр хогийн өвөр талд хамуутай хоёр нохой цогчин дуганы урд байдаг... (гэтэл Баялай түүний тохойноос татаж «Нүгэл гүм!» гэж шивнэв. 

	Сүмбэрэйгийн цааш ярьсан нь:

	— Хүний хохимой толгойд, үгүй гавалын ясанд улаан шоргоолж үүрлээд жасааны цавын будаа шиг арзалзаж байна гэжээ. 

	Баялайн шивнэсэн нь:

	— Заавал лам хувраг нарын зооглодог юмтай жишдэг нь юу ч вэ!

	Сүмбэрэйгийн залгаж ярьсан нь:

	— Хамраа дарж явмаар өмхий ханхлаад... үгүй багш аа, хурал номыг арц хүжгүй хурж болдоггүйн учрыг сая л ойлголоо. 

	Чухам энэ хэр Яринпил гавж, Баялай банди хоёрын хэн нь ч дуугарсангүй. Царайд нь өөрчлөлт ч орсонгүй. 

	«Миний яриаг анхаарч байна» гэж бодоод Сүмбэрэйгийн үргэлжлүүлж ярьсан нь:

	— Дуган, сүмийн дотор нэвтрэх хогийн хонхрын муухай үнэрийг арц хүжийн үнэрээр дардаг юм байна гэж ойлголоо гэв. 

	Сүмбэрэй эцэстээ өөрийнхөө ярианаас уйдчих шиг болжээ. Учир нь үзсэн харсан зүйлийнх нь талаар хариу дуугарах хүн үгүй байсан явдал түүнд маш уйтгартай санагдаж л дээ. 

	Гэвч тэр, багш ламын сэтгэлд ямар бодол төрж байсныг яаж мэдэх вэ дээ. Яринпил гавж:

	— За хүүхдүүд минь унт, унт! Багш нь нэг гадаалаад ирье гэж маш энхрий зөөлөн дуугаар хэлэв. 

	Яринпил гавж сэтгэлийнхээ хямралыг дарах гэж гудамжаар алхлан, цамын улаан хашаа гэдэг өргөн чөлөөгөөр өөд сөөргөө явжээ. Тэрбээр:

	«Яваандаа энэ Сүмбэрэй чинь л лам, бурхны өөдөөс үг хэлж мэдэх тархи болно вий. Чээж сайтай, түвэг багатай сурдаг хэр нь, өвөрлөж явдаг санаа нь нэг л биш дээ. Эцэг эхийнх нь сонорт хүргэнэ байгаа» гэх зэргээр Сүмбэрэйн тухай бодож явна. Харин энэ удаа Баялайн талаар сэтгэлд нь ийм тийм бодол ороогүй юм байжээ. 

	Маргааш өглөө нь Сүмбэрэй Баялайг дагуулаад Сэлэнгийн хөвөөн дээр очиж чулуу нүүлгэн, ус долоолгож наадав. 

	Намрын шар нар зуныхаас ч илүү бүгчим халуунаар шарж байж. Мань хоёрын хөлстэй цамц өмд биед нь наалдан зовооно. Бас хөлсний үнэр, хир буртгийн үнэр ханхална. 

	Энэ бүхэнд дургүй нь хүрсэн Сүмбэрэй, Баялайг дэргэдээ дуудаж суулгаад:

	— Хөөе, найз аа! Хоёулаа өмд цамцаа угаая. Хир буртаг, бөөс хуурснаасаа салъя! гэж л дээ. 

	Гэтэл нөгөө Баялай нь эвэртэй туулай үзсэн мэт нүдээ том болгож:

	— Чи чинь галзуурав уу! Яаж болдог юм бэ! Ус мөрөн бузарлаж, лусын хааныг хилэгнүүлнэ. Тэгээд ч зогсохгүй угаалга хийсэн чи бид хоёрын ариун бие бузартаж, сэвх түүхийнд баригдаж аль муугаа үзнэ. 

	Бөөс хуурсыг ална гэдэг нүгэл үйлдэнэ гэсэн үг. Хир буртгаа угаана гэдэг чинь хамаг буянаа гүвнэ гэсэн үг. Би л яасан ч чиний үгэнд орохгүй дэг... гээд л үглэж гарчээ. 

	Сүмбэрэйгийн дургүй нь хүрч «ёстой нэг өөдөө барсан жаал юм» гэж санан, Баялайг хялайснаа бас түүнийг өрөвдөх сэтгэл төржээ. 

	Баялай ч их мөрний урсгалыг ширтэн гөлөрч, хоёр өвдгөө цомцойлгон суугаад элс шороо атгалан сүү самарч байгаа юм шиг алганыхаа хоорондуур гоожуулан манаргаж байв. 

	Харин Сүмбэрэй хэлсэн ёсоороо хувцсаа тайлан чармай нүцгэнээр усанд пүл пал хийлгэн орж, хэдэн хором сэлэн зугаацсанаа даарсан хүн болж эрүүгээ давжгануулан гарч ирээд элсэн дээр уруугаа харан хэвтэж, нуруугаа наранд шарж гарчээ. 

	Баялай хийх юмаа ч олж ядсан юм уу, бүү мэд, цамцаа тайлаад бөөсөө түүж харагдав. Тэр үл дуулдах шахам шивнэж « нэг, хоёр... тав, зургаа... арван нэг.... » гэхчлэн тоолж, чимхсэн бөөсөө элсэн дээр болгоомжтой нь аргагүй тавьж байв. 

	Сүмбэрэй цочсон мэт давхийн босож, мөрний усанд өмд цамцаа угааж эхлэв. Ай ай хэмээн багагүй хүч гарган байж, угаасан хувцсаа мушгин наранд дэлгэж тавиад: Баялай, чи нааш ир! Хоёулаа жаахан хуруу гаргаж тоглоё. Одоо харих цаг болох нь ээ. Түлээ, гал, гурил, хоол гээд л багшийнд хийх ажил мундахгүй шүү! гэж аргадангуй янзаар хэлэв. Цаадах нь загас шиг дуугүй л сууна. 

	Тэгсээр байтал нойтон хувцас нь хатаж. Хоёр хүү ч буцаж явах болж. Баялайн цамц, өмд биед нь наалдаад хөшилдөж байхад Сүмбэрэйгийнх тэгэхгүй, харин маш сайхан сэрүү татаж байв. 

	Хүрээний байдал Сүмбэрэйгийн нүдэнд нэн содон харагдана. Хазайсан хашаа, халтартсан дуган, хөглөрсөн хог, хошуурсан ноход, орхимжоо чирсэн лам, гуйлга гуйсан чавганц, сунаж мөргөсөн хөгшчүүл, нүцгэн цэрдгэр жаалууд ялаа батгана, өндөр халгай, өмхий шарилж, хүрээ тойрсон хүрд, хүн тавьдаг энгэр, цайран харагдах яс, үхсэн малын сэг, түүн дээр эргэлдсэн элээ... гээд л тоочивч баршгүй. 

	Харин энэхүү ой гутам байдал Баялайн нүдэнд тусаагүй юм уу, эсвэл туссан ч гэсэн дассандаа болоод түүнд аятайхан ч байгаа юм уу, бүү мэд. Юутай ч гэсэн түүний сэтгэлд нийцэхгүй юм гэж үгүй байсан ажээ. 

	— Тэгээд ч тэр үү:

	«Энэ муу Сүмбэрэйгээс ганц болох нь ээ дээ. Бөөс хуурс хамаг хирээрээ ус мөрнийг бузарлаж, лусын хааныг хилэгнүүлэв бололтой. Цуг явсан намайг хоморгод нь хорлож орхихгүй байгаа даа. Яая даа байз! Ээ, бурхан өршөөг намайг!» хэмээн бодож, тушаатай юм шиг дуртай, дургүй гэлдэрч явна. 

	Баялайн энэ уруу царайтай байдлыг өөд татах ч гэсэн юм уу, Сүмбэрэй:

	— Найз аа. Өнөөдрийн хувьд энэ хүрээнд чи бид хоёроос илүү гарах гоё юм алга аа. Чи юутай ч гэсэн бөөсөө цөөлсөн шүү дээ гэжээ. 

	Баялай машид дургүйцэж:

	— Чи хамгийн бузар нь!... Мэдэв үү? Маргааш чиний хамаг биеэр түүхий туурна! Лусын хорлол болно! Мэдэв үү, чи! гэж урьд өмнө гараагүй чанга дуугаар сөргөж хариулав. 

	Түүнийг дотроо өрөвдөж явсан Сүмбэрэйгийн сэтгэлд гал дүрэлзэх шиг болон эгдүү нь хүрч:

	— Яана гэнэ, чи! Тэгвэл энэ хүрээ хийдэд хамгийн цэвэр нь би! Чамаас аваад нүдэнд харагдаж байгаа энэ бүхэн цөм бузар. Мэдэв үү! Бузар! гэж Сүмбэрэй Баялайн чихэнд уруулаа ойртуулан нам дуугаар тун ч нухацтай хэлжээ. 

	Энэ үг Баялайн сонорыг хагалах шахам чанга сонсогдон, нүд нь маналзаад, хүрээ хийд, уул ус, газар тэнгэр урваж хөрвөх шиг болж явчхав. 

	Арайхийн хөлийн тэнцвэрээ олсон Баялай:

	— Сүмбэрэй, чиний сэтгэл санаа сэвтсэн байна! гэж дорой нь аргагүй шивнэв. 

	Тэгэхэд Сүмбэрэйгийн яралзтал инээх нь Баялайд аймшигтай харагдах бөгөөд тэгэх тусам нь бүр ч хорсон өширч:

	— Ариун сэтгэл чинь сэвтсэн байна! гэж бараг хашхиран хэлжээ. 

	Харин Сүмбэрэй энэ удаад түүнийг дахин өөрийн эрхгүй өрөвдөн хайрлаж:

	— За хоёулаа багш ламындаа харайлгаад хүрчихье! гэж нэн дотносог өгүүлээд, сугадан авч яаран гүйж одов. 

	 


III

	 

	Баялай бол гэртээ аав ах хоёртойгоо арай ядан аж төрдөг байжээ. Аав Дамиран нь олигтойхон бүс ч үгүй тул нэг муу шидэмс ороож явна. Түүний нь элэг доог болгож, нутгийн баячуул «бүс Дамиран» гэж шоолон хочилж дээрэлхдэг байв. Ер нь тэгээд олон Дамиранг ялгахын тулд нийтээрээ тэгж дуудацгаадаг болсон байж ч болох л доо. 

	Түүний их хүү буюу Баялайн ах Даялай нь хорин хэдэн настай, амьдрахын эрхээр ан авд хорхойтой болсон, дөрвөлжин биетэй, намхавтар нуруутай, яралзсан цагаан нүдтэй сайхан залуу байжээ. 

	Даялай нэг өглөө анд морджээ. Өвлийн дунд сар тул цас, жавар хоёр хүний тэсвэр хатуужлыг сорьж үздэг цаг билээ. 

	Бахим биетэй, богино хүзүүтэй, бөөн сүүлтэй, бүдүүн хөлтэй саарал морь нь эзэндээ унаа-хань нь болж, даваа гүвээ, дайд шугуй, өгсүүр уруу газрыг хэрэн явж Сурсан тул сульдах гэдгийг мэддэггүй амьтан байсан байжээ. 

	Даялай морио өхөөрдөн энхрийлэхдээ «Шагай саарал морь минь шандаст хүлгийн нэг юм аа хө» гэж өөртөө ч ярина, өрөөл бусдад ч хэлнэ. 

	Энэ удаад ч гэсэн эзгүй хээр ээрэм цагаан талд энэ хоёр бие биеэ бодон явна. 

	Баян сахал уул түүний ар хөвчийг алсаас нэг ажиж санаа алдсанаа Даялай:

	«Муу дүү минь хүрээ газар ямаршуу янзтай байгаа бол. Ном эрдэм сурч л байдаг болов уу даа. Эсвэл бусдын боол, бөөсний хоол болж явна уу?»

	«Танайхан чинь өвлийн идэш оруулж ирэхээ яасан юм бэ!» гэж Яринпил гавж гуай яншдаг болсон гэлүү. Өнхрүүлээд өгөх үхэргүй, бөмбөрүүлээд өгөх хоньгүй манайх шиг айл одоо яадаг байна даа. 

	Аав гэдэг хүн насаа даахгүй болж байдаг... Ай хөөрхий мэдэхгүй, яасан ч энэрэлгүй орчлон бэ дээ! Эхнэр авч гэр толгойлъё гэтэл амьдралын зургаар ам бүл нэмэх нь зайлшгүй. Тэгэхэд хүрвэл тэр олон «улаан хоолойг» хэн яаж тэжээх вэ?

	Амь зуух арга мухардаж, хөмөрсөн тогоон дор хоригдсон намгийн мэлхий шиг ингэж тарчилж явах гэж дээ. Бурхан багшаас надад заяасан төөрөг нь ийм юм байх даа» гэж өнгө өнгийн бодолд ороогдон явна. 

	Тэгснээ шагай саарал мориныхоо салбалзах дэл, сөрвөлзөх чихийг ажин: «Миний муу унаа- хань юу эсийг бодож яваа бол доо?» гэж хачин юм бодсондоо ч тэр үү, жуумалзан инээмсэглэв. Харин тэр инээмсэглэл нь Даялайн сэтгэл үүлэн чөлөөний нар шиг түр цэлмэснийг илтгэх ажээ. 

	Энэ завсар шагай саарлын намтар ч эзний нь санаанд буув. 

	«Хэдэн жилийн өмнө энэ минь одоогоо бодоход идэр байжээ. Чих нь л дандаа сөрвөлздөг болчхож дээ. Уг нь тэгдэггүй сэн» гэх зэргээр Даялайн бодол ус урсаж, утас мэт хөвөрч гарав. 

	«Баялайгаа лам болгох гэж түүнд шагай саарлаа унуулаад би өөрөө шагай саарлын эх борогч гүүгээ унаад явж билээ. Хүрээний наадах Оорцогийн хөтөл дээр гармагц дуган сүмийн ганжир гялалзаж, бүрээ бишгүүрийн жингэнээн, цан сэлнэнгийн царгиан, хэнгэрэг дамрын дажигнаан, гандан яйчилын янгинаан гэнэт сонсогдсонд шагай саарлын чиг сортосхийн сөрвөлзсөнөө, үргэн бусгаж, өөдөө цоройж, бухан булгихад санаандгүй явсан дүү минь түүдэг шиг шидэгдэж билээ. 

	Юу ч сонсдоггүй бүдүүлэг бөглүү, хөдөөгийн мал адгуус нь хүртэл ийм аймхай, мунхаг болдог байна даа хөөрхий. Тэгээд энэ шагай саарал минь нутгийн зүг зулран одсон юм сан. 

	Яах ч аргагүй болсон бид хоёр борогч гүүгээ хөглөсөөр Яринпил гавжийнд очиж бараалхаж билээ. За даа, ингээд бодоход шагай саарал бид хоёрын бие биеэсээ ялгараад байх юм ер нь юу байна вэ?» гэх зэргээр Даялайн сэтгэл ээдэрч явжээ. 

	Даялай хар багаасаа эхлээд хашир анчдыг даган ан гөрөө хийж, олзтой ч явж үзэж, олзгүй ч зовж үзэж. Уржнан өвөл нь хэрэм агнаж яваад, нэг их олз олсноо тэр огт марталгүй явдаг юмсанжээ. 

	Тэр нэгэн намар мөн л энэ Баян сахал уулын ар хөвчид хоёр залуугийн хамт гөрөөлж явж л дээ. Ташаа цохисон өвс, тавилган ширэнгэ дундуур зүтгэлэн, гагцхүү модны орой дамжин дүүлэх хэрмийн гүйдэл даган ширтэж явж, үл ажиглагдах газрын ангалд хий гишгэн савж унаад хөлөө бэртээж орхижээ. Гэмтсэн хөл нь тэсэхүйеэ бэрх янгинан өвдөж, явах байтугай хэвтэх ч аргагүй болж л дээ. 

	— Хамт явсан хоёр залуу нь орь дуу тавьсан Даялайг отог дээрээ авчирч хөлд нь модон чиг барьж боож өгөөд: 

	— За чи отог сахиад үлд. Ядарч явж ирэхэд хоосон тогооны ёроол тогшиж суув зай! гэдэг юм байна. 

	Дүрэлзсэн гал дээрх, дүүжин тогоонд хар цай даргилна. Дүнсгэр царайлсан Даялай гайхширан хэвтэж байхдаа хэрэмч гэдэг нэгэн шувууг ажигласаар л байж л дээ. 

	Тэр шувуу хэрэм барьж, үзүүр титэм нь унаж, улаан нүцгэн болсон хувхай модны хонгилд хийгээд байх харагджээ. Даялай түүнийг хоёр өдөр ажиж гэнэ. Бүр тэгсээр таван өдөр ч болжээ. 

	Хөлийн өвчин намдаж, шүүсэн хаван нь шуурсан тул «Маргаашаас анд явъя байз. Тэр хэрэмч шувууны тухай хоёр найздаа ч хэлье. Тэндээс нээрээ олз олдог л юм бол хуваалцъя» гэж шийдэж суутал нөгөө хоёр нөхөр нь ангаас бууж ирээд буцаж харих дээрээ тулдаг байна шүү. 

	Тиймийн учир тэд агнасан хэрмээ тэгш сайхан хувааж аваад, Даялайд ганцыг ч өгсөнгүй:

	— За явцгаая, харьцгаая! гэж хуншгүй хоёр нөхрийнхөө шаардаж их юм болоход Даялайн эгдүү хүрч:

	— Та хоёр ч яах вэ «баян тарган» улс, явж үзэхгүй юү дээ. Би чинь эр хүн байна, яаж ганзага хоосон буцах вэ. Азад муу байгаа даа гэж хэлээд, жишим ч үгүй сууж хоцорчээ. 

	Тэгээд маргааш өглөөний наран мандах үеэр нөгөөх хувхай модны хөндийгөөс толгойгоо авхуулсан гуч гаруй хэрэм авч, наран жаргах үеэр бор гэртээ харьж билээ. 

	«За даа, шагай саарал бид хоёрын бие биеэсээ ялгараад байх юм юу байна вэ?» гэж бодон, хамаг сэтгэлээ ээдрүүлж явсан Даялайн нүдэнд Баян сахал уулын ар хөвч дуниартан харагдав. 

	Тэр их уул нь булт олон амьтны нутаг гэж алдаршсан сүр бараа ихтэй баян хангай аж. Даялай ой дундуур өөд сөөргөө хэрэн нэлээд явж гэнэ. Гэтэл уулын модыг чичиртэл хуухирах чимээ тун ойрхон газар сонсогджээ. 

	«Юу байдаг бол? Алхаа гишгээнийх нь байдлыг чимээгээр нь төсөөлж бодвол гахай л бололтой. Гахай гахайдаа бүр бодон байх... » гэж өөрөө өөртэйгөө ярьж, морио нэг тэмдэгтэй модны дэргэд тушиж орхиод, эргэн тойрныг сэрэмжтэйгээр нэгжин харав. 

	Хориод алхмын хэртэй газрын ширэг намалзаж, урагдах мэт чимээ гарчээ. 

	Даялай тэр зүг хараа тавин сайтар ажиглавал тэндээс нэгэн лужир том бодон гахай наашилснаа «Би ер нь хаашаа явъя даа байз» гэсэн янзтай эргэж буцаж байна. 

	Сэрлэгэр соёо шөнтөн хошуугаараа цас хадран холтос, навчис юу л дайралдсан болгоныг үмхэлж үзэгдэнэ. 

	«Салхины аяс ч намуун, санаа сэтгэл ч тавиун тул анаж байгаад, алдахгүй унагая» гэж бодсон Даялайн сэтгэлд дүү Баялай нь «Хүүе, та яах нь вэ. Амьтны амь хороож!!» гэж шивнэх шиг болсон тул усны лус, уулын савдгийн хорлол гэгчээс хэзээний айдаг түүний гар хуруу салганан чичрэх, овоолж хараалсан бууны гох татагдан, бялт цохигдох хоёр нэгэн агшинд зэрэг таарчээ. Тэгээд ч тэр үү, сум исгэрэн мод яншиж, санаандгүй тэнэсэн бодон гахай сүр сар хийн эргэж арилав. 

	Гайхаш тасарсан Даялайн тархи толгойноос элдэв бодол нь буун дуунаар замхран одож, нүд нь нээгдэн, исгэрэх суманд өртөлгүй зулдсан бодонгийн барааг алдахгүйн тулд өндөсхийснээ «ингүүлсэн гахай эргэж дайрдаг» гэсэн үг байдгийг гэнэт санав. 

	Тиймийн учир навтасхийн доош болж, бодонгийн байсан зүг рүү ширтээд байж л дээ. Гэтэл нэлээд хором өнгөрсний дараа түүний ар талд нь ер бишийн чимээ гарч, мөчир ширэнгэ хугарах сонсогджээ. 

	Сэртхийн цочсон Даялай эргэн харвал, уурлан хилэгнэсэн бодон уулгалан дайрч ирэв шүү. Тийм гэнэтийн аймшигт мөчид хүний ухаан цэлмэж амждаггүй тул залуу анчин Даялай зугтан гүйхийн оронд угтан ордог байна. 

	Бас ч гэж ухаан зарж дээ. Тэрбээр бодонгийн шөнтгөр хоншоор дээр хоёр гараараа зэрэг алгадангуутаа ууцан дээр нь буруу хараад мордчихов. Тэгэхийн хамт толгойд нь ухаан орсон байлгүй, бүсэн дэх хутгаа хуйнаас нь суга татан авч, хажуу тийш эргэнгүүтээ зүрхийг нь онолдуулан хэд хэд бүлж орхижээ. 

	Гэтэл тэсэшгүйгээр өвдөхийн эрхэнд тонгочсон бодонгийн нуруун дээрээс залуу Даялай толгой дээгүүр нь дамнан шувт үсрэн шидэгджээ. Нэг мэдэхэд түүний зүрх зогсон алдаж алдаг оног цохилж, аманд нь цус дүүрсэн байжээ. 

	Хажуухан талд нь нөгөөх бодон хавтгайгаараа тийчилж үзэгдэх бөгөөд тэр хоёрын цус сүлэлдэн урсаж, зовлонт амьдралын үнэр ханхлуулан хөвд ширэнгийн үндсэнд нэвчиж байв. 

	Зөвхөн амьдрахын төлөө үйл тамаа үзэж явсан тэр хоёрын амь тэрхэн агшинд замхарч, Баян сахал уулын тэргүүн доргив. 

	Амь тавьж буй Даялайн чичиргэнэсэн уруул нэг нийлж, нэг салж байх нь «Б... Б... Б... » гэх мэт аястай үзэгдэнэ. «Баялай ! Баялай ! Баялай !» гэж газар дээрх ганц дүүгээ дуудсан нь тэр биз. Амаа ихээр ангайж, аажуухан хамхиснаа дахин ихээр ангайхыг үзвэл «Аав аа!» гэж дуудсанаас зайлахгүй гэлтэй. 

	Гэтэл тэсгэм өвлийн салхи уулын модыг ганхуулан шуугьж, хилэнт тэнгэрийн үүлс бүхэл бүхлээрээ цас болон унаж, газар дээрх сайхан муухайг ялгахын аргагүй болтол дун цагаанаар бүчин будав. 

	 

	* * *

	 

	Яг энэ үе буюу үдшээр ямар нэгэн далдын зөн совингоор ч юм уу, бүү мэд, заалгасан номоо цээжилж суусан Баялайн сэтгэл сэртхийж, нүдний нь хараа бүрэлзэн нулимс гүйлгэнэж, хоолой нь горойх шиг болжээ. 

	 


IV

	 

	Цаг хором өнгөрсөөр таван жилийн нүүрийг үзжээ. Тэр нэгэн хавар ханш сайтай, хуртай, төлтэй, үртэй, үндэстэй юм юм дэлгэрч, мал сүрэг дэлэгнэж, урин улирлын амьсгал өөгүй сайхан ажээ. 

	Хүрээ хийдийнхэн хөдөөлөх тийшээ болж, ялангуяа ар гэр, аав ээж, адуу мал, нутаг усаа санаж бэтгэрэхдээ тулсан түжгэр толгойтой банди нар «Харина» гэдэг үгийн ид шидээр дэвэлзэж байсан цаг санж. 

	Ус дамнаж ирэхээр өргөн Сэлэнгэ мөрөн зүглэсэн Сүмбэрэй удаж, удаж оройхон тийшээ дамнуурга ч үгүй, ус ч үгүй гутал ч үгүй орж ирдэг юм байна. 

	Намхан модон орон дээрээ шалхайтал завилан, баруун гартаа эрихээ барьж, зүүн гарынхаа долоовор хуруугаар нүцгэн хэнхдэгээ маажмаглан суусан Яринпил гавж Сүмбэрэй бандийг нүд дүрлийлгэн гайхан ширтэж сууна. 

	Чээжээ түхэлзтэл амьсгаадсан Сүмбэрэй үг ч хэлэхийн сөгөөгүй, нүдэн дээгүүрээ нулимс гүйлгэнүүлж, хоолойгоо гүрэлзүүлэн байж багш ламынхаа өөдөөс бас л хэдэн хурам гөлрөн зогсож гэнэ. 

	Дүнсийсэн нам гүм, хүрээний ганц нэгээр гангинах нохдын гаслааг таслан Яринпил гавж хоолой зассанаа:

	— За хүүхээ юу болов?

	— Юу ч болоогүй!

	— Юу гэнээ чи? Юу ч болоогүй юм бол, яагаад ус ч үгүй, хүрч ирдэг байна вэ?

	— Хөл хүндрэхлээр гутлаа тайлав. Тэгээд... 

	— Тэгээд юу гэж?

	— Хөл гуйваад, хаашаа л... бол хаашаа уначих гээд болохгүй болчихлоор, аргагүйн эрхэнд устай хоёр хувингаа дамнуургатай нь зам дээр орхичихлоо. 

	— Яагаад тэгдэг билээ байз?

	— Багш аа, одоо ч миний нүдний хараа таныг муухан үзэж байна. 

	— Баялай хаа байна?

	— Баялай гадаа хаяанд номоо бариад сууж байна. 

	«Баялай хаа байна?» гэж асуусан багш ламын дуунаар тэр годхийн орж ирээд, Сүмбэрэйгийн нүүр өөд эгцлэн харснаа дальдарч: 

	«Үүний маань царай зүс яагаад ингэтлээ хугжийн цайчихдаг байна аа! Чөдөр галзуу туссан юм шиг өвдөг нь салганаад... юу болох нь энэ вэ!» гэж хараагаа буруулжээ. 

	За тэгээд Яринпил гавж, Баялай банди хоёрт замд тохиолдсон сүжиг алдаж, сэжиг төрөм нэгэн явдлыг ярих ёстой болсон тул Сүмбэрэй биеэ барьж, царай зүсээ төв болгон, шар цоохор олбогын булан дээр өвдөглөн сөхөрч суугаад:

	— Би хоёр хувинтай усаа дамнаад эрэг дээрээс наашаа гартал Оорцогийн хөтөл дээгүүр нэгэн хөтөлгөө морьтой хүн гарч ирлээ. Түүнийг би манайхаас юм уу, аль эсвэл Баялайгийнхаас хүн ирж яваа юм болов уу гэж бодоод, хоёр хувинтайгаа газар тавьж тэр зүг саравчлан ажсан юм. 

	Гэтэл нөгөө хүн морьдоо овооны дэргэд тушаад хажуу руу хөл алдан уруудсанаа, их хүрд рүү гүйж оров. «Энэ юу хийж яваа хүн юм бол?» гэж гайхаад би тэр рүү алхлав. 

	Гэтэл удсан ч үгүй нөгөөх хүн хоёр гар дээрээ том жижгээрээ ханцуйны хэрийн боодолтой юм тэврээд овоо өөд мацан өгсөж, мориндоо хүрч шалавхан мордож аваад, буцаж далд орох нь тэр. 

	Би зогссонгүй алхалсаар Оорцогийн хөтлийн хаяа хонхрын наад захад очиж өнгийж харвал нүднээс гарсан муухай хувцастай, сэгсийсэн үс гэзэгтэй, халтартсан царай зүстэй нэгэн эмэгтэй, хэвтээгээрээ тийчлэн, гаслан ганирах, хэдэн ноход дундаас гэнэт босон сарвалзаж залбирснаа хингэнэтэл уйлж:

	«Бурхан минь! Бурхны минь аврал байгаа даа! Муу хүү минь эцэгтэй боллоо! Ямар их хувь тавилан бэ! Бурхан багш хүү бид хоёрт буянтай төөрөг заяажээ, Амьд явсны хэрэг бүтлээ, ээ бурхан сахиус, Лха таван тэнгэр минь!» гэж хүний биш ээрэгнэсэн дуугаар хашхиран хэлээд, бас л түрүүчийнх шигээ сарвалзан наманчилснаа, тэрий хадан унаад өглөө шүү. 

	Би хүрч очлоо. Тэр чив чимээгүй, ухаан алдсан мэт бөгөөд нүүрэн дээгүүрээ, нэг муу хир даг болсон алчуур татжээ. Миний сүжиг нэгэнт арилсан тул нэлээд ажиглан зогсов. 

	Ганцхан зүйлийг л эндээс би олж мэдлээ шүү багш аа! Юу гэвэл, тэр хөөрхий эмэгтэй амьдралын... үгүй яагаад ч юм бэ, нялх үрээ хүрдэнд тавьж, буянтан олны зам түшүүлснийг санаандгүй явсан нэгэн хүн нялх хүүхдийн арга барагдсан чарлааныг сонсон зүрх шимширсний учир тийнхүү тэвэрч аваад, ирсэн замаараа буцсан нь үнэн билээ. Үүнийг л мэдлээ. 

	Миний адил сүжиг алдсан банди борчуултай хамжиж тэр сунаж унасан хөөрхий эх хүнийг орох овоохой, оочих аягатай болгож өгье. Тэгэх үү, багш аа? гэхэд 

	— Муу юмыг нэг л үзсэнээрээ өнгөрөх хэрэгтэй. Эс тэгвэл түүний сүнс чамд шүглэнэ. Миний үгэнд орвол түүний сүнс төөрөх учиртай. 

	Тэр бол яах аргагүй бузар амьтан, адгийн эм байгаа. Үүнийг чинь мэдэж цөхөх юмгүй шүү дээ, хүү минь! гэж Яринпил гавж айлдсанаа, шоо гаргаж бяцхан судар дэлгэж, уруул өмөлзүүлэн ном гүнгэнэв. 

	Тэгээд дөрвөн шоогоо өмнөх зандан ширээн дээрээ тор хийлгэн орхиод нүдээ жийхайлган нэг Сүмбэрэй рүү, нэг Баялай руу ээлжлэн ажиж:

	— Зураг төөрөг нь энд төгсөж!... Харин аз жаргалангийн орны хаяа түшсэн тул түүнийг хөдөлгөх учиргүй гэж бууж байна гэхэд Сүмбэрэй:

	— Та юунд тэр хөөрхий эх хүнийг «Бузар амьтан, адгийн эм... » гэж айлдав аа? гэжээ. 

	Сүмбэрэйгийн энэ асуулт багш ламтан, Баялай хоёрыг нэгэн зэрэг сочоов бололтой. Багш ламтан завилсан хөлөө амрааж сэлгэхээр ганхалзан займчихад шалны хотолзохоос ч болсон юм уу, эсвэл багш ламтан, Баялай хоёр шиг хиртхийн цочсон ч юм даг уу, гүнгэрваатай бурхан зул, тахилтайгаа дэнжгэнэж үзэгдэв. 

	Яринпил гавж:

	— Тийм ээ, буянтнууд тэгж таалал төгсдөггүй юм гэв. 

	Сүмбэрэй:

	— Эх хүнгүйгээр хүн төрөлхтөн гэж байж болох уу? (Багш дуугарсангүй:)

	— Бурхны эх Дарь эх гэдэг үнэн үү?

	Яринпил гавжийн царай минчийж, хамрынх нь үзүүр улайн, чих нь хөдлөх шиг болов. Сүмбэрэй:

	— Баялай! Чи ч гэсэн хариулаач! Чи бид хоёр ч гэсэн эхээс төрж, энэ дэлхийд хүн болоо биз дээ? Чиний ээж Сэндэм гуай, бас ах Даялай чинь гэтэл Баялай мэгшин уйлж, сугалдаргалсан ханцуйгаа өмсөн, нударгаараа нүдээ нухлав. 

	Тэрхэн агшинд тэнгэрийн аянга буух шиг болж Яринпил гавжийн дуу хадан, аюул болох нь тэр!

	Яринпил гавж намхан модон орныхоо гудас завсраас суран жирэм эрчлүүлэн авч, Сүмбэрэй хүүг толгой тархигүй исгэртэл шилбүүрдэн:

	— Яана гэнээ чи! Бурхан шүтээний өмнө дэггүй аашилж нүгэл тарина гэнээ чи! Чамд амьдын арван хар нүгэл үүрлэж, буяны мөрөөс дайжаад «Босоо ороолон... Босоо ороолон» болж төрөл арилжсан байна. Тонил эндээс! гэж галзуурсан мэт хашхичсанаа:

	— Баялай чи бас энэ муугийн ярианд итгэж нүгэлт хар нулимсаа идэж сууна уу! Осолхон л бол чамд бас ч ороолон» шүглэнэ дээ хө!... Аваад яв, Энэ нүгэлт хар лүдийг! гээд цамнаж гарав. 

	Энэ их долгионд хамар хашаа, хавийн дуган, хамаг лам, хамуутай ноход хүртэл цохигдсон мэт доргиж, орилоон чарлааны дуулиан Оорцогийн хөтлийг даван одов. 

	Нуур нүд нь хүн танихын аргагүй болсон Сүмбэрэйг чирэн босго давуулж, улмаар хашааны гадна гаргаж орхисноо Яринпил:

	— Баялай, чи юугаа хийж эргэлдээд байгаа юм бэ? Түүнийг цааш нь чирээд ч болсон аваад яв! Бузар эмийнх нь байсан газар аваачиж хая! Тэгээгүй байвал уу, чамайг даа! Сайхан мэдээрэй! гэж чээж түхэлзүүлэн амьсгаадаж, шүд зуун, заналтай нь аргагүй хэлжээ. 

	Хаврын үдшийн харуй бүрий хүүшилсэн тул гадаа мөр үл үзэгдэм байж. Баялай, Яринпил багшийн гарт нуруунаасаа түлхэгдэн хашааны том дааман хаалганы өндөр босгонд тээглэн бүдэрч гадагш дөрвөн хөллөн унав. Ар талд нь урт модон оньс тархийж, хүрэл хонх хангинав. 

	Хайрга газар харуулдан унаж, өвдөг тохойгоо шалбалсан Баялай өндийн босож, хормой хотоо гүвмэр болсноо Сүмбэрэйгийн толгойг өвдөг дээрээ дэрлүүлэн тавиад:

	«Аав минь өнөө маргаашгүй л ирэх ёстой сон. Уг нь товлосон өдөр нь гэвэл яг л өнөөдөр юм шүү дээ. 

	За байз яая даа. Энэ босоо ороолонтой бие хүрэлцсэн хүнд бас тийм нүгэл шүгэлдэг болов уу? Хэрвээ орхиод явчихвал яадаг бол? Үгүй, болохгүй юм шиг байна. Юу гэвэл, муу бүхний нь биедээ шингээж, нэг насны байтугай, хойд насны зовлон хураана гэсэн үг. Тэгэхлээр энэ Сүмбэрэйгийн хийморь сэргэж, эргээд буяны мөрийг олно гэсэн үг. 

	Тийм болохоор үүнийг орхиж явах аргагүй боллоо... За яах вэ, гэгээ оруулж байж болъё!» гэх зэрэг зүсэн зүйлийн юм бодож, түүндээ мангууран суугаа Баялай, Сүмбэрэйгийн ам руу чихээ ойртуулав. 

	Тэгэхэд түүний бүлээн амьсгал хацар нүүрийг нь шүргэж, чээж дээр нь тавьсан гарынх нь алгыг алдаатай цохилох зүрхний нь түгшилт үл мэдэгдэм аясаар ёвчиж байв. 

	Түүнийг мэдэрсэндээ ч юм уу, үнсэнд хаягдсан шалз шиг болсон Баялай «Ай бурхан минь! Намайг өршөөн соёрх!» гэж үнэн голоосоо сүсэглэн шивнээд, Сүмбэрэйгийн толгойг зөөлөн хөдөлгөж, өвдөгнөөсөө дааман хаалганы босгон дээр дэрлүүлэв. 

	Тэгээд босож зогслоо. Түүний эргэн тойронд юу ч үл харагдах бөгөөд гагцхүү бүрхэг тэнгэрийн цоорхойгоор зүлгэгдээгүй сувд шиг од анивалзаж, түнэр харанхуйн нам жимийг үй олон нохдын яргиан үймүүлж сонсогдоно. Ийм орчлонг амьдын жаргал мэт үзэж сурсан. Баялай дахин сөхрөн сууж, Сүмбэрэйгээ таамгаар тэмтрэн байж тэврэв. 

	 Сүжиг нь арилсан Сүмбэрэй сэтгэл санаа ариуссаны учир амар жимэр унтаж буй мэт түүнд санагдах бүлгээ. Гэвч үнэндээ тийм биш байжээ. Юу гэвэл Сүмбэрэй үдшийн харуй бүрийгээс шөнө дунд болтол ухаангүй байсан бөгөөд «Үхчихээгүй минь яамай болсон юм шүү!» гэж хожим тэр үе үе дурсан ярьдаг байсан билээ. 

	 


V

	 

	Эргэн тойронд юу ч үл харагдах бөгөөд гагцхүү бүрхэг тэнгэрийн цоорхойгоор зүлгэгдээгүй сувд шиг одод анивалзаж, хазаарын амгай харжигнах, дөрөө хааяа нэг харшиж дин дан гэхээс бусад чимээ анир тасарчээ. 

	Бүс Дамиран гуай зүүн гар дээрээ тавиатай нойрсон яваа хүүхдийн ам хамрыг байн байн чихэндээ наах шахам ойртуулж, бүлээн амьсгалыг нь хичээнгүйлэн чагнаж үзнэ. 

	Товолзсон алхаатай борогч гүү нь тэргэн замын ховил даган хайвалзах бөгөөд үнэндээ тэр нь тэвэрсэн, тэврүүлсэн хоёрыг хамтад нь бүүвэйлж, хөтөлгөө мориныхтой гишгэгдлээ нийлүүлэх гэсэн мэт угзар угзар ширүүлж явав. 

	Хөтөлгөө шагай саарал морь нь ирэх буцах урт замд унах эзэнгүй эмээл тохуулж гөлөм дэвс дар дар гэлгүүлж яваадаа гуньсан мэт байсхийгээд л пар хийтэл тургиж явна. Тэгэх бүрд нь Дамиран гуай «Хүүе!» хэмээн дуу алдаж байв. 

	Хүрдний хүүгээ сэрээж орхих вий гэж сэтгэл түгшсэндээ тийнхүү дуу алдаж явжээ. Түүний чээжинд элдэв зүйлийн бодол төрнө. Хаа хамаагүй адал явдлууд нэг учир утгатай юм шиг хэлхэгдэн Дамиран гуайн гүн бодлыг оломгүй далай шиг болгов. 

	«Хөөрхий муу хүү минь, Баялай минь! Аавыгаа өнөөдөр ирнэ гэж хөл алдаж байсан байх даа. Хүний амьдрал гэдэг хачин юм даа: Үгээгүй, ядуу хэвтэж, үр хүүхдийн мөрөөс болж явдаг... би ер нь этгээд хүн юм уу? Зүрх хүрээгүй юм даа. «Жаргал даахгүй, зовлон даах» гэгчийг биеэрээ үзэж, эдэлж, туулж явна уу даа, би? Хүний нялзрай үрийг хүрдэн дотор амь алдахад хүрэн ангалзаж байхад юм юм л бодогдлоо шүү. Арван хэдэн жилийн өмнө муу хүүг минь... Баялайгийн минь нарт ертөнцтэй золгуулж өгөөд л таалал төгссөн хамгийн хайрт Сэндэм минь... мөр бүтэн, гэдэс цатгалан явахын төлөө ан ав хийж амь тавьж явсан Даялай минь... бодохоос бор зүрх дэлсэж, санахаас судас чинэрэх юм даа. 

	Гамшиг зовлонд унаж, газар алгадсан надад Даялай, Баялай хоёр хүү минь нар сар болон үлдсэн юм сан, хөөрхий. Нар нь хиртэв үү, сар нь хиртэв үү, нэгэнт л үүрд мөнх сэрэхгүй боллоо. 

	Нар нь хиртсэн бол сар болон үлдсэн Баялай минь бидэнд заяасан харанхуй шөнө шиг амьдралд гэрэл тусгаж соёрхох байх. Сар нь хиртсэн юм бол нар болон үлдсэн Баялай минь шөнө шиг харанхуй амьдралд минь туссан гэрлийг илч ивээл төгөлдөр, улам саруул болгон соёрхох байх. 

	Энэ ертөнцийн ариуны ариун ачит эхийн хэвлийгээс мэндэлсэн, одоо миний өвөр дээр нойрсож яваа алаг үр чи хайрт гэргий, хүү хоёрын минь чухам хэн нь болж ирэв дээ байз» гэх мэтээр Дамиран гуай бодол шаналанд дарагдаж явснаа, гэнэт нүүртээ инээмсэглэл тодруулж, өөрөө өөртэйгөө, өлгийтэй жаалтайгаа ярих мэт шивнэн өгүүлрүүн:

	 — Бор гэртээ орж л байж болъё. Хэн гэдгийн үр вэ, хэт нутаг нь хаан вэ? Нэр чинь хэн бэ?

	«Өргөж» авсан аавынхаа наад захын энэ хэдэн асуултыг ч хариулах өдий байна даа хүү минь. Гайгүй дээ хө. Манайх чинь хусран үнээ нэг, морь нэг, гүү нэг, ишигтэй ямаа, өнчин охин хурга тус тус нэг, морин тэрэг нэгтэй нэгэн бодлын «баян» айл шүү. Аа бас гэр нэгтэй юм байна. Хана, унь, тооно, хаалга гучин жилийн настай, туурга, дээвэр, үүд, өрхний эсгий арван жилийн настай. «Нар сарыг гэртээ мандуулсан, Навч цэцгийг хотондоо ургуулсан» ядуу айл гэдэг бас манайх мөн. 

	Харин манайх чинь айх аюулаас хаацайлж байдаг Аслан гэдэг нохой нэгтэй юм байна. Миний ярьж байгааг сонсож байна уу, бяцхан Нэргүй минь, нойрын хөрөнгө минь!

	Төрүүлсэн ээжтэй чинь уулзан золгохын учир байна уу? Тэр хаа нуугдаад ажиж байсан бол оо? Эр хүний замын хүзүү урт гэдэг. Энэ хэрвээ үнэн бол зай ч байна, лай ч байна даа.. 

	Бор гэртээ орж л байж болъё. Бүстэй юм бол чамд Даянбаатар гэж нэр өгнө. Бүсгүй юм бол чамд Сэндэм гэж нэр өгнө, мэдэв үү? хэмээн ганц биедээ ярьж явна. 

	Товолзсон алхаатай борогч гүүний шидрүүн алхлахад хөтөлгөө саарал морь нь унасан эзэнгүй боловч нутгийн үнэрийг авч өөдрөг нь аргагүй хүйхэр хүйхэр шогшино. 

	Үүр тэмдгэрэх үеэр Дамиран гуай бор гэрийнхээ барааг харав. Үүдээ дарж хэвтсэн Аслан гэдэг нохойноос өөр хэн ч түүнийг угтахгүй боловч Дамиран гуай сэтгэл өег явна. 

	Урьхан хаврын үүрийн жавар сэнгэнэж, хэнхдэг чээжийг ариусгах нь юутай сайхан! Ханьтай хүн зугаатай гэдэг магад ажээ. 

	Дамиран гуай үнэндээ хоёулаа «ярьж хөөрч» нэгэн бүхэл шөнийг цурам хийлгүй явсаар гэрийнхээ гадаа хүрч ирвэл ганц шон уяанд нь харшинга хүчтэй, эмээлтэй хээр морь байх бөгөөд гэрийнх нь тооноор аргалын шингэн утаа боргиж, салхинд алгадуулан замхарч байв. 

	Цагариг сүүлээ хондлой дээрээ махиралдуулан авч, эзнээ таньсан Аслан элэгсгээр хуцан чимээ өгсөөр тосож иржээ. 

	Дамиран гуай тэгэхээс тэгэх гэсэн юм шиг:

	— Нохой хорь оо! гэжээ. 

	Гэрийн үүд сөхөгдөж царайндаа гялбаатай зүс таних настайвтар авгай ботго алхан гарч ирээд:

	— Сайн явж ирэв үү, Дамиран минь? гэв. 

	Сайтар ажиглан харвал Яринпил гавжийн дүү Янжин дүрээрээ мөн харагдав. Дамиран гайхсан гэдэг юутай ч зүйрлэшгүй болж:

	— Та чинь (үе насны боловч Яринпил гавжийн дүү тул түүнийг «Янжин гуай та» хэмээн дуудаж заншсан юм байж) юу хийж яваа нь энэ байдаг билээ байз?

	— Чи минь намайгаа уучилж үз! Би чамайг хүүгээ авахаар Эрдэнэ вангийн хүрээ орох нь гэж сонсоод ханьтай явдаг юм билүү гэж зорьж ирсэн хэрэг. Ганцаараа хүрээ орохоосоо айгаад ч гэх үү, аягүйрхээд... гэтэл Дамиран гуай:

	— Үүнийг гар дээрээ аваач! гээд өлгийтэй хүүхдээ түүнд өгч, морин тэрэгний дугуйны мөөрөөс морьдоо торгоод эргэтэл Янжин авгай эхэр татан уйлж:

	— Өлгий нь мөн байна. Яг мөн байна. Эх нь хаа байна? Лхамаа минь хаа байна? гэж хашхиран асууж:

	— Ийм ч явдал байх гэж! Ингэж ч үйл тамаа цайж явах гэж гээд л үглэж уйлж гарав. 

	— Янжин гуай та юу болов? Яаж байгаа нь энэ вэ? Тайвширч үз» гэж ятгасаар Дамиран гуай түүнийг сугадан гурвуул гэрт орлоо. Нэгэн хэсэг зуур таг дуугүй байцгаалаа. Хэн хэнд нь яриа үүсгэх аятай үг, аян шалтаг олдохгүй байгаа бололтой. 

	Дамиран гуай ямааны сүүгээр сүлсэн халуун цайнаас тагшинд хийж шорт хийтэл нэг сорсноо уртаар шүүрс алдаж:

	— Янжин гуай! Та юу гээд орхив оо? Хүү минь гэв үү, энэ өлгийтэйг?

	— Тийм ээ, манай охин Лхамаа ах ламд бараалхаж, адис хүртээлгэнэ гэж гэрээс гарсаар хэд хонолоо. Яаж яваа бол гэхээс сэтгэл зовоод, байж сууж болдоггүй. 

	Тэгээд л би түүнийхээ хойноос очих гэж энэ өглөө чамаас урдхан хүрч ирээд байж байна. 

	Дамиран гуай хөмсөг атируулан, хөмхий зууж, бурхан шиг дүнсийн сууснаа:

	Би ерөөс очих ирэх замдаа хүн хартай дайралдсангүй. Баялайгаа авах гэж хөтөлгөө морьтой хүрээ орж яваад, замаасаа буцах хэрэг гарлаа л даа. 

	Оорцогийн хөтөл давуут байдаг их хүрдний хөндөл дээр энэ өлгийтэй нялх амьтан чарлаж байлаа. Үзсээр харсаар байж өнгөрөөд явчих зориг над байсангүй. 

	Хоёр талийгаачийн минь нэг нь ч гэсэн эргэж ирээ юм болов уу гэж амны билиг бодоод, тэвэрч ирэв шүү дээ гэв. 

	Энэ үгийг анхааран сонссон Янжин авгайн царайд баяр гуниг хоёр хослон үзэгдэж:

	— Ээ тийм үү. Охин минь сэтгэл санаагаар хорлогдож орхив уу даа, бурхан минь!

	Ах ламын шоогоор зам мөрөө хөтлүүлж яваа амьтан шүү дээ. Ноднин зун хөл хүндэрснээ мэдээд ах ламд айлтгахаасаа зовсон ч юм уу, зориуд тэгэх гэсэн ч юм уу, бүү мэд, хүрээ хөдөө хоёр нь мэдэгдэхээ байсан нэг ламархуу залуугаас сайн таньдгийн хувьд асууж л дээ. Гэтэл цаадах нь «нэрийн хор, нүүрийн хир болж мэднэ» гэж бодоод ч тэр үү, ер нь өөртэй нь ч барилдлагатай магадгүй гэж болгоомжилсон ч юм уу:

	«Ай хай, наад хүүхэд чинь чамд хань болохгүй, гай болно. Энэ чинь хэнийх ч биш байна. Чи мэндлэнгүүт нь алс аяны хүнд өгч явуул! Эсвэл хүрээ хийд бараадуулж, хүрдэн дээр тавиад, буян үйлдэгчдийн зам мөр дээр орхи!» гэсэн юм гэдэг. 

	Муу охин минь наддаа байн байн л тэгж хэлээд, уйлагнаж байдаг сан. Тэр минь «Ах ламд бараалхана» гэж намайгаа хуурсан юм байна шүү Дамиран минь!

	Чи буянтны мөр дээр орхигдсон хүүхдийн аврагч нь болжээ. Манай Лхамаа та хоёрыг нэгтэйгээс лав харсан байж таарна. Хэдийд ч юм бэ, тэр минь улаан зам дээр байдаг танайхаар дайраад ирэх байлгүй. 

	Болчимгүй амьтан юм шүү дээ Лхамаа минь. Одоо дөнгөж арван зургаан настай юм даг гээд л Янжин авгай дотор нь уужирсандаа ч тэр үү, сүүлдээ бүр инээд алдаж байгаад л ярьж гардаг юм байна. 

	Түүнийг даган баяссан Дамиран гуай жаргал эдэлж байгаа мэт халуун цайны илчинд бурзайсан хөлсөө арчин сууна. Тэгснээ:

	— Энэ хүүхэд бүстэй юү, бүсгүй юү? гэж Янжин авгайгаас асуув. Янжин авгай:

	— Бүсгүй хүүхэд байгаа юм гэжээ. 

	— За тэгвэл Сэндэм гэж нэрлэе. Харин хэнийх гэхэв?

	Янжин авгай хоймрын авдар дээрх бурхан тийш харснаа:

	«Хөөрхий Дамиран, муу хүүгийн минь алтан амийг аварч, алган дээрээ өргөж ирсэн буянтан хүн шүү дээ. Тэгэхлээр Дамирангийн Сэндэм гэж таарах нь уу?» гэж наана цаана нь гарган бодож, нэгэн хэсэг чив чимээгүй суужээ. 

	Гэтэл Дамиран гуай: 

	— Дараа болъё, тэгэх үү? гэв. 

	Янжин авгай Лхамаагийнхаа замыг тосож тэднийд хэд хонох, охиныхоо нялх хүүхдийг хэсэг зуур ч бол асрах болов. 

	Ер нь ч түүнд явмааргүй санагдсан байж ч болох л доо. Тэгээд ч тэр үү, Дамиран машид баярлаж, түүний нүдэнд харагдсан бүхэн аятай сайхан, өнгөтэй өөдтэй болоод иржээ. 

	Борц чанаж бор шөл хийж, аргалын үнс халуун нурамд хавтгайлсан гурил булж бин болгож, жижиг модон тавгаа ааруул хуруудханаар дүүргэв. 

	Бурханыхаа тахилыг сэргээж, бас зул бадраажээ. 

	Янжин авгай Сэндэмийнхээ өлгийг задлан хуурайлж, ямааны сүүгээр божийтол угжив. 

	За ингээд Дамиран гуай гадаа гарч л дээ. Эхлээд тэрэгний дэргэд зогсож буй морь, гүү хоёр нь харагдсанд Дамиран гуай өмнө нь очоод:

	 

	«Баруун хөндийгөөр

	Бараантан байдаг

	Хулан хоёр чихтэй

	Хумбан дөрвөн туурайтай 

	Хөөхөд ороо

	Хөтлөхөд сайвар

	Унахад номхон

	Уралдахад хурдан

	Дөрвөлжин ташаагаа

	Дүүрэн жороолдог

	Дөрвөн туурай нь

	Яралзан харагддаг

	Дөмөн сайн адууны минь

	Буян хишиг дэлгэртүгэй!

	Хатирч хүрэхгүй бэлчээртээ

	Харваж хүрэхгүй зэлэндээ

	Зуун унаганы

	Зуузай нийлүүлж

	Мятаршгүй

	Мянга хүргэх болтугай!»

	 

	гэж ерөөв. 

	Тэгээд урд налууд бэлчин (хэнийх нь юуны хамаа вэ) байгаа үхрийг хараад тэдэн дотор манай хусран хүрэгч үнээ минь байгаа» гэж бодон тэр зүг ширтэж амандаа:

	 

	Урд хөндийгөөр

	Улааран байдаг

	Урт сайхан эвэртэй

	Уянга сайхан дуутай

	Ухаа хочдон үхрийн минь

	Сүү шим нь их

	Сүр хүч нь сайн

	Буян хишиг нь дэлгэртүгэй!

	Сайхан хангайн уулыг

	Сарлагаараа дүүргэж

	Үелж ургасан дэрсийг

	Үхрээрээ дүүргэж

	Үелүүлж шаасан гадсыг

	Тугалаараа дүүргэж

	Бууралтгүй

	Бум хүрэх болтугай!

	 

	гэж сэм ерөөгөөд, гэрийн зүг харвал нь цэнхэр ишигтэй хөх ямаа нь эрхлэх гэсэн мэт эгцлэн айсуй ирж харагдаж л дээ. 

	Дамиран гуай урд нь очиж, явган суугаад, ууц нурууг нь илэн байж:

	 

	«Хангай говьд

	Хосолмол нутагтай

	Хонин сүргийн хамт

	Холын замд бэлчээртэй

	Ямагт дагуулах ааштай

	Янгир сайхан дуутай

	Хадаар явахад цуцахгүй

	Халтирч унахыг мэдэхгүй

	Сэргэх тургих чимээтэй

	Сэлмэн дэрвэгэр эвэртэй

	Цэцгэн цоохор зүстэй

	Цэвэр цэмцэн ноолууртай

	Үржил сайтай ямааны минь

	Буян хишиг нь дэлгэртүгэй!

	Яргуйтай газрыг

	Ямаагаараа дүүргэж

	Эгнүүлсэн хөгнийг

	Ишгээрээ дүүргэх болтугай!»

	 

	гэж түүнд ерөөж хэлээд, хурганы бэлчээр рүү босон харж «тэдэн дотор миний муу өнчин халздай лав яваа шүү дээ» гэж бодон аргалын араг дээр сандайлан сууж, амандаа шивнэн

	 

	«Зүүн хөндийгөөр

	Зүсрэн байдаг

	Төө эвэртэй

	Төгрөг сүүлтэй

	Даргай эвэртэй

	 Далбан чихтэй

	Халби сүүлтэй

	Хавтгай ууцтай

	Хунгийн дуутай

	Дунгийн зүстэй

	Баян сүрэг хонины минь

	Буян хишиг дэлгэртүгэй!

	Хонхор хотгорыг

	Хониороо дүүргэж

	Хот гэрийг

	Хургаараа дүүргэж

	Сааралтгүй

	Сая хүрэх болтугай!»

	 

	гэж ерөөв гэнэ. 

	Дамиран гуай ийнхүү халгилан байгаа баярын сэтгэлээ дундруулж аваад, гэрээ ажин харвал нар сар мандмаар онгорхой цоорхойгүй юм шиг хот орчноо ажин харвал навч цэцэг ургаж боломгүй олон малын турь болсон шиг түүнд санагдсан ажээ. 

	Гэтэл гэрээс Янжин авгайн дуу гарч:

	— Дамираан орж ирж, ууж идэж, амарч үз. Хүү сайхан нойрслоо! гэх сонсогдов. Дамиран гуай: «Хүү сайхан нойрслоо» гэнээ! гэж нүдэндээ нулимс мэлмэрүүлэн тод дуулдахаар хэлээд, ширмэл эсгий үүдээ чиглэн тэвхэг тэвхэг алхлах нь түүний баярласан сэтгэл хөлд нь хүртэл мэдээ өгчээ гэмээр ажгуу. 

	 


VI

	 

	Үдшийн харуй бүрийгээс шөнө дунд болтол Баялайгийн өвдөг дээр толгой тавин Сүмбэрэйгийн өөрийн ухаангүй байсан тэр үеэр хүрдэн дээрх хүүхдээ хүний гар дээр очихыг мадаггүй сайн харж, чээж дотроо буяны ерөөл хэлж ханцуй дотроо залбирч сэтгэлд хоргодсонгүй гашуун нулимсаараа гадагшлуулсан Лхамаа охин Оорцогийн хөтлийн урд үзүүрт тушиж орхисон морь руугаа очих болжээ. 

	Хөөрхий тэр хөлөөр хөглөрсөн хог дундуур туучиж, бүдэрч, босож явсаар уг тэмдэгт газраа ирсэн нь юу ч алга байж л дээ. 

	«Тэнгэр бүрхгийг ч хэлэх үү, тас харанхуйг ч хэлэх үү. Одоо яана даа! Хүн барихаас ч буцахгүй зоолсон нохдод уруулчихгүй юм сан. Хүрээнд чинь бас «Хүн чоно» гэж байдаг гэсэн. Тэр нь тааралдвал яана аа байз?

	Тэр бүхнээс биеэ хамгаалах ямар арга мэх байж болох вэ?... Аа ингэдэг хэрэг. Дээлээ амаараа гартал хөөргөөд, үс гэзгээ сэгсийлгээд, зам хөрөөдөж хар гүйхээрээ явъя. 

	Хэн ч, юу ч харсан, намайг хүн гэхгүй, харин алмас, шуламс гэнэ биз. Хэрэв тэгж бодвол надад ойртож ирэх юмгүй болно байх. 

	«Морьгүй хүн мохдог гэж ямар мэргэн хүн хэлээ вэ! Ойроор нь хүрээ бараадахаас өөр замгүй. «Замын чавганцынд» очилтой нь биш. Алга тосоход нь юугаа тавих вэ. Ах ламындаа очихоос... өөр хэнийдээ ч гэх вэ дээ» гэж бодон цөхрөнгөө барсан Лхамаа эцэст нь ингэж шийдээд, газар тэмтрэн байж банз модны цуудас олж тулаад, санаж бодсон зүг үрүүгээ сажлав. 

	Лхамаагийн замд аз болоход элдэв бусын юм тохиолдож, ээрч хоргоосонгүй билээ. Тэр охин яван явсаар ах ламынхаа өндөр шивээ хашааны их дааман хаалган дээр хүрч иржээ. 

	Үүр тэмдгэрч байх тул ойрын бараа танигдахаар болжээ. Гэвч зүрх нь улам хүчтэй дэлссээр байлаа. Түүнийхээ эрчид ч юм уу, их хаалгыг нь том гуулин цагариг бариулаар нь балбаж гарав. 

	Хашаа, гэрийн аль алинаас чимээ огт алга. Балбаад л байж, балбаад л байж. Удаж удаж, ах ламын гэрийн үүд онгойв бололтой. 

	Гарч ирсэн хүний хоолой засахыг сонсвол аргагүй танил дуу байж. Тэр хүн:

	— Та хоёр яах гэж хаалга түжгэнүүлээд байгаа юм бэ? Тонилцгоо, цаашаа! Нүдэнд үл үзэгдэх, чихэнд үл сонсогдох... толгой хандсан зүг рүүгээ арил!

	Босоо ороолонд босго алхах орон үл заяана. Ариун биеийг олсон хүн бүхэн та хоёрыг жигшин үзнэ! Эс зайлбал та хоёрыг жинсрэгдэнэ (шатаана)! гэж ухаан санаанд багтахын аргагүй, муу муугийн дээд муу үг айлдаад эргэдэг байна шүү?

	Лхамаа сандарч:

	— Ах ламтан гуай! Та юу гэв ээ? Би... Би Лхамаа дүү чинь байна! гэж тэр хүнийг гэртээ орохоос нь өмнө хэлж амжих гэсэндээ болоод хашхирч орхив. 

	Яринпил гавж энэ эм дууг сонсоод, машид сэжиглэн:

	«Ээ бүү үзэгд! Бурхан өршөөг! Өнөөх нүгэлт хоёр чинь «ийм» болж хувирсан нь энэ үү? Би хаашаа зайлдаг билээ?! Арга бодохын зав алга боллоо» гэж санан, хөл нь туйвж, нүд нь эрээлжлэн, толгой нь ангалзаж, гэрийнхээ үүдийг цохоороо дэлсэн унажээ. 

	Энэ аймшигт байдлыг хаалганы завсраар харсан Лхамаа шалавхан босон харайж, хашаа давж орохоор авирав. 

	Хоёр том гутал нь гудамд палис палисхийн унав. Саарьтсан жижиг хөл нь өчүүхэн ч гэсэн тээглэх юмыг тэмтрэн олж, өөд ахиулсаар байлаа. Тэгж, тэгж арай ядан хашаа дээгүүр сэгсгэр толгойгоо цухуйлган, аль болох аятай дуугаар:

	— Ах аа! Ах ламтан минь ээ! Би дүү чинь байна аа, бүсгүй дүү Лхамаа чинь байна аа!!

	Ухаан санаа нь орж гарч байгаа Яринпил гавж «Ээн... » гэснээ хашааны толгой өөд ширтэв. Нүдэнд нь тэдний өөрсдийнх нь төсөөлөн боддог, тэгж хүнд итгүүлдэг сэгсийсэн үстэй, унжралдсан хөх дэлэнтэй «эмгэн шуламс» гэгч биеэрээ үзэгдэх шиг болжээ. 

	Нүдээр үзээгүй боловч яс махандаа шингэтэл итгэж явсан Яринпил «Шуламсын хорлол»-д өртөн, түдэж байсан газраа мөлхөө чигээрээ хөдлөхгүй болчхов. 

	«Аюул нөмрөөгүй газар гэж үгүй болж орхив уу?! Амар төвшин авралын орон хаа билээ? Суу хүчин төгс лам багш нар хүртэл өвдөг шороодож байхыг бодоход ухаан санааны богино жолоотой эм хүн... яг надад хөтлөх зам, хань болох хүн, үр хүүхэд юун заяах билээ дээ» гэж зориг мохсон Лхамаа хоёр муу гутлаа углаж аваад явах гэтэл хүнд юм чирч одсон бололтой хүний шинэхэн бөгөөд гүн тод мөр гудамжийн нунтаг шороон дээр палийтал гарч үлдсэнийг үзээд зогтусан ухрав. 

	Тэр мөрийг дагасхийж явлаа. Хатуу газар уул мөр үл ялгагдан тасраад, нэг хэсэг яваад л ил тод гарч ирээд байж л дээ. 

	Тэг тэгсээр Оорцогийн хөтөл давдаг тэргэн замтай тэрхүү сонин мөр нийлээд, усанд хаясан чулуу шиг замхарсан байв. 

	 Лхамаа хөтлийн бэл хүрлээ. Гэгээ сайн орсон тул «тушиж орхисон морь минь холдоогүй, нэгтээ нь л байгаа байх» гэж бодоод, өндөр дээрээ сэргэн тойрныг саравчлан харав. 

	Харин түүний хаваржаа нутгийг чиглэн оддог замын нэг үзүүр буюу Болорт уулын хөх хөвчийн хаяанд морьтой хүн явах үзэгджээ. Сайн ажсан хүнд бол морь нь жижиг, хүн нь маш том харагдана ажээ. 

	Нар ургаж, газар дэлхийн өнгө ялгараад хүйтэн горхины ус өргөн Сэлэнгэ мөрнөөс дутуугүй шуугина. 

	Өглөө эрт чих сонор байдаг билээ. Том жижиг зүйл зүйлийн шувуудын жиргээ хүртэл дор дороо өөр мөртөө болохыг чагнаад л мэдэж болом тийм сэлгүүхэн байсан болохоор Лхамаагийн дотор онгойж, нүүр гараа угааж, үс гэзгээ шулуутгаж янз болгоод, цааш алхалж гарав. 

	 

	* * *

	 

	Баялай хөл дээрээ тэнцэхтэй үгүйтэй салганаж яваа Сүмбэрэйгийн аяыг дагуулан байсхийгээд л түүнийг түшиж зогсоно. Тэгснээ л хэд алхана. Ингэсээр яваад хүрээний захад гартал урдаас нь үзээж ийн сэжиг төрмөөр сэгсийж саглайсан үс толгойтой бололтой, сарвагар бараан дүрс айсуй ирж үзэгдэв. 

	Түүнийг олж үзэх сөхөө Сүмбэрэйд байсангүй ажээ. Харин шүтэх сүсэглэх сэтгэлдээ дийлдсэн Баялай тэрхүү таяг тулсан ер бусын муухай сүг дүрсийн барааг нь харангуутаа сэжиглэж, үг дуу ч гаргасангүй зам буруулжээ. 

	Нөгөө сэгсгэр нь тахир таягаараа газар тогшин, огт цочсон шинжгүй чив чигээрээ хүрээ рүү яваад өглөө. 

	Сүмбэрэйгийн дотор онгойжээ. Баялай тэр хоёр хажуу өөд өвдгөө тулан бөхийж, нэлээд түүртэн авирсаар Оорцогийн хөтөл дээр гарч ирэв. 

	Үүр тэмдгэрч ойрын бараа харагдахаар болжээ. Гэтэл морь тургилах чимээ, тэгснээ амгай харжигнах чимээ хаа нэгтээ холгүй ойрхон сонсогдов. 

	Мань хоёр Оорцогийн хөтлийн цаад руу зэрэг өндөсхийж өнгийн харвал, доод бэлд нь эмээл хазаартай морь идэшлэж байжээ. 

	— Ээ юу гэгчийн сайн юм бэ? Хөл дүүжлэх унаа... гэтэл Баялай:

	— Хүүш, чимээгээ аяд! Бид хоёрын замд тааралдсан сэгсгэр «чөтгөр»-ийн хөл дүүжилсэн морь байвал яана? Хорлол болно шүү дээ! гэж бүр нэг аминчлан ятгах байдлаар өгүүлэв. Тэгэхэд нь Сүмбэрэй:

	 — Юуны чинь чөтгөр мөтгөр. Энэ үнэхээр чөтгөрийн морь байгаад түүнийг нь бид хоёр барьж унаж чадсан бол харин гайхамшигтай бус уу?

	Сүмбэрэй, Баялай хоёр ийнхүү ярилцсаар морины дэргэд ирлээ. Энэ завсар Баялай:

	«Миний сэтгэлд «Нээрээ ч үүний чинь унаад явъя уу» гэж бодогдоод эхэлдэг чинь юу билээ? Хорлогдож байх шиг байна. Босоо ороолонг түшиж явж, халдааж орхив уу даа?! За байз, яаж энэ муу Сүмбэрэйгээс ангижиръя даа?» гэж бодон уруулаа чичрүүлж харагдав. 

	Ийм жигтэйхэн санааг нь мэдсэн ч юм шиг, Сүмбэрэй түүнд:

	— Юугаа хийгээд зогсоод байгаа юм бэ? Сундалдаад явъя. Чи энд үлдээд ч нэмэргүй. Бушуул бушуул! гэж зандран хэлэхэд Баялай айсандаа давхийн цочиж, морины тушааг авч мордлоо. Сүмбэрэй сундалж: 

	— За жолоо цулбуураа олигтойхон бариад яв! Тэр Болорт уулын хөх хөвчийг харж байгаа биз дээ? Түүнийг чиглээд... гэдэг юм байна. 

	Тэр морины зүс нь халиун, явдал хатуу. Үгүй бол алхална, эс бол шогшино. Тэгэхдээ бүр элэг, бөөр доргитол шогшино гээч. 

	Эмээл дээрх Баялайд бол шогшуулмаар, сундалж яваа Сүмбэрэйд бол алхлуулмаар тул алхаа, шогшоо хоёрыг нь хослуулан явжээ. 

	Баялай, Сүмбэрэй хоёр, мориныхоо зөөгөөр нэг алхлуулж, нэг шогшуулж, салхины аясыг дагасан хамхуул маягтай явсаар хөвчийн сэжүүрт хүрч буув. 

	Тэнд буусан хойноо Сүмбэрэй унаж ирсэн халиун морийг сая үзэх мэт ажиж, ажиж:

	— Хөөе, Баялай! Энэ чинь миний зүс үзсэн морь байх чинь вэ. Чухам хэнийх вэ? гэхэд Баялай:

	— Мэдэхгүй. Би л лав харж үзээгүй морь байна гэжээ. Тэгснээ:

	«Чөтгөрийн унааг манай нутгийн болгож танимгайрхдаг нь ч юу билээ. Хэрэг бишдэж байх шиг байна даа» гэхчлэнгийн юм бодож өвс зуун өөдөө харан хэвтэв. 

	Сүмбэрэй түүний дүнсгэр байдалд гутсангүй. 

	— Үгүй, яриан байхгүй манай нутгийнхны адуунд харагдсан морь байна. Энд нь орхичихъё. 

	Бид хоёр ямар хулгайч биш. Тийм болохоор үүнийг тэр гүвээн дээр гаргаад тушиж орхиё. Авах эзэн нь алсаас хараад ирэг! Май, хөтөлж аваачаад тушиж тавь! Нэг хэсэгтээ байж байг. Эзэн хүн нь эс ирвэл чөдөртэй нь чонын хоол болголтой нь биш, эргэж ирээд авамз. Хаашаа ч явсан түүнээс хараа салгахгүй юм шүү гээд баруун гар талд харагдах гүвээ рүү заав. 

	Баялай хөдөлж ядаад тун дургүй босов. «Алсаас харсан тэр чөтгөр ирж унаад бид хоёрыг сүйд хийчихгүй байгаа даа» гэсэн зэвүүн санаа хойд хормойноос нь чангаасан юм шиг мань Баялай нуруу үүрэн хүрээний зүг гөлрөн зогсов. 

	Сүмбэрэйгийн сэтгэлд ийм байдал таарсангүй бололтой:

	— Чи өөрөө өөртэйгөө юу зөвлөөд байгаа юм бэ? Модон хөшөө оргисоор байтал нар явчихна байна шүү. Яринпил гавжийн суран жирэм, улаан торлогийн дайтай юм надад олдох байх шүү! Амтыг нь мартаад удаж байгаа бол!... гэтэл Баялай шууд очиж морио хөтлөн гүвээн дээр аваачаад тушиж орхив. 

	Түүнийг туурай шиг нударгаа далбагануулан наашаа ирэх зуур нь:

	«Ёстой өрөвдөлтэй болсон амьтсын нэг чухам энэ Баялай мөн шүү. Үүнд хэлж ярьж, сургаж ятгаж байх зав хаа байх вэ. Хатуухан гараар харилцахаас өөр замгүй. Тэгж л байж, хань түшиг болгож авъя. Эс тэгвэл би гон бие болж, хатуу ширүүн явдал дунд үрэгдэнэ. Үүний сүсэг бишрэлтэй нь над их хэрэг болно» гэж өвөрмөц сонин ухаан зарж, арга бодсондоо ч тэр үү, Баялайгийн өөдөөс тосон очиж, маш баясгалант царай гарган:

	— За чи сайн байна. Энэ мэтээр үгэнд минь ороод байвал «босоо ороолон» би чамайг өршөөхөөр барах гүй тэтгэнэ гэж мэд!

	Эс тэгвэл... чи мэднэ шүү дээ бурхан шашинд сүжиг ихтэй хүн алдас алдвал юу болдог билээ!

	Баялай энэ үгийг сонсоод: «Үнэндээ энэ бид хоёр усны дусал шиг адилхан болж явчхав уу? Одоо Эрдэнэ вангийн хүрээн дээр «Яринпил гавжийн шавь Сүмбэрэйд босоо ороолон шүглэж, Баялайг хоморгодоо аваад арилсан» гэдэг цуу үг тарж, тэр муу үг «модон улаа»-гаар хөдөө гарчихсан байх. 

	Хүрээнд очъё, гэтэл золигт гаргана. Хөдөө гаръя, хүн толгойтой бүхэн дүрвэн зайлж, мал нохой хүртэл дарвиж дайжна... Яах ч арга алга даа» гэж эргэцүүлж бодов. 

	— За хө, хоёулаа модон дундуур дээшээ өгсөнө. Юм олж идье. Юм олж идье гэснээс нэг юм санаанд оров байна. Тэр морины эмээлийн ганзаганд нэг хөх хүүдий уяатай явлуу? Ааруул хурууд ч биш байгаа даа чи гүйж очоод, мөн байвал аваад ир! гэж Сүмбэрэй хэлээд Баялайн нүд рүү харсанд цаадах нь дальдарч шовсхийн босоод, заасан зүгт явав. 

	Удалгүй тэр зангидсан нударгын хирийн хөх хүүдийтэй юмыг модны мөчирт өлгөсөөр их л сэжиглэсэн байдалтай эргэж ирэв. 

	Айдаггүйгээрээ Сүмбэрэй түүний амны уяаг тайлан задлахад дотроос нь гүзээний булангийн чинээ цагаан тос гарч ирдэг юм байна. Баялайн хорхой хүрч, арааны нь шүлс шүүрэвч тэвчин сууна. 

	Сүмбэрэй улам цаашлуулах гэсэн мэт их ихээр ангайж, том томоор үмхэлнэ. 

	Нүдний булангаар байн байн хяламхийж суусан Баялай: «Ээ хөөрхий чааваас даа. Энэ маань ингээд нэгмөсөн хорлогдож дуусдаг байна шүү!» хэмээн үнэн голоосоо өрөвдөн бодож түүнийгээ Сүмбэрэйдээ хэлмээр санагджээ. 

	Гэвч чухам цаг дээрээ болохоор хэл нь гацчихаад байсан биз. Гэтэл Сүмбэрэй:

	— Баялай! Чиний хувийг үлдээж орхиё. Чи нэг цагт заавал идэж уух болно. Мэдэж ядаад байх юу байх вэ, сэжиглэж л байгаа биз. 

	Ийм үед улаан хоолой тэжээх хялбаргүй гэж мэд. Үнэг гүйцдэгийн даваанд тулахлаараа хүн чинь үргээлгийн хүнээс зугтан харайлгах амьтныг отон тосож байгаад өөр хэнийх ч биш улаан гараараа шүүрэн авч, тонгорон савуутаа хавчийтал нь өвдөглөөд хоолойг нь шүдээрээ тасалж, цусыг нь сордог гэсэн шүү. Юуны чинь нүгэл мүгэл санахтай мантай... гэжээ. 

	Баялай нь чихгүй толгой оргиод суугаад л санаа алдаад л байжээ. 

	— Сав хоосон буцаадаггүй ёстой доо. Энэ хүүдийний ёроолд юугаа хийдэг байна даа? Баялай чи сонсож байна уу? гэсэн Сүмбэрэйгийн асуултад:

	— Надад л юу ч алга гэж товч хариу хэлээд, Баялайгийн нусаа татах нь нэгэн бодлын өрөвдөлтэй тул бугуйндаа эрхээж хийсэн самрын яс хэлхсэн юм шиг хөөрхөн эрихээ авч нэг үлээгээд, нөгөө хүүдийний ёроолд шажигнуулан хийж амыг нь боожээ. 

	Баялайгийн нүд орой дээрээ гарах шахан дүрлийж, Сүмбэрэйг чин үнэнээсээ сэжиглэн хялайгаад, хэлэх муу үг нь толгойд нь орж ирэхгүй байгаа мэт уруул нь хий л заналтай нь аргагүй жимэлзэн, хацар нь үе үе татвалзаж байв. 

	Ингэж тэгсээр байтал нь бага үд болчихжээ. Алжаасан бие нь амсхийж, агаарын сайханд сэрүүцсэн тул Сүмбэрэй:

	— Баялай, хоёулаа тэр гүвээн дээрх морин дээр очиж, энэ хүүдийг ганзаганд нь уяж орхиод, нэг тийшээ хань, ханиндаа явахыг бодъё! гэлээ. 

	Сүмбэрэй түрүүлж, Баялай дагаж, хотгороос гаран гүвээний хөнтрүү биш хажуу өөд өгсөв. Тушаатай моринд ч хүрлээ. 

	Баялайн лав дургүйцнэ гэдгийг мэдсэн Сүмбэрэй хөөрхөн эрихтэй хүүдийгээ эмээлийнх нь баруун гар талын ганзаганд бөх уянгаа, хүрээний тийш хараа тавивал тэртээ тэнд хөндөлсөн харагдах Оорцогийн хөтлийн наад хөндий рүү уруудаж орсон замаар ганц хүн явган сажилж явна уу даа гэлтэй сүүмгэр бараа үзэгджээ. 

	Сүмбэрэй түүнээс хараагаа салгалгүйгээр:

	— Баялай, чи түүнийг хараач! Алсаас нэг хүн ирж явна уу даа? гээд эргээд хартал нөгөө нөхөр нь ойн хаяа руу харайлгаж явдаг байгаа. 

	Яагаад гэвэл Баялай Сүмбэрэйгээс урьтаж тэр хүний бололтой барааг олж үзээд, урд шөнийн замд тааралдсан нөгөөх сэгсгэр «бүү үзэгд» юм санаанд нь орсон тул тийнхүү ухаан сэхээгүй зугтаж яваа нь тэр юмсанжээ. 

	Хойноос нь Сүмбэрэй гүйсэн боловч Баялай алга болж, ногоон далайн загас шиг чимээ анир тасрав. Уг нь ч тэр нөхөр нэг их ч холдолгүй, баарцаглаж ургасан бут ширэнгэн дунд ороод нуугдаж орхиж л дээ. 

	Баялайн нүдэнд Сүмбэрэй ил боловч Сүмбэрэйд юу ч үл үзэгдэнэ. Сүмбэрэй энэ завсар:

	«Баялайд би давагдашгүй, тайлагдашгүй ид шидтэй болсон гэж (худал хуурмаг боловч) итгүүлдэг байж. Далдыг үздэг гэж хэлдэг байж! Тэгсэн бол тэр яасан ч надтай цуг байж байгаад л нэгийгээ үзье гэж шийдэхээр сүжигтэй банди байгаа юм сан» гэж бодоод тэсгэлгүй гэмшив. Тэгээд ой хөвчийн гүн рүү орж:

	— Баялай! Баялай! Чи наашаа хүрээд ир! Олохгүй янзтай болоод ирвэл уул өөдөө мацаад бай! Төөрсөн хүнд түүнээс илүү мэргэн арга гэж үгүй! мэдэв үү? дуулав уу? гэх зэргээр хашхиран хэлэхэд Болорт уулын мод, хад, сэрвэн, цохио болгон хэдэн арав давтаж «Мэдэв үү! Дуулав уу!» гэдэг үгийг л цааш цааш нь дамжуулахаас биш бусад үгийг нь залгисан мэт сураггүй болгож орхино. 

	Сүмбэрэй хашхирсаар, мацсаар яваад ойн чөлөө, хөвчийн цоорхойд товойж үзэгдэх халзан дээр гарч ирэв. Их цаг өнгөрчээ. Нар жаргаж байна. Харин Баялайн сэм дагаж явааг Сүмбэрэй огт нь анзаарсангүй билээ. 

	Тэр тусмаа түүний «Сүмбэрэйтэй дахиж хэрхэвч нийлэхгүй» гэж чээжиндээ хадагдтал бодож явааг хөөрхий Сүмбэрэй хэрхэн мэдэх билээ дээ. 

	Сүмбэрэй уулын хөвчийн халзан дээрээс тал тал тийш хараа бэлчээж гарав. 

	Гүвээн дээрх эмээлтэй морь ч алга, айсуй байсан хүний бараа ч алга. Ингээд Сүмбэрэй Болорт уулын хөх хөвчийг цоорхой халзан дээр «Бийгээс Би, бэлчихээс бөөс» гэдэг шиг гав ганцаараа шидүүлсэн мэт хад сандайлан хаягджээ. 

	Гэвч түүний сэтгэлд ямар нэгэн сонин гэрэл тусах мэт болж, харц уруул хоёрт нь сайны зүгийн зөн совинг илтгэсэн инээмсэглэл жирвэлзэн байв. 

	Нар ургаж, газар дэлхийн өнгө ялгараад, хүйтэн горхины ус өргөн Сэлэнгэ мөрнөөс дутуугүй шуугьсаар. Энэ бүхэнд Лхамаагийн дотор онгойж, нүүр гараа хүйтэн булгийн усаар угаан нойроо сэргээж, алган дээрх мэт танил болсон замаараа нутгаа чиглэн алхлав. 

	Ах лам Яринпил гавжийнд гай түйтгэр гарчээ гэж гүн итгэсэн түүний сэтгэл санаа цэлмэж өгөхгүй байлаа. 

	«Тэднийх хоёр бандитай байх ёстой. Нэгийг нь Сүмбэрэй, нөгөөг нь Баялай гэдэг биш билүү. Тэр хоёр хоёулаа надаас насаар нэг л дүү байгууштай сан. Тэд нь ингэхэд хааччихдаг байна вэ?

	Баялайг танихын ихээр таньдаг боловч, Сүмбэрэйтэй бол зүснээс цаашгүй танил ч гэх үү дээ... Бүс Дамиран гуайнхаар очилгүй жил тойрчээ. 

	Харин би хүрдэнд өргөсөн хүүгийнхээ, хүний гар дээр очихыг эргэлзээгүй харсан боловч лам багшаас төөргийг нь асууж, мөрий нь хөтлүүлж амжаагүй минь харамсалтай яа» гэх мэтийг бодон, илүүрэн хошуут гутлынхаа өргөн улаар замын тоосыг пургиулан алхалсаар Болорт уулын хормойд тулж ирсэн хойноо гүвээн дээрх эмээлтэй морийг сая сайтар ажиглан харав. 

	Уг нь түүнийг хаа холоос харсан боловч «Аль анчин гөрөөчин, мод түлээчин, хэний морь байгаа байх» гэж олж таах вэ дээ. Нүүр учрах мэт ойртоод ирэхийн цагт бол өөр хэрэг. 

	Лхамаа хэжлүүр дамжин авирсаар хатуу шогшоот халиун мориндоо хүрч очив. Шинжихдээ үсний нь эргүүлгийг хүртэл үлдээсэнгүй хуруугаараа маажлан байж үзэв. 

	Өөрийнх нь муу халиун морь нь дүрээрээ мөн байсан тул тушааг нь авч эмээлийнхээ зүүн ганзаганд эгэлдрээд, гавшгайлан дөрөөлж мордов. 

	Тэгээд Болорт уулын баруун биеэр давсан их замыг чиглэн жолоо залав. Лхамаагийн толгойд бодлын далай давласаар... 

	«Хэн миний морийг замаас барьж, энэ хүртэл унаж ирсэн бэ? Тэр хүнийг олох сон!» гэж бодно. 

	Хар үүрээр хүрээнээс явган гарч, энд арайхийж ирсэн Лхамаа хатуу халиуныхаа нуруун дээр гарсан даруйдаа алжаасан биеийнхээ ядарсныг мэдэрч, нойртоо дийлдэж эхлэв. 

	Халиун морины алхаагаар явбал аяст нь сажиж, холбироод унахаасаа ч сийхгүй болсноо сайн мэдэж, Лхамаа их тэргэн замын тоос бургилуулан таваргаж одов. 

	Гэвч тэр хөвчийн хормой тушаа гарах элдэв дуу чимээг үлдээлгүй сонсож явна. Айсан хүн загасны дууг ч сонсоно гэдэг үнэн биз. 

	Гэтэл хүн хашхирах сонсогджээ. Лхамаа агшин зуурд сэртхийн цочиж, хурмын төдийд чагнавал «Болиоч! Яаж байгаа чинь энэ вэ? Хамт зовлон үзэж, зүдэрч яваа нэгнийгээ ингэх гэж байх уу?... За гайгүй дээ! Чи тэгж л бай!» гэх хорсолтой яриа дуулдаж, тэр улам цаашлан ойн гүн рүү замхарчих шиг болжээ. 

	Лхамаа тэр яриа, чимээг дуулсан ч дуулаагүй юм шиг байя гэсэн боловч айдас ширвээдэс нь хүрч, алаг зүрх нь пэл пэл хийж, дотор нь аягүйрхэх янзтай болоод явчхав. 

	Тэрхүү хэрүүл маягийн үг ярианы эзэд холдоод байгаа боловч дуу нь улам чангараад:

	«Би чиний анд нөхөр... хэвээр явах болно. Элэг зүрх чинь эмзэглэхгүй байгаа бол яваад өг л дөө, гайгүй... Чи надаас зайллаа гээд нүглээс мултрахгүй... » «Сүжиглэвэл эдгэнэ, сэжиглэвэл өвдөнө». Энэ үнэн үг шүү? Давахгүй гэсэн даваагаар гурав давдаг амтай тул хоёулаа дахиад нэг уулзах цаг ирнэ бий вий... ». 

	Салхины доогуур нь өнгөрч яваа хүнд ийм үгс түвэггүй сонсогдох аж. 

	 

	* * *

	 

	Ойн цоорхой дахь хадан дээр зогсож алсыг саравчлан эргэн тойрныг нэгжих мэт ажигласан Сүмбэрэй юу ч олж үзээгүйдээ сэтгэл гонсгорхон болж, мөнхүү товгор чулуун дээрээ сандайлан суув. 

	«Зам нь мухардсан хүн гэж чухам намайг л хэлдэг байх. Надад өөрөөс минь өөр нөхөр алга болжээ. Тав зургаан жил нэг гэрт толгой хоргодож, ижил дасал болсон Баялай хүртэл дүрвээд явчихдаг байна шүү» хэмээн гунин гутарч суутал гэнэт сүр сар хийх чимээ гарснаа түүний араас ямар нэгэн хүн ч юм уу, юу ч юм бэ хоёр нүдийг нь тас дарангаа хажуу тийш мурин руу нь харуулж унагаад, нуруун дээр нь сууж:

	— Нүгэлт муу босоо ороолон чамайг ойн зэрлэг араатны хоол болгож, сөнөөн дарахгүй бол түмэн олны дунд түйтгэр болох нь магад! Сөнөөн дарсан хүн хэдийгээр «аминд хүрсэн» ч гэсэн нүглээ цагаатгаж, буяны мөрөнд эргэж орно. Лам багшийн ном ийм биш гэж үү?

	Хэрэв чамайг зүгээр өнгөрөөвөл миний ариун явдалд бузар орж хорлогдохгүй гэж үү? Ямар ч байсан чамайг тонилгож, сахиусандаа айлтгана! Буян болог! Бурхан өршөөг! гэж хортой нь аргагүй хэлж байна. 

	Сүмбэрэй энэ чухам хэн бэ? гэдгийг дуугаар нь таньсан тул чив чимээгүй «Толгой нь хоосон ч гэсэн гартаа бүлтэй юм гээ!» гэж бодох бөгөөд тэгж их хүч гаргаж эсэргүүцсэн ч үгүй билээ. 

	Баялай Сүмбэрэйгийн хоёр гарыг ард нь зөрүүлэн хүлж орхиод:

	— Бурханд буруу санана гэдэг юу болохыг үзэж эхлэх чинь энэ? гэхэд нь Сүмбэрэй аргагүйн эрхэнд:

	— Болиоч хө, яаж байгаа чинь энэв. Хамт зовлон үзэж, зүдэрч яваа нэгнийгээ ингэх гэж байх уу?... гэжээ. 

	Баялай түүнээс холдсоор байв. Тэр уулын бэл рүү унан тусан эргэв. Сүмбэрэй:

	— За гайгүй дээ, Чи тэгж л бай! гээд л хоцорчээ. 

	Баялайн бараа үзэгдэхгүй, зөвхөн хөвд өвсний шажигнах, навчсын шарчигнах, хуурай мөчрийн тас нясхийх нь л дуулдах төдий. Тэнгэр гэгээтэй боловч гүн ойд юу ч үл үзэгдэнэ. Сүмбэрэй дахиад л:

	— Би чиний анд нөхөр... хэвээр байх болно! гэх зэргээр үнэн үгээ хэлэвч дэргэдүүр нь эгнэн сүндэрлэх аварга мод, түүний орой дээгүүр нүүдэллэх үүлс энэ бүхэн цөм Сүмбэрэйгийн сэтгэл санааг улам л харанхуй, давчуу болгохоос цаашгүй дүлий мэт дүнсийнэ. 

	 

	* * *

	 

	Хатуу халиун морины зөөлөн явдал нь тавраа билээ. 

	Лхамаа халиун мориороо таваргаж гарлаа. Бас ч эр хүний намба үзүүлэх гэсэн ч юм уу, зохиомол бүдүүн хоолойгоор богино дуу аялж явна. Тэр бас хээрийн амьтан (чоно) бүүрлэн дайр ч магадгүй гэж бодоод, хааяа нэг томоор хоолой засаж, исгэрч явжээ. 

	Явах замыг хүн нь биш морь нь зааж байна уу гэлтэй. Лхамаагийн атган дахь жолоог морь нь эзэн хүний дургүй зүг рүү жишрүүлж, үе үе пархийтэл тургилан сочоож байв. 

	Хүн байтугай, адууны нойр цохих үеэр Лхамаа гэрийнхээ гадаа ирж мориныхоо эмээлийг аван, тохмоор нь нурууны хөлсийг сэвээд, гэрийн хаяанд байх муна, гадас, дээсэн аргамж сэлтээ бэдрэн байж олж аваад баруухан тийшээ явжээ. 

	Эргэж ирээд, эмээлээ зүүн гар дээрээ тохон, баруун гараараа эсгий үүдээ сөхөн тотгон дээрээ тогтоов. 

	Тэгээд самбар үүднийхээ оньсыг тайлан, гэртээ оронгуутаа:

	— Ээжээ, гэрэл бариарай! Би ирлээ! гэж аядуу зөөлөн дуугаар хэлэв. 

	Хариуд нь дуу чимээ огт алга тул «Манай ээж маш сэргэг хүн сэн. Ядарч туйлдаа юм болов уу, яасан бөх нойрсоо юм бол? гэж гайхаж дахин:

	— Ээж ээ, би хүүгээ «хүрээнд суулгаад» ирлээ. Та гэрэл бариарай! гэж арай чангахан хэлэв. 

	Бас л хариу алга тул зүүн талын намхан модон ор руу очиж илж үзвэл, тэнд хүн байгаа янз алга аа. 

	«Ээж минь хаачив. Хэн түүнийг мэдэх вэ? Ба баяныхаар ч... Үгүй ер нь, айл хэсэлтэй нь биш дээ. Аягүй бол өнөө хүрээ, хөдөө хоёр нь мэдэгдэхээ байсан Барилдий нь ч байгаа юм билүү. Яасан аймаар юм бэ!» гэж хоромхон зуурд бодлын мухарт хүрээд яах, юу хийхээ олохоо болив. 

	Тэгснээ биеэ барьж чадахгүйд хүрсэн бололтой. 

	— Ээж ээ! гэж өөрийн ухаангүй юм шиг орь дуу тавин орилов. 

	Ба баяны хоточ халтар өөрийнх нь Аслан хоёр аванхайлан хуцах сонсогдоно. Лхамаагийн ухаан санаа балартаж хэсэгхэн зуурд дэн дун болжээ. 

	Зүүн орон дээр бүхлээрээ хэвтээ Лхамаад тус болох хүн хэн байх билээ. Түүнд ганцхан үүрийн гэгээ л хэрэгтэй. Үнэн зүрхний хайрт ээж нь л хэрэгтэй!

	«Газар сайгүй зовлон. Зовлон дээр зовлон! Над шиг ийм сүлд нь зайлсан амьтан гэж энэ ертөнцөд байдаг болов уу?!.... Ах ламынд бас гай нүүрлэсэн байсан. Баялай... нөгөө нь хэн билээ?... Сүмбэрэй хоёр бас гайтсан байх аа даа» гэх зэргээр баахан бодолд төөрснөө:

	«Ээж минь хаа байна, хэн түүнийг мэдэх вэ? Бурхан минь надад айлдан соёрх!» гэж мөн л муухай дуугаар хашхиран хэлээд, хоймор өөд мөлхсөнөө авдарт духаараа мөргөөд авч. 

	Тэгэхэд нь түүний дээрх бурхны тахилын цөгц доргин харшиж, жин жун гэдэг юм байна. Түүнийг сонсоод: «Манай бурхан ид шидээр хариу соёрхов» гэсэн мэт Лхамаа шуудхан өндийж, буцан мөлхөв. 

	Хоточ халтар, Аслан хоёрын улинтан хуцах чимээ хүн малын аль алиныг сочоов бололтой. Тэр ч байтугай гэрийн хаяагаар нь хүн явах шиг болжээ. 

	Үүдэн дээр нь хүрээд ирэх шиг санагдахад Лхамаа ээжийгээ байна гэж баярлан босож: «Ээж ээ! Та хаачаа вэ?» гэсээр самбар үүдний оньсыг сугалан гармагцаа нэгэн үл мэдэгдэх эр хүний хүчирхэг гарт хавчийтлаа тэврүүлчихжээ. 

	Дуу гаръя гэтэл хоолой нь бөглөрч орхисон юм шиг болсон хөөрхий Лхамаа дэмий л:

	— Та хэн бэ? Тавиач намайг! гэж учирлан гуйх гэтэл:

	— Бүү хашхир! Амьтны шившиг болно! гэж тас тэвэрсэн хүний хэлэхэд Лхамаа «Аа, энэ чинь Барилдий байна. Хүрээнд байх ёстой сон. Хэдий завдаа хөдөөлчихдөг байн вэ» гэж бодоод:

	— Тавь л даа, чи намайг! Гэрт орж гэрэл асаагаад орхи! гэхэд

	— Чамайг айж ичсэндээ болоод харанхуй шөнөөр дүрвэх байх гэж санаад барьж авсан юм гэж тэр их дотносог өгүүлэв. 

	Лхамаа эзгүй гэрт биеэ хамгаалах санаатай, түүний ярьсан зүйлд ая дагуулан хариу өгч байлаа. 

	— Болж дээ болж, Лхамаа минь. Ээж чинь бас чиний хойноос хүрээ орохоор явсан гэнээ. Хаахнуур зөрчихөө юм бол доо. Ба ах л (Банди баян буюу Ба баян) хэлсэн юм шүү дээ. За чи тэгээд хүүгээ хүнд өргүүлчхээд ирэв үү?

	— Ээжийн сураг гарч байгаа нь бас яамай даа. Харин миний муу хүүг өргөж авах хүн олдохгүй юм байна. Нүгэл нь нэт их юм байлгүй дээ. Өөрийн чинь «айлдсанаар» л болголоо. 

	Барилдийд энэ үг тийм ч эерэг зөөлөн сонсогдсонгүй юм болов уу:

	— Би чинь юу гэж хэллээ дээ байз? гэв. 

	Өөхөн дэнгийн туниа муутай дөл хаяа хатавчаар нэвтрэх салхины аясаар тал тал тийшээ намс намс гэнэ. Түүний тийнхүү «амь алдах» шахсан сүүмэлзээг нулимстай нүдээр ширтэн байж Лхамаа:

	— Айлдлаа мартдаг лам гэж бас байдаг аа даа, та минь! гэснээ:

	— «Ай хай, наад хүүхэд чинь чамд хань болохгүй, гай болно. Энэ чинь хэнийх ч биш байна. Чи мэндлэнгүүт нь алс аяны хүнд өгч явуул! Эсвэл хүрээ хийд бараадуулж, хүрдэн дээр тавиад, буян үйлдэгчдийн зам мөр дээр орхи!» гэж номлоо биз дээ?

	Нарийн яривал тэр чинь чинийх л байсан юм шүү. Өөр хэнийх ч биш. Бурхан тэнгэр харж байна!

	Таалалд чинь таарч санаа чинь ханаж байна уу? Зэрлэг хүч намайг тэгэхэд дийлсэн юм байж. Тэр нь хэн бэ? Чи өөрөө шүү дээ. Өөр хэн ч биш. Тийм биз дээ, аа?

	Уур нь хүрч, уруул нь умалзаж суусан Барилдий босон харайж:

	— Юу гэнэ вэ энэ муу эм чинь! гэж яаж ч чанга хашхирснаас илүүтэй заналтай нь аргагүй шивнээд, ханцуй шамлаж, дэргэд нь дөхөн ирэв. 

	Бас амьд явах, амьдралын зай лай хоёрыг үзэж туулах хүсэлтэй тул Лхамаа маш энгийнээр:

	— Маргааш хоёулаа эвээр ярилцъя. Хүн хард энэ тухайгаа юу гэж хэлж байх вэ гэдгээ хүртэл... Тийм үү, тэгсэн нь дээр биз дээ. Чи явж үз. Ганц бие эм хүн олон хоног нойр хоолгүй явна гэдэг үнэхээр хэцүү юм байна гэж аргадангуйгаар хэлэв. 

	«За яах вэ, чи тэгж л бай. Яриатай даа, хө!» гэсэн бодолдоо хөтлөгдөн Барилдий, унтаж амарч байсан Ба ахынх руугаа шуудхан яваад өгчээ. 

	Багагүй их аюулыг давсан Лхамаа үүдээ түгжиж аваад, ээжийнхээ илгэн дээлийг өрөөлдөн нөмрөөд хэвтэж, хэвтэнгүүтээ зүүрмэглэж, зүүрмэглэнгүүтээ унтаж, унтангуутаа зүүдэлжээ. Тэр зүүд нь маш богинохон билээ. 

	«Хань нөхөр нь (ямар нэгэн аятайхан залуу) алсын аянд явах гэж байгаа бололтой. Хүүгээ тэвэрч үнсээд өөр рүү нь хандан

	— За сайн сууж байгаарай. Цаг сайхан болно. Би түүнийг «үүрээд» ирнэ. Хүүгээ том болгоод, ээжийгээ асраад, дайраад ирэхэд далай шиг, буцаад ирэхэд булаг шиг байхыг билэгдэн ерөөе! гээд хацар дээр нь үнсэж гэнэ. Үнсээд л байж гэнэ, үнсээд л байж гэнэ... 

	Лхамаа олны нүдэн дээр тэгж байхаасаа зовоод ч тэр үү, аян замдаа сайн яваад ирэхийн хариу ерөөл тавих гэсэндээ ч тэр үү:

	— «Болиоч ээ, болиоч!» гэж хэржгэнэн хэлэнгүүтээ сэрсэн юм санж. 

	Ядуу зүдүү амьдрал дунд нялх балчир хүүгээ өлсгөөхгүй, бурхны номд буруу үйл хийв гэж олны хараал идэхгүй болсондоо сэтгэл нь уужирсан ч гэх үү дээ, Лхамаа бүсгүйн уруул нь мишилзэн нүд нь тормолзож байх нь соньхон харагдах ажээ. 

	 


VIII

	 

	Сүмбэрэй уулын хөвчийн халзан дээрээс тал тал тийшээ хараа бэлчээнэ. Гүвээн дээрх эмээлтэй морь ч алга, айсуй явсан хүний бараа ч алга. Ингээд Сүмбэрэй хүү Болорт уулын хөх хөвчийн цоорхой халзан дээр гав ганцаараа ширүүлсэн мэт хад сандайлан хаягдсан тэрхэн үесээр Таргин гуай Эрдэнэ вангийн хүрээ зүг хөтөлгөө морьтой гарчээ. Тэр замдаа:

	«Миний хүү л божийгоод үлдэж орхив уу даа байз. Банди нар байтгаа лам нар бараглаж шахуу хөдөөлчихөө биз. Нөгөө Дамиран хүрээ ороо болов уу? Орсон бол Баялай ч харьчихсан даг аа. Муу түнжгэр хүүгээ мөн ч их санах юм. Лам болгодог маань илүү маяг... Эхийн нь л сэтгэл... Тиймээ, тэгээд л болоогүй юм. Хамаг эрчүүл ингээд лам хувраг болоод байвал завилж суух, залгиж идэх, зандарч гайхуулах, залбирч дүнсийхээс өөр юу ч мэдэхгүй идэхийн савууд олон болсоор байх бус уу. Жишээлэхэд л манай Сүмбэрэй ан ав хийж мэдэхгүй, ажил төрөл хийж чадахгүй, алгаа тоссон хөөрхий амьтан болчих нь дээ. За яадаг юм билээ байз?! Долгорын чээжинд «ямар нэгэн хүн» шингэж орхиод тэр нь түүний тархи толгойг эргүүлээд байх шиг байна. 

	Надтай анх ханилахдаа ч ийм лут бишрээч байгаагүй л бололтой билээ. Бүх насаараа оролдоод ч Долгорыгоо үгэндээ оруулж, хүүгийнхээ зам мөрийг зөвтгөхгүй нь шиг байна даа, хөөрхий»

	Хүүгийнхээ цаашдын амьдралын зам мөрийн тухай ийнхүү янз бүрээр бодож, зуузай холбон ергөтөл хатирган буй хоёр мориныхоо соотолзох чих, самбалзах дэлийн сонин хөдөлгөөнийг ширтэнхэн, хааяа дөрөөн дээрээ өндийн хэдэн уулын цаад талыг өнгийн харахыг мөрөөдөх мэт яваа Таргин гуай Оорцогийн хөтөл дээр гарч иржээ. 

	Тэр мориноосоо бууж, цомцойн суугаад, алган дээрх мэт ил харагдан буй хүрээ хийд, хүрээ тойрсон мөргөлчин олны зэгэл дассан шороон зам, аварга том хүрднүүдийн эргэлдэх чимээ нэн хахир бөгөөд чихээ даравч, дотроос гаршгүй сонсогдохыг мэдрэн:

	«Ай даа хөөрхий, муу хүүгээ Долгор бид хоёр хаашаа ч хөдөлдөггүй, нэг л газраа бөгсөн дээрээ эргэлдсэн энэ хүрдэрхүү юм болгох нь дээ. Энэ аварга хүрд шажны номтой цаасаар дүүрэн чихээстэй боловч, тэр хүнд юу хэлж, гийгүүлж байн вэ?... Тэгэхээр миний хүүгийн чээж буяны ном гэдгээр дүүрэн болж байгаа нь үнээн. Гэсэн ч модон хүрд шиг л хүн болно. Та нар үзээрэй гайгүй!» гэсэн бодолдоо автаж:

	«Би чинь хэнд л ингэж яриад байгаа хүн болж байна даа энэ чинь. Муу хүүгийнхээ барааг харж үзье. Бодол олдож, бяруу холдох нь шиг байна» гэж өөрөө өөртөө ёстой чанга дуугаар хэлээд, өвдөг тулан босов. 

	Таргин гуай Яринпил гавжийн гадаа ирж их дааман хаалгыг тогшвол, хайрга шаргисан явган замаар ирэх хүний хөлийн чимээ сонсогдов. 

	Урт хөндлөн оньс тархийн сойгдож, барзгар хүрэл хонх дин дан дуугарав. Хаалганы завсраар хүний нүүр мэлсхийх төдийд үзвэл, Дамирангийн хүү Баялай мөн бололтой. Тэр банди их хаалганы самбарыг сул хаяад эргэж харайлгахдаа:

	— Багш аа! Багш аа! Босоо ороолонгийн... ороолонгийн аав нь, үгүй ээ, Таргин гуай иржээ! гэж хашхирав. 

	Баялайн юу хэлснийг сонссон Яринпил гавж зориуд тайван байдалтай байхыг хичээн биеийг барьж:

	— Оруул, оруул! гэж Баялайд хэлэв. 

	Харин Баялайн юу хэлэхийг сонссон Таргин гуай чихэндээ үл итгэсний учир ер сэтгэл сэвтсэн шинжгүй орж явчхав. Тэр тун аажуухан алхална. Яринпил гавж зав ашиглан «Чи үг дуугарч болдоггүй юм шүү!» гэж Баялайд захиж амжлаа. 

	Таргин гуай дун цагаан өргөөнд оруутаа:

	— Багш ламтны амрыг айлтгая. Тавтай морилж байна уу? гэж мэнд айлтгав. 

	— Сайн. Сайн явж ирэв үү? Долгорын бие сайн уу? Хүү чинь хариад юу л хийж байна даа? Бие нь сайн биз дээ? гэж багш ламын хэлэхэд Таргин гуайн нүд нь харанхуйлах мэт болж:

	— Багш ламтан, та юу гэж айлдав аа?

	— Ээ харла гэж дээ. Одоо хүртэл харьдаггүй хаагуур түйвээж явдаг «ороолон» бэ?

	— Ороолон гэв үү?!

	— Тиймээ. Сүмбэрэй чинь бурхны номд бузар халдааж, сахилын сахиусаа хилэгнүүлж «босоо ороолон»-д төрөл арилжаад, хэд хонож байна. 

	Түүний үүтгэсэн хамаг гай барцад, лай ланчгийг арилгаж түмэн олныг түгшүүргүй болгох сон гэж хүрээ хийд даяар эмхгүй их ажил боллоо. 

	Тэгэхдээ та нар сүйд болтлоо сандрах явдалгүй. Бурхны авралаар хөнгөн «туссан» шүү. Илаарь болно биз. Сэжгээр тийм болсон хүнд сүжиг л хэрэгтэй дээ, өөр юу байх вэ. Харьж яваа байлгүй дээ. За цай цүй уу. Боов боорцог ид! гэснээ Яринпил гавж Баялайг дуудаж:

	— Энэ ахынхаа морь малыг оруулж, эмээл мэмээлийг нь авч амрааж үз! гэдэг юм байна. Гэтэл Таргин гуай:

	— Ай хай хэрэггүй. Юун унд ууж, юм идэж тухлахтай мантай, явж үзье. (Баялай ч эргээд гарлаа. Тэр сэжигчийн туйл тул нэг тийшээ алга болж орхижээ). 

	— Бурханд хэрэггүй ч гэсэн над хэрэгтэй хүү байгаа юм. Долгороос л боллоо. Түүнээс л боллоо. 

	За яах вэ, бурхангүй хүн зам төөрөггүй байдаг гэдэг. Сэтгэл хаашаа вэ, тийшээ л болно доо. Долгор ч яах вэ, «бурхантай» тул зам төөргөө дагаж, үйл лайгаа эдлэх юм байгаа биз. 

	Усны дусал шиг адилхан хоёр бандийн нэг нь ороолон, нөгөө нь бурхан болж байгаа хэрэг үү?! Гавж гуай, та «гайхамшиг төгөлдөр» ид шидтэй бурхан хүн юм аа!!

	Энэ олон зурсан барьсан бурхад амилбал яг л тан шиг авирлах юм биз дээ. Үнэхээр ой тойнд орж өгөхгүй, хачин хуурмаг... Гэтэл 

	— Дуугаа тат! Хэтэрч байгаа юм биш үү! гэж лам хашхирав. 

	— Хэтэрч байгаа бол та ид шидээрээ илүү гарсны нь тайраад өг л дөө! Шанг нь өгөмз гэж Таргин гуай сөргөөд, босож зогсов. 

	Түүний өргөн тэгш мөр, түхийсэн ханхар чээж, юуг ч бяц атгам гар хуруу, нарийвтар бэлхүүс, парвайсан том луучин гуталд жийсэн хүдэр хөл, хүрэл хүрэн царай, эргэлдсэн алаг нүд, эрвэгэр хар хөмсөг энэ бүхэн цөм «ай даа, мөн ч сайхан эр!» гэж шүүрс алдам харагдсанд нь ч болоо юу, эсвэл ямар ч хүчтэний өмнө сөхөрдөггүйгээ үзүүлэх ч гэсэн юм уу, Яринпил гавжийн царайд хайр энэрлийн гэмээр гэрэл татаж ирэв. Тэгснээ:

	— Таргин чи суу л даа. Айлд орсон хүн аяганы амсар зуулгүй гарна гэдэг хаанахын ёс билээ. 

	Бурхныг бод! гэж би чамд хэлэх гээгүй байна. Ихэнхийг нь чи ярьж, чээжээ суллалаа. Миний хэлэхийг сонсохгүй юү? гэж маш элэгсгээр хэлэв. 

	Таргин гуай сууж:

	«Нээрээ ч үг хэлсэн хүн хариуг нь сонсох ёстой билээ. Надад наана цаана нь гаргаж бодох хурам байсангүй. Бачимдсаны учир юу юу гэж бурж орхив доо байз. Ганц миний сүсэггүй нь энд юуны хамаа билээ. Бараг цөмөөрөө л эргэл мөргөл болдог нь үнэн биз дээ. Арай л ам түргэдэж орхив уу? За юу ч болсон байзнавал байзная» хэмээн бодож амжиж л дээ. 

	Яринпил гавж, Таргин гуай хоёр өтгөн сүүтэй цайнд шар тосны боорцог хөвүүлж нэг нь «зооглон», нэг нь идэж сууна. Хэн нь ч үг дуугаралгүй байна. Яринпил:

	«Таргины тархины эргээ нь гарч, уурын мунхаг нь арилаг. Дэргэдэх хүнийхээ уур хилэнг намжаая гэвэл ер жишимгүй дүр үзүүлж, хааяа нэгхэн «эхээм!» гэж хоолой засах чухал гэдэг биз. Ортой ч байж юуны магад. Хоолой засахын тоолонгоор хилэгнэсэн хүний зүрхний түгшээг султгана гэдэг. Ортой ч байж мөн юуны магад» гэж бодно. Харин нөгөө Таргин гуай нь болохоор:

	«Муу хүү минь лав саяын над шиг авирласан байх. Тэгээд л хүрээ хийдээс хөөгдсөн хэрэг болов уу? Үгүй тэр «Босоо ороолон»-д хувилна гэдэг ер нь юу гэсэн үг вэ? Үүний учрыг ядаж олоогүй байж, миний нэг их юм болдог нь юу ч билээ. Галзуурсан амьтан. 

	Би үнэхээр нүгэлт хүн юм болов уу? Миний үйлдсэн нүгэл надад өөрт минь биш, хүүд минь. Долгорт минь халддаг юм болов уу?» гэж бодно. 

	Тэгснээ, тэснэ тэснэ гэхэд тэвчээр хэтрэв гэсэн мэт Таргин гуай үг үүсгэж:

	— Яринпил гуай, тэр босоо ороолон гэж ямаршуу болчихыг хэлээд байна дээ ер нь? Миний санаанд нэг л багтаж өгөхгүй оргиод байна. Та надад ойлгуулж болох сон болов уу?

	Яринпил гавж түүний үгийг уухайн тас тосон авч:

	— Эрүүл саруул ухаан нь тонилоод, амь нь үлдэхийг хэлж байгаа юм шүү дээ!

	Зөвхөн амьтай төдий юм бол адгууснаас юуны нь ялгаа байх вэ. Хамаг хар хэргийн эзэн л гэсэн үг. Сүмбэрэйг ийм зовлонгоос гэтэлгэхийн тулд манай хүрээний лам хуврагууд их зүйлийг хийж байна. Гэвч тийм хялбар дийлдэхгүй нь мэдээж болоод байгаа. Юу ч болсон түүнд хорлогдоход хүрсэн Баялайн эрүүл саруул ухааныг арайхийж тогтоож авлаа. Болдог л юм байна шүү дээ. Чи сая хараа биз? гээд л ярьж гарах нь тэр. 

	Түүнийг нэн анхааралтай чагнаж суусан Таргин гуай:

	— Би ч яах вэ. Хөвчийн хөх гөрөөчин. Надад хэрэв нүгэл нүүрлэсэн гэхэд түүнийг юугаар ч аргалаад хөнгөлж нимгэлэхийн эцэсгүй. 

	Харин хөөрхий муу Долгор, хүү хоёроо л эрүүл саруул ухаантай хүн байлгах сан л гэж санаж сууна. Ганцхан хүсэх зүйл гэвэл ердөө л энэ. Та болгоож айлдана уу! гэж сүжиг төрсөн шинжтэй өгүүлээд, Яринпил гавжийн өмнө дөхөх гэсэн мэт суугаа чигээрээ урагшаа бяцхан гулсав. 

	Яринпил лам санаж байсан ёсоороо хоолойгоо «эхээм» хэмээн бишрэл төртөл засаад:

	— Уг нь өөрийнх нь бодийг хөтлөх ёстой юм. Тэгсэн хүн нүгэлтнийг даран сөнөөсний учир нүгэл бус, харин буян хураадаг бурхны номтой юм шүү дээ! гэхэд

	Таргин гуайн толгой маналзсанаа үүлэн чөлөө шиг бяцхан сэг хийв. 

	— Энэ удаад Таргин минь, миний хэлдгээр болгох гэлтгүй, өөр нэг дайсныг дарж болно. Тэгэхдээ «Босоо ороолон болон хувилж, түмэн олонд түйтгэр тарьсан Сүмбэрэй чамайг даран сөнөөв. Хойд төрөлдөө буян заяа төгөлдөр бурхан болж энэ замбуулинг гийгүүлтүгэй!» гэж уншин шивших ёстой юм шүү гэдэг юм байна. 

	Урьд өмнө хэний ч амнаас сонсоогүй энэ хачин үг Таргин гуайн толгой дотор багтаж өгөхгүй чихэлдэж, хий дүнгэнээд байх шиг болоод ирэв. 

	Таргин гуай духаа базлан, газар шагайж, нэгэн хэсэг дүнсийснээ:

	— Өөр нэг дайсан гэж юуг хэлж байн вэ? Араатан чоно уу? гэв. 

	— Араатан чоно л гэсэн үг. Гэхдээ чиний бодож байгаа эр чадлынхаа хүчээр амьдрах хувь тавиланд заяагдсан хээрийн амьтан ч арайхан биш! «Салхин доогуур нь ч бүү гар» гэж бурхан багшийн соёрхоод байгаа муу зүгийн хүн дүрст шар чөтгөр гэж дуулаагүй яваа хүн үү дээ чи!

	Таргин гуай тиймэрхүү цуу үг сонссоноо санав бололтой. Мартах нь ч аргагүй биз. Бурхан шажин, сүсэг бишрэлийг эрс эс эсэргүүцэвч огт тоодоггүй хүнд бол аливаа цуу яриа чих дэлсэх төдий өнгөрдгийг хэлээд байхын хэрэг юун. Таргин гуай эцэст нь:

	 Санаанд орж байна аа. Тэгээд одоо яавал дээр вэ? гэжээ. 

	Эрс шударга, эршүүд хүчтэй харц ард Таргин гуайн санаа сэтгэлийг өөртөө татаж авлаа гэж санасандаа юм уу, ухаан зарж, зам мөрий нь гаргаж өгье гэсэндээ ч юм уу Яринпил гавж эрүүгээ илэн байж, бүхнийг чадагч бурхан дүр үзүүлэн:

	 Та Сүмбэрэйгийн царайг тулж харах гэж яарах хэрэггүй! Тэр хэнд ч дийлдэхгүй ид шидтэй болон хувилсан тул амь мэнд явах болно. Тийм учраас түүний явах замаас нь зайлж л байвал өлзийтэй сэн. Эс тэгвэл хорлогдохгүй гэх газаргүй байна. 

	Гэртээ хариад Долгорт хэл! Бид хоёрын ярьсан юм багагүй боллоо. Түүнд үлдээлгүй хэлээрэй!

	Чиний, хүүгийнхээ төлөөнөөс даран сөнөөвөл зохих шар чөтгөр Орхон Сэлэнгийн бэлчир Хар эргийн дэвсэгт ногоо тарьж, шувуу хариулж амьдардаг сурагтай. Ер нь тэр рүү л чигтээ дүрвэж зорчвол зүйтэй дээ хө. 

	Гэр орноо нутаг дээр нь орхи. Тэгэхдээ хошлонг нь огтолчхоорой! Сүмбэрэй чинь гэрээ бараадаж магадгүй. Эрүүл саруул ухаангүй ч гэлээ гэсэн тэр зэргийгээ зөн совин нь мэдэж болох л доо. 

	Чиний сүсэг бишрэл муутай явдал азаар ийм үед хэрэг болох нь шив. Тиймгүй сэн бол юу юуны түрүүнд л хорлогдох байж. Нөгөө эх нь (Долгорыг хэлж байна) сүйд болно байх. Түүнийгээ хайрлаж л явдаг бол миний үгэнд орохоос өөр замгүй. Тэр чинь чамтай адилгүй шүү. Үс урт, ухаан богинотой эм хүн... мэдээ биз! гэж номлож гарчээ. 

	Таргин гуай: «Юу ч гэсэн ламын номнохыг дуустал нь чагная. Хэдийгээр би ой муутай, олгой цухалтай, ойж буудаг уур хилэнтэй ч гэсэн, хүн байна даа даан ч, өөрийн гэсэн бодол төрөх байлгүй» хэмээн санаж хянуур дугнайн сууснаа:

	— Таны айлдсан зүйлийг үг үлдээлгүй тогтоож авлаа. Нутаг зүглэдэг юм билүү дээ?

	— Тэг дээ, тэг. Би ч бас эндээ та нарын талаар бодож, тольдож сахиус бурханд чинь даатгаж баймз. 

	Уг нь та хоёр хүрээ орж ирж, нэг гүрэм хуруулчихвал мөрөн дээр чинь ассан хамаг гай барцдаас чинь нимгэлэх сэн байгаа гэж санах юм. Гээд гайгүй биз дээ. Эртхэн явж үз!

	Манай хүрээнийхэн чамайг үзчихвэл «Нөгөө... хэний... эцэг нь!» гэж ажиг сэжиг төрнө. Аврал гүрэм, дором... үймээн дэгдэнэ. Тэгүүлэхгүйн тулд би «Муу юм долоон уулын цаагуур тонил!» гэж шившье! Тэгэхээр чи яваарай гэж захиад:

	«Бурхан шүтдэггүй, буян үйлддэггүй хүн яаж тамаа цайдгийг үзэх болно доо чи гайгүй!» гэж дотроо занан зүхэж, түүнийгээ нүүртээ гаргахгүйг хичээн, хараа буруулангуутаа янцаглан босов. 

	Ингээд Таргин гуай Яринпил гавжийн муу ёрын шившилтийг сүжиг харгалзахгүй сонсоод, гэрийн зүг гарчээ. 

	Яагаад ч юм бэ, шөнө явж, өглөө эрт гэртээ харья гэж бодсон Таргин гуай Болорт уулын баруун даваан дээр гарч мориноосоо буув. Овоон дээр чулуу нэмэх гэж нэг аргайн чинээ чулууг атгаснаа болив. 

	«Юундаа ч яарах юм билээ. Хүүтэйгээ ямар уулзах гэж яваа биш. За байз, одоон олж хардаг хэрэг! (Гэдрэг харан хэвтэв)

	— Цөм л миний од байна даа. Хязгааргүй ертөнцөд зүг чигээ алдсан амьтад гэж үзвэл, арай ч дэндүү олон юм уу даа, хөөрхий. 

	Ээ золиг оо, нэг нь харваад орхилоо. Тэр ч Сүмбэрэйгийнх минь юм болов уу? Аа золиг, хэн мэдлээ түүнийг. Хоёр хүнд нэг од гэж байдаг бол саяын харвадаг нь бид хоёрынх байж таарна. Тэгвэл ч гялайлаа шүү!» гэх зэргээр хүний ухааны гүйдэлд орж болох өнгийн зүйл бодож, тарайн хэвтсэнээ босож суув. 

	Хаврын тэнгэр олон ааштай. Гэвч дандаа тийм гэж үү? Намуухан сайхан байлаа. Энэ намуухан байдлыг сочоож, юунаас болсныг бүү мэд, Таргин гуай цочин босов. Босонгуутаа мориндоо мордож давааны цаад руу орлоо. Тэр юу ч бодсонгүй. Зам шулууджээ. 

	«Би чиний анд нөхөр... хэвээрээ байх болно» гэж үнэн үгээ хэлэвч дэргэдүүр нь эгнэн сүндэрлэх аварга мод, түүний орой дээгүүр нүүдэллэх үүлс энэ бүхэн цөм Сүмбэрэйгийн сэтгэл санааг улам л харанхуй, давчуу болгохоос цаашгүй дүлий мэт дүнсийсэн тэр үеэр Таргин гуай бор гэрийнхээ барааг харжээ. 

	Харин харьсан шөнөө төрж өссөн нутгаасаа зүүн хойд зүгийг барин дүрвэж зайлна гэдгээ товлон мэдэх аргагүй байсан Таргин гуай ташуур өргөн, дөрөөнд босож, унасан мориныхоо гүйн хар хатираагаар довтолгон одов. 

	 


IX

	 

	Лхамаагийн нөгөөх амттай сайхан зүүдний тэр агшинд янгинатал хүлэгдсэн гар хөлөө хэрхэн суллахыг бодон, гайхаш тасран хэвтэж байсан Сүмбэрэй гэнэт нэгэн сайхан арга олсон мэт хөлөө жийн босож суугаад, суугаа чигээрээ ойрхон харагдах хожуул руу зүтгэллээ. Өсгийгөөрөө газар этэж, мурилзан сарилзан ахь ахисаар дэргэд нь тулж очоод, түүн дээр тохойгоо тавив. Тэгээд тэр тохойгоороо хожуул дээр тулан өндийж, өсгийгөөрөө ширэнгийн бут руу өшиглөн байж сандайлав. 

	Бугуйгаараа хүлэгдсэн хоёр гараа бөгсөн доогуураа оруулж бяцхан гэдиймэгцээ ар тийшээ холбоотой хоёр хөлөө гозосхийлгэн унажээ. 

	Нэг мэдсэн чинь хоёр гар нь элгэн биедээ гараад ирчихсэн, гутлаа «тайлуулсан» нүцгэн хоёр хөл нь түүнд инээд хүрмээр сонин харагдаж л дээ. 

	Тэгээд сэтгэл нь багагүй уужирсан Сүмбэрэй хэд сайхан уужим амьсгал авч, биеийн чилээг гаргаснаа эхлээд хөлийнхөө баглааг тайлав. Мэдээ алдталаа бадайрсан хөлөө атийж, жийж, янз янзаар хөдөлгөхөд түүний бүх бие тавиран чилээ нь гарсандаа тэр үү, хөлс нь чий- харч, хэвтээд өгмөөр аятайхан болжээ. 

	Гарын хүлээг суллах нь түүнд юу ч биш байжээ. Юу гэвэл, яая даа гэмээр яралзсан цагаан шүд байгаа цагт өөр юу эрэх билээ. 

	«Тэнхээгээ сэргээх хэрэгтэй. Тэртэй тэргүй өөрийнхөө замыг өөрөө олж, өөрөө шилж явах боллоо шүү дээ. Үүнийг арай жаргал гэдэггүй байгаа? Магадгүй, ер нь тийм байхаас зайлахгүй биз. 

	Өөрөө өөрийнхөө толгойг мэдэх болсон минь юутай их аз завшаан бэ! Ямар мэдэхгүй биш, алхдаг хэрэг. Болорт уулынхаа орой дээр гарч алсын барааг харъя. Миний явж очих, үүр цайх хоёр бараг таарах биз. 

	Гарынхаа уяаг одоохондоо тайлахын аргагүй. Хуурай сурын чивчирсэн зангилаа шүдийг минь ална байх. Чамайг булгийн устай хамжиж байгаад янзыг нь олчихно оо гайгүй» гэж бодон тайвширсандаа болоод тэр үү, нэн их баясгалантай босож, ойрхон харагдах зураа өөд тааваараа мацан өгсөв. 

	Зураан дээр нь гараад, дөрвөн зүг найман зовхисыг шүүрдэн ажихад сэтгэл гэдэг нь дэлхийн чинээ тэнэгэр болж гэнэ. Нутаг руугаа хараа тавилаа. Баримжаа нь мэдэгдэж байх бөгөөд түүнээс болоод ч тэр үү Сүмбэрэйд яарах сэтгэл төржээ. 

	Сууж амарна гэж бодсон нь хаа билээ, шууд л уруудаж гарах нь тэр. Тэгэхдээ сул чулуунаас зайлсхийж, өвс сайтай өвөр энгэрийг даган, заримдаа тэгэхээс тэгэх гэсэн юм шиг газрын уруу хөлбөрөн өнхөрч «наадна». Тэгэх нь түүнд зугаатай ажээ. 

	Бас ч их удсангүй бэлд нь ороод ирдэг юм байна. Болорт уулын нэгтэйгээс ундарсан булаг Сүмбэрэйгийн өмнүүр жирэлзэн урсана. 

	Булгийн ус ариухан бөгөөд амттайхан байдгийг үл андах тэр онц анзаардаггүй байсан нэг сонин зүйлийг мэдрэв. Юу гэвэл уулын булгийн ус ариухан бөгөөд амттайхны дээр тансаг сайхан үнэртэй байдаг ажээ. 

	«Энэ тансаг сайхан үнэрт Болорт уулын зүйл зүйлийн мод, өвс ургамал, цэцэг навчис, хөрс шорооны үнэрийн дээж бүхэн шингэсэн нь лавтай. Гэтэл Эрдэнэ вангийн хүрээний үнэр ямар байдаг сан билээ. Ой гутам тул түүнийг сэргээн бодоод юугаа хийх вэ. 

	Жаргалаа эдэлж байгаа минь энэ юм байхдаа. Хамаг гол юмаа мартчихсан байж байдаг нь юу вэ? Гараа гаваас нь салгаж үзье хө» гэж ганцаараа ярьж зогссон Сүмбэрэй сөхрөн сууж булгийн усанд гараа тохойдоо хүртэл дүрэв. 

	Булгийн ус шүд хага ташим хүйтэн байдаг боловч түүний гарыг ер сочоосонгүй. Үнэхээр мэдээ алджээ. Судас нь гүрийж, зэвий хөх туяа татсан гар, сарвуу нь хөрөх шинжтэй болсноо бүлээцээд ирэх шиг болж л дээ. Дасаж байгаа нь тэр. 

	Гэтэл удалгүй хөрж эхлэв. Тэгэхэд нь харин Сүмбэрэй сэжиг авч «Ингэх нь харин сайнгүй дэг шүү. Больё байз» гэж бодоод гэдрэг болон хөл жийж амсхийлээ. 

	Гарынхаа хүлээний зангилааг шүдээрээ мэрж, эрчлээсийг нь нааш цааш зулгааж үзэв. Болж байна. Суларч байна. Дээд зэргийн элдүүртэй нимгэн нарийн сур дорхноо зөөлөрдөг билээ. 

	Гар нь суларлаа. Сүмбэрэй мөн л сунаж хэвтэв. Гар хуруугаа элдэвчлэн хөдөлгөж бяслаг шиг ширгэн дээр пад пад хийтэл алгадах нь бяцхан жаал дүрсгүйтэж байна уу даа гэмээр. 

	Сүмбэрэйд хүүхэд зан чимэг бололгүй яах вэ. Гэвч амьдралын харанхуй, бурангуйгаас болоод тэр дэндүү эрт «хөгширч» томоожжээ. 

	Дэгж дэрвэж, хашхирч уухирч, тоглож үймүүлж явахаасаа өөрийн тухай, бусдын тухай, бурхан гэгчийн тухай, буг чөтгөр гэгчийн тухай, хорвоо ертөнцийн тухай, хойд нас гэгчийн тухайд, ер хэлбэл, үнэн мөний тухай янз янзаар бодох нь хэт илүү. 

	Тиймээс түүний царай төрхөд хөмсөг зангидсан, жийхайж харсан, аажуу алхалсан, ажиж ширтсэн, гэнэ гэнэхэн шүүрс алдсан, гэнэт инээсэн, гэнэт гуньсан, гэнэт хилэгнэсэн ийм олон шинжийн өнгө аяс дор дорхноо солигдон үзэгдэх бөлгөө. 

	Ийм хүүхэд гэж байх уу? Байдаг л байна даа. Чухам ийм болсон Сүмбэрэйгийн толгойд их зүйл эргэлдэж байв. 

	Тунгалаг булгийн усаар толгой түрүү, чээж биеэ угааж, өнөөх ой гутам үнэр танар, «буян хишгээ гүвлээ» гэж зэмлүүлэхээс эмээж явсны учир сайр болоход хүрсэн хир буртгаасаа гуужсан мэт цэвэр сайхан боллоо. 

	«Миний буян хишиг уулын булгийн усанд шингэдэг учиртай юм байжээ» гэж шоглон шивнээд, бөөсний хуурстай цамцаа хэд хэд зангидаж ойролцоох нэгэн бул чулуунд булав. 

	«Өмд минь л үлдлээ дээ. Уг нь ижлээр нь орхичих юмсан. Шалдан явах эвгүйеэ дээ. Өнөө маргаашдаа байг уу даа» гэж инээмсэглэн ганцаараа яриад, дээлээ өмсөж, нарийн бүсээ живхийтэл ороолоо. Ташуур орхимжоо авч, мөн давхарлан бүслэв. 

	Ингээд жошоо малгайнхаа хүрээг дотор руу нь нугалан духдуулж тавиад, усанд аржийтлаа норсон хөлөө парлигар ээтэн гуталдаа өшиглөж, босон алхлав. 

	«Гэр орныхон минь ямар янзтай байгаа бол? Нутаг усныхан маань нэг дороо байна уу, үгүй юу? «Модон улаа, хадан цуурай»-гаар дамжсан муу зүгийн худал хуурмаг цуурхал тэнд хүрчихээ болов уу, яагаа бол?!... 

	Хөөрхий ээж минь хэтэрхий өрөвдөлтэй хүн шүү. Түүний буян санаж, үглэх мөргөх гэдэг даанч нэт. Тиймд нь л би үнэн голоосоо түүнийг өрөвдөх боллоо доо, сүүлийн таван жилд! 

	Аав ч яах вэ, амар хүн! «Нүгэл хийхгүйгээр хүн амьдарч үл чадна» гэж нэг удаа хэлж билээ. Юу гэсэн үг юм бол! Ухаан гүйцэхгүй оргиод байгаа юм. Юу ч гэсэн чухал л үг байж таарна. Эр хүн миний аав шиг байж чадвал болох нь тэр гэж болмоор санагдана. 

	Бас нэг өрөвдөлтэй хүүхэд... Тийм ээ, Баялай ер нь тусгүй амьдрах байх шүү... Амьдрах байх шүү ч гэж дээ, өөрөө өөрийнхөө бодийг хөтөлчихгүй л бол яамай!

	Түүнийг өөд татах юм сан. Тэр өдийд гэртээ харьчихсан юу юу гэж номчирхож суугаа бол? Билгийн үүд нь хаалттай юм шиг юмыг цээжлэх тогтоох гэж тархиа гашилтал гүнгэнэн уншиж суудаг мөртөө ингэх нь хэрэгтэй юү, Үгүй юү гэдгийг огт үл мэднэ. Үнэхээр өрөвдмөөр шүү. Түүнийг өөд татаж авсан хүн ёстой л буянтан болох байх... 

	Тэр надаас яриангүй сэжиглэж байна. Тэгэхлээр Баялай цэврээрээ, би бузраараа үлдэж байгаа болж байна уу? Үгүй л байлтай. Би цэврээрээ, тэр бузраараа үлдэж байгаа юм. Яаж цэвэршүүлж авах вэ, яаж эрүүл саруул ухаантай болгож авах вэ? Үүнд хэн туслах вэ, Яринпил гавж уу? Түй!... 

	Баялай гэртээ харьсан ч гэсэн миний тухай хэлэхгүй нь мэдээж. Яринпил гавжийн над зүүсэн нэрийг хэлэх зүрх түүнд байхгүй. Тийм үгийг хэлбэл амь насандаа аюултай болно гэж бодож байгаа нь лав. 

	Эр хүний замын хүзүү урт даа. Уулзсан цагтаа л болъё»

	Сүмбэрэйгийн толгойд энэ мэт мэргэн санаа эргэлдэнэ. Тэгээд замын уртыг огт үл анзаарах бөгөөд их үд аль хэдийн хэвийж ам ангаж байгаагаа сая мэдээд, ийш тийш ажиглан харвал, айл амьтан гэхээр юм ойр дөтөд нь алга байж л дээ. 

	Тэгээд өмнөө хөндөлсөн харагдах хөтөл дээр гараад, мөн л эргэн тойрныг ажиглав. Юу ч үл үзэгдэнэ. Нэгэн бодлын санаа амар ч юм шиг түүнд санагдаж, зүүн гар тийшхэнээ эргээд хөмсөг хадны нөмөрт түрүүлгээ харан агь арцны үнэр аванхан хэвтэв. 

	Зам харгуй дагалгүй газрын чигийг барьж яваа түүнтэй хэн ч дайралдах вэ дээ. 

	Сүмбэрэй хөрвөөх мэт болсноо хажуу тийшээ хараад, нэг гутлаа дэрлээд, нөгөө гутлынхаа уужим түрий рүү хоёр хөлөө дутуу өшиглөөд унтаж орхижээ. 

	Түүний дугарагдуу махлаг бор царай, зузаавтар уруулын аль алинд гунигийн тэмдэг алга. Гагцхүү юунаас ч цочихгүйгээр бие сул унтах нь ээ гэсэн бодол үзэж харсан хэнд боловч төрөх хамаг шинж нь бүрдсэн байв. 

	Түүний нойроос сэрэхэд агаар зөөлөрч сэрүү татаад, сэтгэл сэргэмээр сайхан байжээ. 

	Сүмбэрэй ийнхүү шөнө өдрийг үл ялган явсаар урин цагийн эхэн-хаврын эевэргүү шар наран Болорт уулыг оргилоос нь хормой руу буулган шижрээр будаж байна уу гэлтэй гийн мандах үесээр бор гэрийнхээ барааг харлаа. 

	Улам улам л ойртсоор, тодорсоор... 

	«Юутай сайхан! Орон гэртээ харина! Аав ээжтэйгээ золгоно гэдэг хосгүй жаргал!» гэж чанга хэлээд, Сүмбэрэй сэмбэлзтэл алхалж гарав. Тэгснээ алхаагаа цөөлж:. 

	«Аав ээж гэснээс... Тэр хоёр минь миний биеийг үзэнгүүтээ орох байх газраа олж ядан тэвдэж, сүйд болохгүй байгаа? Аав байгаа бол гайгүй ч байх нь үү? Ээж л байна. Тун хэцүү хүн. 

	«Босоо ороолон» гэж сонссон бол ээж минь намайг хүүгээ гэж бодохгүй, нүүр өөд үнс цацаж мэдэх хүн. Би яаж тэд нарт, ер тэгээд нутаг нугын олонд өөрийгөө гэм зэмгүй, эрүүл саруул ухаантай, эгэл жирийн хүн болохоо таниулж мэдүүлэх вэ? Энэ ч тун амаргүй хэрэг дээ... 

	Үгүй энэ чинь, яагаад манайх гэдэг айл ганц гэрээрээ хаварждаг билээ? Хаяа саахалтынхан нь хаашаа очиж хаваржаалдаг болоо юм бол? Энэ ч нэг жиг ургалаа шүү!

	Газрын холоос нүдэнд туссан ганц гэр ч манайх мөн байна. Ноднин хаврынх дээрээ байна. Айлын хуучин буурин дээр өөр айл гэрээ барих ёсгүй. 

	Хөөе, бага гэр маань алга. Өвгөн аав, эмгэн ээж хоёр минь энх тунхгүй ч гэсэн хаяандаа барьж, айл шиг байлгасаар олон жил болсон юм сан. 

	Бас хэдэн хонь ямааны минь хашаа нь байдаггүй. Энэ чинь одоо юу болж байна даа? Одоо яана аа!... өрх бүтээлгээстэй, үүд дээстэй... 

	Миний тухай худал цуурхал энд аль хэдийн хүрээд ирчхэж. Тэгээд л нутаг нугынхан цөм тал тал тийшээ дүрвэснээс зайлахгүй. За одоо яаж аж төрөх вэ!! Юу ч гэсэн аав ээж минь амьд мэнд хамтдаа л яваа юм байна. Ээжийг хайрласандаа л аав ингэж дээ». 

	Сүмбэрэй гэртээ ирж, хаалга татах хүртлээ үзсэн харсан бүх зүйлийг нэгжин ажиглаж гайхаш тасран гунигт бодлын далайд живэн живэн алдсан бөлгөө. 

	Тэгээд чичирсэн гараараа самбар хаалганыхаа дотор оньсыг тайлж, завсар гарган шагайвал хов хоосон мэт бөгөөд сарсгар муу эсгий. дээврээр нь нэвтэрсэн нарны гэрэл голомт тойруулан асгасан хушин шар ааруул шиг үзэгдэв. 

	Сүмбэрэй урт гэгчээр шүүрс алдаж, элгээ тэврэн зогссоноо гэрийнхээ баруун талаар тойрон хоймор нь очоод, огтлогдсон хошлонтой байсны нь анзааралгүй, өрхөө татах санаатай оосроос нь хүчтэй угзартал гэрийнх нь тооно голомт руугаа цөмрөөд, унь хана нь тар нар хийж, дээвэр туурга нь навсайн унажээ



	




	X

	 

	Сүмбэрэйгээ «нүгэлт этгээд»-д хувилсан гэж яс чөмөгтөө нэвтэртэл итгэсэн Баялай гэртээ харихаар өглөө эртлэн гарчээ. 

	Болорт ууланд үйлдсэн хэргээс хойш даруй есөн хоног өнгөрсөн боловч түүний сэтгэлийн сэв арилаагүйгээр барахгүй лам багш нарын яриа, хурал номын явдал, хүн харын дунд түгсэн элдэв цуу үг, энд тэнд болсон гэж дуулдах аймшигт тохиолдол зэрэгт улам улам нэрвэгдэж, чээж дотроо чулуу тээж яваа юм шиг зовлон эдэлсэн хэвээр аж. 

	«Эрүүл саруул ухаан нь тонилоод, амь нь үлдэнэ» гэдэг мөн аймаар юм шүү гэснээр түүний сэтгэлийн зовлон оргиж эхлэв. 

	«Аав яагаад намайг авахаар ирэхгүй, хөтөлгөө морь явуулдаг билээ байз? Бие нь муудаа юм болов уу, яагаа юм бол? Аль эсвэл Сүмбэрэйгийн босоо ороолонд хувилсныг сонсчихдог хэрэг үү? Арай намайг тэгж хувилсан гэж андуу сонсоод, сүйд болж байгаа юм биш байгаа даа? Хэрэв тэгсэн бол хөтөлгөө морь хүнээр явуулмааргүй бололтой билээ. Бас хачин юм даа?!

	Би чинь яалаа? Хөөрхий багш ламтан миний гэгээн хувь заяаны төлөө эрүүл саруул ухаантай бүрэн хүмүүн төрөлхтөн байлгахын төлөө, диваажинд хойд насанд минь бурхны хутаг хайрлуулахын төлөө, ингэхийн тулд сэтгэлийн минь цөвийг арилгахын төлөө мөн ч олон зүйлийн арга чарга хийж билээ дээ. 

	Багш минь нүгэл хилэнцийг энэ биеэс хөөн тонилгохын төлөө нурууг минь улаан нэлий болтол нохойн хошуугаар торлогдсон билүү? Урссан цус минь даанч хар хүрэн байсан юм. Бузарлагдсан байж таарна. Би тэгж зодуулахаас айгаагүй байлаа. Ер нь тэгүүлэх л гэж буцаж очсон юм чинь дээ. 

	«Чи өдий болтол юугаа хийж явдаг банди вэ. Би чамайг түүнтэй цуг нөхцөөд яв гэсэн гэж үү! Хогийн хонхорт хаяхын төдийд бол чи ийм болтлоо хар нүглийн тулам болохгүй сэн. Хохь чинь дээ, хохь чинь!

	Чи түүнтэй санаа нийлсэн. Эрүүл саруул ухаан нь ангижирсан ч гэсэн тэр нүгэлт этгээд зөнгөөрөө чамайг татсан байна. Түүнд нь чи голгүй хууртжээ!» гээд л тонилгох номын шад уншаад л нуруун дундуур минь ёстой л нойтон торлогийг эгштэл, хуурай торлогийг чийгэртэл гүвшиж гарсан шүү дээ. 

	Нүднийхээ нулимсыг мэлмэрүүлэн, шүдээ тас зуугаад «Ёо!» гэхгүйг машид хичээсэндээ болоод ч тэр үү, эрүү минь зуурч, гөлөөн өвчин туссан мэт гулдайсаар нэг хэсэг ухаан тавьчихжээ. 

	Хэдий хугацаа өнгөрснийг бүү мэд, муу навтгар модон орон дээрээ түрүүлгээ хараад хэвтэж байдаг байгаа. Биеэс минь багагүй хар ачаа гээгдсэн юм болов уу, хөнгөрөөд ч явчихсан юм шиг санагдаж билээ. 

	Харин хөндүүрлэх гэдэг нь ч хэлшгүй хэцүү. Толгойгоо баруун тийш болгоход зүүн талаас, нөгөө тийш болгоход баруун талаас урагш нь бол хойш нь, хойш нь бол урагш нь татаад байлаа. Ээ дээ мөн, их зовж, бие ухаан хоёроо ариусгадаг юм байна даа, 

	Багш минь, бурхан багш минь болгоож хайрла! Би гэртээ хариад, намар болтол юу хийх вэ? «Тэр босоо ороолон тийм амар дийлдэхгүй» гэж багшийн айлдсаныг санахаас айдас хүрээд байна. Дөрвөн мөчийг нь янгинатал хүлчхээд, араатан амьтны хоол болно биз гээд орхидог минь буруу болоод явчхав уу?

	За байз, түүнийг би чухам хаахнуур орхисон билээ дээ байз. Тийм ээ Болорт уулын дунд аманд, нэлээн дээхэнд байгаа. Харин морьтойгоо орно гэдэг амаргүй даваа. Ширэнгэд боогдож, мөчирт гуядуулж... ерөөсөө бүтэхгүй юм болно. 

	Бид хоёрын тэгж байхад уулын орой ойрхон харагдаж байсан шүү дээ. Тал, тал тийш харууцтай ойн чөлөө байсан... 

	За тэгвэл ингэдэг хэрэг. Морьтойгоо хяр дагаж, харууцтай өндөр дээр гарах нь чухал. Тэндээс дуу шуу өгч чагнавал яадаг юм бол? Өдийд тэр араатан амьтны зоог болоогүй ч гэсэн ангаж цангах, өлсөх гуриатах гэж байдаг байгаа даа. Амьтай байлаа ч гэсэн өдийд тусаа барчихсан хэвтээ биз» гэж бодон сэтгэлээ тайтгаруулсан Баялай ингэсээр байгаад оройтож магадгүй гэж санасан ч юм уу, ташуур даялан яаравчилжээ. 

	Товлон тэмдэглэсэн газраа хүрч модны зах руу оржээ. Нүүр өөд нь чийглэг сэрүүн салхи тансаг сайхан үнэрээ анхилуулан сэвэлзэв. 

	 

	***

	 

	Баялай угаас сүсэг бишрэл гүнзгий тул санаанд нь орсон юм бүхэн дүр дүрст хувилан, нүдэнд нь үзэгдэх юм уу, эсхүл дуу авиа нь тэр янзаараа түүнд дуулддаг билээ. 

	Тэр, Сүмбэрэйг ямар янзтай «амьтан» болсон бол гэж үе үе боддог байжээ. Маяг маягийн дүрс үзэгдэж, элдэв дуу авиа сонсогдохлоор нь нусаа нийж, шүлсээ «түй» хэмээн нулимж, энд тэндээсээ чимхэлж байж, хий бодлоосоо хагацдаг явдал түүнд цөөнгүй тохиолджээ. 

	Харин энэ удаад түүний санаанд юу ч ороогүй боловч яагаад ч юм бэ, хамаг бие нь зарсхийж, эрүү нь даржигнах шиг болжээ. Юу болох нь тэр вэ?

	Баялайн нүдэнд үүлтэй тэнгэрийн доогуур, үзүүртэй модны дээгүүр ямар нэгэн хачин «жигүүртэн-»-рхүү юм нисэж айсуй. Тэгснээ модны орой дамжин хол хол харайлгаж гарав. Түдэлгүй тулж ирээд зог туссанаа:

	— Ээ миний анд найз Баялай чи юу хийгээд ингэж тэнэж явна вэ? Би чамайг ивээлдээ авах гэж Эрдэнэ вангийн хүрээ рүү хэд очсон гэж чи бодно?

	Яринпил гавжийн уншсан тарни, шившлэг намайг тун ч халдаагаагүй юм. 

	Чи надад тус хүргэсэн. Уул хөвчид түшиж авчирсан. Энэ сайхан газраасаа дүрвэж орхих вий гэсэндээ чи дөрвөн мөчийг минь чивчиртэл хүлж, хэвтүүлж өгөөд явсан. Тийм биз дээ, ээн? гэжээ. 

	Баялай сүнсээ хальтал айж, мориныхоо дэлэнд нүүрээ наан бөхийж нүдээ тас анив. Уул дүрс, дуу авиа улам тод болох туг орох газраа олж ядахад хүрчээ. 

	Махан улаан нүд шөнийн галын цог шиг улалзаж, шөвгөр хамар, ган цүүцэн шүд, илжгэн чих, хувхай ясан гар, сэгсгэр үс, халтар нүүр, бахь шиг майга хөл, гадаа тийшээ ургасан ган төмөр дэгээ шиг гарынх нь хумс, хөдөө тийшээ ургасан хөх төмөр дэгээ шиг хөлийнх нь хумс, араг шиг хэрзгэр чээж, хялгас шиг нарийхан хоолой, хөрөө хяхрах шиг муу ёрын дуу авиа энэ бүхэн биелэн үзэгдэх нь үзэгдэж, сонсогдох нь сонсогдсон тул хөөрхий Баялай хөшөө чулуу шиг хөшиж, хүлэг мориноосоо дөрөөтэй дөрөөгүй унажээ. 

	Азаар, харин хазаарынх нь цулбуур мэдрэлгүй болсон атгаастай алган дотор нь байжээ. Тэр хэдийгээр нусаа шор хийтэл нийж шүлсээ нулимавч нэмэр болсонгүй, жигшил төрөм муухай сүгийн үзэгдэх нь үзэгдэж, сонсогдох нь сонсогдсоор л байж. 

	— Анд найз чи, намайгаа танихгүй байх нь бас ч аргагүй. Би чинь Сүмбэрэй чинь шүү дээ. Арай үнэмшихгүй харлаж байгаа юм биш биз? Бид хоёрын урдын яриа их бий. Заримыг нь чамд одоо сануулъя гэдэг юм байна. 

	— Чи энэ хөвчийн цоорхойд намайг төөрүүлж, өөрөө араас минь гэнэт гарч ирээд хоёр нүдийг минь хонхойтол дарж... тэгээд яалаа? Юу гэж ярилаа. Санаж байна уу?

	«Бурханд буруу санана гэдэг юу болохыг үзэж эхлэх чинь энэ... » Үүнийг чи хэлээ биз дээ? Булзах газаргүй!

	Баялай арга тасран, дөрвөн хөллөж хярсан туулай шиг түгдийсээр. Түүний хамаг мэдрэлд нөгөөх хий үзэгдэл томорч, улмаар Болорт уулын хөх ховч арчигдан, их үд хэвийж байсан нар ховх үсрэн баруун уулын цаад руу шидэгдсэн гуулин таваг шиг гэнэт жаргаж орхижээ. 

	Одоо Баялайн орчинд газар, тэнгэр, гамшиг таригч хий үзэгдэл гурав л үлдсэн мэт түүнд санагдана Гэтэл:

	— Би Сүмбэрэй найзын чинь эрүүл саруул ухаан нь байна. Амьдрахын тулд ийм биеийг олж хувилаад байж байгаа минь энэ. Мэдэж байна уу, чи Миний жинхэнэ бие гэр орон, аав ээждээ очихоор явсан. Мэдэж байна уу, чи!

	«Би чиний анд нөхөр. Сүмбэрэй хэвээрээ байх болно. Гайгүй, чи үзээрэй!» гэж чамд би есхөн хоногийн өмнө хэлж байснаа санаж байна!... 

	Баялайгийн огт хариу дуугарахгүйд эгдүү нь ч хүрсэн юм уу, ер нь ч тонилгож орхиё ч гэж бодсон юм уу, түүний нүдэнд барин тавин үзэгдээд байгаа тэрхүү хий сүг махан улаан нүдээ шөнийн галын цог шиг очдуулж, шөвгөр хамраа сөхөж, ган цүүцэн шүдээ хавирч, илжгэн чихээ сортойлгож, сэгсгэр үсээ өрвийлгөн босгож, халтар нүүрээ үрчилзүүлж, араг шиг хэрзгэр чээжээ хэрчгэнүүлж, хялгас шиг нарийхан хоолойгоо гүрэлзүүлж, бахь шиг майга хөлөө өндөр өргөн алхалсаар, хувхай ясан гарынхаа гадаа тийшээ ургасан ган төмөр дэгээ шиг хумсыг шөвхөлзүүлсээр юу юугүй л тэврээд авах шиг болжээ!

	Баялайн ам нь ангалзахаас биш, дуу нь үл гарна. Гэтэл мөнөөх хий сүг:

	«Эр хүний замын хүзүү урт даа гайгүй!» гэж миний урд нэг удаа хэлснийг далдуур бүгж, барааг минь ажиж ширтэж байсан чи бэлээхэн сонссон шүү дээ. 

	Дахиад олон удаа уулзах тавилан байна. Сүмбэрэйгийн эрүүл саруул ухааны хувилсан дүртэй уулзаж байгаа чинь энэ. Миний амь гэртээ харьсан. Намайг хэн ч юугаар ч хөнөөхгүй. Би мах бодьгүй «сэтгэл санаа» шүү дээ!

	Тэгэхээр чи намайг буудавч, хутгалавч дэмий. Би өвчин үл мэдэрнэ. Халах, даарахын алиныг ч үл мэдэрнэ. Өлсөх цангахыг үл мэдэрнэ. 

	Ийм болохоор чи миний «амьтай» очиж уулзаж, ярьсан бүхнийг минь түүнд хэл! Ойлгохгүй л байх даа тэр. Ухаан нь тусдаа «би» байна шүү дээ!

	«Босоо ороолон гэдэг гамшиг таригч тэр бузар этгээдийг зүй нь даран сөнөөвөл зохино. Тэгсэн хүн нүгэлтнийг даран сөнөөсний учир нүгэл бус, харин буян хураадаг төөрөг номтой юм шүү дээ!» Яринпил гавж чи бид хоёрт ингэж айлдсан удаатай. 

	Чи өөрөө л мэд дээ. Би чамайг хаанаас ч олж чадах тул сул тавья. Үнэндээ «бие минь эндвэл» (Сүмбэрэй алагдвал) би замхрах байна. Тэгвэл жаргаж байгаа нь тэр. Хойд төрөлдөө түүнийхээ эрүүл саруул ухаан нь болж түмэн хүсэл минь биелж магадгүй!... 

	Чи надад тийм зам гаргаж өг! Эс тэгвэл чамайг дуртай цагтаа хөнөөж эрүүл саруул ухааны чинь хийсгэнэ! Тэр чинь бас над шиг болж хувилна гэдгийг бодоорой! Чиний зам дээр давагдашгүй занал угтан тосож байна. Мэдэж байна уу чи! гэх зэргээр аймшигт хий сүг ярин ярьсаар, түүний дуу хоолой холдон холдсоор аль нэг тийшээ яваад өгөх шиг болжээ. 

	Баялай сая сэргэж их үдийн нарыг нүд анивчин хараад, гайгүй ээ, эрт байна гэж ч бодсон юм уу, нүүрлэж ирсэн аймшигт гай түйтгэрээс аврагдлаа гэсэндээ ч тэр үү, хөшсөн биеэ энд тэндээс нь барилж чимхэлж үзэв. Хүйтэн хөлс нь дааварлаж, хамаг хувцас нь нэвтэрсэн байв. 

	Атгасан гараа арай ядан тэнийлгэж, хөл дээрээ дэнжгэнэн босоод, морио хөтлөн уулын зураан дээр эргэн гарч алсын барааг ширтэн байж:

	«Ай би ч их хувь тавилантай лам болох юм байна даа. Ямар айхавтар юмтай тохиолдох нь энэ вэ! Ээ бүү үзэгд! Дахин бүү тохиолдог! Дахин үзэгдүүлэхгүй болгохын тулд яах ёстой билээ?» гэж шивнэн хойноос нь тонилгох судрын зарим шад номыг уруул хөдөлгөн уншиж залбирснаа өөрөө өөртэйгөө «хоёр этгээд» болж:

	— Чи одоо гэртээ харих нь уу?

	— Үгүй, харихаа больё!

	— Яагаад тэр билээ хө?

	— Босоо ороолонг даран сөнөөе!

	— Чи тэгээд дийлэх юм уу?

	— Дийлэлгүй яах вэ. Сая би биелсэн «сүнс»-тэй нь уулзаж, ам өгсөн юм чинь, тэр юухан байх вэ. 

	— Ай хай, болино байгаа чи!

	— Нүгэлтнийг даран сөнөөж, буян хураах зурагтай хойно одоо яая гэхэв гэж ярин, «Унах нартай цуг түүн дээр (Сүмбэрэй дээр) буучихъя» гэж тэр хариу шивнээд хөмсөг зангидан, шүд зууж мориндоо тэр ташуур өгөн дөрөөнд босов. 

	 


XI

	 

	... Сүмбэрэй зүүн гар тийшээ эргээд, хөмөг хадны нөмөрт түрүүлгээ харан агь арцны үнэр аванхан хэвтэх чухам тэр үеэр толгой нь эргэж, мангуурах мэт морин дээрээ дэнтэй дунтай явсан Таргин гуай гэртээ хүрч ирэв. Нар жаргаж, хаврын үдшийн чийг босож сэрүү оргиж эхэлжээ. 

	Таргин гуайн тархи толгойд зай байсангүй. Бодохын сайнаар бодож, эргэцүүлэхийн цаагуур эргэцүүлж явна. Гол нь Долгорынхоо «хүн дүрсийг алдуулахгүйн» тул түүнд ярих «Үнэн ч биш, худал ч биш» зүйлийг олж хэлэх, түүндээ түүнийг итгүүлэх явдал мөн байлаа. 

	Яринпил гавжийн айлдсан үгийн утгыг хэрхэн зөөлрүүлж залруулах вэ? Тэрхүү гол ноён нуруутай үгийг олох гэж замын туршид бодоод эцсийг нь харж чадахгүйд хүрсэндээ Таргин гуай өөрөө өөртөө уур нь хүрсэн ч юм уу, эсвэл арга нь барагдсандаа ч тэр үү «Усан тархи!» гэж хэнд ч биш заналтайяа хараав. 

	Тэгснээ толгойд нь оч гялсхийв үү гэлтэй хараа нь алсалж, чээж нь цэхэрч, дөрөөн дээрээ хазгайдуу өндийснөө: «Ээ, тосон тархи!» гэж хоёр мориныхоо чихийг сортолсхийтэл чангаар хэлчхэв. 

	Тэрбээр Долгорт хэлж, итгүүлбэл зохих «үнэн ч биш, худал ч биш» үгийг олсон тул гэрийнхээ гадаа түргэн хүрэхийн хүслэнд автсандаа болоод талбиун зөнгөөрөө уулын чулууг буутал, усны чулууг ойтол хатиргаж яваад хоёр морио «удаан хөлтэй гэдэг нь!» гэсэн мэт адгасан царай гарган, тус тусын хондлой дээр нь нэг нэг удаа хулсан ташуур зөөлөн тушааж, жолоо юугаан дугтарчээ. 

	Гэрийнхээ гадаа ирлээ. Зүрхний цохилт сонстом нам гүм. Харин гэрээс зайтайд хивж хэвтсэн хэдэн үхэр дороо холхиж үзэгдэнэ. 

	Гэтэл уй гашуу төрүүлэм аясаар нэгэн үхэр мөөрөв. Энэ жирийн биш яргиа мөөрөлт нам гүм байдлыг эвджээ. 

	«Хотондоо байгаа үхэр ингэж мөөрөх гэдэг нэн ховор. Энэ мөөрч байгаа чинь мөөлөн хүрэгч үнээ минь шив дээ. Сая тугаллаж дээ, хөөрхий минь. Тугалдаа сүжрээд... гэхдээ ч ингэж орь дуу тавьж мөөрөмгүй юм» гэж бас нэг хачин бодолд орооцолдсон Таргин гуай гэртээ орлоо. 

	— Өө, өвгөн минь хүрээд ирэв үү? Хүү маань тэгээд сайн байж уу? Та хоёр яагаад жаахан оройтож орхив доо? гэсээр өөхөн дэнгийн гэрлийг нүүртээ тусган байж Долгорын хэлэхэд Таргин гуай баруунаар хоймор тийш явах зуураа:

	— Хүү маань сайн. Яринпил гавж Сүмбэрэйг маань нэг хэсэг «дэргэдээ» байлгая гэнэ ээ! гэхэд

	— Яагаад?... Юу болоо вэ? гэж Долгор сандран асуув. Гэтэл гадаа мөөлөн хүрэгч үнээ нь бас л яргитал мөөрөв. 

	Сэрхийтлээ цочсон Таргин гуай яриагаа жаахан булзааруулах ч гэсэн юм уу, мөөлөн хүрэгчийнхээ ингэж үймрээд байгаагийн учрыг олох гэж санасан ч юм уу:

	— Энэ мөөлөн маань хэзээ тугаллаав? гэж аядуухан асуув. Долгор үл мэдэг шүүрс алдсанаа:

	— Өнөө өглөөхөн тугал хаячихлаа. Чи бидний амны хишиг омойжээ... За энэ ч яах вэ, муу хүүг минь юу боллоо гэж үлдээдэг байна? Олигтойхон яриач! Май, бантан ид!

	Долгорын иймэрхүү байдлаар шахаад ирэхэд ам нээхээс өөр аргагүй болсон Таргин гуай зориуд тайван байдал үзүүлэн хоолой зассанаа:

	— Эрдэнэ вангийн хүрээнд «босоо ороолон» шүглэсэн гэнэ. Хурал, тахилга болж, хөл ихтэй байна. Нэг жаахан банди нүгэлдээ баригдаж, босоо ороолонд хувилсан юм байх. Түүний үе тэнгийн шавь-банди нарыг ариутгаж байгаа гэнэ. Өнөө бүс Дамирангийн жаал... нөгөө хэн билээ дээ... аа тийм, Баялай ч бас сууж л байна билээ... 

	Тэгээд Долгор руугаа анхаарал тавин харвал, нэг л жигтэйхэн... 

	Тэрбээр зүүн гарынхаа алгаар чээжний тус дарж, баруун гараа духны тус өргөн ёслох мэт залбираад, нүдээ тас аньж, хоёр өвдөг дээрээ сөхрөн дув дуугүй сууна. 

	Түүний ийм байдал Таргин гуайд аймшигтай ч юм шиг үзэгдэнэ. Гэвч яриагаа дуусгах хэрэгтэй байжээ. 

	Тэгээд Долгорыг тэрхүү амьгүй юм шиг дүнсгэр байдлаас нь гаргахын тулд сочоох ч гэсэн юм уу, ер нь яарсан ч хэрэг үү чангаар худал найтааснаа:

	— Яринпил гавж чамд хэлээрэй гэж хэдэн үг захисан. Тэр гэнэт хувилсан босоо ороолонд хорлогдуулахгүйн тулд олон зүйлийн арга чарга хийж байгаа юм байна. Тэр бүхний нэг нь тэдний аав, ээж, ах эгч нар нь нутаг сэлгэж, зүг буруулан зайлах ёстой гэлээ. Эс тэгвэл байгаа байгаа газраа хорлогдож сүйрэх юм байх гэв. 

	Энэ хачин үгийг дуулсан Долгор гэнэт ухаан орсон мэт дуу алдаж:

	— Хүүе, яадаг билээ та минь! Даанч тийм байх аа. Чиний явсны дараахнаас эхлээд, айлууд нүүгээд эхэлсэн юм. Тэгэх ёстой болж таарлаа даг шүү. 

	Тэд чинь тугал бяруугаа хүртэл манай руу ойртуулахаа больсон шиг байна. Тэгээд хэзээ хөдлөх вэ? Юугаа авах вэ? гэдэг юм байна. 

	Сэтгэл нь нэлээд цагааширсан Таргин гуай:

	— Яринпил гуай айлдахдаа, хөндий гэрээ орхи. Оосор бүч, бүслүүр хошлонг нь огтолж сулла. Тэгээд зүүн хойд зүгийг бариад эргэж харалгүй нүүх хэрэгтэй гэсэн юм. Тэгвэл хүүд маань босоо ороолонгийн хорлол хүрэхгүй, эрүүл саруул ухаантайгаа үлдэх учиртай!!... 

	Энэ үед нөгөө мөөлөн хүрэгч үнээ гэрийн шар эсгий туургыг чимээтэй нь аргагүй үнэрлэж байгаа нь шуухитнан сонсогджээ. 

	Тэгснээ тэр бараг тотго руу нь хошуугаа шургуулан элэг эмтрэм шуухиран үнэрлэв:

	Долгор машид сандран:

	— Иш хөөрхий, үрээ мөөрч, үхэр хүртэл уй гашуу. болдог байна! гэж санаа алдан хэлээд:

	— За Таргин минь лам багш бидний нүүх цаг, зүгийг гаргаж өгөв үү? гэв. Таргин гуай:

	— Зүгийг нь зүүн хойшоо гэсэн. Цагийг нь... ээ... адуу нойрсох (санаанаасаа зохиож) үнэгэн... 

	— За тэгвэл бушуулж л үзье. Үүр цайхын өмнөх үнэгэн харанхуй... гэж сандчиж гарав. 

	Таргин гуай аав ээжийн өргөө хэмээн хаяандаа барьж явдаг аяганы чинээ бор гэрээ буулгаж, шар тэргэнд ачив. Энэ завсар Долгор авгай үлдэх гэрийнхээ хамаг юмыг зөөж байн байн урд хормой дээрээ гишгэн бүдэрч гүйнэ. 

	Угаасаа хөндий шахуу гэрийг хоослох гэгч тун яльгүй ажил тул Долгор: 

	— Таргин минь ээ, гэрийнхээ оосор бүчийг суллаж үзнэ үү дээ! гэв. 

	Аяганы чинээ гэрийг ачих гэдэг мөн л амархан ажил. Гэтэл Таргин гуай нэг хүүдийтэй юм барьсаар гэрт орсон боловч удаж түдэлгүй гарч ирэн, үлдэх гэрийг Яринпил гавжийн зааснаар нөмгөн болгоод, эхнэр Долгорын хамт түргэн зуурд холдов. Ингээд «заяагдсан» зүгийг барин явах болж дээ. 

	Таргин гуай хоёр шар тэргээ хөтлөн дээр дор гишгэлж, газрын хаванг гаргаж ядан баримжаагаар алхална. Тэгэхэд Долгор авгай морин дээрээсээ аяархан чимээ өгч хэдэн үхэр, хэдэн хонь ямаагаа туужээ. 

	Ид нойртоо дийлдэж байсан мал хүртэл халуун хэвтэр, бүлээн амьсгаа, ая таваа алдсандаа ч тэр үү, мал сүрэг, малчин хүн хоёрын үнэр шингэсэн, ижил дасал нутаг нугаа орхиж ядахдаа ч тэр үү эргэж хургаад, үргэж шуухираад, ер урагшаа хөдлөх шинжгүй байв. 

	Арай ядан, аргадан залж, саахалт хиртэй холдох үед мөөлөн хүрэгч үнээ нь байдаг тэнхээгээрээ гашуудах мэт орилон мөөрөв. 

	Энэ мөөрөлт амьтай голтой бүгдийн зүрхийг доргиож сэтгэлийг шимшрүүлсэн бөгөөд тэрэг дагасан анч нохой нь бас тархин дундуураа татуулсан мэт гаслан гийнав. 

	Юм бүхэн хараар сүүдгэнэнэ. Хундан цагаан хонь ч хар, хөх цэнхэр ямаа ч хар, хурмаст тэнгэр ч хар, хүний царай ч хар. Хар дээр нэмэх харын дотор живж яваа Таргин Долгор хоёрын чээж харанхуйлж хэн хэндээ санаа бодлоо хэлье гэвч ам нь зуурсан мэт тул байн байн нус татаж, шүүрс алдаж явав. Энэ бол тэдний гингэнэтэл уйлж яваагийн шинж байжээ. 

	Таргин гуай Сэлэнгийн тавилан (гарц) ордог замыг андахгүй тул газрын баримжааг сайн мэднэ. Тэгээд түүний бодох нь:

	«Нутаг нугаа эргэж харж болохгүй гэж Яринпил гавж айлдсан. Тийм болохоор үүрийн туяа татахаас өмнө Арын давааг давчих хэрэгтэй юм сан. Долгорт бол энэ л чухал... Надад ч гэсэн дээ, нүгэл мэдэхгүй намайг нутаг минь дуудаж орхивол яана! Хоёулаа эргэдэг юмаа гэхэд Долгор минь сүжиг сэжиг хоёрын хооронд хорлогдож, амь насаа сүйтгэнэ. Тэгвэл би амьдаараа тарчилна... Үүрийн туяанаас л өрсөж, Арын давааг давж, нутаг нугаа нууж үзье... » Долгорын бодох нь:

	«Буяны ариун оронд «тийм юм» шүглэнэ гэдэг юу гэсэн үг вэ? Хөөрхий, ямар амьтны нь үр тэгж үйл лайгаа эдэлж харлаа бол! Миний муу хүү «тэр юманд» өртөж л таараа. Гагцхүү залбирах минь... хөнгөн өршөөгөөсэй! Миний хүү ээжийгээ дуурайсан буяны зүгийн хүн. Алзах ч үгүй болов уу, яадаг бол! Заавал гэм бий байж таарна. Яаж ч нимгэлдэг юм билээ? Арга ухаан юу байна?.. »

	Долгорын бодлыг таслах гэсэн юм уу, эсвэл лавшруулах гэсэн ч байж мэднэ, нөгөөх тугал хаясан үнээ мэгшин уйлах мэт хоолойгоо ээрэгнүүлэн мөөрөх нь тэр. Долгор:

	«Энэ ер нь хэрэг биш боллоо дог шүү. Муу совин, яахын аргагүй муу совин! Хүүе байз, зүүн нүдний доод зовхи татаад байх чинь... Үгүй тэр... бас зүүн чих хангиналаа... Энэ чинь муу үг сонсож, уйлахын дохио биш гэж үү? Гарцаагүй мөн!

	Бид хоёр нэг ёсондоо хүүгээсээ зугтаж яваа хэрэг болж байна уу? Юу гэсэн үг вэ, үнэхээр тэнэг явдал!

	Яринпил багш манай Таргинд зөвхөн ийм л зам зааж өгсөн төдий гэж үү? Арай тиймгүй баймаар юм. Үгүй л дээ, Үгүй. Арын даваа руу буусан хойноо учрыг лавлаж, нэг юм бодно байгаа... » гэж бодохгүйг бодож, санахгүйг санаж явснаа:

	— Таргин аа, Арын давааг даваад, Цацын булагт бууна биз дээ? гэхэд, 

	— Тэгье тэгье! гэж Таргин гуай түүний санаа сэтгэлийг тайвшруулах гэсэн мэт маш сайхан дуугаар найрсаг хэлэв. 

	Ингээд тэр ачаа хөсөг, хэдэн малтайгаа үүртэж түүртсээр үүр цайхаас өрсөж, товлосон газраа хүрч буудаллав. Гэвч гэр орноо барьсангүй, тулганы гурван чулуун дээр тогоо тавьж, булгийн тунгалаг усаар цай чанав. 

	Энэ удаад Таргин гуайн, гал тогооны ажилд сайн болсон гэдэг жигтэйхэн. Тэр нь Долгорынхоо сэтгэлийг өөд татах гэсэн нэгэн бодол байв. Тэр ч битгий хэл, Таргин гуай: 

	— Би ер нь үнээ сааж чадах байх шүү! гэж хөгжилтэй хэлээд гавшгайлан боссоноо:

	— Долгор минь ээ, мөөлөн хүрэгч үнээ маань алга байх чинь... Даваан дээрээс буцлаа даг шүү! гэж харамссан байдалтай хэлэхэд Долгор:

	— Тэгнээ тэр үрээ мөрөөсөж л дээ. Хаа холдоо аж. Чи одоохон яваад даваан дээрээс... Үгүй болохгүй ч юм уу? гэв. 

	Энэ үгийг анхааралтай чагнаж зогссон Таргин түүний санааг дагуулж:

	— Болохгүй байлгүй яах вэ. Тэгвэл нутаг нугаа харж орхино биз дээ... гэж хариулснаа:

	«За яамай, муу хүү минь тулгагүй ч гэсэн гэртэй, тугалгүй ч гэсэн үнээтэй, хөх аргалтай, хүүдий борцтой үлдлээ гэсэн үг... Түүний босоо ороолонд хувилсан гэдэг түмэн худал биз!» гэж тэрхэн зуурд бодохдоо «Босоо ороолон» гэдэг үгийг огт санаандгүй чангаар шивнэн хэлж орхисон тул Долгор:

	— Юу гэнэ ээ, чи муу нүглийн сүнс, нүдний булай минь! хэмээн хязгааргүй хорсолдоо болоод өөрийн ухаангүй чарлан хэлж, таварцаглан унаад, хуруу хумсаа үл хайрлан газар маажилж, орь дуу болов. 

	Сонор сэрэмж алдсандаа машид харамсаж, айхын цаагуур айсан Таргин гуай:

	— Хүүе, Долгор минь! Яаж байгаа чинь энэ вэ. Босооч! Сэхээч!... гэсээр түүнийг тэвэрч өргөснөө өвдөг дээрээ шилээр нь дэрлүүлж цомцойн суугаад, хөлс дааварласан нүүрийг нь халхгар ханцуйныхаа элбэг нударгаар сэвжээ. 

	Долгорын зүрхний дэлсгээ намдаж, нэг хэсэг болсны дараа аантай уунтай болох төлөвийг олоход Таргин гуай түүнээс түрүүлж үг дуугарах санаатай зэхээд байж. Гэтэл Долгор:

	— Үхэх минь! Тэгж л хүүгээ аврахаас өөр зураггүй боллоо! гэмэгц нь Таргин гуай шууд тосон авч:

	— Өөр зураг бий шүү, Долгор минь! Яринпил гавж над тэр тухай айлдсан. Юм болгоныг ярьж хөөрчихөөр зав зай бидэнд байв уу? Байгаагүй шүү дээ. Тайвширч үз! Тавхан үгийг минь сонсоод л чи таниад авах болно!

	Бид хоёр чинь холын нүүдэл хийж яваа шүү дээ. Энүүхнээрээ эргэлдээд байж болохгүй. Аяга цай ууж аваад, нарны сэрүүнд хөдөлж үзье. Аяны замд юм болгоныг ярьж хөөрчихөөр зав зай бишгүй дээ л олдоно... гээд л учирлаж гарчээ. 

	Энэ ялдамд Таргин гуайн нүднээ Яринпил гавжийн мантгар нүүр, хавтгай хамар, шүдгүй ам, сахалгүй хошуу үзэгдэж, түүний аминчлан айлдсан:

	«Уг нь өөрийнх (Сүмбэрэйг гэсэн үг) нь бодийг хөлөх (алах) ёстой юм. Тэгсэн хүн нүгэлтнийг даран сөнөөсний учир нүгэл бус, харин буян хураадаг юм шүү дээ... » гээд уруулаа умалзуулж түр азнаснаа:

	«Энэ удаад Таргин минь, миний хэлдгээр болгох гэлтгүй. Өөр нэг дайсныг дарж болно... «Салхин доогуур нь ч бүү гар!» гэж бурхан багшийн соёрхоод байгаа муу зүгийн хүн дүрст шар чөтгөр гэж дуулаагүй яваа хүн үү дээ, чи!» гэсэн хорон ятгалга чихэнд нь бас долгилон сонсогдох шиг болж л дээ. 

	Тэгээд тэр «Ургах нарыг түрүүлж харав. Ургиж суугаад юугаа хийх вэ» гэсэн байртай шалавхан босов. Тэгтэл ч баруун уулын оргил ширтсэн эмээлтэй морь нь хаа хүртэл дуурсахаар унаган цээл дуугаараа уянгалуулан янцгаажээ. 

	 


XII

	 

	Салхинд цохиулсан мэт хөөрхий Сүмбэрэй өрхний оосор татсан эрчдээ гэдрэг сууж унав. Гэвч хөвчирч байсан утас тас үсэрсэн адил Сүмбэрэйгийн бодол санаа, хүсэл мөрөөдөл тал бүртээ сарнин бутарч, яах ийх тухайгаа эргэцүүлэхийн сөхөөгүй хэвтэнэ. 

	Нэлээн хэсэг хугацаа өнгөрлөө. Хаврын хавсарган салхи хөдөлж, тэнгэр хуйсганаж эхлэв. Хүнхийж унасан гэрийг нь эзэнтэй нь хамт хөсөггүй нүүлгэх гэсэн мэт эрчтэй болж иржээ. 

	Сүмбэрэй сэхээ орж, сэргэж байгаа бололтой «Мм» хэмээн янцаглаж, хөл жийсэн чигээрээ хэд хэд хөлбөрч үзэгдэнэ. 

	Алгадах салхины аясаар чээж нь түхэлзэж, хацар нүүр нь сэрүү татан жирвэгэнэсэнд ч тэр үү, аж төрөх л хэрэгтэй, энэ яваа насаа ингэж талаар үрэхгүй гэсэн ч юм болов уу Сүмбэрэй босож, хоёр өвдгөө тэврэн, эрүүгээ үрчиж, бодлого болон газар ширтэж нэгэн хэсэг суув. 

	Тэгснээ босож зогслоо. Хоёр хөл нь даагдахгүй байгаа юм уу даа гэмээр. Арга ч үгүй биз. Өртөө гаран газрыг туулж ирсэн юм чинь туйвж ч болох л доо. 

	Сүмбэрэй хуурай салхинд осгоруутсан нүүрээ илж, омголтсон уруулаа хуурай шиг ширүүн хэлээрээ жилэмдэж, өвдөг тулан бөхийсхийгээд хэдэн хурам зогсон амсхийв. Тэгснээ нуруугаа цэхэлж, гэрийнхээ үүдэнд очоод хошлонгуудаа гархинаас нь тайлж чирсээр урагшаа алхлав. 

	Тэгээд тэр хорсолтойгоор шүд зуун хөмсөг зангидаж, ямар нэгэн юманд өширсөн мэт царай барайлган байж:

	«Хүний хүү хүнээрээ байсаар байтал яаж байгаа нь энэ вэ! Үнэхээр хүнээ байгаад босоо ороолон гэгчид хувилсан юм бол намайг жинсрэгдэж орхих ёстой бус уу? Хорондоо муугаа үзүүлэхгүй юм хуна даа!!

	Хүн гэдэг хүчтэй. Арга эвийг нь олбол хоёр уулын суудлыг ч сольж болно. Бурхан юуг ч бүтээнэ, юуг ч дийлнэ гэлүү? Тэр чинь хүнийг л хэлж байгаагаас зайлахгүй. Сэтгэл санаагаар зохиогдсон хүн л гэсэн үг. Тэгээд л тэр нүдэнд үзэгдэхгүй, зөвхөн сэтгэлд орчихсон «хүн!» юм биз

	Чухам тэр бурхан гэгч хаа байгаа, хэрхэн харж байгааг нь хэн ч олж үзсэнгүй олон зууныг баржээ. Үүнд нь л хамаг аймшиг оршиж, хүн мухар таамаглал, сүжиг бишрэлд унаж ирсэн юм биш үү? аа!» гэж өөрөө өөртөө ярьснаа: 

	«Аж төрнө өө хө. Юманд учир, суманд хичир бий гэсэн юм. Хүний ид шидийг үзүүлж байж, хөрст алтан дэлхийдээ шингэнэ шүү! Ингэхийн тулд л жинхэнэ бурхан гэвэл зохих аав ээжийн алаг үр болон мэндэлсэн билээ. Сэтгэлээр үхсэн хүнийг хүн гэх үү, үгүй нь магад!» гэж мөн л эзгүй газрын эл хульд таацуулсан мэт чанга чанга яриад, гэрээ янзлахаар зориглон бослоо. 

	Харин тэгэхэд Сүмбэрэйгийн царайнд ямар нэгэн сайн сайхан учралыг олж үзсэн юм шиг баясгалангийн оч, бат итгэлийн инээмсэглэл тодрон байв. 

	Сүмбэрэй гэрээ задалж, мөр мөрөөр нь болгоод, дөрвөн хананыхаа гурвыг нь дугуйлж, жодгор босгов. 

	Үлдэж хоцорсон унь, хана, үүд хаалга, энэ тэрээ эмхлүүлж хураагаад, эцэст нь хуучин буурь дээрээ очвол доторх тос нь гаднаа нэвчсэн, үлээсэн давсгийн хэртэй бяцхан хүүдийтэй юм байв. Тэрбээр ихэд гайхан, үнэрлэж үзвэл борц, цай хоёрын үнэр анхилжээ. 

	Бөөн баяр болсон Сүмбэрэй жодгор руугаа дэгдэн очиж, бариулгүйдээ гологдож нутаг дээр хаягдсан том гуулин шанагаа гурван чулуун дээр тавьж ус хийгээд, бор аргал зэрэглэж, хүрээн дээрээс авч гарсан ганц эрдэнэ зулын чүдэнзнээсээ зурж гал үүсгэв. Тэгээд нэгэн ширхэг борцыг хар цайндаа хамт буцалгаж гарлаа. 

	Зөвхөн баярласан сэтгэл, борцны үнэр хоёрт ангаа, өлдөө хоёр нь тайлагдсан хэрэг үү, бүү мэд. Тийнхүү нэг хэсэг сунаж хэвтсэнээ босож, болсон борц зулгааж, шингэн хар цай уусандаа болоод Сүмбэрэйгийн бие нозоорон, унтаж амрахын түүс болжээ. 

	Энэ үед салхи тогтсон боловч тэнгэрт үүл давхцаж, ёозгүй бүүдгэр байлаа. Цас ч орж магадгүй, бороо ч холилдож болзошгүй шинжтэй болоод ирэв. 

	«За одоо юу ч болбол болог! Хар гэртээ хаан, бор гэртээ богд болж, унтаж амаръя байз... Унтах ч яах вэ унтах л юм байгаа биз. Хүнээс гуйхаар юм биш. Харин аав ээж хоёр минь юу болж яваа бол?!

	Харанхуй бүдүүлэг бид мөн ч туйлдах нь дээ. Арай ч хэрээс хэтэрсэн санаа юу? Өлбөрч үхэхийг буян гэж байгаа учраас л миний толгойд тийм том үг ороо юм байлгүй дээ. Томчуулд ингэж хэлбэл ч зэмлүүлэхээс өөр үг сонсохгүй дэг. 

	Хөөрхий муу ээж минь ёр зөгнөсөн явган цуунд үнэмшиж. Амь голтой төдий л яваа болов уу даа, Хаваржааны айлууд ингэж нэгэн зэрэг хэлэлцээтэй юм шиг цөмөөрөө дүрвэдэг нь... бүр гайхмаар! Лааган баяныхаас өөр тийм бүл чадалтай, уналга хөсөгтэй айл гэхээр юм үгүй сэн. Аль эсхүл хэдэн малынхаа нуруун дээр жаал жуул юмаа «наагаад» хөөчихдөг байна уу, бурхан сахиус нь амилан хилэгнэж, сансрын салхи хөдөлгөөд, мэлхийн нуруун дээрх дэлхийг үлдээж бусдыг нь арччихжээ гэлтэй биш... 

	Бурхны номд заасан ёсоор бол өдийд Эрдэнэ вангийн хүрээний лам нар гүнрэг хурж, намайг догжир балингаар орлуулан шатааж байгаа. Өгөр толгой Яринпил гавж ч их байгаа вий дээ, өдийд! Барцдаа даахаа байсан Баялай бүр ч өрөвдмөөр амьтан болоо доо. Яая гэхэв дээ, түүнийг. 

	Тэр л миний өөдөөс дайсагнахлаар... өөр хэн нь наашаа болох вэ дээ. Наашаа хандсан бүхэн миний амь насыг хөнөөх гэж байна. Баялай тэр бүхний ир нь, үзүүр нь, хор нь болжээ. Хэзээ орж ирдэг бол? Нүүр тулах цаг ч бий нь бий. Чухам хэзээ вэ? Тухайд нь л болъё... » гэж санаашран байтал усан ба мөсөн бороо цутгав. 

	Эл хуль газрын ноос савах дэвжээ шиг тэгш талд бүртийх шар эсгий жодгор хурцын хурц оройтой тас хар гурвалжин шиг харагдана. Гадаанаас үл ялгарам аадрын усанд нэвт цохиулсан Сүмбэрэй толгой дээгүүрээ тэрлэг дээлээ нөмрөн шомбойж суух бөгөөд нэг ёсондоо их хар гурвалжин дотор багтсан бага хар гурвалжин гэлтэй үзэгдэх аж. 

	Ганцаардсан хүний хань нь элдэв бодол санаашрал байдаг юм шив «Тэнгэр огторгуй хурын шимээ хайрлаж, ирэх зуны сайхан цагтай золгуулж өгөх гээ юм уу, энэ газар оронд учирсан муу муухай болгоныг сайтар угааж, цэвэр тунгалаг болгож өгөх гээ юм болов уу, бүү мэд. Юу ч гэсэн хайр найргүй балбаж байна даа. Тэгээд ч тэр үү, тэнгэргүй наддаа тэнгэр болсон тэнгэр доор хойчийгоо бодох нь зүй. 

	Би нэг тэнгэртэй сайхан эр болох сон. Өндрөөшөө өсөхгүй минь тусгүй яа. Хөл гар, дал мөр, цөм тэнцүү. Толгой минь ч гэсэн тийм жижиг биш. 

	«Аргайн чинээ хүү минь» гэж ээж намайг хошуугаа цорвойлгон, янаг сайхан дуугаар өхөөрдөн байх удаа цөөнгүй сэн. Бэсрэгхэн боловч үхрийн аргайг санагдуулам лагс эр болбол ч болоод явчихна тэр. Хувилгаан тодрох тухай яриа гэж чухам үүнийг л хэлбэл зохилтой байх шүү. 

	Одоо ч шөнө дунд болж байгаа байх. Хатсан арьсны цөвдөл тонших өлөн шувууны тожигноон шиг сонсогдож байсан усан ба мөсөн борооны хүч саарч, чимээ намдаад, хур борооны үнэрийг газар сайгүй тараах гэсэн мэт салхи сэвэлзэх нь юутай тааламжтай вэ!» гэж бодол санаашралтайгаа хань бараа болсоор Сүмбэрэй хүү нойртоо дийлдэн унтжээ. 

	Түүний доор яс болтлоо хатсан үхрийн өрөөл шир, дээр нь хуруунуудаараа баглуулсан хэдэн унь, дэргэд нь тогоо нь болсон шанага, хүнс нь болсон хар хүүдийтэй борц, байгаа юм нь ердөө л энэ. 

	 

	* * * 

	 

	Сүүтэйгээрээ гайхагдаж «далай» цолыг олсон мөөлөн хүрэгч үнээ Арын даваан дээрээс эргэж гүйсээр танил газраа хүрч ирмэгцээ тугалаа мөрөөсөн мөөрөв. Түүний нуруу хондлой, зовхи нь хүртэл мөсөн мөндөр цохиулж гувруу болжээ. Мөн л үрийнхээ төлөө үхэн хатан тэмцэж яваа нь тэр бүлгээ. Тэр дахиад яс яйрам гонгинон мөөрөв. 

	Энэ мөөрөлтөд цочин сэрсэн Сүмбэрэй гозосхийн босонгоо жодгорынхоо оромжийг олохтой үгүйтэй гараад, чухам аль зүгт болохыг мэдэх санаатай харанхуйн дунд нүд бэлчээв. Гэтэл баруун жалганд үнэхээр үхсэн малын сэг дээр юм уу гэмээр орилолт хадаж, түүний чээжинд хүйтэн ус юүлэх шиг болжээ. 

	Тэр зүг гүйн хүрвэл нэгэн томоос том бараан үхэр жижгээс жижиг бараан юмыг хошуугаараа үрчин байж маш чангаар шуухиран үнэрлээд л гайхаш тасарсан янзтай толгойгоо өндөр өргөж харамсал илэрхийлэх мэт орь дуу тавин мөөрч байна. 

	Тэр үхэр гашуудлын үг хэлж байгаа юм шиг Сүмбэрэйд санагджээ «Үүнийг минь босгооч туслаач!» гэнэ үү дээ? Хаанахын хэний үхэр вэ? Ямар ч гэсэн үнээ л болж таарлаа» гэж бодсон тэр түүнд тулж очоод ажиглавал, мөөлөн хүрэгч үнээ нь дүрээрээ байсан тул гол нь харласандаа юм уу, гоц их баярласандаа юм уу цорхиртол уйлав. Ийнхүү хүн адгуус хоёр нэгэн зэрэг уйлж л дээ. Тэгснээ:

	— Мөөлөн минь, хүрэгч минь! Чи минь юу болов? Амьгүй гарсан тугалаа амьд мэт бодон сүжирч ирэв үү? Аав минь хаа байна? Ээж минь хаа байна? Чи мэдэж байна уу? гээд л Сүмбэрэй асуун шалгааж, аман хүзүүгээр нь тэврэн авч духан дээр нь үнсээд, үхсэн тугалыг тэмтрэн олж, хөшсөн дөрвөн хөл дээр нь зогсоогоод, нэг талаас нь толгойгоороо салам цохигдон хөсөр хэвтээ аргамжааны гадсаар тулав. 

	Тэгээд нэвт норсон дээлийнхээ ханцуй, хормойгоор түүний үсийг зүлгэж, шавар шавхайг нь таамгаар арилгаж, бяцхан дөлж холдсон үнээгээ «Өөв-өөв, өөв өөв!» хэмээн дууджээ. 

	Хүрэгч үнээ зөн совингоороо «манай Сүмбэрэй юу даа» гэж таньсан ч юм уу, төрсөн үр-тугалаа амьд сэрүүн ч гэж горьдсон юм уу дороо л хүрээд ирж. Тэгснээ дух магнай, нуруу, хондлой, хээлүүрийг нь хүртэл долоож довхорч гарахад Сүмбэрэй хүрэгч үнээнийхээ шанаанд хацраа наасан тэр чигээрээ мэгшин уйлсаар байв. 

	Дуугаа татаж, асар их хүч гаргаж, мэгшин уйлах шиг биед зовуурьтай тохиолдол нэн ховор. Сүмбэрэй арга ядахдаа хүрэгч үнээнийхээ «сэтгэлийг» тэгшрүүлэх гэсэндээ л тийнхүү биеэ тарчлааж байгаа юмсанжээ. 

	Түүнийг нь мэдсэн юм шиг, хүрэгч үнээ нь хингэнэтэл мөөрөв. Гомдлын мөрт уй гашуу нь тайлагдаж байгаа нь тэр юм болов уу даа. Сүмбэрэйгийн сэтгэлд ч гэсэн гэгээ туссан юм шиг болсноос ч тэр үү, хөшсөн нялх тугалыг өмнөө өргөж, гэрийнхээ зүг туйвалзан алхлахад хүрэгч үнээ хошуу шуухайлгаж үгнэн дагав. 

	Гаднаа ирээд тугалыг хана түшүүлэн босоо тавьж, жодгорт орсноо шанаган-«тогоогоо» авч ирээд, үнээнийхээ хөхийг хатсан борцны хайлмагтсан өөхөөр илж зөөлрүүлэх хэмээн оролдож гарчээ. Томоос том гуулин шанагаа дүүртэл сааж авлаа. Үнээ, Сүмбэрэй хоёрын аль алиных нь дотор нэгэн зуурт боловч уужрав бололтой. 

	«Үнээтэй болно гэдэг аж төрнө гэсэн үг. Яаж хайдагшуулдаг юм билээ. Юу ч болсон өглөөгүүр тугалыг нь туламладаг хэрэг. Түүнд үхрийн дурладаг өвс чихнэ. Үнэр сайтай л бол төдий чинээ сайн байна байх. Ингээд тэр чихмэлээр санааг нь сатааруулж байгаад хэдэн өдөр саачихсан цагт учир бий. Өөр үнээний тугалыг авхуулахад өөвлөдөг биз дээ. Тийм тугал байдаг сан бол доо. Би чадах л байна. Одоо бол дээд зэргээр аргадахгүй бол болохгүй. 

	«Малын хэлийг мэдэхгүй хүн аргадаж чадахгүй» гэж ээж минь хэлдэг сэн. Нээрээ л хүсэмжлэн мөөрөх, гашуудан мөөрөх, бардамнан мөөрөх, бас баясан мөөрөх гээд олон янз байх нь байна шүү. 

	... Эрийн цээнд хүрч би өөрөө анд мордоод л... «нэг маань» саалийн хувин барьж үнээний зэл тийш алхлаад л... гэтэл гэрт «шинэ хүн» часхийтэл уйлаад л... » гэх зэргээр баярын магнай тэнийсэн Сүмбэрэйгийн хэтийн бодол мөрөөдөл хөвөрч байв. Ер нь энэхэн агшинд түүний толгойд хөрст дэлхий, хөх тэнгэр, нар, сар, од, мичид... өөр юу байдаг бол тэр бүхэн цөм зовлонгүй багтахаар байжээ. «Аж төрж болно!» гэсэн гүн итгэл төрснөөс ийм хачин байдалтай болсон ажээ. 

	Өглөө ч боллоо. Нар ч төдхөнөө хөөрч, шөнийн догшин бороонд тас гуядуулж хиргүй юм шиг цэмцгэр болсон газар шорооноос нялх ногооны үнэр хамарт хан хийгээд, үлэмжийн сайхан болоод ирэв. 

	Сүмбэрэй үхсэн тугалыг янзалж, чихмэл хийгээд, саасан сүүнээсээ түүний дух, хошуу, суга, цавь, хээлүүр зэрэг эх үнээний долоох дуртай газар болгонд нь түрхэж, гарын үнэр оруулахгүйн тулд өлөн өвсөөр халтал зэрэг эх үнээний долоох дуртай газар болгонд нь түр нь үрэв. Тэгээд түүнийгээ «далай» хүрэгч үнээнийхээ эрүүн доор «зогсоож» энхрий дотно дуугаар өөвлөжээ. 

	Үнээ мөнхүү чихмэлийг үлээх мэт шуухиран үнэрлээд, гомдлын мөрт гэсэн юм шиг уртаас урт сунгасан дуугаар нэгэн удаа элэг эмтрэм сөөнгөтөн мөөрөв. «Уйлан уйлсаар дуу ч үгүй, нулимс ч үгүй болдог гэдэг нь тэр юм болов уу даа» гэж бодсон Сүмбэрэй сарайсан хөхийг нь барьцтай дөрвөн товчийг аргаар аргаархан шувтарсаар ивлэгэв. 

	Хаврын урин цаг тул тугалын чихмэл муудчих болзошгүй тул сүүдэр бараадуулан тавиад, сүүтэй цайгаа чанах зуураа:

	«Амьдрахад юм бүхэн хэрэгтэй. Хүнд «хүн» гэдгээ харуулж үнэмшүүлэх хэрэгтэй. Яавал би санасандаа хүрэх вэ? Хамаг юм өөрөөс минь шалтгаална. Зөвхөн би л өөрөө өөртөө зам гаргах ёстой! Бутны ногтруу шиг дэрхийн дүрвэсэн айл амьтныг яаж цуглуулах вэ?» гэх мэт бодолдоо хөл алдсан Сүмбэрэй бүх биеийнх нь хөлс сэвэрч, тамир амтагдсаны дараа сая л нэг халуун сүүтэй цайг ходоод мэдэн ууснаа мэджээ. 

	Тэрбээр магнайныхаа хөлсийг нударгаараа зөөлөн арчаад, алсын барааг харвал сэтгэл уужирч, ухаан сийрч магадгүй гэж санасан ч юм уу, ер нь санаандгүй ч тэгсэн юм уу бүү мэд, тэр гэрээсээ гарч, олон айлын их бага гэрийн буурь чиглэн, газрыг өвтгөчих вий гэсэн мэт намуухан алхлав. 

	Тэгснээ таван ханатынх бололтой гэрийн буурин дээр очоод, нүдэнд үл үзэгдэх хаалтад тулсан юм шиг гэнэт зогсов. Сүмбэрэйгийн нүдэнд хагссанаас болоод төмөр бүслүүр нь холхисон, дээр цагийн модон хөнөг харагдав. 

	«Саальтай байхыг минь билэгдэж сав олддог байж» гэж өөртөө хэлээд түүнийг авч, нүүрээ бүтээх шахам өргөн, нар өөд харуулан зогсознов. «Олсоор чигжиж, бүслүүрдээд өгвөл, болох л эд» гэж олзшоон эргэж, гэртээ оруулж тавив. 

	Тэгснээ бас л гарч явлаа. Энэ удаад түүний нүд газраас салахаа байжээ. Мөн л нэг айлын чингэлэг байсан бололтой шар ногоон буурин дээрээс хавшаа болсон галын хайч олов. Бас тэр хавьцаагаас ир нь мөр болсон ишгүй муу сүх, зэргэлдээх айлын тугалын хашаа байсан бололтой газраас бариул хавхаг хоёр нь алга болсон хүрээ хийцийн гуулин данх, буцах замаасаа үдээс нь тавигдсан араг зэргийг олж, муу шар эсгий овоохойдоо багагүй юмтай хүрч ирж дээ. 

	Сүмбэрэй энэ бүхнийг олсондоо тийм их баярлаагүй боловч «Ер нь аж төрж болох дог шүү. Энэ бүхэн чинь хэрэглэхийн танаггүй ч болсон зүйл биш. Харин энэ бүхэн сэтгэлд орж, санаанд багтамгүй түгшиж сандарсан хүн амьтны мөр болж үлдэж дээ. 

	Хүний нутаг дээрээс юм түүж болсон юм, яагаад өөрийнхөө юмыг авч хэрэглэж болдоггүй юм бэ? Өвөлжөөн дээрээ очдог хэрэг. 

	Аав шигээ л амьдаръя. Арын амьтныг аргал хоргол, өврийн амьтныг өтөг шороо болгож эс чадлаа гэхэд идэхийгээ олохтой болох нь чухал биш үү? Тэгэхийн тул буу зэвсэг хэрэгтэй. Буу зэвсэгтэй болъё гэвэл дархан болох хэрэгтэй. Нэг биш хэдэн амтай буу дархалбал сайн сан. Ер нь тэгдэг хэрэг. 

	Үнээ, хувин, цай, давс, борц, тогоо, сүхнээс бусдыг орхиод өвөлжөө рүүгээ «нүүе». Хөөрөг-зуух тэнд бий, хөх төмөр тэнд бий, цучил нүүрс тэнд бий, цутгах тугалга тэнд бий, үнэндээ ган төмөр гайгүй, галын аясыг дагана!» гэж бодол бодлын үзүүрт хүрч, ингэж шийдсэн Сүмбэрэй аж төрөхийн арга ухааныхаа анхны чигийг гаргав хэмээн өөрийгөө туйлаас зөвтгөсөн царайгаар босож бүсээ чангалан, ташаа тулж зогсов. 

	 


XIII

	 

	Дамиран гуай: «Хүү сайн нойрслоо» гэнэ ээ! гэж нүдэндээ нулимс мэлмэрүүлэн хүнд дуулдахаар хэлээд, ширмэл эсгий үүдээ чиглэн тэвхэг тэвхэг алхлах нь «түүний баярласан сэтгэл хөлд нь хүртэл мэдээ өгчээ» гэмээр ажээ. 

	Түүнийг босго алхан орж ирмэгц Янжин авгай:

	— За Дамиран минь хэвтэж амарч үз. Мал ахуй, гадна дотно ажлыг чинь би бөөрөнхийлье. Муу Лхамаа минь шөнө дөлөөр ирэх ч юуны магад. Сэндэм маань ч нойрсоод өглөө. Гэр орондоо хүрээд ирсэн гэж мэдээ ч юм уу, аль яагаа юм бэ гэж хэлээд үүд сөхөн гарав. 

	«Гэр орондоо хүрээд ирсэн гэж мэдээч юм уу, аль яагаа юм бол гэнэ үү? За тэр ч яах вэ. Миний гар дээр өсвөл сайн л байна. Сайнаар ч үл барам шүү дээ. Эх нь харин манайхаар дайраад ирдэг болов уу, яадаг бол? Ирээсэй л билээ. Нэг мөр юм сан даа. Энэ шөнө багтаж эс ирвэл Янжинг энэ нялхтай цуг гэрт нь хүргэж өгөх хэрэг гарав бололтой. 

	Үгүй, тэгээд ч бас яах вэ. Дэмий биз. Нялх булбарай амьтныг олон янзын босго алхуулах нь талаар! Гэтэл эх нь... Лхамаа нь юу гэдэг юм бол!? Энэ Янжингийн санааг сонсохгүйгээр хаашаа ч хөдлөхийн аргагүй юм уу... » гэх зэргээр толгой дээгүүрээ, өрөөлдсөн дээлийн хормойгоор бүтээж, баруун талын налчгар модон орон дээр хажуулж хэвтсэн Дамиран гуай үзүүр төгсгөлгүй юм бодно. Гэтэл Янжин авгай орж, аяга шанага, зуух тогоо дуугарган нэг хэсэг болсноо өлгийтэй хүүхдийг өхөөрдөн:

	«Өө хөөрхий дөө, хөөрхий. Муу Лхамаа минь... » гэж тэгэхээс тэгэх ч гэсэн юм уу, эсвэл ийм тийм өнгийн долоон юм бодсонгүй ч юм уу, юу ч гэсэн Дамиран гуайн сэтгэлд хир суухаар шахуу үг хэлчихжээ. Хүний нандин сэтгэл гэдэг үнэхээр эмзэг юм даа. Уг нь гайгүй л үг шүү дээ. 

	Янжин авгай өөхөн дэнгээ үлээж, зүүн оронд хэвтээд, 

	— Дамиран, чи унтаа юу? гэх нь сонин сонсогджээ. 

	— Нойр хулжаад... гэснээ:

	— Лхамаа маань ирдэг болов уу, яадаг бол?

	— Мэдэхгүй юм даа. Элдэв явдал болчихдоггүй байгаа даа. 

	— Юу ч болоо аж. Харин ирэхгүй бол би хүрээ рүү маргааш гардаг юм билүү?

	— Хэ, мэдэхгүй. Хүрээнд тэр юугаа хийж удах вэ гэснээ Янжин авгай:

	— Хүрдэнд тавьсан хүүгийнхээ амь насных нь барцдыг арилгуулах гэж ах ламтай уулзаж бараалхах гээд... гэтэл Дамиран гуай:

	— Бас л санадаг санаа, боддог бодол байна шүү хө. 

	— Ээ дээ, тэгэхгүй л болов уу. Тэр чамайг нэгтэйгээс заавал харж таараа. Тэгээд бүүр санаа нь амарч... 

	— Одоо хаашаа түүнийг явсан гэж бодох вэ?

	— Харин ээ хө. Хүрдэн дээр тавьсан хүүхдээ хүний өвөр дээр очсон хойно л эх нь юм уу, эцэг нь санаа амарч, толгой хандсан зүг рүүгээ явдаг учиртай. Тэгэхдээ дагаж явдаггүй гэлцдэг юм. Тэр ер нь үнэн дэг шүү:

	— Дагаж явдаггүй нь үнэн юм бол наашаа ч лав хандаагүй байх. 

	Дамиран гуайн энэ үг Янжин авгайд үнэмшилтэй санагдсан ч юм уу:

	— Наашаа хандсан ч гэсэн үүгээр дайрахгүй зүгээ буруулж, гэртээ харьчхаагүй байгаа гэхэд Дамиран гуай хөшсөн биеэ тавируулах гэсэн дээ нь үү, хулжсан нойр нь «эргэж ирсэн дээ» тэр үү, хангинатал эвшээн, налчгар модон орныхоо хэдэн банзыг хавиртал жийгээд, ээхийлэн суниаж байгаа бололтой чимээ гаргаснаа:

	— Өөрийг чинь маргааш хүргэж өгөх үү, аль яах вэ? гэв. 

	— Намайг уу даа. Яах юм бэ! Би энэ муугаа хэд хоног харалцмаар байх юм. 

	— Тэгвэл Лхамааг олж ирэх үү дээ?... аль эсхүл... 

	— Яаж би чамайгаа тэг гэх вэ дээ. Хаа хаанаа ядаж байж мөн ч хэцүү байна шүү. 

	Хэрэвхийеэ Лхамаа хүрээд ирдэг юм бол нэг дороо байх сан л гэж санах боллоо. Бид хоёр ч түшиж тулах хүн харгүй хэцүүхэн л улс байгаа юм. Чи юу андах вэ. 

	— Айл амьтан юу гэдэг бол? Зовлон нэрвэсэн цагт төрсөн ч гэлээ Сэндэмийгээ их л сайн хувь заяатай охин байх гэж бодох боллоо. Аяндаа л нэг... Үгүй ер нь манай тоонот гэрт сайхнаас сайхан хоёр хүний минь зураг болж төрөөд, төөрсөөр төрсөөр төрөлдөө нийлсэн хүн гэж энэ нялх амьтанд хайр хүрэх юм даа. 

	Хожим хойно... үгүй хожимсоод байх нь ч юу билээ. Чи бид хоёрыг жар гарсхийж явах тэр цагт миний охин үйлэнд уран бүсгүй болоод, анч мэргэн нөхрөө сайн сайхан зангаараа, сүү болсон цайгаараа угтаж байхыг хэн байг гэхэв!

	«Чи» гэсэн үг Янжин авгайд заншаагүйгээс ч болсон юм уу, содон сонсогдож, түүний сэтгэлд сэв суулгасан боловч ер анзаарсан шинжгүйгээр:

	— Нээрээ ч тийм дээ гэв. Дамиран гуай:

	— Бас тэгээд цаг төр сайжрах байх шүү. Ардын төр!... Тиймээ, харц ардын төр... Манай нутгийнхан хэдийгээр ам жалга сахиж, аруу таруу байдаг ч гэлээ гэсэн яриа болцгоодог л улс. Юм юм дуулдах л юм. 

	— Ай мэдэхгүй, аймаар юм! Бурхан сахиусандаа л залбирч байя. Чиний саяын хэлдэг үнэн бол тийм л биз. Худал байсан ч муу нь юу билээ. 

	Улс шиг улс, төр шиг төр гэж мулгуу ухаандаа бодож явна. Хүн хард бүү ярь. Бурхан минь, зүрх аягүйдэж орхих шиг боллоо байна гэв. 

	Эцэст нь Дамиран нойртоо дийлдсэн юм уу, яриа таарахгүй үүнтэй ярих гээд яах вэ гэж ч бодоо юм уу:

	— Ай хөөрхий тийм байдаг байж гээд л нам жим болчихжээ. 

	Энэхүү ажин түжин байдал дунд өлгийтэй жаалын уруулаа хөхөх нь чамлахааргүй чимээтэй сонсогджээ. 

	Дамиран гуай Янжин авгай хоёрын хэн хэн нь сэтгэл амгалан бус учир унтаагаар чагнаж байгаа мэт чив чимээгүй нойрсоно. Ингээд бодоход энэ айлыг эзгүй ч юм уу гэж андуурахаар чимээгүй болчхов. 

	Гэтэл үүрийн таван жингээр Дамиран гуайд хань чимээ нь болсон Аслан аван идэн алдаж, гэр рүү ойртож ирэх ямар нэгэн хүнийг хоргоож байгаа бололтой уурсан хуцах сонсогдов. Тэгснээ:

	— Өө муу улиан... бүр галзуурах нь уу? Хөөе, нохой хорь оо! гэх эр хүний баргил дуу гарав. 

	Хүн, нохойн чимээнд цочсон ч юм уу, нойр нь ханасан, эсвэл норсон ч юм уу, өлгийтэй жаал «эхээ эхээ» хэмээн чангаар уйлав. Энэ уйлалт Барилдийн чихэнд хадаж, түүнийг модон хөшөө мэт болгож орхижээ. 

	«Хөөрхий дөө, хөөрхий. Нойр нь ханаа юу, ам нь ангав уу? За аль вэ, ээж нь нэг бушуухан гараад ирье... » гэх эмэгтэй хүний яриа Барилдийд бас хачин санагдаж:

	«Үгүй ер дөө, буруу айлд... Үгүй л баймаар юм. Нэг жиг ургалаа даг шүү... За яая гэхэв хүн гарч ирэхийг хүлээе» гэж бодсон Барилдийн сэтгэлд сүжгийн эрхээр сэжиг төрж, хэдэн хурмыг арайхийн өнгөрөөтөл гэрийн үүд сөхөгдөн тэрлэг дээл нөмгөн өмссөн эмэгтэй хүн гарч ирэх нь тэр. 

	Хэн хэнийх нь царай хэн хэндээ үл танигдахаар харанхуй байсан тул:

	— Танайх чинь одоо Дамиран гуайнх мөн биз дээ?

	— Мөн байна аа. Юу гэж яваа вэ?

	— Үгүй бас хачин юм даа. Та чинь одоо ингэхэд хэн байна?

	— Заавал миний нэрээр юугаа хийх гээв. Өрхийн тэргүүлэгч Дамиран гэдгийг л мэдвэл хүрээ юм биш үү?

	— За тийм юм бол одоо яая гэх вэ. Би бол Ба баяны дүү Барилдий байна аа. Та хэн бэ?

	— Юун та хэн бэ гэж! Охин минь осолдчихоо юу? «Амьд явах төөрөг минь дууслаа» гэж голдоо ортол бодож чадвал... амархан юм гэдэг шүү, хайрхан минь! Одоо яах билээ та минь!

	Барилдий маш сандарч буцаад давхичихъя гэснээ:

	— Та чинь ингэхэд... Янжин гуай юу?

	— Янжин гуай нь байна, яах гээ вэ тэгээд? Миний толгойг залгих гээ юү? Тонил эндээс!

	— Лхамаа гэртээ ирсэн... Бие нь сайн. Би нэг маш чухал зар тарааж яваа юм. Орох айл цөөнгүй, тэгээд ч хол, хол... 

	— Ухай, тийм бий! Чи юу гээд орхив оо, хүүхээ? Лхамаа гэртээ харьсан гэв үү? Нээрээ юү?

	— Нээрэн байлгүй яах вэ. 

	Энэхэн агшинд орондоо холхиж хэвтсэн Дамиран гуай босож, санд мэнд гарч:

	— Орж үзнэ үү дээ. Хүү уйлагнаад байна! гэж Янжин авгайд хэлээд:

	— За чи ямар зартай ирээ вэ? Чи чинь одоо айлд ордоггүй юмаа гэхэд мориноосоо бууж болдог байгаа даа гэж Барилдийд ширүүхэн үг хаяснаа нөмгөн дээлийнхээ сугыг товчилж, түүнтэй гар зөрүүлэн золгов. 

	Дамиран гуайн сэтгэл хоёрдоод байж. Гэр рүүгээ чих тавивал Янжин Сэндэм хоёрын «энгийн яриа» бүдэг бадаг сонсогдсон учир сэтгэл шулуудсан Дамиран гуай «үүнтэй чинь хэдэн үг сольё байз» гэсэн байртай Барилдий хэмээх бав бараан дүрс тийш мөн л бав бараан царайгаа хандуулан ширтэв. 

	Барилдий ээрэх мэт түдсэнээ:

	— Эрдэнэ вангийн хүрээнд босоо ороолон шүглэж гэнэ. Их л хөл болж байгаа юм байх. Их хамба лам:

	— Хүрээнд шавилан суудаг хүүхэдтэй айл бүхэн нутаг сэлгэж, зүг буруулахгүй бол болохгүй! Лам хуврагууд өнөөдрөөс есөн хоногийг өнгөрөөж байж хөдөөлнө. Түүнээс нааш хөдлөх нь цээртэй! гэжээ. 

	— Аль зүг рүү гэх юм бэ дээ, тэгээд?

	— Энэ зарыг сонсонгуут аль зүг санаанд чинь ороо вэ, тэр л зүгийг сайн гэж айлдаж гэнэ. 

	Дамиран гуайн нүдэнд Баян сахал уул хөх хөвчтэйгөө дунхайн үзэгдэв гэнэ. 

	Хайран сайхан хүү минь, Даялай минь тэнд амь тавьсан юм. Очиж «хань» болдог ч юм билүү. Тэгээд л тэр байх. Баян сахал уул хүүг минь орлон үлдсэн гэж миний боддог талаар бус! Цаг холдох тутам тэр бид хоёрын ойртох нь зүй» гэж яах ийхийн зуургүй бодож, тэр ч бүү хэл шийдэж амжсан Дамиран гуай:

	— Манай Баялайг... дуулаагүй биз? Намайг хараад л... үгүй, тийм явдал болсон бол намайг бүү ирээсэй ч гэж байж магадгүй гэв. 

	— Ер сураг сонсоогүй. Би яарч явна. Дээд доод хаваржаагаар орно гэнгүүтээ мориндоо мордож, уурласан ч юм шиг, адгасан ч юм шиг хэгжүүн дуугаар морио зандчих байдал үзүүлэн, хоёр муу дардгар гөлмөө хааш хэрэг омогтойгоор давиран, эргэж одов. 

	Дамиран гуай гэртээ эргэж орвол өөхөн дэнгийн хэншүү ханхалж байв. Нүд нь нурмайсан Янжин авгай:

	— Лхамаагаа наашаа ир! гэж хэлүүлдэг байж... хэмээн харамсан өгүүлэхэд Дамиран гуай нэн аялга дуугаар:

	— Би ч гэсэн тэгж хэлүүлье гэж бодсон... Үгүй ер нь одоо ингээд зүг буруулах гэж байж юугаа хийх вэ. Хожмоо нэг учир нь олдох байгаа гэж бас бодлоо. Эрүүл мэнд л хойно алзахгүй. Өөрөө харин яая гэж бодож байна вэ?

	— Хүрээ хийдэд шавилан суудаг хүүтэй айлд хоног боллоо. Цуг л дайждаг юм уу даа. Барилдий намайг осолгүй таних шиг болно лээ. Лхамаад минь хэлэх байлгүй. Жаахан хүлээзнэвэл яасан юм бэ? Тэр минь сонссон цагтаа л шувуу болоод ч нисээд ирж ядахгүй охин! гэв. 

	Дамиран гуайд энэ үг аятай санагдсангүй бололтой:

	— Зарыг сонсохтой хамт аль зүг санаанд чинь орно вэ, тэр чинь сайн зүг гэж хүрээний их хамба айлдсан гээ биз дээ. Энэ чинь бас зар сонсонгуутаа хөдөл! гэсэн айлдал бус уу?

	Харин ингэе. Баян сахлын даваа өөд явдаг тэргэн замыг хүртэл тойруу гэж бодолгүйгээр морь тэрэгний мөр сайн гарах голын хотгороор нүүе. Бидний мөр нэг хоёр хоногтоо битгий хэл сардаа ч балрахгүй гэж арга заан ятгаж хэлэхэд «Өөрийн үр нэгэн амь, үрийн үр хоёр амь!» гэж санаашран суусан Янжин авгай:

	— За тэгье дээ гэж намуухан өгүүлээд, сэм уйлах нь аргагүйн эрхэнд сүүмэлзэн буй өөхөн дэнг бөхөөх шиг болов. 

	«Ам амын эхэнд байх хол хол олон айлаар орно» гэж худал залсан Барилдий гэрээ чиглэн явах замдаа:

	«Ер хаашаа юм болоод байна даа. Янжин авгай Дамиран гуайнд байж байдаг? Дөч гараад явчихсан хүн дөрөөн алддаг хэрэг үү? Аль эсвэл би гэдэг хүн олиу солиу юм бодож, «дотор хүнтэйгээ» дэмий донгосож явна уу? Тэднийд юун хүүхэд уйлдаг билээ? Айлд хүүхдээ үрчлүүлсэн хүн гэж манай хавьд л лав үгүй. Тэр чимээг сонсоод л би буцах арга бодон, худал хэлсэн чинь тэд үнэмшдэг байна. За яах вэ болж л байна... 

	Гэртээ хариад Лхамаа дээр очно байгаа. Түүнд юу гэж хэлэх вэ? Юу гэвэл дээр юм бэ дээ? Аргад ордоггүй годгор бүсгүйг энэ далимаар нэг сайн чадах уу, аль яах вэ. Ингэж хэлье: 

	«Ээж чинь Дамиран гуайтай ханьцаад, тэр ч битгий хэл «амаржчихаад» байж байна. Бие нь сайн гэнээ. Хүрдэнд хүүхдээ тавьсан гэж сүжиг алдаа юм уу, өөдтэй ч юм чамд хэлүүлсэнгүй. Чамайг гэртээ ирсэн, сайн байгаа гэхлээр их л баярлаж байгаа бололтой байсан» гэх юм хуна. Гэтэл Банди ах юу гэдэг бол?

	Найгүй их бэлтэй байж надад нэг эхнэршүү юм аваад өгчхөж чаддаггүй өөдгүй ч хүн ээ дээ, хөөрхий чааваас гэж... » гэх мэтийн эрүүн доорх төдий бодолдоо алмайрч явсан Барилдий гэрийнхээ наад талын хөтөл дээр гартал эгц урдаас нь сандран тулгамдахад нь тэгсэн юм даг уу, нэг л улаан эрээн юм шовсхийгээд гараад ирэх шиг болжээ. 

	Ташуураа өлмий дээрээ тулж, эмээл дээрээ сүүжилдэн суусан, үүдэн шүд нь унасан, босоо хөмсөгтэй, мээмэн оройт малгайг шил рүүгээ унагасан маш хэгжүүн эртэй хоёр этгээдээс тавьсан сум мөргөлдөх мэт нүүр учран тулав. 

	Богд хааны төр ёсыг мөрдөн сахиулагч, морь юүлэх, сэлгэх хоёрын хооронд ганц гишгэм зайтайгаар яаравчлан довтолгодог зориг зүрх дүүрэн тэр хүн Барилдийн морины цулбуурыг шуртхийтэл шууд булаан авч!

	— Чи чинь одоо хаа тэнэж, гиюүрч явдаг банди вэ? Хушуу тамгын газраас чамайг Богд хааны төрийн цэрэгт дуудсан. Зүгийг чинь гаргаж аваад, зүтгэж яваа минь энэ. Явна аа хө! гэдэг юм байна. 

	Балмагдан тулгамдсан Барилдийн толгойд хариулж хэлэх үгийн сүүдэр ч орж ирсэнгүй, дэмий л:

	— Гэр орондоо ороод гаръя!... 

	— Чиний өмнөөс би орчхоод ирлээ. Ба баянтай уулзсан. «Барилдийг, олж ир!» гэж би түүнд тулган шаардсан. Аягүй бол нэг тийшээ дэмий явчхаж магадгүй. 

	Тийм болохлоор танай гэрийн үүдээр өнгөрдөг замаар галгиулаад өнгөрье. Чи харин «Би явлаа шүү!» гэж хашхирна биз. Тэгээд л болоо. Зав ч алга залуу минь! гэж омог нь шатсан цагдаагийн наана цаанагүй хэлсэн үгэнд зэвүү нь хүрсэн Барилдийг «Богд хааны төр» гэсэн үг л «номхотгох цамц» болж, хариу тавих сөхөөгүй болгочихжээ. 

	«Ядахдаа жолоо цулбуураа гартаа барьж, эр хүн шиг явах сан. Ингэж дөрлүүлсэн үхэр шиг явж, гэрийнхээ үүдээр өнгөрөх гэдэг мөн сэтгэл зовмоор оо!» гэж бодон инээх уйлах хоёр таардаггүй шиг айх ичих хоёрт хавчигдсан ламархуу Барилдий чадлынхаа хирээр энэхүү үл яльхан зүйлийг бодов. 

	Ингээд тэр гэрийнхээ үүдээр хөндлөн өнгөрөхдөө «Би явлаа шүү!» гэж маш чанга хэллээ. Тэглээ гэж өөрөө л санасан аж. Харин тэр дуу өөрт нь ч, өрөөл бусдад ч сонсогдсонгүй билээ. 

	 


XIV

	 

	Өвөлжөөндөө очиж, нарны гал, хөөргийн гал хоёрт долоон хоног шарагдаж, зузаан нимгэн, зэвтэй зэвгүй, хатуу зөөлөн төмрийн хангинаанд чих нь дөжрөхдөө хүрсэн Сүмбэрэй гэртээ харьж явна. 

	Зуны эхэн сарын шинэд тул салхи зөөлөн, нар хурц, өдөр талбиун, өвс зөөлөн аж. Зуны улирлын уринд уярсан ч юм уу, Сүмбэрэй хүүгийн сэтгэл арчсан толь мэт тунгалаг болжээ. 

	Шинэ нэрээр нь хэлбэл хайдаг хүрэгч үнээ араас нь чөрхний аясаар дагаж, хөтлөгч хүүгийн нуруун дээр тэнтгэнэн хөдлөх үүргэвчтэй юмыг үнэрлэн бас ялаархсандаа тэр үү, уйдаж уур нь хүрсэндээ тэр үү, толгой сэжлэн гэдрэг сууна. 

	Аж амьдралаа ердийн болсон гэж үзсэндээ ч тэр үү, энэ гачигдал зовлонг үл анзааран маргаашийн сайн сайхныг гагцхүү янз янзаар төсөөлөн бодно. Тэр бүхэнд өөрийн бие, ухаанаар оролцож байна гэж бодно. Муу юм бодох зай завсар түүний ухаанд алга аа. 

	Сүмбэрэйгийн ар өвөрт тэнтгэнэн буй ачаа нь дүн дан, тар няр хийх бөгөөд хүнд гэдэг нь тоймгүй. Түүн дотор хөрөө, сүх, галын хайч, тогооны хусуур, үнсний гаргуур, бариул хийсэн данх, чих хийсэн тогоо, бүслүүр хийсэн хувин, хутга, заазуур... өөр өөрийнхөө дуугаар чимээ гаргаж, Сүмбэрэйгийн долоон хоногийн ажлыг чихтэй бүхэнд сонсгож байв. 

	Энэ бүхэн цөм овьёосны хоёр том улаан таарт арай чүү багтсан бөгөөд баруун мөрөн дээр нь тохогджээ. Харин Сүмбэрэй зүүн мөрөндөө богино, дунд, урт гурван гол төмөр буюу гурван амтай буу мөрөвчлөн явна. Тэр бас тасам улаан бүсээ дарж, сум ирийтэл шигтгэсэн дайз бүсэлсэн нь түүний нүүр царай, бодол сэтгэлийн урьд байсан өнгө төлөвийг бүрмөсөн өөрчилсөн үзэгдэнэ. 

	«Аавынхаа ажлын багаж, уран гарыг гутаахгүй юм сан. Тэр л чухам амьдрал юм даг шүү. Энэ бол миний зам байх ёстой. Энэ замаар буцалт няцалтгүй явж байж «Хүнд хүрнэ!» (хүн гэдэгтээ бусдыг итгүүлнэ гэсэн үг). Хүнд хүрч тэдний итгэл үнэмшил, хайр бишрэлийг татан дуудаж, чадвал боллоо биш үү? Би ямар уулын хаяа сахисан өнчин хайлаас, удган мод биш дээ. 

	Хүмүүсийн дунд л орох хэрэгтэй. Яаж орох вэ, тэднийг над руу татаад ирэх соронзон гэвэл юу байх вэ? Арван хуруу минь биз. Арван хурууны ид шидийг жолоодох ухаан эрдэм минь биз. Даанч ганцаардаад байна. Ганц хүн, хүн болдоггүй биш, айл болдоггүй гэдэг биз дээ? Надад бол аль нь ч болдоггүй шиг байна. 

	Эхлээд нэг нөхөр хэрэгтэй. Ямар ч бай юуны хамаа. Алхам алхмаар амьдралд эзлэх байр суудалд хүрэх хэрэгтэй!... Би ер нь элий балай амьтан болчихгүй байгаа. 

	Толгой минь элдэв бодлоор чихээстэй юм шиг яасан ч хүнд лаглагар байх юм бэ дээ. Бурхны ном их чээжилсний гэм юм уу, аль тус юм уу? Тус ч байж болох л доо... » гэж бодон бодсоор шовгор хар гэрийнхээ барааг харсандаа санаа нь амраа ч юм уу, хүнд тээш үүрч, хөл цуцсандаа ч юм уу Сүмбэрэй хоёр хөлөө жийж, суун тусав. 

	Хайдаг хүрэгч үнээгээ эндээ орхихоор болж, чөрхийг нь суугаагаараа аван, сул тавиад «хөж хө!» гэв. Сул тавигдсан үнээ зүүн голыг чиглэн алхлав, ундлах нь юм болов уу. Түүний хойноос харсан Сүмбэрэй ангаж цангаж ам хуурай болсноо сая мэдрэв бололтой цайсан уруулаа хий жилэмдээд, хошуугаа өвдөг дээрээ үрэв. 

	Тэгснээ ар өвөр рүүгээ тавьсан таартай ачаагаа мөрлөсөн тэр чигээрээ хажуулав. Алсаас түүнийг ажиглавал голгүй болтлоо хатаж өгөршсөн томоос том аргал шиг сааралтан погвойж үзэгдэнэ байх. 

	Хэвтээ, босоо, суугаа ямар ч байдлаар нойр авч сурсан Сүмбэрэй зүүрмэглэхээр үл барам дуг хийж амжиж л дээ. 

	Ямар нэгэн ид шидээр цочин сэрсэн Сүмбэрэйгийн нүдэнд гайхал төрөм хачин байдал үзэгджээ. Юу гэвэл муу шовгор гэрийнх нь урд байх ганц модон шон дээр эмээлтэй морь байна. Гэтэл гэрийнх нь дотроос биш гаднаас багир хөх утаа манарч, хүчтэй салхигүй байсан учир зүг чиггүй хуйрагнаж харагдав. Тэгснээ гүйж харайх байдлаараа залуугийн шинжийг илтгэсэн нэгэн хүн уяан тийш гүйв шүү. 

	Энэ бүхэнд дэмий гайхаж удаан ажих тэсвэр алдаж «Ямар ч гэсэн хорон санаат муу этгээд яриангүй мөн!» гэж шивнээд, тэр зүг рүү хандуулан, өвөлжөөн дээрээ хэдэн хоногоор сууж, уураг тархиа малтан байж урласан гурван тусгалтай бууныхаа овоо хараанд гурван цэг авч, гохыг зөөлөн этэв. 

	Буун дуу нэгэн удаа чих дөжиртөл нүргэж, маш богинохон агшинд шап-шап-шап гэх гурав дараалсан чимээ дуурсчээ. 

	«... Нүгэлтнийг даран сөнөөж, буян хураах зурагтай... Түүн дээр унах нартай цуг буучихъя!... » гэж ааг омгоо багтааж ядан довтолгож ирсэн Баялай буун дуутай нэгэн зэрэг гарсан шап-шап-шап гэх чимээнд айн цочсондоо болоод сөхрөн сууж:

	«Хүүе, энэ хажууханд минь байгаа тал тайрдсанд сум тусжээ. Бас тэр нохойн нүхний аман дээрх гадас салам явчихжээ. За байз яадаг билээ. Өндийх төдийд л өгчилгөж орхих болов уу даа? Ийм олон сумтай буу гэж бас байдаг аа?!

	Хэн хаанаас буудав? Энэ муу шар эсгий овоохой Сүмбэрэйгийнх биш гэж үү? Мөн л баймаар сан... За одоо ч хэрэг бишидлээ. Баруун гартаа буу өргөж барьсан эр хүн хойноос наашаа харайлгаж явна. 

	Юу ч гэсэн үүсгэсэн галаа унтраах арга бодохоос өөр яах ч аргагүй. Тэгвэл арай ч амин дээр минь барьж буудахгүй сан болов уу гэж бодох юм. Нээрээ тэгдэг болов уу, яадаг бол?... » гэж санан айж балмагдахын аюулд унасан Баялай гал унтраах санаатай навсганаж гарав. 

	Гэтэл дахин буу пин хийх сонсогдож, бууныхаа сумтай хурдаа үзэж ирсэн мэт нэгэн өндөр амьсгаатай хүн Баялайн шилэн хүзүүнээс базаж аваад тас гэдрэг нь харуулан унагав. 

	Унагасан Сүмбэрэй, унасан Баялай хоёр харилцан бие биеэ таньж, хэн хэн нь хэлэх үгээ олж ядан зогсоно. Энэ удаад зайлшгүй баймаар нэгэн үйл явдал дутагдаж, түүгээр ч үл барам бүр үгүйлэгдэж байв. 

	«Тэр нь юу вэ гэвэл, мань хоёр дуу дуугаа авалцан, хэлэх үгээ давхцуулан байж. 

	— Хүүе ээ, ямар сонин юм бэ! Удаан жилийн зузаан найз минь хаанаас гараад ирэх нь энэ вэ. 

	— Нэг уулзах сан, дэмий юм ярих сан гэж бодовч чадахгүй байсаар өдий боллоо. 

	— За тэгээд бие тэнхээ ч гэж арчсан толь биз. Ухаан бодол ч гэж цэлмэг тэнгэр биз?

	— Сонин сайхан юутай вэ. Ядарч зүдэрч явна уу, аль дажгүй юү?

	Би чамд юугаар тусалж болох байна вэ. Нууж хаалгүй хэл л дээ?

	— За яах вэ, яах вэ. Бие эрүүл бол учир бий. Өргүй бол баян өвчингүй бол жаргал шүү дээ. 

	— Цай цүй уу. Хар гэртээ хаан сууж, хатсан борцоор шөл хийе. 

	— Үгүй би шинэ мах авчирсан. Шинэ шөл ууна гэж байгаа. 

	— Аа яа яа, ямар мундаг вэ! Ангийн юм гэсэндээ час хийж байна хөөе!

	— Ер нь хоёулаа нэг барилдаад үзвэл яасан юм бэ? Өглөө нэг, үдэш нэг барилдаж байя, тэгэх үү?

	— Тэгвэл долоон өглөө, найман үдэш хэрэгтэй болох нээ. 

	— Ай даа анд сайхан найз минь! гээд л бие биеийнхээ суганд гар шургуулан салхи үүдтэл дүүгүүрдэлцэж байх учиртай байж. »

	Гэтэл энэ удаад ийм үйл явдал огт болсонгүй. Хар бага наснаасаа үерхсэн найз нь ингэж хуншгүй зан гаргаж байгаад нэн их зэвүүцсэн Сүмбэрэй:

	— Чи яаж байгаа чинь энэ вэ? Яасан задарсан нөхөр вэ? Юу боллоо гэж надад өш санаж, галдан шатаах гэж ирэв чи? гэхэд Баялайн нүд галзуурсан мэт сөрвөлзөж:

	— Нүгэлтнийг цааш нь харуулж, түмнийг амаржуулах гэж явна Би! хэмээн зориг зүрхнийхээ эцсийн дөлийг бадруулан, шазруун байдалтай хариулав. Сүмбэрэй:

	«Гал дээр шар тос нэмбэл юу болох вэ? Үүнтэй элдэв муу үг хэлээд нэмэргүй. Яагаад гэвэл уур хилэнгийн мунхгаас болоод түүний ухааны нь ам хумигджээ. 

	Ингэхлээр энэ удаад юу ч яриулахгүй болгох нь чухал болж» гэж бодоод:

	— Тэгвэл би чамайг одоо дор чинь нам буудаж ална! Хэрэв чи үнэхээр нүгэлтнийг даран доройтуулж, түмнийг амаржуулах гэж бодоо юм бол амьд явах хэрэгтэй биз? Эс тэгвэл яаж чадах сан билээ дээ, Тийм үү? гэж үг мухарлахад Баялай юу ч гэж хэлж чадсангүй, хий л шүд зуун, царай зүсээ барайлгах бөгөөд:

	— Чи өөрөө л мэд дээ! гэж хэлээд амьсгаадан зогсоно. 

	Сүмбэрэй энэ зуур эргэлдэн нисэж, агаарт салхи сөрөн тогтознох элээ шувууг буудан унагав. Тэр шархтсан шувуу яг Баялайн өлмийн өмнө нэвсийн унаад, урт далиа бутартал газар алгадаж, хуурай шороо маналзуулах нь тэр. 

	— За харав уу? Дэндэх гээд байвал чамайг ийм болгоно! Тэгэхлээр чи яаж түмэн олонд тус хүргэх болж байна?

	Наад шувууны чинь амийг зүгээр нэг сүйтгэж, зугаагаа гаргаж, зөвхөн чамайг сүрдүүлэх гэсэн юм биш, Завтай «лам»-ыг «ажилтай болгох гэж бодсон юм. 

	Чи харж байна уу, тэр хойд довыг? Би авч явсан юмаа тэнд орхисон байгаа. Явж авчир! Миний бууны гурван овоо цэцээс чи хэрхэвч зайлахгүй гэж мэдтүгэй! За бүү гөлрөөд бай! Яв, миний заасан зүгт!

	Сүмбэрэйгийн үгнээс гарахын эцэсгүй болсон Баялай «явган яв!» гэсэн юм байх гэж санаад, гүйх гэтэл:

	Мориороо яваач! Шувуу унаад явсан ч шүд чигчлэх ясгүй болтол чинь нам буудна. Нүднээс далд байсан ч өөрцгүй гэж мэдэгтүн!» гэж маш бардам хэлэхэд Баялай:

	«Нүднээс далд явсан ч өөрцгүй гэж мэдэгтүн! гэнэ үү?» гэж үнэмшиж эс ядан уяан дээрх морь руугаа алхлав. 

	Тэр мориндоо мордон шогшуултал Сүмбэрэй түүнийг шавдуулан байж:

	— Бушуулаач! Чи ямар яст мэлхий юү? гэж хашхирав. 

	Баялай хүрэх газарт нь очоод, жаахан сууж амсхийх гэтэл нь буун дуу нүргэлж, хажуухан талд нь байсан довцгийн овооны хадаг яндартай хувхай мод тэхий дундуураа тас үсэрч, үзүүр тал нь тээр дээр годройтож үзэгдэв. 

	Ийм үзэгдэл хэлшгүй аймшигтай харагдсан тул Баялай босон харайж, томоос том хоёр тааран шуудайтай юмыг хангир жингэр гэлгүүлсээр эмээлийн араар тохож, аль болох түргэнээр буцав. Сүмбэрэй:

	— Чи энэ шовгор хар юмыг буулга! Гэрээн ёсоор нь барья. Би цай чанана. Аяга хоол ч хийе. Мэдэж байна уу, чи? Бушуул, бушуул! Нар жаргачих нь байна шүү... гэв. 

	Сүмбэрэй энэ үед «үнэхээр сүртэй дүрийг олжээ» гэмээр боловч дотор сэтгэл нь хайлсан тугалга мэт уярч:

	«Эш чааваас даа. Бурхан шашин ингэж хүнийг суудалд нь нааж, мөн тэнд нь ялзруулдаг байна Даялайг бодвол Баялай хөөрхийлэлтэй амьтан болжээ. Би ч гэсэндээ үүнээс дээрдэх юмаар маруухан л байна. 

	Одоохондоо байна шүү, Баялайн сүсэг бишрэлийг өчүүхэн ч гутааж болохгүй. Аялдан дагалдах хэрэгтэй. Эгзэгтэй үед нь бүтэн эргэж болно, тийм биз. Ингэхийн тулд сайн ярилцах хэрэгтэй. Харин тэгэхдээ гэм хоргүйгээр үнэмштэл нь айлган сүрдүүлбэл зохино. 

	Яагаад гэвэл би ганц биеэр аж төрж болохгүй байна. Надад нөхөр хэрэгтэй, хамжаа хэрэгтэй, тийм биз дээ? Одоо ч чи миний гараас гарахаа өнгөрсөөн. Төгсгөл нь сайхан болоосой билээ. Хүсэх л юм энэ... » гэж цай чанангуутаа сийрэгхэн бодож суусан Сүмбэрэй:

	— За нөхөөр, ирж цайгаа уу! Үдэш тийшээ үнээгээ сааж, сүүтэй цай уумз хэмээн нэг гэрийн хоёр мэт хэлэв. 

	«Чи л өөрөө мэд дээ» гэснээс хойш ганц ч үг дуугаралгүй ам нь үдээстэй юм шиг болсон Баялай бас «За» ч үгүй, «ёо» ч үгүй наашаа ирж, галтай тулганы дэргэд цомцойн сууж, Сүмбэрэйгийн аягалж өгсөн цайг оочилж эхлэв. 

	Сүмбэрэй хоолой засаж:

	— Баялай чи уншлагаа мартаагүй биз? Би ч яах вэ шүүрэн шанага шиг золиг юм аа. Чамаас түрүүлээд л яах ийхийн зуурдгүй тогтоож орхих шиг болдог, тэгээд л маргааш, нөгөөдөр нь эргээд санахад юу ч үгүй болчихсон байдаг шүү дээ. Чи ямар намайг эс мэдэх биш. Харин чи надаас сүүлдэж тогтоодог, тэгсэн мөртөө мартана гэж байхгүй. Их сайхан толгойтой шүү, чи ер нь!

	Би чамд гайхуулах гээгүй. Зөв ойлгоорой! Цаад монгол утгыг нь мэдэх сэн гэж би багш ламтныг шарлаадаг байсан байх аа, тийм үү? гэв. 

	Баялайн сэтгэлд гэгээ тусав уу гэлтэй, царай зүс нь сайжирч, зөвшөөрсөн санаагаа илтгэн толгой дохив. Үүнд нь Сүмбэрэй хүртэл урамшиж: 

	— Ямраас нь ч хамаагүй нэг шад ном уншаач! Би монгол утгаар нь тайлахыг оролдъё. Бид хоёр бие биеэсээ бишүүрхэх нь юу билээ. Зугаатай ч болох байх гэж маш уриалаг хэлэв. 

	Баялай жаахан түдэж байснаа «Үүнийг л санаж яв!» гэж Яринпил гавжийн байн байн захидаг байсан хэдэн шад номыг уруулаа хөөрхнөөр бувалзуулан нүдээ жаварлуулж, хоёр гарынхаа алгыг тосох мэт дэлгэн, арван хуруугаа маш намбалаг хөдөлгөж, намуухан бөгөөд балчир унзад хоолойгоор тод сайхан хэлж уншив. Тэгээд Сүмбэрэйгийн амыг харж, хүлээн суув. 

	Сүмбэрэй уншигдсан хэдэн шад номын монгол утгыг юуны өмнө Баялайн санаанд тааруулж, зөвхөн түүний итгэлийг төрүүлэхийн тулд зохион тайлж өгүүлрүүн:

	— Чиний саяын уншдагийг өөрийн ойлгосны хирээр монгол болговол ийм буюу:

	«Амьдран орших, түр орших, эргэн төрөх гурван зүйлийн сүнс байх ажгуу. Амь насны эзэн нь сүлд болно. Сүлд сөнөвөл хүн үхнэ, сүнс үлдэнэ. 

	Манай гариг дэлхий алга мэт хавтгай бөгөөд Төв дунд нь Сүмбэр уул гэж маш өндөр уул бий. Сүмбэр уулыг нар, сар, одон, мичид эргэж баймой. 

	Сүмбэр уулын дөрвөн талд дөрвөн том, найман жижиг тив, тэнгис далай байнам. Газар дээр хүмүүн орших бөгөөд нар, сар, одон, мичид дээр бурхан тэнгэр байдаг болой. 

	Амьдрал бол төгсгөлгүй, олон төрөл арилжихын хэлхээ гэнэм. Хүний урьдах төрөлдөө ямар үйл үйлдсэний хариуг залгамжилсан төрөл нь гардан авмой... » гэжээ гэв. 

	Баялай Сүмбэрэй найзынхаа ийм сэргэлэнг сая л мэдэж буй мэт сүрхий анхааралтай чагнах боловч даанч «хуучин» юм сонсогдоод ирэхэд түүний залхуу нь хүрэх шиг болжээ. Тэр нэг хэсэгтээ дуугарсангүй дүнсийн сууж:

	«Яринпил багшийн байн байн ярьдаг нь үүнээс өөрц юу билээ. Гагцхүү үүнийг л мэдэхийн тулд өдий олон жил сарыг үл огоорон өнгөрүүлж, шогол шоголоор ном чээжилсэн гэж үү? Ингээд бодоход чамлалтай ч юм шиг. 

	Эсвэл мань Сүмбэрэй эрүүл бие, саруул ухаангүй болсны учир амандаа хэвшсэн хэдээр намайг мэхлэн бишрүүлэх гэв үү? Эндээ гэхэд биширдэг нь би биш, бишрүүлдэг нь чи биш билээ» гэх зэргээр омогшин байснаа Сүмбэрэйгийн өвдгийг түшин буй ер бишийн хачин бууны гурван амыг харан сүрдэж:

	— Сүмбэрэй, чи намайг өршөөлдөө авч байгаа нь энэ үү, аль эсвэл?... 

	— Үгэнд минь л орж яв! Эс тэгвэл өршөөлийг үл үзнэ. Би чамд хожим нэгэн цагт (тэгэхдээ онц их удахгүй) тун сайхан үг хэлнэ. Тэр үг чиний, тэр ч битгий хэл миний зол жаргалыг урин залж авчирна. 

	Чи тэр болтол тэс! Эс тэгвэл (буугаа зааж, ихэмсэг байдлаар өрөөсөн нүдээр ирмэн) үүнийг харж байгаа биз дуусгаж орхино шүү! Дуусгахгүй байж ч болохгүй. Яагаад гэвэл нүгэлтнийг даран доройтуулж, буян үйлдэх ёстой биз дээ? Аа, тийм үү, үгүй юү? гэжээ. 

	— Өө... бас уу?... Би нүгэл?... гээд Баялайн улалзан босох гэтэл:

	— Дуугаа тат! хэмээн Сүмбэрэй хашхираад бууныхаа гол төмрийг алгадав. 

	Баялай «Хэт нь нэг арга олдох байгаа» гэж бодоод;

	— Гэрээ барих уу даа! хэмээн их л уриалаг царай гарган хэлэв. 

	 


XV

	 

	Таргин гуай, Долгор авгай хоёр хөсөг тэрэгнийхээ аяыг даган сажлуулсаар нар сарыг хэд хэдээр нь үдэв. Зуны эхэн сарын шинийн хэдний нэгэн бороотой өглөө Сэлэнгэ мөрний их тохой хэмээх газар хүрч очжээ. 

	Энэ бол тэдний шинэ нутаг, сэлгэн буухаар товлосон газар нь аж. Их мөрний мандал, хөх тэнгэр хоёрын өнгө хоршиж, түүнийг дуурайх гэсэн мэт Таргин гуай, Долгор авгай хоёрын царай нар салхинд түлэгдэн осгоруутсаны харгайгаар хөрзийн бүрсийжээ. 

	Тэр хоёр аяганы чинээ бор гэрээ барьж, хэдэн цөөн малаа аялаад халуун цай, хатсан боорцогхоноор ундлан амсхийв. Долгор авгайн бие, сэтгэлийн тамд тарчилж, «эхийн санаа үрд» гэдгийн хуулиар мөн бие нь энд ч гэлээ мөнхийн орчлонд хөл алдан үл хэмжигдэх гүн ёроолд нь живэн алдах лугаа нэгэн адил хийморь сүлдгүй болжээ. 

	«Босоо ороолонд хувилсан хүүгийн минь амь насыг аврах арга чарга бий гэсэн шүү. Яринпил багш манай Таргинд юу гэж айлдсан гэлээ дээ. «Шар чөтгөрийг даран сөнөөвөл хүүгийн чинь эрүүл бие, саруул ухаан эгж тохорно» гэсэн гэл үү? Тэр нь Орхон, Сэлэнгийн бэлчир, Хар эргийн дэвсэгт, ногоо тарьж, шувуу хариулж амьдардаг гэсэн шүү дээ. 

	Нохойн дуу ч ойртож дээ. Юу болж салдаг бол? Ээ бурхан сахиус минь! Ингэж ч зовлонгийн далайд «бузар» ус залгиж, гол тасарч явах ч гэж дээ» гэж бодон, улмаар ухаан санаа нь орж гарсан Долгор авгай эвхчихсэн юм шиг атийж хэвтэнэ. 

	Бодол дуусахгүйн адил бороо зогсолтгүй шаагина. Таргин гуай, шугуй бургасанд орж, хуурай гишүү түүж, «түлээтэй бол галтай, галтай бол голтой» гэгчээр усархаг бороонд шалба цохиулан, нүүр амаа мөчир намианд шилбүүрдүүлэн явах нь үзвээс өрөвдөлтэй бөлгөө. 

	Үдийн алдад Таргин гуай хүрч иржээ. Тэгэхэд Долгор авгай нам гүм тугдайн хэвтэнэ. Хаяагаар орсон үер ус хоймроос нь үүдэн тийш мэлтгэнэн нэлийнэ. Тулганд зэрэглэсэн аргалын цог бөхөж, үнс чандруу сааралтах бөгөөд үл мэдэг цэнхэр утаа «галын амь байна» гэсэн мэт тэрүүхэн тэндээ бурганаж байжээ. 

	Таргин гуай Долгорыгоо аяархан дуудав. Чимээ, хариу алга. Дахиад чангахан дуудав. Хөдлөх шинж үгүй. Арга ядаад гүрээ дээр нь чихээ нааж чагнав. Тэгэхэд түүний судас тасалдангуй лугшиж, мэгшин амьсгалахыг нь арайхийн мэдэрсэн Таргин гуай «Одоо яадаг билээ. » Бүр уначихгүй байгаа даа? гэж санан арга барагдахдаа:

	— Үхсэн муу шар чөтгөрийг одоохон олж намнана. Тэгж л өөрсдөдөө зам гаргахаас биш, өөр мэхгүй боллоо! гэж нам дуугаар чихний нь тушаа хэлжээ. 

	Аргаархан шивнэнэ гэдэг дүлий хүний ухаанд ч нэвтэрнэ гэдэг үнэн юм даа хөөрхий. Долгор авгай төдхөн цочсон мэт сэрэн. 

	— Юу гэв ээ, Таргин минь! Хэн маань түүнийг сөнөөх вэ? «Эхийн санаа үрд» гэгчээр би л чаддаг сан бол сайн сан гэдэг юм байна. 

	— Харин ээ, хө? Юу ч болтугай, энэ тэнгэр онгойг. 

	Хэд хоногтоо гэр бараагаа янзалж төвхнөе. Хар эргийн дэвсэг ч эндээс юмгүй ойрхон. Хоёулаа цуг явамз!... гэх зэргээр эгэл жирийн байдлаар Таргин гуай ярьж сууна. 

	Долгор авгай уртаар санаа алдан байж, галдаа хуурай гишүү шидлэнгээ:

	— Түргэлж үзэх сэн дээ! гэлээ. 

	— Түргэлье гэвэл ч болох л доо. Гэвч байдал суудлыг нь сайн олъё. Гоомой хөдөлж, буруутай нь гар зөрүүлж орхивол юу болох вэ. Тийм биз дээ, аа? гэхэд нь Долгор авгай:

	— Түргэлж үзэх сэн дээ! гэсэн түрүүчийнхээ үгийг яггүй хилэнтэйгээр давтан хэлэв. 

	 

	* * *

	 

	Навч шарлан, өвс ногоо хорчийн нар холдож, салхи сэрүүсэж намрын дохио ороод ирэв. 

	Цан хяруу унахаас өрсөж, таримал ногоогоо хурааж авахаар орос Бат гуай (Баталов Н. Ф) гэрийн бараа харахыг больжээ. Орос Бат гуай бол Зэлтэр харуулын чигт хил хайчийн цаахнад нутагладаг боловч «Эв модны наадамд» оролцсоор монгол хүний сайн сайхан сэтгэл, нөхөрсөг тусархаг байдалд уяран дөтөлсөөр арваад жилийн нүүрийг үзжээ. 

	Харин сүүлчийн ирэлт нь мартагдашгүй бөгөөд эргэж буцахын зам жимгүй болоход хүргэсэн нүүдэл болсон ажээ. 

	Үдийн цагаан нар аагтай ээсэн нэгэн өдөр тэднийд нутгийн олны дунд Эрэнцэн мэргэн гэж нэрд гарсан хүрэл хүрэн царайтай, хүчирхэг зангирсан булчинтай, дунд зэргийн нэгэн лагс эр хул шаргал мориныхоо сайвраар тэднийд гамбалзан хүрч ирэв. 

	Тэр хоёр угийн сайн андууд гэхээр уулзаж, элдэв дээдийн юм ярилцан байж дасалцсан учир дуу шуу болон золгох нь тэр. 

	Арваад алд хавтгай дөрвөлжин талбай бүхий заамал дүнзэн байшинд оршин суудаг ганц бие орос Бат гуай тэсгэлгүй их баярлан, дээр доор гишгэлэн алхалсаар Эрэнцэн мэргэний гараас хөтлөн явах замдаа ам хуурай байсангүй:

	— За ингэхэд сонин хачин юутай вэ? Хэзээ наашаа гараав? Хэдийд буцах вэ? Ямар хэргээр ирэв? Явдал учир юу вэ?... гээд л асууж шалгааж гарав. 

	Эрэнцэн мэргэн ч дор дор нь хариу өгч нэн их баясгалантайгаар тэднийд орж явчихжээ. Орос Бат гуай анд монгол найздаа цай хоол хийж, хатуу рашаан (архи) задлан баяр хөөр болов. 

	Эрэнцэн мэргэн ханцуйгаа сугалдаргалан, гутлаа тайлж, завилан суугаад, хэд хоногийн өмнө ярьж байсан, гайхамшигт үйл хэргийн үүсгэлийн тухай нууж хаах юмгүй ярина. Орос Бат гуай ч гэсэн загатнасан газраа маажуулсан юм шиг, түүнийг ам ангайн чагнах бөгөөд хааяа «О-хо, мөн дөө, болдог хэрэг... » гэж доргион өгч сууна. 

	Тэр хоёрын хөөрөлдөөнд «Ардын журамт цэрэг», «хувьсгал хийх», «ардын нам», «ялалт»... гэх зэрэг шинэ үгс сонсогдох нь харанхуй бүдүүлэг хүний чихэнд маш тод сонсогдоно. 

	Тэгээд мөн тэдний ярианд «туршлага», «арга ухаан», «нөхөр», «дайсан», «цэрэг татлага», «жанжин Сүхбаатар» гэхчлэн мөн л цоо шинэ үг олноор сонсогдоно. 

	Ярилцагч хоёрын царайд үг бүрийнх нь утгыг илтгэх дүр тодрох агаад тэдгээр дүрүүдийг тус бүрээр нь зураад, дэлгэн үзүүлбэл олон янзын хүний зургууд юм уу даа гэж санагдмаар тун сонин харагдах биз ээ. 

	Хоёр нөхөд тавтай сууж, нэлээд элбэг тансаг ундалж хооллосон тул толгой нь жаахан манарч, сэтгэл нь баахан дэвэрсний учир үгийнх нь цэц үлэмж сайжирсан нь илт. 

	Ярианы гол нь үнэн мөний тухай, үүрдийн жаргалын үүдийг нээж, өрхийг сөхөх тухай байв аа. Тиймийн тулд өрнөсөн яриа нь хаашаа ч дэл сул юм руу хадуурахааргүй, нэн цэгцтэй, цэцэн мэргэн гэдэг нь туйлгүй ажээ. 

	Эцэст нь Эрэнцэн мэргэн орос Батдаа элэгсгээр хандан:

	— Чи хө ер нь сүүлчийнхээ ирсэн тухай дахиад нэг ярьчхаач! Олон ярих тутам бүрэн гүйцэд ойлгомжтой, улам яруу сайхан болдог гэдэг. Тэр ер нь ортой дог оо. Тэгсээр байгаад ардын аман үлгэр шиг сонсоод ханашгүй ч зүйл болчхож юуны магад гэв. 

	— Явдал замдаа яараагүй бол яах вэ, ярья л даа гээд орос Бат гуай нэг жүнз архи, нүд анин тогтоосноо ийн өгүүлрүүн:

	 — Цаг сайхан болжээ. Урьд хэзээ ийм байлаа!! гэж түүний өгүүлэхэд гайхахын цаагуур гайхсан Эрэнцэн мэргэн: 

	— Та чинь юу гэж орхив оо? гэдэг юм байна. Бат гуай:

	— Манай оронд октябрын хувьсгал ялан мандаад, гурван жилийн нүүрийг үзээд байна гэхэд

	— Аа тийм л дээ! гэж Эрэнцэн мэргэн хэзээ язааны мэддэг хүний байдлаар хэлээд:

	«Үг дутуу дайрах нь муу. Батын ярихыг алгасалгүй сонсвол арга ухаан минь сайжрах байлгүй. Ямар ч бодол төрсөн гэлээ дуугай л байх нь зөв. Үнэндээ, тийм шүү дээ» гэж далдын нэгэн хүнтэй зөвших мэт бодоод, чимээ авиагүй болов. 

	Бар бар дуутай, баатар шинжийн орос Бат гуай залгаж ийн өгүүлрүүн:

	— Ноднин жилийн мөн л өдий хэрд цагаантан хэмээгдэх хуучин хаант оросын цэргийн үлдэгдэл болох маш харгис хэрцгий олон цэрэг эрс манай сууриныг дайран орж ирээд, гартаа тааралдсан болгоноо дээрэмдэн авч, нүдэндээ тааралдсан болгоныг цэрэгт дайчлан, бүсгүйчүүдэд дээрэлхэн танхайрч гардаг юм байна. 

	Тэд юуны өмнө манай тосгоны харилцаа холбоо, удирдах байгууллага, хүмүүс рүү гал нээж, айлган сүрдүүлж эхэлсэн юм. Үнэндээ тэдгээр цагаантнууд аав ээжийн холбоотой, алаг бөөрний сүлбээтэй, буурлын үеэс удамтай, булан бөөрний сүлбээтэй ах дүүсийнхээ өөдөөс буу тавьж, цус урсгасны учир орох орон, оочих аягагүй болсон золбин харгис этгүүд болсон юм л даа. 

	Нас нь харьж, яс нь шимэрсэн гэж намайг ганд нь орхисонгүй. Сахал, хөмсөг хоёртоо дарагдсан, аяншинги цонхигор царайтай нэгэн офицер, ёслолын хувцасныхаа гоё ганган, гойд чамин хийцэд бишрүүлэх ч гэсэн юм уу, аль л унжсан санжсан, товойсон торгосон, сэрвийсэн сэртийсэн болгоноороо ичихгүй оролдож, имэрч илж, байн байн хоолой засан худал маяг үзүүлэн өмнө минь тулж ирээд, ташаа тулан таахайж зогсдог юм байна. 

	— За нөхөр минь ингэхэд яасан сайхан амгалан сууж байдаг байна. Орос түмний уламжилж ирсэн нэр төр, сүлд титэм, ноён нуруу доргиж байхад хэн бэ гуай нь ч ингэж дуугай думбайж, дороо шомбойж борооны шувуу шиг борвийж суух учиргүй сэн гэлээ шүү. 

	— Та нар надаар яах гээ вэ? Би юу хийж чадах юм бэ? гэж асуусан чинь:

	— Тийм л байх чи, Чи чинь юу ч чаддаггүй хүн үү? Эхнэр авч хүүхэд цувуулж чадаа биз дээ хө! гэж түүний илэрхий доромжлоход нь зэвүү хүрч:

	— Эзэн хааны өмнө, ордны нохой шиг бялдуучлан шарваганаж, эхнэр хүүхэдгүй эргүүтсэн бух шиг тэнэж яваа бол чиний хохь!

	Би бас ид залуу насандаа чам шиг ингэж л явлаа. Юу олж долоов? Арьс нөмөрсөн араг яс л үлдэх нь гэдгийг би ойлгосон... Тэгээд юу гэх гээв? гээд тавьчихлаа. 

	— За за! Дуугаа тат! Хувцас хунар байдаг юм бол бушуу өмс! Чамтай мар мар гэх зав алга, муу хар мангуу минь! гэж шавдуулав шүү. 

	— Би та нартай хаачих болж байна? гэж миний асуухад: 

	— Монгол руу явна. Чи тэгээд удахгүй өөрийнхөө юу хийж чаддаг байснаа мэдэх болно гэж байна. 

	«Монгол руу гэнэ үү! Миний мэдэх орон, таних ард түмэн юм шүү дээ. Эс зөвшөөрвөл эд намайг эндээ л буудчихна. Муу хулгай нарын бодлоор бол би өнчин ишигний ч үнэгүй хүн. Өөрснөө хүлээснээс гарч, намайг золиосонд гаргах гэж байгаа юм. 

	Тэгнэ байх аа. Та нарыг би давхар хүлээсэнд оруулахгүй бол юуны хүү болдог бол! Түүн дотроос та нарын гардаг ч гонж биз» гэж бодсондоо болоод, арайхийн инээдээ барьж, буруу харан аядсанаа:

	— Ээ бардаггүй хэрэг. Хувьсгал мандсан орны бид мэтийг монголын лам нар барьж аваад шатааж орхино. Тэнд очиж, яс тавихаа больё чи минь! гэж би аль болохоор үнэмшүүлэхийг хичээн хэлэв. 

	— Аа-хаа, чи чинь хувьсгалч эр байсан юм бий. Бид чамайг өөрөөр бодож байж. Цагаан хааны хуучин дайчин, идэр залуу насандаа эргүүлж явсан сэлмийнхээ ид шидийг үзүүлэхээр дахин жигүүрлэн босож, биднийгээ зоригжуулна гэж бодсон чинь... гэхэд нь би үгийг нь тасалж:

	— Өө, та нар үнэхээр тэгж бодож ирсэн бол «сайн байна. » Би үгнээс чинь гажихыг больё! гэлээ. 

	Ингээд би толгой хоргодох газаргүй болсон цагаан хааны үнсэн дээр хаягдсан шалзнуудын өмнө орж, нэгэн бодлын эрх дарх эдэлсэн юм шиг түрүүлж, нөгөө бодлын эрх мэдэлгүй олзлогдсон юм шиг туулгаж явлаа. 

	Бид ийнхүү бүтэн шөнийн турш Сэлэнгэ мөрний эргийг дагаж, өмнө зүгийг барин явсаар тавилан гарцад тулж ирэв. Миний толгой тархинд хумсын чинээ ч зай алга аа. Буруу зөв нь үл ялгарах орооцолдсон утас шиг элдэв бодол орно, гарна. Яагаад ч юм бэ, бүү мэд, би араасаа цуварч яваа хүмүүст хандаж:

	— Миний мэддэг зам ингэсхийгээд мухардах нь байна. Энэ нутгийн нэг царигтай шиг хүнийг олзолж авах сан гэлээ. 

	Тэгтэл толгойлж яваа шонтгор өндөр хамартай, хонхор цэнхэр нүдтэй офицер:

	— Нэг замч сайн, хор бол бүр сайн. Монгол нутагт байн байн шургадаг байснаараа чи л олж үз. Цэцэн бууны сум байтугай, цэх ширтсэн харц даахаа байсан чам шиг амьтан хаа зайлах вэ! гэж заналтай хэлэв. 

	— Үнэхээр тийм шүү... Хүүе, та минь. Тэр дэнж дээр майхан байна. Урд талд нь утаа гарч байна. Лав хадланч байж таарна. Эсвэл тарвагачилж яваа хүн ч байж мэднэ гэхэд тэд намайг «Тийшээ оч!» гэлээ. 

	Би ч хойно үлдсэн хүмүүсийн нүднээс далд орохгүйг хичээж, аль л ил газар даган заримдаа мөлхөж, заримдаа бөхийн гүйж явлаа. Дэнжийн энц дээр очоод, мөлхөөгөөрөө байж майхан тийш ажиглав. Дэрсний сиймхийгээр сайтар ажвал нэгэн эр майхнаас гарч, газар зуухны дэргэд сөхрөн суув. 

	Би тэр зүг хандуулан, даванги хараан дээр нь тавьж байгаад буудаж орхилоо. Буун дуу бүрхэг тэнгэрийн үүлийг цоортол нүргэлэв. 

	«Ямар ч гэсэн зүс таних хүн байгаа байх. Улаан халз очдог хэрэг» гээд буугаа байлдаанд бэлэн байдлаар барьж, бөхийж тонгойж маягласан ч үгүй, майхан чиглэн цэх алхлав. 

	Миний бууны дуу, сумны исгэрэлтэд балмагдсан тэр эр мөн л цахиур буугаа барин гарч ирснээ хөллүүлж үзэгдэв. Маш богинохон агшинд хүрч очингоо би түүнийг мадаггүй таньж:

	— Галуу Сэрээтэр ээ! Би орос Бат нь байна. Чи бид хоёрыг олон дайсан харж байгаа шүү!

	Би чамайг барих гэсэн болж, чи над дийлдэхгүй гэсэн болж, хүнд үнэмшигдэхээр зууралдан ноцолдоно шүү! гэлээ. 

	Гутал бараг өмсдөггүй тул галуу гэж хочлогдсон Сэрээтэр бид хоёр барилцаж аваад дээр дороо оролцож гарлаа. Би ноцолдоон дундаа:

	—За чи надад бууж өгч байгаа хүн болж гараа өргөнө! Би буугаа барьж, чамайг тууна. Чи элдвээр эсэргүүцэх... байдал харуулдаг юм шүү. Тэгэх бүрд нь би чамайг... жадлах... гэж сүрдүүлж... хамаг муу муухай үгээр хараана, зүхнэ... гэх зэргээр амьсгаа давхцаж хэцүү байсан ч гэлээ тасалдуулан үглэсээр байлаа. Заримдаа инээд ч хүрэх шиг:

	— Танайхан сайн биз дээ? Би ч эргэж явахаа больё доо... чи гэнэт хурдлан зугтаж... хойноос чинь би хэд хэд буудна... Алтан шүдэт цоохрын (хятад) тээрмийн чулуун доор ордог юм шүү. 

	Тэр нэг талаараа дөндий байгаа... ормогцоо хаяагаа манадаг юм шүү. Ор сураггүй болохтой чинь зэрэг:

	«Хүүе! Та минь ээ! Наанаас ч очлоо шүү. Би гүйцэхгүй нь шиг байна. Бариад аваарай! гэнэ... 

	Тэд арван хүн байгаа. Цагаан цэргийн монголд ирэх тагнуулууд юм шүү... Би тээрмийн чулууны дэргэдүүр өнгөрнө. Чи тэндээсээ гараад бидний ар хударгаар Сэлэнгэ рүү орж, эрэг доогуур нь тавилан руу гүй!... 

	За, сайн явдаг юм шүү найз аа!... Тавилан дээр очоод наад талд нь буутай хүн хоёрыг (нэг нь өөрөө), цаад талд нь хэд ч байж болно. Бид заавал чамаас хожимдож очно. Би аргална. 

	Бярвааз1 (перевоз) усны голд ормогц би татаж явсан сэлүүрээ орхиж ус руу унана. Тэгээд би бярваазан дор ул завинаас хэнд ч харагдахгүй газар зүүгдэнэ. Та нар далдаас тэр хэдийг намнаж орхи! Наад эргийнх нь зүүн урагшаа, цаад эргийнх нь баруун урагш чигт буудахаар байрлуулах хэрэгтэй шүү!... гэж үглэсээр байлаа. Ядарч байгаа гэж жигтэйхэн. 

	Галуу Сэрээтэр хоёр гарыг ард нь хүлсэн болж (хоёр гарыг нь атгалцуулаад) нөгөө хүмүүст дуулдах дуугаар элдвээр хараал ширээл тавьж, урдаа оруулан туув. 

	Нөгөө нөхөр минь гэнэт хурдлан харайлгаж, заасан газар оров. 

	 

	* * *

	 

	Тун ч ойрхон ирж яваад «алдагдсан» тул бид бултаараа бургасан дундуур хэрэн тэнэж, эрэн самнаж билээ. 

	... 

	 

	Ер нь тэгээд ерөөлтэй сайн өдөр байсан юм шүү. Санасан санаа сэтгэлчлэн бүтсэн тэр бүрхэг өдрийг хэрхэн мартаж болох билээ! Одоо ч гэсэн миний баруун, зүүн гуя, өгзөг хоёрт байгаа жадлуулсны тэмдэг гурван сорви тэр хатуу ширүүн явдлын тухай сануулаад өгч чадах байна гэжээ. 

	Орос Батын энэ яриа Эрэнцэн мэргэний сэтгэлийн гүнд хүрч, түүний магнайн үрчлээг тэнийлгэжээ. 

	— Ээ дээ, Бат минь! Эрх чөлөөг тэмцэлгүйгээр олж авна ч гэж ярилтгүй. Бид хэддээ чи бас тусалдаг юм шүү! гэж Эрэнцэн мэргэний хүсэмжлэн өгүүлэхэд Бат мушилзан инээмсэглэнгээ:

	— Харилцан туслалцах уу даа? гэлээ. Энэхүү асар их утга учиртай үг тэр хоёрыг хоёулыг нь баясгав бололтой. 

	Анд хоёр найз гадаа гарлаа. Орос Бат түрүүлэн гарч, ногооныхоо хашааны булан дээр очтол нэгтэйгээс буу тас хийж, хэдхэн алхмын зайтай байсан шон дээр суугаа бор шувуу саравгасхийн хөсөр унах үзэгдэв шүү. 

	Орос Батыг тэр хөөрхий амьтан руу очих хооронд Эрэнцэн мэргэн байшин налуулсан шатанд авирч, зүүн урд зүг рүү дурандан ажив. 

	Гэтэл түүний дуран авайн хараанд хижээл байрын эр, нэгэн эмэгтэй хоёр харагдав. Гэтэл эмэгтэй нь цаашаа гүйж далд оржээ. Харин яах ч учраа олохоо байсан мэт алмайран зогссон юм уу гэмээр тэр хижээл эрийг нягтлан дурандвал түүний өргөн тэгш мөр, түхийсэн ханхар чээж, хүрэл хүрэн царай нь татлага сайтай дуран авайн цараанд яруухнаа бууж үзэгдсэн ажээ. 

	 


XVI

	 

	Баялай: «Хэт нь нэг арга олдох байгаа» гэж бодоод:. 

	— Гэрээ барих уу даа! хэмээн их л уриалаг царай гарган хэлэв. 

	Ийм ч үг хэлэх болов уу гэж бодож байсандаа ч тэр үү, миний гараас чи гарахгүй гэж тог итгэсэндээ ч тэр үү Сүмбэрэй:

	— Тэгсэн нь дээр байх аа, нөхөр минь! гэж нухацтай нь аргагүй өгүүлээд бослоо. 

	— Оройн сэрүү орж байсан тул дөрвөн ханат гэрээ яах ийхийн зуургүй барив, шөл хийж, цай чанаж, сүү хөөрүүлж, айл шиг айлын шинжтэй болоод иржээ. Баялай: 

	— Би морио аргамжаад ирье гэж аяархан хэлэхэд «Энэ ер нь залийн хөрөнгө байх шүү. Оргохын санаа л өвөрлөж байгаа биз. Юу боллоо гэж цагаан гэгээнээр морь аргамжих билээ?» хэмээн сэжиглэн бодоод, Сүмбэрэй:

	— Маргааш «анд» явбал зүгээр сэн. Хоол хошгүй болж гүйцлээ! гэж хэнд ч биш маягтай хэлээд, нөгөөх сонин буугаа өвөр дээрээ авч тооно өөд, Баялай өөд хий шагайснаа гурван амыг нь хүд хүд хийтэл алганыхаа хонхорхойгоор хэд алгадаад, өвдгөө түшүүлэн босоо тавив. 

	Баялай морио аргамжихаар гадаа гарч, нүдээ анин маани гүнгэнэж, хоёр гараа наманчлан чээж дээрээ, духан дээрээ, зулайн дээрээ нэг нэг залбираад:

	«Яана даа, би гэдэг хүн?! Бурхан сахиус минь намайг өршөөж, бузар этгээдийн эрх дархыг доройтуулж хайрла!» хэмээн шивнэж гэрээс холдон явжээ. 

	Гэтэл Сүмбэрэйгийн толгойд хачин бодол харван орж ирэв. 

	«Ойр хавьд лав ан амьтан байх ёстой. Шөнийн бууны дуу цуурай их тул уул хадаар дүрвэсэн хүмүүсийн сонорт ч хүрэх болно. 

	Тэд «Энүүхэнд нэг мал ахуйтай айл байгаа байх. Хээрийн амьтан боохойн цөсийг халиах гэж буу тавив даг шүү... » гэж бодно биз. Зөвөрсөн нэг хүн мянгын дайтай ч хүчтэй байж болох л доо. Тийм үү?» гэснээ яаравчлан гарч, Эрдэнэ вангийн хүрээний чигт баримжаалж, өлийлгөс хийлгээд гох дарвал нэгэн удаа пин хийгээд гурван сум шунгинав. 

	Чимээтэй ч гэдэг нь хачин. Юу ч гэсэн тэр дуун «Энүүхэн энд эрүүл саруул ухаан зарж аж төрж эхлэв» гэдгийг харанхуй ертөнцийн тэнгэрт зам гартал зарласан бөлгөө. 

	Гэтэл Сүмбэрэйгийн өлмийн тус газар нэг юм палсхийх шиг болжээ. Тонгойн ажвал тэр нь Баялай мөн бөгөөд сөхөрч унаад, эрүү амаа давжгануулан байна. Сүмбэрэй:

	— Баялай, чи босооч! гэж туйлын элэгсэг дотно хэлэв. Харин цаадах нь мэгшин уйлж:

	— Намайг өршөө, алтан амийг минь өршөө! Би чиний боолын боол байя! гэж ээрэгнэсэн дуугаар үглэх нь өрөвдөлтэй сонсогдох бөгөөд тэр нь:

	«Энүүхэн энд эрүүл саруул ухаан нь хальж одсон хүн зовлонгийн нулимсандаа хахаж цацаж байна!» гэдгийг мөн харанхуй ертөнцийн айдас хүрэм нам гүмд сонор цохих чимээ болж өгчээ. 

	Сүмбэрэй сайн сайхан үг бүхнээ шавхан байж, аргадан аргадсаар Баялайгаа гэртээ оруулаад:

	— За чи тайвшир. Хоёулаа ярьж хөөрье! гээд түүнд сайхан цай аягалж, өчигдрийн сүүний загссан өрөм хөвүүлж өгөв. 

	«Айлгаж байж гартаа оруулж авах гэсэн минь хирээс хэтрэв үү? Дэндэж орхих шиг боллоо. Харин одоо хэлэх гэснээ хэлж, сэтгэл санааг нь уужруулдаг юм билүү? Цаг нь ч боллоо бололтой. Эс тэгвэл хожимдож юуны магад. Ингэсээр байгаад эргүү өвчтэй болгочихвол муу найзыгаа аллаа шүү!» гэж бодсон Сүмбэрэй:

	— Баялай, чиний ах Даялай амьдрахын төлөө үхэн хатан зүтгэж, амь үрэгдсэн ч гэсэн сайн хувь заяа түшсэн хойд настай юм шүү!

	Сүмбэрэйгийн яриаг гүйцээхийг үл тэвчин Баялай:

	— Юу гэнээ? Тийм гэж үү? хэмээн дуу алдаад баярласандаа тэр үү балмагдсандаа юм уу нүдэн дээгүүр нь нулимс мэлмэрч, хамарт нь нус хоржигнон шуухирав. 

	— Тийм шүү! Үүн шиг үнэн юм гэж байхгүй. Ингэхлээр чи бид хоёр амь санаа нэгтэй, хамжилцаж дэмжилцье. Тэгэх үү? гэж Сүмбэрэйгийн ятган хэлж, саналыг нь асуухад Баялай:

	— Тэгвэл би ахтайгаа болох юм шив дээ!? гэж бөөн баяр болон хэлээд, өөрийн мэдэлгүй босон, бүсээ чангалж харагдав. Сүмбэрэй:

	— Суу, суу! Энэ шөнийг баран ярилцъя! гэж мөн баяр баясгалантай хэлэв. 

	Тулганд зэрэглэсэн аргал шатаж дуусаад, хөх дөл төдийг сүүмэлзүүлж эхэлсэн тул гэгээ гэрлээр муухан болоод явчихжээ. Сүмбэрэй дэн асааж, өвдөг дээрээ тавин хэсэг ажсанаа Баялайгаар жижиг тайрдас мод авчруулан түүн дээр тавив. 

	Сүмбэрэйд их зүйл бодогдоно:

	— Баялай минь ээ! Танайхан удмаараа ухаан саруул, үг мэргэн, үйлс ариун улс юм шүү. Би л хувьдаа тэгж боддог. Амьтан юу гэлцдэг юм бэ, бүү мэд. 

	Дамиран гуайг л аваад үзье! гэхэд «Манай аав яачихсан юм бол?» гэж Баялай ихэд гайхсан боловч чимээгүй л сууж байж. 

	Түүний ерөөлч магтаалч, шогч гэдэг нь... үнэхээр гайхамшигтай. 

	Сүмбэрэйгийн энэ үг Баялайн санаанд үлэмж таарч:

	— Найр наадам болоход манай аав залагдаж гардаг л даа, нээрээ! гэхэд нь Сүмбэрэй хүү урамшин:

	— Адуун сүрэг харвал нь

	«Хулан хоёр чихтэй

	Хумбан дөрвөн туурайтай»... гээд л

	— Үхэр сүрэг харвал нь:

	«Урт сайхан эвэртэй... 

	Уянга сайхан дуутай... » гээд л

	— Ямаан сүрэг харвал нь:

	«Сэргэх тургих чимээтэй

	Сэлмэн дэрвэгэр эвэртэй... » гээд л

	— Хонин сүрэг харвал нь:

	«Төө эвэртэй

	Төгрөг сүүлтэй

	Хунгийн дуутай 

	Дунгийн зүстэй... » гээд л

	— Тэмээн сүрэг харвал нь: 

	«Хонгор зүстэй 

	Холын хараатай... » гээд л Дамиран гуай урсгаж гарна. 

	Бас морь, бөхийн цолыг бол ч хадааж өгнө. Тэр бүхнийг би цээжилдэг байлаа. Одоо ч гэсэн санаанд минь орж л байна. 

	Сүмбэрэй ийнхүү хөгжилтэй ярих зуураа нүднийхээ булангаар Баялайг ажиж амжина. Түүний баясаж суугаа нь илт байх тул улам ч их урамшиж:

	— Хэд хоногоос Эрдэнэ вангийн хушууны наадам болно. Хоёулаа очно байгаа. Сэтгэлээ нэг сэргээж авъя, тэгэх үү? гэв. Баялайн царайнд зөвшөөрсний тэмдэг илэрч:

	— Мм! гэх хариу сонсогдов. 

	Сүмбэрэй далим тааруулж:

	— Чи бид хоёрт хийх ажил хоолойгоор татам их байна. Тэр бүхнийг гүйцэлдүүлж байж сая ахын чинь «хойд насыг» олох болно! Олохдоо л нэг олно доо, гайгүй! Тэгэхийн тулд сэтгэлдээ хоргодсон элдэв сэжгийг арилгах хэрэгтэй. 

	Ингэхэд, болох гэж байгаа наадмыг зүгээр нэг энгүүндээ үзэж болохгүй. Үүнийг далимдуулж, өөрсдийнхөө хүн чанарыг чи бид хоёр түмэн олонд танилцуулах хэрэгтэй! гэв. 

	«Сүмбэрэй юу юу гэнэ вэ? Үүнийг далимдуулж өөрсдийнхөө хүн чанарыг чи бид хоёр түмэн олонд танилцуулах... Энэ юу гэсэн үг вэ?!

	Би чинь угаасаа хүн биедээ шүү дээ. Өөр юу ч биш. Наадмаар далимдуулж намайг яах гэж байгаа бол?! Эсвэл ахын минь хувилсан дүртэй «уулзуулж» өгөх нь үү? Энэ нэг л биш дээ? Хэрэв наадам цэнгэл дээр Сүмбэрэй очвол тэгээд л хамаг хэрэг дуусах бус уу? Цугласан олон толгой хандсан зүгтээ амь зулбан зугтахгүй гэж үү? Хөлс биш цус урсвал яана!... 

	Би ч өөрийн гэсэн толгойгүй болж гүйцжээ гэх зэрэг мунхаг бодолдоо ороолдсон Баялай:

	— Чи бид хоёр наадамд яаж оролцох вэ? гэж туршин асуув. 

	— Яаж гэх юу байна? Би барилдана. Бөх, морины цол дуудна. Чи миний төмрөөр дархалсан зүйлийг хүмүүст худалдана. Тэр бүхний чинь хаа нэгтээ нь миний нэр төвд үсгээр цохигдсон байгаа. 

	Хүмүүс намайг ганц нэгээрээ ч гэсэн яах вэ, «Хүн» гэж таньж эхлэг. Муу нь юу билээ. Олонгүй хүн гэдэг намаггүй мэлхий гэсэн үг!

	Баялай «Үнэн үг дээ. Яах аргагүй үнэн үг! Би ч гэсэн өөрцгүй тийм мэлхий болж орхио юу?» гэж ургуулан бодоод:

	— За хэвтэж амрах уу? гэжээ. 

	— Чи бид хоёр юу хийж гийгүүлсэндээ ядрах билээ. 

	Жаахан ч гэсэн хөгжиж баясъя л даа. Бид хоёр чинь өвгөд биш хүүхэд шүү дээ. Ийм багаараа өтөлж болохгүй ээ. Тийм биз дээ, аа?

	— Тийм ч юм уу... 

	— Тийм байлгүй яах вэ? Чи бодоод үз. Наадам цэнгэлийн өндөрлөх үеэр хүчит бөх, хурдан морины шагнал хүртээх найр болдог шүү дээ. Чи ямар эс мэдэх биш. 

	Тэр найр дээр аав чинь бөх, морины сайхан магтаал хэлдэг сэн. Чиний санаанд ч байгаа биз. Чагна даа, би нэг хэлээд үзье. Мартаж уу, үгүй юү?... 

	Эхлээд бөхийнхийг... гэснээ Сүмбэрэй хоолойгоо зөөлөн засаж, том хүний дуу гаргахыг оролдон байж ийн дуудруун:

	 

	«Энэ манай монголын

	Эртний алдарт

	Эрийн гурван наадамд

	Эр бяраар тодорч 

	Түмэн бөхийн дотроос

	Төгөлдөр чадлаараа шалгарч

	Хан гарьд шиг дэвээд 

	Харцага шонхор шиг

	Халин дүүлэн барилдаж

	Хамаг олноо баярлуулагч 

	Өрнөн хөгжих хүчтэй

	Өлзийт шинж нь бүрдсэн

	Өршөөл ивээлээр тэтгэгдсэн

	Өсөн барилдах начин юм байна аа! 

	Улам ахин сайжирч

	Улс даяар алдаршигч

	Үнэхээр гойд шаламгай

	Үеэс үед дурсагдах

	Аз, жавхаа нь бадарсан

	Арслан, барсын хүчтэй 

	Бардам гойд мэхтэй

	Бүргэдийн хурц харцтай 

	Бүгдийн тольтыг хөдөлгөгч

	Бууршгүй хүчит заан юм байна аа!

	Хандгай бугын зоотой

	Хан гардийн салхит дэвэлттэй 

	Түмний дундаас тодорсон

	Тун ч илүү шандастай

	Авхаалж хийморь нь дэлгэрсэн

	Агуу хүчин төгөлдөр

	Арслан юм байна аа!

	Түмэн эрийн барилдаанд ч

	Түдэлгүй түрүүлдэг 

	Түм олны дотроос

	Тамир чадал ихтэйг нь

	Амлаж авдаг

	Төрийн их наадамд

	Тодрон шалгарч үлддэг 

	Бөхийн тэргүүнд магнай

	Бүхэнд үүрд дуурсагдах

	Алдар суу нь дуурссан

	Аварга юм байна аа!

	 

	Сүмбэрэй ингэж бөхийн магтаалыг түгдрэлгүй сайхан хэлээд, хул айргийг хоёр гардан өргөх мэт дүр үзүүлэн, хурайлж байв. 

	Тэгээд баясангуйгаар чагнан суугаа Баялайгаа ажин инээмсэглэж: 

	— Бөхийн цол, магтаал гэдэг чинь эр хүний цог золбоог уран гоёор хэлэхийг л хэлж байгаа юм шүү дээ. 

	Ингэхлээр чамайг магтъя гэвэл үүнийг л хэлж орхино. Эр хүн гэдэг эр хүн шиг л байх сайхан, тийм үү? Чи юу гэж бодож байна?

	— Их сайхан байна шүү. Харин би энэ жилийн наадамд уяа чимж, тоосоо өргөх сөн. Чадахаа ч өнгөрөв бололтой. За яах вэ ирэх жил гэж бий. 

	Санаж явбал болно биз... Сүмбэрэй, чи наадам өндөрлөж, хурдан морины шагнал хүртээх цагаар хэлдэг магтаалыг дуудаач! Бөхийнхийг дуудсан шиг ээ... Сүмбэрэй, Баялайн үгийг гүйцээсэнгүй:

	— Яалаа гэж бөхийнх шиг дуудаж болох вэ. Үүнийг ч чи мэдэж байгаа. Харин ая дан нь шал өөр шүү дээ! За иймэрхүү л янзаар дууддаг билүү? гээд түрүү морины жолоо өргөх мэт баруун гарыг дээр өргөж, цээл шингэн хоолойгоор: 

	 

	Заан дөрвөн соёогоо яралзуулан

	Заамал зургаан хүзүүгээ гүдэлзүүлэн

	Дунгийн угалзан хамраа сарталзуулан 

	Дуран хар нүдээ тормолзуулан

	Түмэн агтын түрүүнд

	Түгдрэлгүй гүйгээд ирдэг

	Мянган агтын түрүүнд

	Мятралгүй гүйгээд ирдэг

	Ширэгтэй газар гэж

	Шигдэлгүй гүйгээд ирдэг

	Чулуутай газар гэж 

	Торолгүй гүйгээд ирдэг 

	Харцага шонхор шувуу шиг 

	Халин нисээд ирдэг 

	Харвасан сум шиг исгэрэн

	Харайн дэгдээд ирдэг 

	Зуун агтын хурдаар

	Зуузай дараад ирдэг 

	Зуун сайн эрийн 

	Зүрхийг догдлуулаад ирдэг 

	Мянган сайн эрийн

	Магнайг тэнийлгээд ирдэг

	Торгон жолоог сунгаад ирдэг

	Мөнгөн цулбуур бариулаад ирдэг 

	Адуун сүргийн манлай болсон 

	Аавын хүүгийн хүлэг болсон

	Эзэн хүнээ баярлуулсан

	Эрэмгий сайн хүлэг мөнөөс мөн өө!

	 

	Сүмбэрэй ийнхүү хурдан морины ерөөл магтаалыг ай данг нь сайн олж, уянгалуулан хэлээд, айргийн дээжээр мориныхоо магнай, хондлой хоёрыг мялааж байгаа дүр үзүүлэн хурайлав. 

	Сүмбэрэйгийнхээ хөгжилтэй сэргэлэн байдалд бишрэн баяссан Баялай нь яриа хөөрөөнд дурласан шинжтэй:

	— Сэтгэл сэргэх шиг боллоо. Бага байхдаа би хурдны морь унадаг байсан. Хамгийн сүүлд наймтай байхдаа Ба баяны их насны урт хээрийг унаж хушууны наадамд түрүүлж ирж билээ гэв. 

	Сүмбэрэй өөхөн дэнгийн цонхин цагаан гэрлийг харан нэгэн хэсэг болоход түүний нүдэнд их наадмын талбар үзэгдэж, хүн олны чимээ шуугиан, хурдан морины хүүхдийн гийнгоо, майхан шиг, майхан шиг хүдэр эрс, хүчит бөхчүүдийн баргил бүдүүн дуугаар ярилцах, эрхий мэргэн харваачдын барс эрээн нумны шандас хөвчийн шавхийлт, түүнд хөөгдсөн өдөт сумны исгэрэлт, уухай түрлэг цөм үзэгдэж сонсогдох шиг болжээ. 

	«Өдөт сумны исгэрэлт... гэснээс... За байз, Дамиран гуай бас сур харвахын магтаалыг хэлдэг сэн билүү. Ёстой л мартаж орхио шиг байна... Юу юу гэдэг сэн билээ дээ... » гэсэн шинэ бодолд эзлүүлсэн Сүмбэрэй:

	— Эрийн гурван наадмаас нэгийг нь дутааж болохгүй. Чи сур харвахын магтаалыг мэдэх үү? Бас л наадам өндөрлөхөд аав чинь хэлдэг байсан шүү дээ. Би онц сонирхоогүй ч байж уу, санахгүй байна гэхэд: 

	Баялай уг нь мэддэг байсан юм шиг:

	— Нээрээ тийм л дээ. Байз, байз!... Энүүхэн энд л... гээд долоовор хуруугаараа духаа дарж харагдав. Гэтэл Сүмбэрэй чухал хэрэгтэй үгийн үзүүрийг эрж олов бололтой:

	— Аа монди гэж, иймэрхүү л дээ! гээд сурын тэгээс олонд сумын хариуг мэдэгдэж түрлэг өргөхийг дуурайсан ч юм уу, хоёр гараа өөд өргөж, «оножээ!» гэсэн байдал үзүүлэн, сур харвахын магтаал ийн хэлрүүн:

	 

	Ойн олон модны дотроос

	Онцгой нэгэн шулуун бургас модыг

	Хослон авч

	Хоёр тохойгоор хэмжиж

	Ховхи харуулаар харуулдаж

	Хуурай зүлгүүрээр зүлгүүрдэж

	Хурдан цагаан сум болгосон гэдэг ээ!

	Хөхрөн харагддаг

	Хөх огторгуйн доогуур

	Хальж нисдэг

	Дэрвэж буудаг 

	Тас жигүүртний өдийг

	Талтайхан гэмээж нь 

	Тайрч хэмжиж 

	Таллаж зүсэж 

	Уран хүний ухаанаар. 

	Уртханаас нь авч

	Гадаад далайг

	Гаталж шунгасан 

	Ганга мөрнийг

	Хавж шунгасан

	Алтан нүдэт 

	Ангалзсан загасыг 

	Харваж намнаад 

	Хальсалж өвчөөд 

	Хандалж чанаж

	Халтар цавуу болгож

	Наалдуулсан гэдэг ээ!

	Уран дархан урлаж 

	Улайсгаж давтаж хийсэн

	Ган төмрийг сийлж хийсэн

	Ганган цагаан гилбэртэй сэн тул

	Тархинд ургасан

	Эврээр элэглэн хийсэн 

	Тахимд ургасан

	Шандсаар арлан хийсэн

	Эр үхрийн ширийг

	Эсгэж өвчөөд

	Элдэж нухаад

	Эрчилж мушгиж хийсэн

	Хөвчтэй сэн тул 

	Харвахад мэргэн

	Ханилахад эелдэг

	Барилдахад баатар

	Ийм сайхан эрийг

	Мэхийтэл татаж бай! гэмээж нь

	Шар нумны

	Цолыг олсон амой, ой ой ой!

	 

	— Ай даа, ёстой сайхан хэлж байна. Наадам үзсэн юм шиг боллоо гэж Баялай тэсгэлгүй баярлаж, Сүмбэрэйгийн билэг авьяасыг бишрэн гайхаж:

	«Ухаан нь халихлаараа бурхан шашинд ад үзэгддэг юм болов уу? Бас хачин юм шүү. Ийм сайхан хүн, хүнээ байна гэдэг ер нь юу гэсэн үг вэ? Итгэхэд бэрх... » гэх зэргийн төөрсөн бодолд бас унав. 

	Сүмбэрэй Баялайгийн баярт царайг харж «Бид хоёр ч ам хэлээ олох нь шиг байна. За яамай даа, яамай... Өөрийгөө гинжнээс мулталбал сайн, бусдыг бас тэгвэл бүр сайн... Агшин төдийд ч жаргал эдлэх гэдэг юутай сайхан!» хэмээн сэтгэлээ цэлмээн бодож сууснаа наргиан болгож:

	— Баялай, хүний ухаан гэдэг гүйцэгдэшгүй юм байна. Эхлээд хүн ган хурц сумыг гарынхаа хүчээр нисгэж байсан бол (гээд буугаа зааж) одоо тугалган үрлийг галын хүчээр нисгэдэг болж байдаг... ирээдүйд ямар сонин хачин зүйл гарах юм билээ, бүү мэд. Надад бүр санаанд багтахгүй юм бодогддог боллоо гэв. 

	«... Одоо тугалган үрлийг галын хүчээр нисгэдэг... » гээд Сүмбэрэйгийн буугаа заасан явдал Баялайн тэнэгэр байсан чээжийг хавчих шиг, тормолзож байсан нүдийг нь хаах шиг болжээ. Тэгээд ч тэр үү, Баялай гэв гэнэт ямар ч баяр баясгалангүй дүнсийж, түүний нуруу руу хүйтэн ус гүйх шиг болоод явчхав. 

	Сүмбэрэй амандаа ямар нэгэн ардын дуу аялан, өөдөө харж хэвтээд, лам захтай тэрлэг дээлээ өрөөлдөн нөмөрчээ. 

	Тэр хоёр ч тэгсхийгээд унтаад өгч гэнэ. Баялай шөнийн дуусан бие нь аягүйцэн, нойрон дунд нь «бууны сум биш, буу өөрөө хоёр хөлөөрөө бөгсөө чирэн гүйж, түүний толгой хандсан зүгт мөр мөшгөн дагана. Тэгэхдээ бүр тал талаас нь шүү» Баялайн чихэнд:

	«... тугалган үрэл галын хүчээр!... » гэж тэдгээр буунууд хэлж сонсогдоно. 

	Мухар сүсэгт толгой мэдүүлнэ гэгч ийм аж. Мунхарч гүйцэхээрээ хүн, хар багаасаа сэтгэлээр ийнхүү хөгшрөн хоосорч хөөрхий болдог байнам. 

	Баялайг ийнхүү зүгээ алдан тарчилж байхад Сүмбэрэйгийн нойрт эрс өөр үйл явдал болж байсан ажээ. Энэ нь түүний үлэмж ихээр хөгжин баясаж, жигүүртэй юм шиг болсны үргэлжлэл байжээ. 

	«... Өндрөөс өндөр уулын оргил дээрээс дөрвөн зүг, найман зовхисыг ажинхан сууна. Гэтэл тэр уулын бэлд маш хоромхон зуурд сүм дуган буй болж, шар дээлийн ханцуй, хормой, час улаан орхимж намируулсан олон лам нар наашаа цаашаа сэлгүүцэх нь алган дээр мэт арзалзан үзэгдэв гэнэ... ». 

	Сүмбэрэй бодож байна: «Хүний тархийг юүлж, хөндий гавал үлдээгч энэ олон шар хувалз дунд «Хуврагууд аа! Та нарын таамагладаг сэтгэл санааны үл үзэгдэх бурхан би арайхийн мөн биеийг олж хурмаст тэнгэрээс морилон ирэв, тосож авагтун! Босоо ороолонд хувилсан Сүмбэрэй миний бие Яринпил гавжийн зүрхний нь цусыг сольж өгөх гэж үйл тамаа цайж явж, урд насандаа үйлдсэн арван цагаан буяныхаа авралаар бууж ирэх минь энэ! Тосож авагтун! Эс тосвол дунд чинь дэлбэрч... » гээд л ганц сүнсийг нь хальтал уухиран хашхирч, нэг мөсөн баллах сан! Тэгж би чадах уу, аль үгүй юү?» гэж өөрөө өөрөөсөө асууна. Хэн ч хариу үл хэлэх тул «Тэгж болно!» гэж тэр чанга хариулсандаа цочоод сэрчихжээ. 

	Тэнгэрийн муу арилдаг гэгчээр маргааш нь маш сайхан өдөр болох шинжтэй байжээ. Сүмбэрэй, Баялай хоёр үнээгээ мөн л хайдгаар сааж, цай чанаад ууж сууна. 

	Гэтэл дуу шуугүй сууж тэснэ гэхэд хэтрэх гэж буй гэсэн мэт Сүмбэрэй:

	— Баялай, чи явж морио эмээллэ! Дээд голд хэдэн айл байгаа. Тэнд намхан Сүрэн гуайнх зусдаг юм. Түүнд «Таргин гуайнх хоёр шар тэргийг тань авч, нүүе гэнэ. Хэд хоногоос авчирч өгье гэж байна» гээ. Би явж болохгүй! Чи бэлээхэн харж байгаа биз дээ, хамхуулаас бусад нь дүрвээд алга болчихсон байгааг... 

	Хамхуул ч над баригдахаа больсон цаг, мэдэв үү! гэж урд шөнийн сайхан ярианы гоёхон царай нь ор мөргүй болж, харин түүний уурласны шинжийг илтгэн хөмсөг нь зангирав уу гэлтэй Баялайд санагджээ. 

	Гэвч тэр зориг гаргаж:

	— Нөгөө... на... наадам үзэх гэсэн маань... гэтэл нь Сүмбэрэй хөндлөнгөөс нь:

	— Урд шөнө бид хоёр энэ жилийнхээ наадмыг хийгээгүй билүү! Одоо ахын чинь «Хойд насыг олох» замд гаръя! гэжээ. 

	Баялай мордон одов. Алсхан гараад эргэж хартал нь буугаа үүрсэн Сүмбэрэй гэрээ буулгаж үзэгдэв. 

	Тэр Сүмбэрэйгийн хамгийн сүүлд хэлсэн үгийг амандаа үглэн давтаж, бас учрыг нь олох санаатай муу толгойгоо зовоож явав. 

	 


XVII 

	 

	Орос Бат гуай Эрэнцэн мэргэн хоёр гадаа гарлаа. Бат түрүүлэн гарч, ногооныхоо хашааны булан дээр очтол нэгтэйгээс буун дуу тас хийж, хэдхэн алхмын зайтайд байсан шон дээр суугаа бор шувуу сарвасхийн хөсөр унах үзэгджээ. 

	Барагцаалбал энэхэн үеэр лам хар нь холилдсон Барилдий хушуу тамгын газраас дан мориор буцаж явна. 

	Зүүн зүгээс сэрүүн салхи сэвэлзэнэ. «Ийм нартай сайхан өдөр, тэр тусмаа нарны зүгээс айсуй салхины үзүүр халуун байлтай билээ. Тийм дээ, зүгийн муу нь зүүн хойд гэдэг л дээ. Тэгэхлээр арга ч үгүй юм уу» гэж цуцсан мориныхоо бүдрээтэй алхаанд агсагадан бараг сажилж яваа Барилдий намрын ширэлдсэн өвсөн дундаас тэр хийтэл босох ногтрууны чимээгээр цочиж, замынхаа үзүүр тийш ажвал нүдэнд нь Ба баян ахынх нь хот гэрүүд харагдав. 

	Энтэйгээс харахад уг нь Янжин авгайн бор гэр тогоотой сүүний хөвөөнд унасан батгана шиг үзэгддэг сэн. Гэтэл сүү «цэвэршжээ». Харин Барилдийн хувьд бол огт тийм биш аж. 

	Тэр өнөө өглөөний нарнаар хушуу тамганаас гарахдаа юу эсийг бодсон гэж санана:

	«Ай даа, өөд нь хаясан тойгийг газардахаас нь өмнө алдалгүй бууддаг хэдэн сайхан эрчүүлийг үгэндээ оруулж авсан байвал уу, ухаан л гэгч бий! Ардын журамт цэрэг гэнэ үү? Шажин төрийг минь гутааж, цаг цөвтүүлсэн тийм үл бүтэх тэрслүү этгээдийг даран сөнөөж, түмэн олныг амаржуулахын тулд учир мэддэг, ухаан сийлдэг лам харын аль алинд нэр нь дуулдсан гэж намайг ийнхүү зарж байгаа хэрэг. 

	Би л тэр бурангуй явдалд эс хамаарагдав аа барж, хэний гараар сум нисэж, мэс далайх нь надад юуны хамаа. Урьд өмнө Богд хааны төрийн цэрэгт алба хаасан хүн хэрэгтэй гэл үү? Нээрээ ч зөв дөө. Ямар аян жин тээх гэж байгаа биш. Зүг чигээ мэдсэн зэр зэвсгээ таньсан, хал үзэж, халуун чулуу долоосон, юм үзэж нүд тайлсан хүн л давын өмнө хэрэгтэй. 

	Тэрслүү явдлыг даран доройтуулж, тэнгэр бурхандаа амиа золихоос буцахгүй хүнийг олж, ойн тойнд нь хүртэл ятгах хэрэгтэй! Тийм үү? Тийм ээ... Дамиран гуайгаар эхэлье. 

	Үгүй, Дамиран гуайг гэснээс... Янжин авгайнх тэднийхтэй айлсаад явчхав аа даа байя. Ер нь тэглээ дэг ээ. Их бага хоёр гэрийнх нь эзэн сууж орхих тавилангүй гэж үү? Үзээд алддаг... тийм ээ, Дамиран гуайг «замд гаргаж» чадвал уу, болох нь тэр биз. 

	Юутай ч гэсэн би хушуу тамгын газар хэрэг болох хүн байж. Тэгээд ч намайг өөрийнхөө амийг дүйх, бас бусдын амийг дүйлгэх хэрэгт зарсан байх. Яах вэ хөөрхий надад заяагдсан багагүй аз завшаан... » гэх зэрэг хувь хүртээлийнхээ тухай олзуурхан бодсоор нэгэн удаа алсыг харвал гэрийнхээ урдуур өнгөрдөг замаар биш хойгуурхаар нь орж явжээ. Барилдий:

	«Би заавал гэрээрээ орох хэрэг байна уу? Юуны өмнө хэрэг явдлаа бодвол яасан юм бэ? Манайхан намайг нэг их үгүйлээгүй биз. Үгүйлбэл үгүйлж л байхаас биш. Ер нь бүс Дамиран гуайнх руу... » гэж мориныхоо хоёр чихтэй яриад:

	«Лхамаад юу гэж хэлэх вэ? Дамиран гуайнхыг нутаг сэлгэх болгоод, буцах замдаа бодож явсныгаа хэлээд дэмий биз. 

	Тэгсэнд орох нь «Чамайгаа гэж би зүтгэсээр чанга хатуу албанаас биеэ чөлөөлүүлж ирлээ. Тэгээгүй бол хэдийд ч юм бэ, нэгтээ тэрслүү улаантнуудад хүчин мөхөстөж, амь эрсдээд, хэрээ шувуу, хээрийн амьтны (чонын) зоог болчих байсан шүү дээ. Тэнгэр бурхан, миний нүгэлгүйг тунгааж, зам мөрий минь хөтөлж өгчээ. Тэгэхдээ би нэг л гишгэсэн жимээрээ явахгүй. 

	Чи бид хоёрын өмнө хоёр зам байна. Улаан нь уу, шар нь уу? Аль дийлэх талд нь байж үзэхээс биш дээ. Би одоо ч гэсэн хоёр замаар хослуулж яваагаа чамд хэлэлтгүй биз. Чи бэлээхэн мэдэж байгаа газар даа. Дуртай цагтаа хүрээнд, дураа гутахаар хөдөөд... Ай хө, тийм үү? Чи намайг хөдөө тийш нь үгээр татаагүй нь үнэн. «За», «Үгүй» хоёрын алиныг нь ч сонсоогүй юм байна. Гэхдээ чи хосгүй сайхан намба, «дуу авиагүй үгээр»-ээн дуудсан юм шүү намайг!

	Хүрээ газрын нэрд муу юм уу гэсэндээ болоод үр хүүхдийг чинь холдуулъя гэж ятгасан минь юу болж орхив доо? Чи түүнийхээ сургийг гаргаж чадав уу? Чадсан бол... гэж хэлье. 

	Энэ үгийг сонсоод Лхамаа минь уярна. Уярахад нь би тэвэрнэ. Тэгээд цаашилна шүү дээ. Ингэж ая талыг нь засаж сэтгэл амраад Дамиран гуайнд оръё... » хэмээн яах ийхээ дэс дараалан бодож, банжиж аваад нарийн голын уснаас морио сайн ундалж, олмыг султган эмээлийг нь өргөж, хөлсийг нь сэвж сэрүүцүүлэв. 

	Барилдий газар нутгийн баримжааг эс андах тул замын айл амьтнаас сурагласаар яваад нар шингэхийн алдтайд зорьсондоо хүрчээ. Нээрээ л их бага хоёр бор гэр байв. Бага гэрт нь орвол Лхамаа аргалын хөх дөл уунгитсан тулган дээрх тогооноос цай шанагадаж сууснаа босон харайж, уур манан дундаас сайн харж чадсангүйдээ тэр үү:

	— Хэн бэ? гэв. 

	— Би байна аа. Барилдий нь байна... сайн сууж байна уу?

	Лхамаа тэрхэн агшинд балмагдсан боловч уламжлалт сайхан монгол заншлаа дагаж:

	— Сайн, сайн уу? гэж мэндлэв. 

	Тэгээд тэр Барилдийг «суугтун!» гэснээ гараад явж өглөө. 

	«Энэ хэрвээ Дамиран гуайнд орж ийм тийм гэсэн бол чимээ гарах ёстой. Бөөр бөөрөө бараг нийлүүлсэн хоёр бор гэрийн туурга нь сархиаг болчихсон юм чинь... дуулдах л болно. Гэтэл үгүй шүү! Яая даа байз, гардаг хэрэг үү?... » гэж санах сэдэхийн ацад орсон Барилдий эрхий хурууныхаа хумсыг мэрэн голомтын баруун талд урвайн зогссоноо:

	— Аа золиг гэж, ингэж маанайж байхын хэрэг юу билээ. Дамиран гуайнд орно байгаа хэмээн өөртөө шивнээд, гадаа гарвал нар хэдийнээ шингэж, уул хангайн сүүдэр уудам талыг харлатал нь хүүшилсэн байжээ. 

	Барилдийн нүдэнд баруун гар дээрээ эмээлээ тохож, зүүн гартаа хазаар ногт барьсан хүн тэртээ хойноос айсуй ирж харагдав. Бас урд байгаа хэдэн үхэр дунд хоёр хүний бараа сүүдгэнэн үзэгдэв. 

	Хойноос ирэх хүнийг тосон очвол тэр нь Дамиран гуай нь байсан тул Барилдий:

	— Сайн байна уу, Дамиран гуай?

	— Сайн, хэн бэ дээ энэ чинь?... Аа, чи чинь одоо юу хийж яваа нь энэ билээ?

	Ийнхүү амар мэндээ асуулцаад тэр хоёр гэрт орцгоов. Мөн энэ агшинд бага гэрийн үүд хяхнаснаа сулхан хаагдах шиг чимээ сонсогдов. 

	Дамиран гуай задгай тулган дахь галаа сэргээж, гэрэл гаргаж суунгаа яриа үүсгэж:

	— За сонин сайхан юутай вэ, хаанаас хаа хүрч явна?

	— Би хушуу тамгын газраас зарагдаж явна. Эртээр танайхаар ирж «нутаг сэлгэ» гэчхээд буцаж явсан чинь... үгүй тэгээд дуудагдаад гэрээрээ ч орж чадсан юмгүй яваад өгсөн л дөө. 

	— Ямар гай түйтгэр дэгдэхээрээ тэгж ум хумгүй аваад явчихдаг байна вэ?

	— Гай ч газар дороос гараад ирсэн юм байх аа! гээд Барилдий ярианы үзүүр аяндаа гарсанд дотроо баярлан, цай ууж, тавилуун байдалтай болж: 

	— Дамиран гуай, та ч уг нь дуулсан л даа. Тэгэхдээ тодорхой биш байх гэснээ:

	— Яагаа вэ нөгөө... Таргин гуайн хүү, аа монди гэж хэн... хэн... Сүмбэрэй «Босоо ороолонд хувилж» гэнэ шүү!

	Энэхүү аюултай үгийг сонссон даруйдаа Дамиран гуай: 

	— Ээ бурхан минь... Хөөрхий хүү минь, Баялай минь! хэмээн шөнийн нам гүмийг түгштэл хашхиран гингэнэтэл уйлав. 

	Энэ муухай дуунаар Янжин авгай Лхамаа хоёр орж ирээд, үүдэнд чичрэн зогсов. Барилдий гагцхүү Дамиран гуай руу ухасхийж, түүнийг тайтгаруулахыг оролдон: 

	—Танай хүү зүгээр ээ зүгээр! Баялай зүгээр! Гэж үглэнэ. 

	Энэ шуугианыг гагцхүү өлгийтэй жаал л үл мэджээ. Тэгтэл Дамиран гуай тодорхой, товтой юм урд нь сонсоогүй тул бас ч нэг талаар олзуурхсан юм шиг Сэтгэлээ засаад:

	— Яагаад тийм болчихдог билээ? гэв. 

	— Яах юу байх вэ, Сүмбэрэй нэг удаа Сэлэнгээс ус барьж яваад, хогийн хонхроор гарч л дээ. Гэтэл түүнд хоол ундгүй харангадаад юм уу, нэгэн залуухан бүсгүй хог саг дунд амьсгаагүй хэвтэж тааралджээ. 

	Түүнээс болоод Сүмбэрэй устай хувингуудаа ч авсангүй гүйн харьж, багш ламтайгаа ам муруйн маргаж «Эх хүн, эмэгтэй хүн энэ ертөнцийн бурхан! Эх хүнгүйгээр хүн төрөлхтөн байж болохгүй!... » гээд л цамнаж гарсан гэнэ гэв. 

	— «Босоо ороолонгийн... ? үгүй ер нь би чамаас сонсож энд нүүж ирсэн шүү дээ.. Чи ингэхэд цуурхал тарааж яваа биш биз, хүүхээ? 

	— Үгүй, яалаа гэж тэгэх вэ. Сая би хушуу тамган дээрээс маргаангүй үнэнийг дуулаад явж байна. 

	— Би хүүдээ унаа унуулаад хэд хонолоо. Сураг ажиг алга. Хожим сонсвол хүрээний банди нар цөм хурал номд орж, ариутгуулж байгаа бололтой. Гайгүй ч болов уу гэж, гайхаж суугаа маань энэ. 

	— Гайгүй биз дээ. Баялай толгой сайн, сүжиг гүн, хүүхэд. Алзахгүй дээ, Дамиран гуай минь!

	Харин энэ хушуу тамгын газар яриа хөөрөө, хөл хөлсөө ихтэй л байна. Саяны бидний ярьдаг босоо ороолон маягийн «Улаантан» гэж сүрхий хүмүүс буй болж, Богдын төрийг мөхөөх ам тангараг тавьж, зэр зэвсэг хангинуулж байна гэнэ шүү! 

	— Хай, тоогүй ч юм болох нь уу? Яадаг билээ дээ байз. Энэ харанхуй шөнөтэй адилхан болсон бид хөдлөөд хөдлөөд юу гялайлгаа аж. Жишгийг нь харж суухаас биш хэмээн Дамиран гуайг ямар ч нэмэргүй хариу өгөхөд Барилдий бачимдан аядсанаа төв царай гаргаж:

	— Тэгж ч юу юуны духанд хүрээгүй байж, амьдаараа унаж болохгүй шүү! Хувраг дундаас гарсан ороолонг хуврагууд доройтуулна. Харц дундаас гарсан «Улаантан» хэмээгчийг бид даран сөнөөнө. Учир ийм байна! гэж ятгав. 

	Гэтэл Дамиран гуай бүр ч эргэлзээтэй санаа цухалзуулж: 

	— Ээ дээ, юу л бол? Хуврагууд ч яах вэ буруу номтон, бузар ороолонг дардаг л юм байгаа биз. Бид ч гэсэн түүнд хүчин зүтгэх нь ээ болохгүй гэх газаргүй.. 

	Харин тэр харцын дундаас гарсан «Улаантан» хэмээх харц ардын үрсийг харц бид мэсээр даран сөнөөж цус урсгана гэдэг юу гэсэн үг вэ?

	Уг мухарт нь тултал мөшгөөд байвал тэдэн дотор бидний ураг төрлийн хамаатнууд байж л байж таарна. Тийм биз дээ, хүүхээ? гэхэд үгийн хүнд алх духанд нь буусан мэт ухаан нь балартсан Барилдий амаа үдүүлсэн юм шиг дуугай болжээ. 

	Ийм хачин ярианы дундуур үг оруулж үл чадах Янжин авгай Лхамаа хоёр зүүн хатавчинд бие биеийг шахан сууж, үе үе дэмий л нэг шүүрс алдахаас цаашгүй мэл гайхан, цэл хөхөрч байв. 

	Тэгэхдээ тэр хоёр өөр өөрийнхөө чээжинд «ярьж» сууна. Лхамаа нь:

	«... Хог саг дунд залуухан бүсгүй амьсгаагүй хэвтэж.. гэнэ үү! Намайг хэлж байгаа юм биш биз! Цагаараа бол мөн ч юм шиг. Хөөрхий Сүмбэрэй сайн... сайхан тавилангийн хэлхээ үүсгэв үү?» гэж бодож суухад, ээж Янжин нь:

	«... Тэр ч амьсгаа тавьсан болохоор өөр л бүсгүй байж таарлаа. Ингэхэд энэ хоёрын яриад байгаа... » гээд л бодох гэснийг нь болиулах гэсэн « юм шиг Дамиран гуай:

	— Хүүе Янжин аа, та хоёр ярианд оролцооч! Хоёр толгой сайн, дөрвөн толгой бүүр сайн байх бус уу? гэдэг юм байна. 

	— Бидэн шиг ухааных нь жолоо ахархан амьтас та нарын ярианд үг нэмэхтэй манатай. Та хоёрын санаа нийлсэн замаар л бид хоёр дагамз. Санаа нь байвч бидний сачий хүрэхгүй л болов уу гэснээ Янжин авгай зүүн орон дээрх өлгийтэй нялх руугаа мөлхөв. 

	Арга барагдаж байгаагаа мэдэгдэхгүйг хичээсэн Барилдий хоолой зассанаа:

	— Та харцын амийг харц нь хороох юм шиг бодно уу даа? Арай ч бас тиймгүй шүү! гэхэд нь:

	— За яагаад тиймгүй байдаг билээ хө? гэж орхив. 

	«Хө» гэсэн түрлэг Барилдийд их хүчтэй сонсогдсонд тэгэв үү, эсвэл Дамиран гуайн царайнд гал бутрав уу, бүү мэд яриа хэдэн хурам тасалдав. 

	Барилдийн нүдэнд хушуу захирагчийн догшин хөмсөг үзэгдэж, тачигнасан дуу чихэнд нь сонсогдох шиг болоод, сүрдсэндээ ч тэр үү, махан улаан төмрийг тас хазах ган бахины хурц хямсаанд зуулгах шиг санагдав уу

	— Та бодоод үз л дээ. Харц ардын чинь дотор буран шажнаа гэдэг хүн байна. Бас тэгдэггүй хүн ч байна. Та биднүүс бурхан шажнаа гэдэг биз дээ. Тэгдэггүйчүүд нь биднийг зэвүүцэн үзэж, шажин төрдөө тэрсэлж, тэд улам давраад Богдын төрийг мөхөөх ам тангараг тавьж зэр зэвсэг хангинуулж байгаа бус гэж үү? гэжээ. 

	— Ай хай мэдэхгүй дээ. Юу ч болсон муу хүү минь ирэг. Ариутгагдаа биз, өдийд. Тэр минь надаас байтугай чамаас ч илүү болохоор их номтой болж яваа хүн!

	Барилдийн уур омог шатаж:

	— Таныг хушуу тамгын газар захиран дуудсан шүү! Май, улаан зар бичиг нь энэ байна. Бүс Дамиран гэж танаас өөр хэн байх вэ. 

	Би чинь төрийн хэрэг залгуулж яваа хүн шүү, тэгвэл! хэмээн маш шазруун хэлжээ. 

	Гэтэл Дамиран гуай гайхалтай тайван дүр үзүүлж:

	— Чи бүү сүр бадруул! Би дуудсан ч очно, дуудаагүй ч очно. Чиний ярьсан элдэв цуурхлын учрыг олох хэрэг аяндаа гарна. Наад зар бичгээ аваад цаашаа төрийнхөө хэргийг залгуулж үз! гэснээ:

	— За юунд нь гөлийгөөд зогсож орхив? гэнгээ өөр рүү нь босон ухасхийх шиг Барилдийд санагджээ. 

	Энэ үед өлгийтэй нялх хүүхэд ээрэгнэн уйлагнаж, Янжин авгай Лхамаа хоёр зэрэг босон зүүн ор руу очив. Барилдий Лхамааг дуудаж хэдэн үг хэлье гэж бодсон ч гэсэн дуулгаваргүй болсон хөл нь үүд рүү хандаж босго алхав. 

	Тас харанхуйн дунд уяан дээрх морины амгайн чимээ харжигнан сонсогдов. Барилдийг явчихлаа ч гэж санаа нь амарсан ч юм уу, хажуулж сүүж амраая ч гэсэн юм уу, Янжин авгайн:

	— Лхамаа, миний охин хүүгээ хөхүүл! Сайн цатгаад, хуурайлаад унтуулчихвал наадах чинь үүр цайтал сэрэхгүй амьтан байгаа юм. Ээж нь гэртээ гал үүсгээд ирье гэх найрсаг дуу дуулдаж, Барилдийн хоёр хөлийг тушиж орхих шиг болжээ. Гэвч тэр уяан тийш гутлаа чирэн согтуу юм шиг гуйвганан хандахдаа:

	«Лхамаа, миний охин хүүгээ хөхүүл гэнэ үү? За энэ чинь юу болж байна даа байз? Эргээд орох уу, аль дэмий юү? Хэрэггүй л наашаа шууд ирлээ байна. Гэрээрээ эхлээд орсон ч болоосой!» гэж бодон эргүүтсэн мэт дороо холхисноо: «Энэ муу Дамиранг л голомтоос нь суга татах хэрэгтэй!» гэж шүд зуун өөртөө өгүүлээд, шон модны оройд эгэлдрэглэсэн цулбуурын хөвөрхий зангилааг шуртхийтэл татан авав. 

	 


XVIII

	 

	Сүмбэрэй Баялай хоёр намхан Сүрэнгийн хоёр шар тэргээр гэрээ нүүлгэж Сэлэнгэ мөрний бяцхан тохой Улаан хясаатын ойролцоо нууцлагдсан юм шиг нугад буусаар арваад хонож байлаа. 

	Намрын дунд сар бараглаж байсан тул Сүмбэрэй нэг өдөр ац, тармуур, шимээсэг, илгэн богцонд чихсэн борц, бин голдуулан идэх юм, он цагийг элээж яс шиг дардайсан адасга, өвсөн овоохой босгоход хэрэглэх хэдэн шургааг мод, хөвөнтэй хуучин дээл, аяга шанага зэрэгхэнийг бөөгнөрүүлж, нөгөөх хоёр тэрэгний нэгэнд ачиж байв. 

	Тэгэхэд Баялай:

	«Үнээ морь хоёртоо өвс авах нь дээ. Араар чинь би нэг аялуулж өгье өө, гайгүй. Үйлийг минь үзэх цаг чинь ингэсхийгээд дуусах биз. Эргэж нэг ирэхийн цагт эр бар болно. Эр бараас илүү хүчтэн энэ хорвоод үгүй нь магад. Бар хөлөглөсөн бурхан ч байдаг бус уу!» гэж бодон харих замаа ажиж суутал нь Сүмбэрэй:

	— Халзан шарыг энэ тэргэнд хөллөөрэй! Хөл хөнгөнтэй юм даг. Чамайг нэг их ядраахгүй байх. Баялай минь, хэчнээнхэн өвс хэрэгтэй байх вэ гэдэг юм байна. 

	«Чамайг нэг ядраахгүй байх гэнэ үү? Намайг бас л зарах санаатай юу? Тэгнэ байх аа чи! Би чиний юу чинь юм бэ? Дэндүү боолчлох гээд байна уу даа, намайг... » гэж үнэн дургүй нь хүрсэн Баялай

	— Би өвс хадаж чадахгүй шүү. Гэр орондоо нэг харьж үзэгддэг байгаа даа. Усанд живсэн чулуу шиг алга болчихсон миний хойноос муу аав минь зовж суугааг чи даанч мэдмээр юм даа гэж учирлан хэлэв. 

	— Тэр яах вэ ээ, найз минь. Чи бид хоёр нэг сонин үйл бүтээнэ!

	... Үгүй, чи юу яагаарай? Мм... чам дээр замын ч юм уу, ер нь хүн хар очиж магадгүй. Тэгвэл «Манайх Таргин гуайн өвөлжөөг авсан юм» л гээрэй. Харин шар тэргээ авах гээд намхан Сүрэн гуайг хүрээд очвол зүгээр л над руу явуулчихдаг юм шүү.. 

	Би шанг нь өгнө. Түүнд чи «Таргин гуайнх Улаан хясаатны нугад намаржиж байгаа» л гэдэг юм шүү... хэмээн цааш нь ярих гэтэл Баялай түүний хэнэггүй царай өөд нулимс гүйлгэнэсэн нүдээр ширтэж:

	— Юу гэв ээ чи юуны чинь сонин үйл?! гээд уруулаа чичиргэнүүлэв. 

	— Чи минь сэтгэлээ уужуухан байлга. Би түрүүнд энэ тухай хэлсэн шүү дээ. Чи санаж байгаа биз. Тэгэхээр чамдаа гэж хэлэхэд миний бодох юм, хийх ажил замгүй их болчихлоо. Чи үзнэ ээ гайгүй. Хадлангаас ирэхэд чинь бэлэн болгочхоод байя... 

	Чамд би түүнийг харуулна, бариулна. Хоёулаа тэгээд хамт явна. Гайхамшигтай сайхан үйлс надад... үгүй, найз аа, энэ удаад би үгээр ойлгуулж амжихгүй нь. Хоёр нэгэн сарын дараа биеэрээ үзүүлэмз. Одоогоор маш нууц!! 

	Санамсаргүй тохиолдлоор хүн амьтан надаас сэжиглэн холдсон нь сайн боллоо. Тэд мөдхөн нуурын шувуу шиг цуглаад ирэх тийм цаг холгүй шүү. За, сайн дээж ууж аваад явж үз. Аль болох сайн сайхныг бодож, сэтгэлээ тэжээж явах хэрэгтэй!

	Хадсан өвсөө өвөлжөөндөө татчихаарай. Долоон хоногт л багтаана шүү. Би ч гэсэн багтаачхаад байж байя. Хоёулаа уралдъя тэгэх үү? хэмээн Сүмбэрэй шахаж өгүүлэв.. 

	Түүний ярианд хожим эргэж хармаар юм байгааг тунгааж зогссон Баялай гэртээ харихын хүслэнгээс ангижран, бас л санаа нь эргэж:

	— За тэгэхээс биш дээ гэжээ. 

	Баялайн явсны дараахан Сүмбэрэй Улаан хясаатны оройгоор эргэлдэн нисэж буй буурал элээг буудан унагав. Тэрхүү буун дууг Баялай бас сонсоод навтасхийсэн ажээ. Тиймээс тэр «яагаад ч холдож болохгүй нь дээ!» гэж мөн л бодоо байлгүй, яваад өгчээ, Сүмбэрэй: 

	«Тэр хүн ингээд яасан гэлээ? Юу хийсэн гэлээ? Юу нь болоод, юу нь болоогүй гэлээ? Давтан санахад буруудахгүй биз. Бараг домог шахуу юм даа... » гэж бодол үүсгэснээ олоон жилийн өмнө болсон нэгэн сонин явдлыг санаж амжив. Тэгээд тэр тухайг Баялайдаа ярьж өгөхөөр болж, харин тэрхүү зоригт эрийн урлан бүтээсэн нарийн нандин зүйлийг үлгэр жишээ болгон, нэгэн үйл бүтээхээр шийдэв. 

	Тэрбээр сонгосон ажилдаа шууд оржээ. Буурал элээнийхээ өд сөдийг сугалж, гэрийнхээ хойморт баруун зүүн гар болгон өрж, тоо ширхгийг нь гаргахын хамт гуурс нэг бүрий нь ажин үзнэ. 

	Нартай өдөр нар өөд, сартай шөнө сар өөд, нар саргүй бол дэн юм уу, галд хандуулан ажна. Тэгэх бүрдээ амандаа бувтнан юм ярина. Тэгснээ уул гуурснуудаа байсан сүвэнд нь суулгаж үзнэ. Ингэсээр байгаад Сүмбэрэй гурван шөнө, гурван өдрийг бараад, хоол нойроо умартан сууснаа сая л нэг ухаарч хамаг биеийнх нь тэнхээ тамир алдарсны учир унтаад өгчээ. 

	Шөнө дундын алдад унтсан Сүмбэрэйн нойр ханаж, алжаасан бие нь тавигдан, толгой түрүү хөнгөн болсон учир дээлээ тайлж нүцгэлэн гадаа гараад, түргэн горхины магнай хага ташим хүйтэн усаар нүүр гараа угаав. Гэтэл баруун гүвээн дээгүүр нэгэн морьтой хүн өглөөний наран сөрөн гарч иржээ. Сүмбэрэй гэртээ орж

	«Хэн юм бол доо? Энд ирсэн цагаас хойш явдлын хүний бараа хараагүй юм байна. За яах вэ, сайн л биз. Энэ хүн лав манайхаар ирнэ. Сайхан цайтай байж байдаг хэрэг. Тийм биз? Тиймээ. Үгүй ер нь миний хийж түвэргэж байгаа юмыг харж үзэж орхих вий дээ. Сайн нохойтой ч болоосой. Дэргэд нь уячхаад аван идэн алдуулж байх сан. 

	«За даа гайгүй ч болов уу даа» хэмээн бодож нутаг нугын хүнтэй уулзаж ярьж хөөрөлгүй хэдэн сар болсондоо тэр үү, «Нохой хорь оо!» гэх танил дуу сонссонд уу, царайндаа баяр баясгалан тодруулсан Сүмбэрэй үүд сөхөн гарав. 

	Бор эсгий гэрээс бараг үл таних хүү гарч ирсэнд цочив уу, эсвэл шууд танихын хамт «модон улаа дамжсан муу үг»-ийг гэнэт санав уу, ирсэн хүн:

	— Сайн байна уу? гэж амар мэндийг нь лавласан боловч хариу үл хүлээн жишүү харж:

	— Намар хуучрахад мал тогтохоо байчих юм даа. Танай үүгээр нэг цагаантай, долоон адуу явж харагдаагүй биз? гэв. 

	Сүмбэрэй түүнийг сайн таньж:

	— Ар хотгорын шандад байгаа байх аа. Тэд хаа холдоо аж. Буугтун! Цай цүү уугаад мордохгүй юу! хэмээн мөн л царай буруулан хээв нэг хэлээд, муу ширмэл эсгий үүдээ өргөж, ирсэн хүнийг урих аяс үзүүлэв. 

	Энэ бол зайлж гарах аргагүй монгол ёс тул намхан Сүрэн гуай аргагүйн эрхэнд Сүмбэрэйгийнд орж орхив. 

	Энэ үед Сүрэн гуайн дотор хэчнээн эвгүй бодол төрсний хирээр Сүмбэрэйгийн дотор төдий чинээ сайхан бодол төрж байв. Тийм учраас тэр догдолсон сэтгэлээ барьж чадалгүй:

	— Сүрэн ах аа! Та намайг лав таньж байгаа байх. 

	Би чинь ариун сайхан нэрээ хүчээр хугалуулж, худал сэтгэлийн хар хорыг амсаж яваа балчир хүү шүү дээ. 

	Та санамсаргүй ч гэсэн манайд ирсэн явдал юутай сайхан!! Мөрөөс минь дайжин хулжсан мянган сайн танилын минь манлай нь Та боллоо. Би туйлын дотно бэлгэшээж байна. 

	«Эрлийг сургаар» гэгчийн мөрөөр та манайд ирлээ. Гэхдээ би бас буруутай хүн юм. Юу гэвэл танай хоёр шар тэргийг хүргэж өгч амжилгүй хэд хонуулчихлаа. 

	Манайх чинь уг нь Таргин гуайнх тань шүү дээ. Аав ээж хоёр маань надаас урьтаад нэг тийшээ нүүчихжээ. Яваандаа нэг уулзалдах байгаа. Ах та юм дуулаагүй биз? гэв. Сүрэн:

	«Нэгэнтээ л үүрэнд нь орчихсоноос хойш дүүрчээ дүүрч. «Ийм» хүүтэй энд уулзана гэж хэн мэдлээ. Хорлогдвол хорлогдоно л биз. Эс хорлогдвол тэр л биз. Миний нас гэвэл гайгүй. Баргийн зовлонг гэтлэхтэйгээ... » гэх зэргээр агшин зуурд эргүүлэн тойруулан бодож амжаад:

	— Таргиных бас нүүчхэж гээд хавь ойрынхон шуугилдсан юм шүү дээ. Ай даа би ч зүгийг нь гаргаж чадахгүй нь шиг байна. 

	Аа... тэр шар тэрэг... яах вэ байж л байг. Харин хүүхээ... өвлийн эхэн сараар жин тээх гэлцэнэ. Цагаан эрэг рүү — Үгүй хөөе! Түрүүнд танайхаар нөгөө бүс Дамирангийн... Бая... Баялай байсан биз дээ?

	— Тийм шүү. Тэр бид хоёр хүрээнд ч цуг, хөдөө ч цуг болоод байна. Сүрэн ах аа, би танд маш их баярлалаа. Хадлангаас ирэхлээр шар тэргийг чинь хүргүүлье. 

	— Би бүр уйдаж гүйцэж байна, ах аа. Та над шиг хүүтэй, охинтой шүү дээ. Тэдэнтэйгээ зүйрлүүлж бодно уу! Би зүгээр суугаагүй, аавынхаа салхин хөөргөөр ийм дарх хийсэн. Та үзэж сонирх л доо! гээд анх ямар будаг түрхсэн нь ялгарахын аргагүй болсон хар модон харцаганаасаа халбага, шанага, тогооны хусуур, галын хайч, цогийн шилээвэр, заазуур зэргийг гаргаж үзүүлэв. 

	Намхан Сүрэн гуай бараг албан хүчээр тайвширч, Сүмбэрэйгийн хийсэн зүйлийг барилан үзэж сонирхов. Тэгж байснаа:

	— Энэ ямар хөлстэй байх вэ? гэж нэг заазуур авч ирэн дээгүүр нь эрхий хурууныхаа өндгөөр тэмтрэнгээ асуув. 

	— Танд бол үүнийг шар тэрэг хэрэглүүлсний хөлсөнд өгчихье! гэж Сүмбэрэй санаандгүй хэлж орхив. 

	Сүрэн гуай сүрхий дургүйцэж байгаа бололтой, барьсан заазуураа хайрцагт эргүүлж хийгээд:

	— Тэр ч харин тусгүй байх шүү. Хэзээ монгол хүн чинь нүүхэд хөсөг хэрэглүүлэв гэж шан харамж авч байлаа. Тэгвэл шинэ нутаг дээр ирэхэд нь айлын хүмүүс данхтай цай, тавагтай идээ барьж ирж зочилдгийг яах вэ? гэжээ. 

	Энэ асуултад хариу болгох үгийг бодох хэрэгтэй болжээ. Гэвч тойрч л гарахаас өөр замгүй болсон тул Сүмбэрэй:

	— Сүрэн ах аа, та надад тус болж үз. Би таны ачийг мартахгүйгээр үл барам... гээд чин үнэн санаагаа хэлэх гээд түгдрэв. 

	— За хэл л дээ. 

	— Би танд энэ том хайрцагтай юмыг өгнө. Дараа танай шар тэргийг хүргэж өгөнгөө Баялай аваад очиг. Би хэдийгээр эрүүл бие, саруул ухаантай нь магадтай боловч хүмүүс намайг ёсон бусаар үзээд байна. 

	Нүгэл гэж байдаг л юм бол тэд ёстой нүгэл үйлдэж байна. Би хүмүүсийн дунд орж болохгүй байна. Хэн надад туслах вэ? Та л байна. Танд буян болно. Үзэж хараагүй гайхамшгийг та, эсвэл та бүхэн үзэж харж, үнэмшиж итгэх болно. Ингэхлээр би юуны өмнө энэ баахан «төмрийг» борлуулж өвлийн идэштэй болмоор байна. Та нааш нь цааш нь гүйлгэж, хэд гурван мөнгө юм уу, хир тааруу юм болгож өгөхгүй юү? Хичээж үзээч дээ!

	Сүрэн, Сүмбэрэйгийн хүсэлтийг сонсоод «За тэгье» гэхээс өөр аргагүй болжээ. Ингээд жижиг илгэн богцонд нямбайлж хийсэн зүйлсийг нь авч эмээлийнхээ араар тохоод Ар хотгорын шанд орохоор яван одов. 

	Өвлийн эхэн сар гарахын дохио болж, салхины үзүүр хүйтрээд нэг л тав алдуулаад ирж. Сүмбэрэй зориг мохсонгүйгээр барахгүй, Сүрэн гуайтай уулзсанаасаа ч юм уу, ер нь хийж бүтээе гэсэн юм нь санасан ёсоор болж байгаад ч тэгсэн үү, их л өөдрөг болжээ. 

	Түүний урлаж дархалсан зүйлийг өөрөөс нь бусад хэн ч, юу ч мэдэх ёсгүй. Баялайгаа ирэхлээр ярих гээд хэл нь загатнаад байгаа тэр үнэн домогт гардаг юм бүхнийг урлаж дархалж гүйцээд, Улаан хясаатны ханан хадны нэгтээ нь нууж амжжээ. 

	Тэр дахин дахин сэргээн бодно. Мартсан юмаа санаандаа босгоод л байж. Өөрийнх нь аав Таргин гуайн хэлэх ярих байдал намба, аяс төрх нүдэнд нь үе үе бууж үзэгдэнэ. 

	Яриан дундуураа түүний «... ээ бас гайхалтай шүү!... » гээд хоёр алгаа хавсран үрж суудаг нь хүртэл илт үзэгдэнэ. 

	Баялайн ирэх дөхөх тутам нар сар аргамжаатай юм шиг түүнд санагдах болсон аж. Сүүлийн хэд хоногт нь тэр зүгээр суусангүй. Үнээ, морь хоёртой хүн тул хирдээ л хөөрхөн ажилтай байж. 

	Урд уулын модонд гарна. Уруу газар түлээ татна. Мөөг түүнэ. Зэрлэг сонгино, цайны навч, сөд... өөрөөр хэлбэл, идэх уух юмаа хангай дэлхийн хишгээс базааж авна. Ажил гэдэг яндаж баршгүй булаг гэсэн үг биз. Сүмбэрэйгийн хувьд тийм л байлаа. 

	Ингээд хэд хоногийн дараа Баялай бараг болзсон цагтаа гэхээр шахам нэгэн орой өвс ногооны үнэр ханхлуулсаар хүрч ирдэг юм байна. 

	Сайтар ажиглавал, Баялай мантайтлаа таргалсан харагдана. Нэгнийх нь сэтгэл санаа уул хангайгаар бэлчиж, нөгөөгийнх нь торонд суусан болжмор шиг байсных гэвэл зохих мэт. 

	Гэвч Баялайн бодол хадлангийн талбайд багтаж байсан бол Сүмбэрэйгийнх нь хаа зүйргүй хальж гарсан байх бөлгөө. 

	«Сүмбэрэйгийнхээ хэлсэн үгний үнэн худлыг л үзэх хэрэгтэй. Замын дундаас зайлаад яах вэ. «Хойд нас»-ыг олно гэдэг юу гэсэн үг вэ? Уг нь ч бурхны номын мөрөөр бол итгэж болох л доо. Нүдээрээ л үзэх минь дутаад байна. Энэ дутуугаа яаж нөхөх вэ? Эцэст нь харъя. Тэртээ, тэргүй би энэ нөхрийн гараас гарах нь өнгөрөв бололтой... » хэмээн бодож шулуудсан Баялай хий гэснийг нь хийчхээд ирсэндээ өөрөө хүртэл баярлаж инээмсэглэж сууна. 

	Хоёулаа шаг хийтэл цайлчихлаа. Гаднах дотно ажлаа бөөрөнхийлж аваад «бор гэртээ богд» болж суугаа хоёрын яриа хөгжилтэй ажээ. 

	Сүмбэрэй дугариг хүрэн царайгаа өөхөн дэнгийн гэрэлд туяаруулан байж:

	— Баялай, би аавынхаа ярьдаг эртний нэгэн сайхан домгийг ярьж өгөх үү? Үнэн домог гэдэг шүү!

	Баялай гагцхүү ийм үг сонсохыг хүлээж суусандаа ч тэр үү, учрыг нь олох сон гэж чээжиндээ хадаж ирсэн нэгэн зүйлийн хариуг сонсож юуны магад гэсэн ч юм уу:

	— Ярь, ярь. Би гайгүй сайн чагнаж, тогтоож сууя! гэв. 

	Сүмбэрэй тэгээд тэгш цагаан шүдээ ярсхийтэл уруул нээн инээмсэглэж, хэсэг зуур бодолхийлэх мэт болсноо үлгэр хүүрнэх ая дангаар ийм нэгэн домгийг ярьж гарав. 

	 

	* * *

	 

	Эрт нэгэн цагт, тийм ч их эрт биш ээ, зэрлэг харгисаараа цуунд гарсан Зарлигийн манж сайд алс баруун зүгийн Улиастай гэдэг газар яамлан суудаг байжээ. Хамаг байгаль дэлгэрсэн халуун зуны эхээр зэрлэг харгисаараа цуунд гарсан Зарлигийн манж сайд энэ монголдоо бишрэгдсэн Эрдэнэ зуугийн хийдийн шарын шашны их баяр цамыг үзэхээр хамаг шадар түшмэдтэйгээ хүлгийн тоос дэгдээсээр, хөл болж ирсэн гэнээ. Түүний ийнхүү залран ирэхэд: 

	 

	Адуу мал сүрэг

	Арын хөндийг дүүрсэн байж

	Өнгө өнгийн асар майхан

	Өврийн хөндийг дүүрсэн байж

	Хүдэр чийрэг эрчүүд

	Хөрслөг цэвэрхэн бүсгүйчүүд

	Хөлгийн дөрөөнд өлмий жийж 

	Хөөрүү цогтой цуглацгааж байж гэнээ. 

	 

	Эрдэнэ зуугийн хамба ламтан манж сайдын морилох сургаар барьц алдан сандарч, орчлон дэлхийд ховорхон орд өргөө бариулж, за тэгээд л амттан шимттэн, архи дарс, идээ будаа, урд хойно нь явах хүн, үзүүлж харуулах юм... нэг үгээр хэлэхэд хөл алдсан их ажил болов гэнэ. 

	Зарлигийн манж сайд, монгол хүмүүсийн эр зориг, сүр жавхланг гайхан бишрэх боловч «шажин бурханд шүтүүлээгүй сэн бол шатааж мэдэх хүмүүс юм даа.. Эвийг нь олж төрийг барихгүй бол манж дайчин улсыг минь, манлай их хааныг минь тохойгоороо ёворчхож сийхгүй дэг ээ» хэмээн зүрх нь балбалзаж байсан гэдэг билээ. 

	Зарлигийн манж сайдын нойр нь хулжиж нар битүү дээшлээд (босоод), Эрдэнэ зуугийн Да хамбын хамт агаар салхинд гарч, бас сүм дуганы үзэсгэлэн гоог харан сонирхож, дотроо гайхан шагших боловч нүүрэн дээрээ юм үзсэн, нүд тайлсан хүний дүр үзүүлж, ихэмсэг бөгөөд ярвагар алхална гэнэ. 

	Гэтэл тэд Эрдэнэ зуугийн цогчин дуганы гол сүмийн орой дээр сэрвэлзэх нэгэн зүйл амьтны дүрсийг олж үзэв гэнэ. 

	«За байз. Бурхан тахилын дээгүүр, буянтан хурдаг ариун дагшин ордны орой дээгүүр ямар нүгэл нь нүдэн дээгүүрээ гүйсэн бузар-этгээд гарчхаад сарьж байдаг байна?» хэмээн хамба лам агшин зуурд сэжиглэн бодож, манж сайдын анхаарлыг өөр тийш татахыг хичээнэ. Харин манж сайд:

	«Эд ер нь бурханд хуурамчаар шүтэж, түүгээрээ биднийг мэхлэн, нэгэн цагт дүрсхийтэл босох дог шүү. Энэ янзаараа бол яаж ч мэдэх... аюултай... За байз. Өргөөндөө очиж байгаад их хамбыг донгодъё. Хоёр чихийг нь буутал бангадаад, баалаад өгье, гайгүй!» гэж чээж дотор нь өөр ямар нэгэн хорсолт «хүн байгаа» юм шиг сэтгэлээрээ хэрэлдэж явав гэнэ. 

	Их хамба Зарлигийн манж сайд, тэдний бараа бологсдын аль аль нь бие биедээ үл мэдэгдэхийг хичээн, гол сүмийн орой дээр бүртэлзэн буй жигтэй юмыг хүн хэмээн таньцгаав гэнэ. Гэвч «Тэр чинь хүн байна шүү дээ!» гэж хэн нь ч ам нээж зүрхэлсэнгүй гэнэ. 

	Тийнхүү ариун ёсыг алдаж, бурхад ба буянтны тэргүүн дээр гишгэлэн маяглагчийн сүнсийг тонилгох арга замыг их Хамба сүвэгчлэхэд хүрэв. Сүмийн орой дахь хүн зүгээр ч үгүй нисэж үзэгдэв гэнэ шүү. 

	Улаан, ягаан, ногоон, цагаан янз бүрийн өнгө алагласан асар том шүхэр бөмбийн хөөрч, холбож барьсан татуургын нийлсэн үзүүрт зүүгдсэн хүч «Тэнгэр бурхадтай учраад ирье!» хэмээн хашхирах нь чихтэй бүхнийг чичрүүлэн сонсогдож гэнээ. Тэгээд тэр сүрхий хүн Цогчин дуганы ар руу дуутайгаа замхрах мэт алга болж гэнээ. 

	 

	* * *

	 

	Эрдэнэ зуугийн их хамба лам Зарлигийн манж сайдын өмнө эрх хав шиг доор сөгдөн, дээш харан долигонож: 

	— Их тоогүй явдал боллоо. Танхай банди нар савсаглаж байв уу, аль яав? Учрыг нь олж, хужрыг нь тунгааж, номын сахилга хөсөрдүүлсэн хуврагт цээрлэл үзүүлээд хүндэт сайд танаа айлтгахыг зөвшөөрөх сөн болов уу? Таалах ажаамуу! хэмээн ам алдан үдэж мордуулсны нөгөөдөр өглөө нь Эрдэнэ зуугийн лам нарын яс тавьдаг газар талийгаач болж хөдөөлүүлсэн нэг хүн амь орж, таталдан хөдөлж эхлэв гэнэ шүү. 

	Тэр нь уржигдар өглөө нь Цогчин дуганы гол сүмийн оройгоос ухаан зарж, урлаж хийсэн шүхрээрээ үсрэн хөөрөн буусан Буньяа банди мөч бөгөөд ухаан санаа тохорсон тэрхэн агшинд өөрөөсөө айж: «Чи хэн бэ?!» хэмээн гаж муухай дуугаар хашхирч гэнээ. 

	«Нүүрийг минь дэвүүрдэн сэрүүцүүлж байна уу даа» гэж сэтгэн нүдээ нээвэл баахан хар хэрээ салхи татуулан нисээд, тэрхэн орчиндоо эргэлдэн харагдаж гэнэ. 

	Буньяа банди сэжиг төрж, «нүдний минь хундага хоосорчхоогүй байгаа даа!» гэсэн мэт дарж тэмтэрч үзжээ. «За яамай, хоёр торомгортойгоо байгаа хойно болох нь тэр!» гэж шивнээд өрөвдөлтэйеэ инээмсэглэжээ. 

	Тэгээд хөөрхий Буньяа банди арайхийж өндийгөөд эргэн тойрныг ажвал, зөвхөн түүнийг мөч мөчөөр хувааж идьюү гэсэн хүглэгэр ноход алсаас ажиглан улаан хэлээ унжуулан оцойж суух нь түүнд айдас төрөм үзэгдэж гэнэ. 

	Ухаан мэдрэл нь бүрэн сэргэжээ. «Амьдаараа хөдөөлүүлнэ гэдэг бол өгүүлшгүй тамлуулж, амь тавьснаас ялгаагүй болсны гэрч» хэмээн тэр бодоод, чухам яалгаснаа тов тодорхой санахыг хичээв гэнэ:

	Хэдэн хүчтэй банди нар тал талаас нь бүсэлж ирсэн... 

	Шүхэр дотор нь боож, багласан... 

	Шийдэм бороохойгоор толгой түрүүгүй жанчсан... 

	«Номын сахилга хөсөрдүүлсэн тул яасан ч болно

	Тэр ч бүү хэл, буян болно! гэж нэгэн унзад хоолойтой хүний шавдуулж хэлэх нь сонсогдсон.... 

	Баглаатай чигээр минь чирсэн... 

	Хотгор гүвгэр газрыг хэдрүүлэн чулуутай хажуу өөд өгсөх шиг болсон... их явсаан... 

	«Шүхэртэй нь хамт энэ чигээр нь чүдэнз тавьчихъя!» гэж нэг нь санал гаргаж дуулдав... 

	Миний ухаан тэгэхэд надаас зайлж... мэдэж байгаа нь ердөө л энэ... 

	Буньяа бандийн санаанд иймэрхүү тасалдсан явдал сэргэн орж ирэв гэнэ. Энэ бүхэн цөм үнэн тул амь мэнд үлдсэндээ машид олзуурхсан тэрбээр босож, чинэртлээ хавдаж, мэдрэл алдан бадайрсан хөл дээрээ цүүцийн зогстол толгой дээгүүр нь «нүд цөмөөгүйдээ хор нь хөдөлсөн!» хэрээнүүд эргэлдэж, «дэмий суусандаа уурласан» ноход боорлон орж ирэв гэнээ. 

	Дөрвөн мөчөө хуга хуга цохиулсан хөөрхий Буньяа банди «Энэ ертөнц ингэж хөмөрсөн хэрэг үү? Гайгүй дээ энэ ертөнц, дарлагдан мөлжигдсөн, төөрөн мунхарсан энэ ертөнц наран тийш эргэж, хүний орчлон цэнгэлээр нижигнэх цаг бий дээ хө!» гэж «Эрдэнэ зуу»-д хүртэл, чээжнийхээ гүнээс хэлээд, өвдөг тохой дээрээ дөрвөн хөллөж, сөхрөн унав гэнээ. 

	... 

	... 

	 

	Сүмбэрэйгийн ярьсан энэхүү домог мэт атлаа үнэн үйл явдлыг дуусаагүй хэмээн бодож амаа ангайж суусан Баялай:

	— Тэгээд яаж төгсдөг юм бэ? гэж хорхойтон асуувал Сүмбэрэй:

	— Бид хоёр төгсгөж өгнө !! Бүх зүйл бэлэн! гэдэг юм байна. Энэ нь чухамдаа мятаршгүй чин зоригийн уриалан дуудах үг байсан ажгуу. 

	Сүмбэрэй Баялай хоёр шанзны тасарсан хос утас мэт чимээгүй, сүүмэлзсэн дэнгийн тос хуурай болтлоо ширгэж нүүрсэжсэн хөвөн гол нь «үхэхийнхээ өмнө үхэр буугаа тавих» гэгчээр эцсийн удаа сөрвөсхийтэл ассанаа хурц хэншүү ханхлуулан бөхөв. Гагцхүү «бид хоёр төгсгөж өгнө !! Бүх зүйл бэлэн!» гэсэн үг л бор гэрт гэрэл болон үлдсэн ажээ. 

	 


XIX

	 

	Эрэнцэн мэргэн, яах ч учраа олохоо байсан мэт алмайран зогссон юм уу гэмээр тэр хижээл эрийг нягтлан дурандвал түүний өргөн тэгш мөр, түхийсэн ханхар чээж, хүрэл хүрэн царай нь татлага сайтай дуран авайн цараанд яруухнаа бууж үзэгдсэн тул чухам хэн ингэж, хүний амь руу гэтэж байгааг нүүр тулан үзэх гэж хариу буу тавьж орхив. Гэтэл тэндээс:

	— Намайг бүү хөнөөгтүн! Үнэн үгийг минь сонсооч! гэж нам дуугаар хэлэх сонсогджээ. 

	— За тийм бол яах вэ. Нээрэн юм бол хүрээд ир! Би Эрэнцэн байна. Чи чинь хэн гуай нь... ! гэтэл үгийн тасалж: 

	— Би анч Таргин байна аа гэх хариу бас сонсогджээ. 

	Эрэнцэн мэргэн, анч Таргин хоёр уулзаж, олон жилийн турш бие биеийнхээ сургийг дуулахаас цаашгүй явсан тул дуу алдан золгож мэндлэв. Тэндээсээ ярих ч юмаа олж ядан дэмий л шоглолцсоор Орос Бат гуайнд хүрч очжээ. 

	Ширээнд бэлэн болгож тавьсан төмстэй шөл, байцаатай хуурга, өнгө өнгийн зуушны аль аль нь Таргин гуайн санаанд таарсангүйгээр үл барам дургүйг нь хүргэж байв. Харин Эрэнцэн мэргэнд бол өөр хэрэг. Тэр гурвын санаанд адилхан таарсан зүйл нь гэвэл хэдэн жүнз хатуу рашаан л байжээ. 

	Таргин гуай халсан, хөрсөн ямар ч байлаа гэсэн өөрийнхөө тухай, хань бүлийнхээ тухай, үр хүүхдийнхээ тухай ярих л ёстой боллоо. Тэгэхгүйгээр «гох дарсан» хуншгүй явдлаа цагаатгах аргагүй байсан нь мэдээж. Түүний ярианд орос Бат гуай, тэр дундаа Эрэнцэн мэргэн илтэд уярч: 

	«Үгүй мөн хэцүү еэ. Монгол хүн, монгол улс ингэж л сүйрч байгаа юм даа, хөөрхий. Одоо тэгэхлээр яах вэ? Халуун санаа, хамтын хүч л хэрэгтэй. Тэгээд л болдог, болдоггүй хоёрыг нь үздэг хэрэг. Ямааны мах халуун дээрээ гэсэн үг бий. Бодсоноо хэлээд зохисноо сонсвол яасан юм бэ?» гэж шийдсэнээ нууж үл чадан:

	— Таргин минь ээ, тэр босоо ороолон гэдэг чинь энэхүү дарлан мунхруулагч ертөнцийг халахыг хүссэн суут их ухаантай, цаглашгүй их хүчтэй, хэмжээлшгүй их мөрөөдөлдөө сэтгэлийнхээ жолоог өргөсөн хүнийг хэлж байгаа юм. 

	Чиний хүү амьдаар үл барам хүний дээд хүн яваа нь магад. Би хөдөлбөргүй үнэнийг хэлж байна. Чи итгэж үз! хэмээн Эрэнцэн мэргэн өгүүлэхэд, урд өмнө хэнээс ч ийм нандин үгийг сонсож яваагүйдээ болов уу, эсвэл сэтгэлд нь яв цав нийцсэнээс ч болсон уу Таргин гуай:

	— Наадах чинь ер нь янзын үг байна шүү. Долгортоо ийм итгэл төрүүлэх юм сан, яая даа байз? гэв. Эрэнцэн мэргэн:«Өөрөө наашаа бол сүүдэр нь наашаа байлгүй яах вэ. Гараа зөв боллоо. Бариа дээр хошуу холбоод бууж болно!» гэж олзшоон бодсоноо:

	— За Таргин минь яая даа гэх юмгүй. Чи бид хоёрын ярианд энэ орос Бат нэмэр болохоос биш нэрмээс болохгүй. Би түүний намтрыг сайн мэднэ. Ер нь нэг үгээр хэлэхэд баатар хүн. 

	Бид гурав гурвуулаа биш дөрвүүлээ алдар гавьяаны (!) аян замд гарна. Энэ хүн бидэнд тусална. Мэдэхгүйд маань хариу өгнө. Мэддэгт маань түлхээс өгнө. «Чи үүгээр яв, би түүгээр явъя. Билүүтэйн гол дээр уулзъя» гэдэг шиг.... 

	Тиймээ Шаамарын шар тохойд унтаршгүй түүдэг галаа ноцоож байгаад ярилцъя. Хувьсгал хийнэ. Цэцэн бууддаг чи бидэн хоёр ид хаваа үзүүлж, гамин чандрууг сөнөөн дарна. 

	Бурхан шажныхан, биднийг «тэрсэлсэн босоо ороолон гэнэ! Биднээс таны хүү урьтсан байна. Ойлгов уу? Бид хоцорсон байна! 

	Эрэнцэн мэргэн Таргин гуай хоёрын энэхүү уур хилэнгийн дөл бадарсан яриаг чагнаж, туршлагатай хувьсгалчийн хувьд үзэл санаандаа цэгнэж суусан, октябрын хувьсгалын дайчин агсан орос Бат гуай:

	— Таргин чи сайн хүн байна. Хуруувчин чинээ болжмортой миний халзан толгойг жишихийн аргагүй. Чи бол таамгаар атгахдаа ч тас буудах мэргэн байна. Муу санаа чамд байгаагүйн ачаар би бөндгөртэйгөө үлджээ. Бяцхан болжморыг сарвалзан унамагц би тонгосхийсэн билээ. Тэгэхэд хүн намайг... унаад өглөө гэж санаж болох л доо. 

	Миний амиар хүүгээ «олох» гэж Долгор «баярласан» байж таарна. Хөөрхий муу Долгор чинь одоо бор гэртээ дотор нь цэлмээд «Хүү минь аль даваагаар ирдэг бол!» гээд л орон гаран байгаа байх. 

	Та хоёр минь явж үз! Түүний сэтгэлийг худал ч хамаагүй хэлж байгаад амраагтун! Тэгээд Та нар өвлийн дунд сарын шинийн есөнд Сэлэнгийн тавилан дээр ирсүгэй! Би хоол унд, тогоо шанага төхөөрөөд хүлээж байя. 

	Тэндээсээ Та нар их жанжин Сүхбаатартаа бараалхаж, шулуун замдаа орно биз. За ийм шив дээ, Яарахгүй бол болохгүй! хэмээн ахын ёсны зөвлөгөө өгсөнд ялангуяа Таргин гуайн сэтгэл гоц хөдөлжээ. 

	 

	***

	 

	Энэ уулзаан ярианаас хойш өдөр хоног урсан өнгөрсөөр бүтэн сар болов. Өвлийн хүйт орж, цас их унасан тул зуд турхан ч болж магадгүй шинжтэй болоод ирэв. 

	Таргин гуайн давхарлагаа муутай гэр жаврын үзүүрийг үл хаах бөгөөд салхины улилт, өрх, дээврийн дэрвэлт нь гангар хүйтэн өвлийн чимээ болно. Энэ уйтгарт чимээнд сонороо дэлдүүлсээр эцэстээ ялгахаа байж дөжирсөн Таргин гуай Эрэнцэн мэргэний хэлснийг бодно. Долгор авгай өвгөний хэлснийг бас бодно. 

	«Ярьж суувал ам бүлээцдэг болов уу. Алийн болгон дуугай дүнбэ оргиж, нурмайж суух билээ» гэж санаашран Таргин гуай урт гаансандаа ногоон дүнс нэрж, тулганд хөх дөл, цэнхэр утаа дэгдээн байх галын цогийг хайчаар хавчин авч асаагаад:

	— Долгор оо, хүүдээ захиа явуулбал яасан юм бэ? гэж яриа үүсгэв. 

	— Харин л дээ. Бичих хүн эдээс олдохгүй, дуудах хүн тэндээс олдохгүй болов уу. Үгүй тэгээд зүг чиггүй байж, хаана байгаа билээ гэж бичих вэ?

	— Бичих хүн ч олдохоор санагдана. Хугас өртөө газар давхихад Эрэнцэн мэргэнийд хүрчихнэ. Тэр чинь сайн монголтой (бичиг мэддэг) хүн. Харин хэнд гэж явуулбал муу хүүг минь эрж сурч өгөх бол?

	— Мэдэхгүй юм даа, өвгөн минь... гэснээ Долгор санаа алдаж:

	— Би нэг л итгэж цөхөөд байх юм. Чи нээрээ «түүнийг даран сөнөөсөн» юм уу? гэж асуув. 

	Олон удаа тавигдаж байгаа энэ хэцүү асуултад нь ганцхан л үгээр хариулсаар өдөр хоногийг барж ирсэн тул мөн л түүнийгээ давтаж Таргин гуай. 

	— Сөнөөсөөн! гэж л хэллээ. Долгор авгай: 

	— За тийм байдаг байж. Тэгвэл миний хүү ариуссан болохоор аяндаа хүрээд ирэх байлгүй. 

	— Тэгж ч болох л доо. Гэтэл чи бид хоёр шинэ нутагт нүүж, олон дотроо орох болоод байгаа биз дээ. Түрүүнд Эрэнцэн мэргэн надтай цуг ирээд... ингэхэд чи бид гурав юу гэж ярьж тохирлоо байз? Арай мартчихааргүй юм шиг санах юм. 

	— Санах нь ч санаж л байна. 

	— Та тэр дээ, санах л ёстой. Би хувьсгалын цэрэг болно. Чи хувьсгалын цэргийн тогооч, үйлчин болно гээ биз дээ. 

	— Их баярлах гэдэг бас хүний ухааныг мунхруулдаг байна. Та хоёрын хамт ирсэнд тэр үү, нүгэлтнийг «намнасанд» нь болоо юу, ариун сайхан хүү минь «аав аа, ээж ээ!» гэсээр маргааш өглөөний нарнаар дэгдээд ирэх нь ээ гэж санасандаа ч юм уу, болохгүй үгийг ч болох болгож ярьж дээ би. 

	Одоо түүнийгээ эргэн санахад айдас хүрч байна шүү. Уул талын ан амьтныг хөнөөгч чи бүр байчхаад ухаант хүний өөдөөс буу шагайх болж байна уу? Эрэнцэн мэргэн та хоёрын буун сум юмнаас гажих биш, ядахдаа! Больж үз зүгээр, больж үз! хэмээн Долгор авгай уйлангуутаа ятган өгүүлэв. 

	«Ийм маягаар яриад нэмэргүй. Бас л усан нүдлээд үгүй... одоо... аа ингэдэг хэрэг. Тэгээд л нэг үзээд алдъя!» хэмээн өрөөл бусад байтугай, өөрөө ч төдий л итгэж чадахааргүй арга бодож олжээ. 

	— Би ерөөсөө Эрэнцэн мэргэнийд очоод ирье. Чиний саяын хэлдэг ч бас л бодууштай үг байна. Сайн лавлаад ирэх нь зөв байх гэж Таргин гуайн босох гэтэл Долгор авгай:

	— Бушуухан эргэж үзээрэй. Ганцаараа надад эвгүй л юм байна шүү дээ. «Нөгөө нэг юм» чинь сөнөсөн ч гэсэн... ерөөсөө «Орос олон уу, ой мод олон уу?» гэхэд юу гэж хариулдаг билээ? Айж эмээхгүй байхын аргагүй. Тийм биз дээ, өвгөн минь? гэв. 

	— Бусад нь ямар хамаатай вэ? Яринпил гавж жинхэнэ мөний нь олоод ганцханыг зааж айлдаагүй юү? Чи тайван байж үз! гэж захих мэт хэлээд:

	— Би шөнө хагаслаад ирэх болов уу. Удаад байх юмгүй, хэдэн үг сольчхоод л болох нь тэр биш үү гээд Таргин гуай инээмсэглэн гарч оджээ. 

	Сүү нь хожиршсон ч гэсэн хоёр үнээгээ сааж сүүгээ хөөрүүлээд, аяга бантан хийж идэн, хэрхэндээ хөлрөөд, орондоо орсон Долгор авгай хэтэрхий сайн сайхныг зөгнөн бодсоноос болоод нойрсож чадахгүй болжээ. 

	— «Эрүүл бие, саруул ухааныг эзэмдэнхэн авсан хүү нь хоёр гарынхаа шуун дээр аав ээж хоёроо суулган өргөж, түн түн хийтэл гишгэлэн алхлахад нь улан доорх хайрга чулуу шажигнан бутарч байна» гэж тэр бодном!

	«Хүү нь арван найман насанд хүрчээ. Түүний гэргий нь бололтой, наашаа харахад нь нар сар мандах мэт болж, цаашаа харахад нь ягаан шар долоон өнгийн солонго татах мэт болж, гараа сарвайхад нь хүний цэцэг хүүхдийн шуугиан дуурсах мэт болж «Ийм сайхан амьдрал гэж бас байдаг аа!» хэмээн өөрөө дуу алдан, бага охин мэт гүйж харайж явна!» гэж тэр бодном!

	«Эр нөхөр Таргиных нь үйлдсэн нүгэл цагаадаж, ан гөрөөс, араатан, жигүүртэн цөм найрлаж байна» гэж тэр бодном!

	Үүр тэмдгэрч эхэлжээ. Үүд сэвхийтэл сөхөж орж ирсэн Таргин гуай гэрэл гэгээ ч гэсэнгүй, цай хоол ч болсонгүй, дээл гутлаа тайлж, Долгорынхоо хажуугаар орж, халуун амьсгалаараа, дал мөрий нь төөнөрүүлэн хэвтэв. 

	Тэр хоёрт нойр хэрэггүй болсон юм болов уу, эсхүл Таргин гуай Долгорынхоо сэтгэлийн өөдрөгийг зөнгөөрөө мэдсэн юм байж уу, нам дуугаар сонин болгон ярьсан нь:

	— Долгор оо, би Эрэнцэн мэргэнээр захиа шийтгүүлээд (бичүүлээд) намхан Сүрэнгийн нэр дээр «нисгэж» орхилоо. Тэр яаж ийгээд олоод өгчих хүн. Манайхнаас нутаг нугаа бараадаж үлдсэн нь ганцхан тэр. Гэтэл нутаг нуга руугаа тэмүүлэх хүн бол ганцхан манай хүү. 

	Тэр хоёр уулзалдах л ёстой. Зам нь нэг юм чинь, болдог л арга гэж бодов шүү дээ бид хоёр. Намхан Сүрэн чинь бас хэрдээ муугүй монголтой хүн. Тэр захиаг дуудаад өгөх биз гэв. Долгор авгай:

	— Юу гэж бичүүлэв дээ, тэгээд?

	— Өвлийн сүүл сарын хуучдаар Сэлэнгийн тавилан, Шаамарын шар тохойд бид байж байя. Тэнд л хүрээд оч! гэлээ, ямар вэ? гэхэд Долгор авгай:

	— Ай даа, нүүсээр байтал муу омбогорын маань нөхөөс нь хуурч гүйцлээ. Одоо яая гэхэв. Муу хүүгээ эзгүй газар мухардуулалтай биш гэв. Тэгэх далимаар:

	— Тийм ээ, би хувьсгалын цэрэг, чи хувьсгалын цэргийн тогооч, үйлчин... гэж Таргин гуай үгийн эв тааруулан бас нэг давтаад авч л дээ. 

	Долгор авгай хариу хэлсэнгүй эргэж, Таргин гуай эгэмд духаа нааж, уйлж байна уу даа гэж санагдам шуухиран, нэг хэсэг дув дуугүй байснаа:

	— Эрэнцэн мэргэнийх мөн тийшлэх үү? хэмээн асуужээ. Таргин гуай:

	— Тийшилнэ ээ, тийшилнэ. Харин хам хамдаа хөдөлбөл хамжаа дэмжээтэй, уг нь зүгээр юм сан гэснээ:

	— За хоёулаа, чимх нойроо авъя даа! гээд чив чимээгүй болчхов. 

	Таргин гуай Долгорынхоо сэтгэлийн жолоог атгаж авсандаа ч юм уу, шинэ хэргийн эзэн болж, аз жаргалаа тэмцэн олох олон нөхдийн эгнээнд орох болсондоо ч тэр үү, түүний нойр хулжчихжээ! Тэгээд:

	— «Улаан тугийг мандуулаад, улсын сүрийг бадруулаад... морин дэл дээр дарцаглаж явна» гэж тэр бодном!

	«Эрүүн дороос нь өлийж харам өндөр нуруутай, шахаж эгнүүлсэн цагаан хаш шиг, цав цагаан шүдтэй, уул усыг нэвтлэн харах гэрэлт хар нүдтэй, газраас ургасан мэт цэх сайхан лут хөлтэй, зулайн дээр тавихад хүзүү шажигнам аварга хүдэр гартай, луу хүрхрэх мэт хүнгэнэсэн аргил цээл дуутай, нисэн дэвэх бүргэдийн жигүүр адил хөмсөгтэй, хурдан буу, мөнгөн сэлэм, алтан нум агссан хосгүй сайхан эрийг их жанжин Сүхбаатар гэж таниад, урдаас нь харайлган очиж, ханцуй зөрүүлэн золгоход хороо хороогоороо жагссан хувьсгалын цэргүүд зэрэг зэргээр «Хурай! хурай!» хэмээн хашхирцгааснаа сүрлэг сайхан дууг хоолой нийлүүлэн дуулж, дороо алхлав» гэж тэр бодном. 

	«Гэтэл их жанжин Сүхбаатар: «Ардын хувьсгалын бүх цэргийн ёслолын хантаазыг урлан оёж, сүлд болсон туг дээр маань алтан соёмбо асааж өгсөн таны журамт гэргий Долгор, үеийн залуучуудыг итгүүлэн дагуулж, ариун тэмцлийн хүчийг зузаатгахад хүндтэй гавьяаг байгуулсан таны хүү Сүмбэрэй ба түүний нөхдөд ардын хувьсгалын эрэлхэг цогтой халуун баярыг хүргэе!» гээд хүү, эхнэр хоёрыг нь олны өмнө урин гаргахад хороо хороогоор жагссан хувьсгалын цэргүүд зэрэг зэргээр «Хурай! Хурай!» хэмээн хашхирцгааснаа, сүрлэг сайхан дууг хоолой нийлүүлэн дуулж дороо алхлав» гэж тэр бодном!

	Өглөө болж, нойр алдсан гэлээ ч бодлын сайханд умбан жаргаж хоносон Таргин гуай Долгор авгай хоёр босож, ургах нарыг урд нь үзээгүй юм шиг хаалгаараа зэрэгцэх шахам яаран гарчээ. 

	Таргин гуайн үгээр, Эрэнцэн мэргэний гараар бичигдсэн захидал бие биеэ таних хүн хүний гарыг дамжин явсаар байгаад намхан Сүрэн гуайн гар дээр очиж дээ. 

	Үнэндээ тэр нь хоёр хүнд зориулсан захидал байжээ. Гадна дугтуй дээр нь «намхан Сүрэнд хүргэмүү», дотор дугтуй дээр нь бол «Хайрт хүү Сүмбэрэйд хүргэмүү» гэж бичсэн буй. 

	Өвлийн дунд сарын хуучид тул тас нясхийтэл хүйтэрч, хангинасан жавар нүүр ил гаргахын аргагүй алгадаж байв» Гунан үхрийн эвэр хуга хөлдөм хатуу өвлийг үл тоомсорлогч өлчир монгол хүний тэсвэр хатуужлын жишээ болж харагдах, гэсэн юм шиг намхан Сүрэн гуайн хөлөрсөн духнаас уур савсаж үзэгдэнэ. 

	Тэрбээр эхнэртээ захиа дуудаж өгч байна. Түүнд нэлээд зүйл бичиж, хүсэлтээ илэрхийлсэн байх бөгөөд «Ардын хувьсгалын журамт цэрэг боллоо. Ийм сонин замаар нэг ороод үзье гэж бодоод... ер нь тэмцлээр л эрх чөлөө, зол жаргалаа байлдан олох хувь тавилантай юм байна... 

	Би ч хэр зэргээрээ ойлгож, нутгийн хэдэн нөхөдтэйгээ нийлэлдээд шуугьж дарвиж явнам бөлгөө. Эрхэм хүндэт чиний бие миний хүүтэй биеэр очин уулзаж, захидлыг дуудаж өгөгтүн... Итгэлийг тавьж, мэхийн ёсолъё» гэж аажуухан уншиж дуусаад:

	— За тийм байдаг байж. Явдалтай юм болж байна даа. Цаг төр сайхан болбол юутай сайн билээ! Хатуу цагийн сүүлээр, урин цагийн эхээр нэгэн зүйл дуулдах биз. 

	«Их жанжин Сүхбаатар нар» гэж сонсогдсоор нэлээд хугацаа өнгөрлөө. Тэдний бүтээхээр завдан буй үйл хэрэг нь ардын хувьсгал юм байх. Би харин нь яах вэ?

	Дуудлага хүлээж суух уу, бидэн шиг настай тийшээ болсон хүнийг юун тоогоо аж даа. 

	Таргиныг нааш ир! гэсэн болохлоор магадгүй ч болов уу. Яваад очвол хөөгөөд байхгүй л дэг. Аль дэмий ч юм уу... Юу ч гэсэн Сүмбэрэйд аавынх нь захидлыг хүргэж, дуудаж өгье байз. Ёстой тэр хүү л хувьсгалын цэрэгт үнэн тэнцэнэ... » гэж бодоод оройтож гарсан нарны гэрэл тоононы цамхраанд тусахыг ажин сууснаа, эмээл, хазаар, ташуур гурваа шур шур хийтэл аван гарав. 

	Чухам энэ үед Сүмбэрэй хүү Сүрэн гуайн тусаар дархалсан зүйлээ хүн хард хэр тааруу үнээр нь зарж, нэгэн сайн морь, гунан үхрийн өрөөл махтай болоод өндрийг давах унаатай, өвлийг давах идэштэй болсондоо баяртай байх агаад Баялай ч бүр энэ гэрийн хүн мэт зан ааш «сайжирсны» дээр ямар нэгэн сайхан амьдралыг төсөөлөн бодно. 

	Тэр улмаар Сүмбэрэйгийн, юм юманд элдэвтэй, эрдэм чадалтай, эрэмгий зоригтой, хүсэл тэмүүлэлтэй, «хал нь гаднаа, хайр нь дотроо», «үйлэнд уран, үгэнд цэцэн»-д итгэн итгэсээр төө зайгүй найз дундаа наргиж байх болов. 

	Гэвч түүний хийх гээд байгаа гайхамшгийг уг мухарт нь хүртэл. мэдэж бас л амжаагүй байгаа тул эргэлзэн цөхрөх, эвгүйцэн дуугарах явдал нь эцэс болоогүй л байж. 

	«Удахгүй чи гайхамшгийг үзэх болно!» гэсэн түүний үгийн ид шидийг үзэх сэн л гэж тэр тэсгэлгүй мөрөөднө. Тэгснээс ч юм уу, өдөр хоног үл хорогдох мэт түүнд санагдах аж. 

	Нэгэн жихүүн үдэш Сүмбэрэй, Баялай хоёр жаахан бүхэл мах чанаж, шөлөнд нь гурил үйрүүлсэн хурган бантан идэж суутал хөр цас шажир шажир хийлгэсээр морьтой хүний ирэх чимээ сонстов. 

	Сүмбэрэй гарынхаа тосыг дотоод хормойдоо арчаад, яаран гарснаа: 

	— Хэ, Сүрэн ах хүрээд ирэв үү? Та амархан сайн уу?

	— Сайн, хүү минь. Та хоёр ая зан юутай вэ дээ? гэлцэх нь төмөр хүйтэн агаарт цөлдөмхөн дуурсаж, гэрт байгаа Баялайд баяр төрөм дуулджээ. 

	Гэрт одоо гурвуулаа болсон тул яриа хөөрөө дэгдэж:

	— Та их сайхан санаатай юм. Хоолноор маань ороод ирлээ шүү. Билэг дэмбэрэлтэй юм! гэж Сүмбэрэй өгүүлээд, түүний өөдөөс поолуутай мах, сүүтэй цай, бантантай шөл дөхүүлэхэд намхан Сүрэн гуай: 

	«Амьдарч чаддаг хүү юм даа. Ингэж чаддаг нь бурхан шажинд таалагдаагүй юм болов уу? Хүн бүхэн над шиг шууд «халдаад» авсан бол юутай сайхан байх байж вэ дээ. Даанч тэгсэнгүй, ортой оргүй үг дуулдав уу, үгүй юү л чоно үзсэн хонь шиг цахилчих юм даа. 

	Үнэхээр бид муна шиг тэнэг амьтад болж дээ хөөрхий. Өнгөрдөг намар «ямар азаар» хэдэн адуу минь алдагдав даа байз. Үгүй мөн их аз шүү!» хэмээн ихэд олзшоон бодсондоо тэр үү, маш сайхнаар инээмсэглэн:

	— Сүмбэрэй, хүү минь аав ээж хоёроос чинь «шувуутай» захидал иржээ! гэмэгц Сүмбэрэйгийн нүдэн дээгүүр бөөн нулимс ундарсан юм шиг мэлмэрч юу ч гэсэнгүй уйлж гарав. 

	Баялай ч бас аавыгаа гэнэт санав уу, галын цог руу гөлрөв. Гэтэл хэлгүй хонх шиг чимээгүй байдлыг эвдэн:

	— Би дуудаж өгөх үү, хүүхдүүд ээ? хэмээн намхан Сүрэн гуай намуухан дуугаар өгүүлэхэд Сүмбэрэй толгой өөд татаж:

	— Өөр хэнээрээ дуудуулах вэ? Надад бол наадах чинь уул өөд өгссөн жим шиг л юм харагдаж байна «Хэвтээ төвөдийг» үзэж байхаар «тэнгэр өөд тэмүүлснийг» сурсан сан бол аштай вэ дээ. Ерөөсөө би... бид хоёр танд шавь орноо гэв. 

	— За тэр яах вэ. Би ч «бэлчээрийн» бичигтэй хүн шүү дээ. Номын үсэг дээр муутуу цаас тавьж гэрэлтүүлэн бичиж сурсан хүн. 

	Тийм хүн чинь номыг номоор нь зааж чадна гэж үү? Ай мэдэхгүй, үгүй байх аа... За үг олдож үхэр холдлоо, захидлыг чинь дуудаад өгье! гэв. Сүмбэрэй:

	— Хөөрхий муу аав ээж хоёр минь! гэж шивнээд нулимсаа арчингаа дөхөж суув. 

	 

	«Туйлын дотно, гүнээ итгэлт, баатар зоригт, бадрангуй сэтгэлт, энэ насны эрдэнэ болсон хүү чинийхээ түмэн амар амгаланг алганы чинээ цаасаар бие хийж, алтан номын үсгээр хэл болгож, өндөр уулыг давуулан, өргөн голыг гатлуулан асуун лавлаж, сар өргөн толгой бөхийн ёсолъё. 

	Хүүгийн бие чилээрхэлгүй, арчсан толь мэт тув тунгалаг, ухаан санаа тэнгэрийн нар шиг гэв гэгээн буй за!

	Аав ээж хоёр нь муу үгэнд хөөгдөж, мухар замд түгдчиж, аль муугаа үзсээр өдийд хүрэв. Тэр бүхнийг ярихын аргагүй. Чамдаа хожим ярих сонин хачин зүйл ихтэй явна. 

	Ээжийн чинь бие санаснаас сайн болсон. Чиний оронд «өөр нүгэлтийг дарав!» гэж тэр үнэн голоосоо итгэсээр, санаа сэтгэл нь «ариуссаар» байна. Үүний учрыг ирсэн цагт чинь хэлэмз. 

	Эрх чөлөө, аз жаргалаа тэмцэн олох ариун зорилготой хувьсгалын журамт цэрэгт аав нь элсээд байна. Ээж нь хувьсгалын цэргийн ёслолын хантааз оёж, үйлэнд урныхаа хэргийг хийж байгаа. 

	«Хуучин бууны хугархай» гэж залуус намайг боддог юм уу, асар их хүндэлдэг. Миний хүү хоёр нэгхэн сар болоод арван зургаа хүрэх нь дээ. Яаж зовж зүдэрч яваа бол гэж бодохоос хэлэх үг уруул давахгүй, идэх юм хоолой давахгүй хэцүү л байна даа. 

	Царайг чинь нэг харах сан. Ээж чинь надаас хавьгүй илүү санаж байгааг чи төсөөлөх биз. Чи Монголын цагаан сарын хавиар ирж золгоно уу!

	Санаа бодол нийлэмжтэй, үеийн нөхдөдөө учрыг сайтар ойлгуулж, хамтаараа ирвэл юутай сайн билээ!

	Их жанжин Сүхбаатартай би чамайг танилцуулж чадахаар болчихсон байхыг хичээе!

	Уулзан золгохын учрал бүрдэх болтугай. 

	 

	Ёсолсон Аав Таргин, ээж Долгор. 

	1920 оны өвлийн дунд сарын хуучдын 21 

	Шаамарын шар тохой» гэжээ. 

	 

	Намхан Сүрэн гуай ийнхүү аавынх нь захидлыг аажуухан дуудаж дуусмагц Сүмбэрэй: 

	— Миний бодсон зөв болжээ. Сүрэн ах аа, танд хязгааргүй баярлалаа. Та болбол Эрдэнэ вангийн хүрээнд шинийн нэгний өглөө очвол сайн байна. Юу болохыг одоогоор танд хэлээд юү гэх вэ гэж бодно. Хичээгээрэй та! гээд түүнийг хүндэтгэн үдэж билээ. 

	 

	* * *

	 

	Маргааш шинийн нэгэн. Энэ үг монгол түмний баясан золгох билигтэй сайхан үг бөгөөд бас ч хэт их ажил, хөл болдог амаргүй үйл явдал билээ. Хүрээ хөдөөгүй л хөл болно. Хөдөөд бол идээ будаа, хүрээнд бол хурал ном. Баян чинээлэг нэг нь банжиж гарна. Ядуу зүдүү нэг гусарч гүйцнэ. 

	Гэвч тэр үед үүнээс өөр сайн өдөр байсангүй. Жалга жалгын айлууд, бараг нэр төдийг мэдэх хүмүүс бие биеийнхээ энх тунх эсэхийг гагцхүү энэ өдөр л мэднэ. Бусад үед бол амь амиа бодосхийгээд, тэрүүхэн тэндээ л эргэлдэн аж төрдөг байжээ. 

	Тиймийн учир битүүний хоолыг идэж суухдаа, шинийн нэгэнд золгож байхдаа гайхсан баярласан сэтгэлдээ дийлдэн дуу алдалцаж «Үгүй, ер өө! Яасан өтөлдөггүй, тийхнээрээ явдаг... хүн бэ!» гэж бие биедээ чанга чангаар хэлцгээнэ. 

	Ядарч зүдэрч туйлдсан хүмүүс ийм сонсууштай сайхан үгийг ийнхүү жилд ганц удаа сонсоно. Урт наслах, удаан жаргахын ерөөлийг мөн л ингэж ганц удаа сонсоно. 

	Битүүний өмнөх үдэш Сүмбэрэй Баялай хоёр нэн их ажилтай байлаа. Сүмбэрэй:

	«Жилд ганц болдог энэ баярын өдөр юу чаддагаа харгис том толгой лам нарт биеэр үзүүлж, сүнсийг нь тонилгоод, аав ээжийнхээ үүсгэлцэж яваа хувьсгалын үйлст хүчин зүтгэдэг хэрэг ээ» гэж агшин зуурт бодсоноо Баялайгаа баяртайгаар харж;

	— Найз аа, өнөө шөнөд багтаж хоёулаа Эрдэнэ вангийн хүрээ орно. Чамд би «Чи удахгүй гайхамшгийг үзэх болно!» гэдэг сэн шүү дээ. 

	Даялай ахын чинь ямар хүн байсныг харуулж өгнө. Ямар зүйлийг хүсэн мөрөөдөж байсныг үзүүлж өгнө. Чи харуутаа л түүнийг таних болно!!

	Би өглөө Сүрэн гуайнд мөөлөн хүрэгч үнээгээ тавиад ирсэн шүү дээ. Чи мэдэж байгаа. Одоо хоёулаа ингэнэ. Гэрээ буулгаж, Улаан хясаатын наад талын агуйд дарна. Амархаан, амархан... Би өнөөдөр битүүлгийнхээ хоолыг идье гэж бодож байна, ямар вэ? Сайн идэж авна шүү, хоёулаа гэв. 

	Баялай үг хэлгүй байвч, ер уурласан, уйтгарласан царайгүй, ердийнхөөрөө идэж ууж сууна. Түүний ийм байдал нь Сүмбэрэйг бас баярлуулна. Баялай:

	«За яамай, маргааш сонин гайхамшгийг үзэх нь шиг байна. Чухам яах гээд байгаа юм бол? Надад яагаад тэр тухайгаа ярьдаггүй, хийж бэлдсэн юмаа үзүүлдэггүй юм бол? Тэр нь одоо хаа байна? Улаан хясаатын наад талын агуйд байна уу? Аль эсвэл хүрээ оруулчихсан юм болов уу?

	Эртээрхэн «Бүх зүйл бэлэн болсон. Бид хоёр ажилдаа оръё!.. гэж билээ» гэж элдвээр эргэцүүлэн бодно. 

	Бодох тутам угтан буй хэрэг үйлс ээдрээтэй бөгөөд таагдашгүй болсоор тул түүний анхаарлыг гойд татаж байснаас ч юм уу, тэр мэдэгдэм яарсан байдалтай босож:

	— За хөдөлж үзье! хэмээн маш уриалаг хэлэхэд Сүмбэрэйгийн царайд баяр баясгалан тодорч:

	— Тэгье, тэгье! гэнгүүтээ гарч, гэрийнхээ хошлонг тайлж эхлэв. 

	Тэр хоёрын хэн нь ч шөнийн харанхуй, хүйтэн жихүүнийг анзаарсангүй. Харин халуун хоол, хар ажил, хангалуун сэтгэлийн илчинд дулаацаж, хамаг бие нь хөлөрч байв. 

	Шөнө дунд хэвийж байх үеэр аян замдаа гарахад саадгүй болжээ. Баялай сүүлдэж нутаг дээрээ иртэл. Сүмбэрэй өөрийнхөө унаж явах хонгор халзан морийг эмээллэж, задалсан таараар баадагнасан, эвхээтэй майхны хэртэй юмыг эмээлийнхээ хойгуур бөгтрүүлж хойд дөрвөн ганзагаар нь даруулсан байв. 

	Баялай түүнийг морио эмээллэнгээ ажиж «Юм бэлэн гэж үүнийг хэлсэн юм болов уу даа. Майхан шиг л байх юм?» гэж гайхан бодож байтал:

	— Баялай, чи бас ганзагалах, юмтай шүү. Хоёр шуудайнд хувааж хийсэн хормой хэрийн түлээ байгаа. Чүдэнзээ хаяузай. Гал алдвал бэрхэднэ шүү! Баялай:

	«За тэр дээ. Энэ үнэхээр саруул ухаантай, эрүүл биетэй хүн биш нь үнэн боллоо. Яана даа байз! Ийм ч заяа нь орхисон хувь тавилан байх гэж дээ. Одоо зугтъя гэхэд ямар ч нэмэргүй. Гурав үсэрдгийн нэгэнд нь л дуусах биз!» хэмээн гутран бодсоноо их зүрх гаргаж:

	— Би ганзагалаагүй явъя л даа гэчхэв. 

	— Тэгж болохгүй шүү, найз аа «Алдыг нь аваад дэлэм дээр нь» гэгчээр тусгүй юм болно. 

	«Тусгүй юм болно гэнэ үү? Юу гэж байгаа... үгүй бол намайг... үгүй, тэгэмгүй сэн... » гэж айдас нь хүрсэн Баялайн дотор харанхуйлах шиг болжээ. Түүний нь мэдсэн мэт Сүмбэрэй: 

	— Ийшээ гарч байгаад чамд би учрыг нь хэлэх болно. Юу юуны духанд хүрээгүй байж урвайхын хэрэг юу билээ. 

	Чи бид хоёр арван нас хүрч шинэлэхээр яваа биш үү? Эр хүн шиг эрвэлзэж, эмээлтэй морь шиг дэрвэлзэж явах сайхан! гэжээ. 

	Тэгээд тэр хоёр өвлийн дагтаршсан цасан замаар галгиулж гарлаа. 

	Хүрээнд дөхөж явсан тэрхэн мөчид, мориныхоо амыг татацгаан эхлээд Сүмбэрэй: 

	— Найз аа, чи хүрээний дээд хонхрыг мэднэ газар, намайг цогчин дуганы гол сүм рүү явахлаар тэнд гал асаагаарай. Наад хэдэн түлээ чинь цул давирхай байгаа. Шажигнаад л өгнө. Ямар ч зовлонгүй. 

	Би юмаа аваад эмээлтэй морио үлдээнэ. Нар гарахын багцаанд цамын улаан хашааны талбарт хүрч оч. Чи мэднэ шүү дээ. Мөргөлчин олон ирнэ. Голдуу л морьтой ирдэг биз. Чи юу андах вэ. 

	Яг тэгэх үед миний морийг бариад очуутаа мордоход бэлэн байлгаарай! Гол сүмийн оройгоос нүдээ салгаж болохгүй. Би жигүүрээ дэлгэж сүмийн оройн дээрээс жасаа хуралдаа залран ирж буй олон лам хуврагуудын дунд бууна!

	Буунгуут чи над руу тун яаралтай очдог юм шүү. Мориндоо мордонгуутаа тэнгэр өөд нэгэн удаа буу тавиад, чиний асаасан галыг чиглээд давхина. Чи хиймэл жигүүрийг минь чирээд юм уу, тэврээд мориныхоо хар хурдаар мөн хойноос довтолгоорой! Тэгээд замдаа самбаачилж, түүнийгээ нөгөө гал руу хаячхаад л, цаашаа хар хурдаараа явна шүү. Байцарч, бараа тасарч болохгүй!

	Миний энэ нислэг бол чиний сайхан ахын цаглашгүй их мөрөөдлийн анхны биелэл болно. Дараа нь хоёулаа түүний аймшиггүй чин зоригт дүрийг олж үзнэ. Тийм учраас чамтай цуг явахыг үнэн голоосоо итгэн хүсэж байна. 

	Би өөр хэнтэйгээ ийм үг ярих билээ. Хэнтэйгээ санаа нийлэх билээ. Эрх чөлөө, зол жаргал гэж юу болохыг биеэрээ эдэлнэ. «Түүнийг байлдаж байж олно!

	Манай аавын захидлыг чи сонссон. Тэд биднийг угтана. Дамиран гуай ч тэнд байгаа юм билүү, хэн мэдэх вэ. Аз жаргалыг тэмцэж олно! Мэдэв үү, тэмцэж л олно! Тэгсэн цагт амьдрах замаа алдаж төөрөлдсөн харц түмэн үлгэрт гардаг шиг: 

	 

	«Зэ, Айх эмээх аюулгүй

	Аж төрөн сууж

	Жаргалын манлайг эдлэх

	Есөн хүсэл маань биелээд, 

	Хуур юугаан татаж

	Дуу юугаан өргөж

	Хундага юугаан дүүргэж

	Хувь заяагаа тэтгэж

	Жаран жилийн жаргал хийж

	Наян жилийн найр хийж

	Уртын урт насалж

	Удаан жаргал эдэлж

	Дарлал гэдгийг мэдэхгүй

	Үхэл гэдгийг үзэхгүй

	Ухаан гэдэг саруул

	Бие гэдэг эрүүл

	Хүний орчлон бүрэн цэлмэж 

	Хүсэл мөрөөдөл биелэх болно!

	Зэ, Сайхан ахын чинь байдал

	Амьд дүрээр солигдоно

	«Саарал шагай» морь чинь 

	Нисэх хүлгээ солигдоно. 

	Зовлон зүдүүр бүхэн маань 

	Зол жаргалаар солигдоно. 

	Зөн билигт мөрөөдөл маань

	Үнэн байдлаар солигдоно. 

	Дайраад ирэхэд далай шиг

	Буцаад ирэхэд булаг шиг

	Бялхаж цалгиж байхын

	Билэг дэмбэрэлтэй ерөөл 

	Бидэн хоёрт заяагдана!» гэв. 

	 

	Ийм үгийг үнэндээ Баялай урьд өмнө сонсож яваагүй бөгөөд «Билэг дэмбэрэлтэй ерөөл бидэн хоёрт заяагдана» гэснийг давтан шивнэж, хэдхэн цагийн өмнөх хордогдсон санаа нь ариуссан ч юм уу, угтан айсуй өглөөд яарсан хэрэг үү, тарган мориныхоо бөмбийсөн хондлойд ташуур залж, ямар ч хариу хэлэлгүйгээр дөрөөн дээрээ өлмийлдөн ергүүлэв. 

	 

	***

	 

	Эрдэнэ вангийн хүрээний дуган, сүмийн орой дээрх шижир алтан ганжруудад урган мандах нарны гэрэл тусан ойж харсан бүхний нүдийг гялбуулан авай. 

	Энэ хүрээ бол нэг ёсондоо «Гаднаа гяланцаг, дотроо паланцаг» гэгч үйлийн үргүй мөн агаад «бишрүүлж байгаад духаддаг» хоёр нүүртний орон билээ. 

	Өндөр равсаан дээр байгаа шашир малгайтай лам их дуут харангыг хүнгэнэтэл цохиж дөрвөн зүг, найман зовхисыг эргэн тойрон ажих нь «Бурхны олон шавь болсон хуврагууд сонсогтун!... Хурал номдоо жасаалан ирж, ерөөлийн ёсоор морилогтун!» гэж байгаа мэт үзэгдэнэ. 

	Гэтэл удаж түдсэн ч үгүй гудамжаар ганхаж гунхсан лам нар шар улаанаар алаглан гарч, улаан хашаат их талбай, цогчин дуганыг чиглэн гамбайж үзэгдэв. Мөн морьтон хүмүүс ч үүгээр түүгээр ганц хоёроороо байх бөгөөд тэдний дунд нөгөө Барилдий ч бас байж байсан билээ. 

	Энэ бүхнийг, гол сүмийн оройд хүний унтаан дунд гарч, алтан ганжрын дэлбээн дор нь бүгж амжсан Сүмбэрэй нэгд нэгэнгүй ажиж сууна. Чухам цаг дээрээ очихлоор өөрийнх нь бодол түүнд дэндүү аймшигтай санагдаж, харин муугийн совин татах шиг болж байжээ. 

	«Хоёр зуугаад жилийн өмнө, одоогоос бүр муу цагт Буньяа банди гэдэг яалаа гэлээ? Манай үеийнхэн түүнээс дор гэж үү?» хэмээн бодсондоо тэр үү, өөрийг нь «босоо ороолонд хувилсан» гэж нэр төрийг нь хугалсан заналт гавж Яринпилын тун ч хэнэггүй тошгор алхалж явахыг олон хувраг дундаас олж нүдэлсэндээ ч тэр үү, Сүмбэрэй Шижир алтан ганжиртай зэрэгцэн зогсож, өндөр цөлдөм дуугаар:

	— Бурхны олон шавь нар аа! Буянтан олон хуврагууд аа! Яринпил гавжийн «босоо ороолон» шавь, овог Таргин, нэр. Сүмбэрэй миний бие... (гээд айдас нь хүрч хоромхон төдийд түгдрээд) 

	— Бурхан тэнгэрийн орноор зорчин явж, арайхийн буцаж ирэв ээ. Бурхны зарлигийг сонсон соёрхогтун! Эрдэнэ вангийн хүрээ хөл толгойгүй бузартжээ. Түүнийг ариун дагшин болгогтун! гэж намайг илгээсэн юм шүү. 

	Намайг харагтун! Багш ламтан минь харагтун! Та надад ил үзэгдэж байна. Авралт гар дээрээ тосож авагтун! Эс тосвол хорлолд өртөнө гэдгийг мэдтүгэй! Шинэ цагийн уриа сонсгоё! гээд үсрэх шиг боллоо. 

	Гэтэл гэнэт пүдхийх бөглүү чимээ гарснаа Сүмбэрэйгийн алдалсан хоёр гарт аварга том хан гардийн дун цагаан жигүүр ургав. 

	Дун цагаан цасан дээр улаан шараар алаглан зогссон лам нар амь нь гарсан мэт амаа ангайн мэлэрцгээгээд «үхээрийн муу нүгэлт ороолонгийн хөл нь толгой дээр гарч, бурхан шажны минь хутгийг бузарлан гутаав!» хэмээн бодож ширвэгдсэндээ болоод, «тонилгох» хэдэн шад номыг гүнгэнэтэл унших нь хэдгэнэ дүнгэнэх лүгээ нэгэн адил дуурсав. 

	Дун цагаан жигүүрт Сүмбэрэй нэлээд доошилж ирснээ дахин дээшээ дэгдэх шиг болжээ. Тэрхэн агшинд ажвал нуруунд нь уягдан уртаас урт аргамжтай бөмбөгөр цэнхэр шүхэр тэнгэрт пүнтийн задарч үзэгдэв. 

	Хайрлан бахархах сэтгэлийн туйлд хүрсэн Баялай дөрөөн дээрээ босон, хөтөлгөө мориныхоо жолоо цулбуурыг дээр өргөн байж:

	— Ээ, миний мөнгөн хараацай! Мөнгөн хараацай минь! Чи чинь ийм.., хүн байсан юм уу?? Ийм... гайхамшигтай!!! хэмээн цугларсан олны нүдийг цэлмэтэл чичиртэл хашхирав. Үнэндээ өөр хэлэх үг түүнд олдоогүй юм даа. 

	Мөнгөн хараацай жигүүрээ янз янзын чигт залан тэнцвэрээ олж чадсанаар үл барам Яринпил гавжийн бултах бүрийг алдахгүй мөшгөн нисэж үзэгдэв. 

	Хамаг лам нар цав цагаан цасан дээр үхсэн жоом цацсан мэт болон түрүүлгээ харж, харуулдан унав. Энэхэн завшааныг ашиглан Сүмбэрэй газарт хөллөхийн хамт нэгэн удаа гурван амтаараа тэнгэр өөд буу тавьсан тул Яринпил гавжийн үнхэлцэг хагарч, таалал төгссөн бөлгөө. Тэгсэн эссэнийг нь бодох завгүйгээр Сүмбэрэй завдан мориндоо мордоод, Баялайн ноцоосон Галыг чиглэн харвуулж одов. Хам хумхан эвхэж авсан жигүүр, шүхэр сэлтийг нь Баялай шүүрэн авч, мөн Сүмбэрэйгийн хойноос хүлэг мориныхоо хар хурдаар довтолгов. 

	Тэр хоёрыг хогийн хонхрын цаад гүвдэл дээр гарахад наана нь асах галын дөл өндөрлөж, зүүн хойноос исрэх салхины аясаар хүрээний зүг утаа налж, улаан очоор шидэлж харагджээ. 

	Сүмбэрэй Баялай хоёр зуузай холбон үсэргэж, ийнхүү хувьсгалын цэргийн хуарагнасан тэр зүг умар зүгийг барин одов. 

	Цав цагаан цасан дээр үхсэн жоом шиг цацагдан унасан лам нарын ухаан сийрч өндийн босох үеэр ташуурын падхийх чимээ гарснаа хурдалсан морины төвөргөөн пижгэнэн сонсогджээ. Зүүн хойд зүгийг мөн л чиглэн довтолгох тэр залуугийн нэр чухам хэн болохыг тэрхэн үед хэн ч мэдэхийн аргагүй байсан нь мэдээж биз. 

	Тэр бол үнэхээр толгой нь эргэсэн Барилдий мөн бөгөөд түүний чээжинд Сүмбэрэй Баялай хоёртой уулзан учрахын хүслэн гэнэт төрсөн нь гайхалтай. 

	 

	* * * 

	 

	«Шинэ цагийн уриа сонсгоё!» хэмээн Эрдэнэ вангийн Цогчин дээрээс мөнгөн цагаан жигүүр юүгээн алдлан дэлгэсэн хараацай Сүмбэрэйгийн өндөр дуугаар тунхаглаж байх үеэр хаа тэртээд орших Дамиран гуай гэрийнхээ гадаа алсын барааг ширтэн зогсоод:

	— Иш хөөрхий миний муу хүү хүрээд ирдэг ч болоосой! Ядахдаа хаана толгой хоргодож, амь зууж байгаа нь ч дуулдахгүй юм даа. Хөмөрсөн тогоон дор дараастай юм шиг мөн ч хэцүү байна даа. Би чинь дөчин хэд хүрлээ. Ийм цагт ингэж их наслаад юугаа хийнэ!... 

	Үгүй, хүүгийнхээ халуун гарыг нь барьж, бүлээн хацрыг нь үнэрлэхээс нааш энэ орчлон хорвоог орхиж болохгүй. Товтой сураг дуулдаасай. Нэг очсон байхад түүний дэргэдээс холдоно гэж ярихгүй. Тэр буруудвал, буруудаж, зөвдвөл зөвдөж л явах хүн дээ би. Түүний үт надад зарлиг болох цаг нь ирсэн байж таарна... » хэмээн гүн ихээр санаашран дүнсийн байхад Янжин авгай өлгийтэй нялхыгаа өхөөрдөн байж «ээ хөөрхий, ээ хөөрхий» л гэж сууна. 

	Харин шавар зуухны аман тушаа цомцойн сууж, хонины ноосоор утас ээрэнгээ «Хүрдэн дээр хүүхдээ тавьчхаад ухаан балартан хэвтэж байхыг минь Сүмбэрэй л харснаас зайлахгүй боллоо. Тэгээд л тэр золгүй хувь хүртэж, зовон зүдэрч, үйл тамаа цайж явна уу даа? Үнэндээ хайр хүрээд байх юм даа. Лав сайн цаг ирнэ дэг шүү! Амьдралын минь хань, гэрэл гэгээ, өмөг түшиг болох ерөөлгүй гэж үү, Хүлээж л сууя. Охиноо торниулж л байя!» хэмээн андгайлан, бодож, үе үе мэлмэрэх ариун нандин нулимсаа «бондгонон бондгонон таргалдаг» ээрүүлийнхээ мяндсан цагаан утсан дээр унаган сууна. 

	 


XXI 

	 

	Ирж байгаа урин хаврын салхинд нүүрээ илбүүлж, итгэл оргилуулсан сайхан бодолдоо хийморь золбоогоо сэргээсэн Сүмбэрэй Баялай хоёр замын алжаалыг үл мэдэн довтолгосоор Арын даваан дээр гарав. 

	Тэр хоёр баясгалантайгаар инээмсэглэн байж Эрдэнэ вангийн хүрээ рүүгээ эргэж харжээ. Гэтэл алсад утаа хөөрөн, уулсын орой дээгүүр хуйрагнах бөгөөд харин тэндээс хэншүү ханхлах шиг болсон нь санааных байсан байж мэдэх л дээ. 

	Сүмбэрэй Баялай хоёрын хэн хэнд нь гайхал төрүүлэм нэгэн бараа тэртээх нэгэн хөтөл дээр үзэгджээ. Тэр барааг сайтар ажиглавал, морьтой хүн аж. 

	Арын даваан дээр гараад, мориноосоо бууцгаасан танил хоёрынхоо хойноос очих эсэхийг шийдэж ядсан Барилдий нь биеэрээ мөн болохыг хэрхэн мэдэх билээ. Унасан мориных нь толгой Арын даваа руу соотон хоёр чихээ солбилзуулан, нүдээ тормолзуулан хандсан байхад, ухаан санаанд нь шуурга дэгдэж, учир зүйгээ олохгүйд хүрсэн Баялай эмээлийнхээ давшуурган дээр ташуу сууж, чээж эргүүлэн, Эрдэнэ вангийн хүрээ рүү ширтсэнийг хэрхэн нүд гүйцэн харж чадах билээ. 

	— За яах вэ, хэн нэгнийх нь зам биднийхтэй нийлээ биз гэж Сүмбэрэйгийн хэлэхэд Баялай: 

	— Харин ээ, хө. Хорлонтой этгээд мөр мөшгөж яваа юм биш биз. Жаахан зэвүү хүрээд байх чинь юү вэ?

	— Тэгвэл хоёулаа мордоод даваа руу уруудвал яасан юм бэ? Далд газар хэсэг түдээд, эргээд гараад ирүүжив. Тэгэх үү, Баялай?

	Арын даваан дээрх хоёр морьтон цаашаа хөдөлж далд орохыг харж, чээж дотроо чихэлдэж байсан хорт хийг нэгэн амьсгаагаар түрэх мэт үлээгээд, баруун гартаа өргөсөн жолоог зүүн гартаа авч, буцах замын «гараан» дээрээс холдов. Барилдийн ийнхүү тугалган жадны чанар үзүүлж, туйлбаргүй сэтгэлийн тамир илчлэн, зорьсон зүгээ буруулсныг бас мэдэхийн аргагүй тул «Тэр морьтон одоо л даваа өөд өгсөж яваа байх. Намайг жинхэнэ хүн мөн гэдэгт итгэгсдийн тоог нэмэх тэр хүн чухам хэн байгаа бол? Намхан Сүрэн гуай л байх шүү, аягүй бол!

	«Та, болбол Эрдэнэ вангийн хүрээнд шинийн нэгний өглөө очвол сайн байна. Юу болохыг одоогоор танд хэлээд юуг хэв» гэж би түүнд хүсэн хэлж билээ. Өөр хэн ч биш. Гагцхүү Сүрэн гуай л байж таарна. Үгүй бол Баялайгийн минь сэжиглээд байгаа «хорлонтой хүн» сүүдэр болж явна уу?» гэх зэргээр эргэцүүлэн бодсон Сүмбэрэй:

	— Найз аа, нөгөөх чинь лав намхан Сүрэн гуай мөн байх. Би түүнийг «ирээрэй!» гэсэн юм байхгүй юу гэж Баялайгаа урамшуулаад эргэж даваан дээрээ гарцгаалаа. 

	Гэтэл алсын хөтөл дээрх бараа ч алга, чимээ ч алга, тоос ч алга. Сүмбэрэй хөмсгөө зангидаж, сэтгэл хямарсан шинжтэй царайлснаа:

	— Баялай! Саяын тэр морьтой хүн жирийн биш болох нь магад биз. Ингэхлээр одоо хоёулаа замаа буруулъя. Шулуухан цагаан замаар явна гэдэг чинь анчинд мөрөө үзүүлж, өөрийнхөө хойноос дуудан дагуулна гэсэн үг. Тийм биз дээ?

	Баялай хэдийгээр Сүмбэрэйгээ ариуны ариун хүн гэж үнэн голоос итгэх болсон боловч, анчинд мөр даруулсан азгүй амьтан шиг чичирсхийснээ:

	— Хаашаа зам буруулдаг хэрэг вэ? Нутгийн олны хэнд нь ч нугачаа бүхэн танил шүү дээ. Харин тэгсэнд дорхноо нь унасан мориныхоо хурдыг үзвэл яасан юм бэ? Ямар биднийг хүрээний шалдан лам нар хөл нүцгэлэн гүйгээд ч гүйцэхээр биш. 

	Сүмбэрэй мушилзан инээмсэглэх аядсанаа:

	— Ээ, Баялай минь. Чиний тархи бас л ээдсэн хэвээрээ байна уу даа. Чамайгаа би урьдын адил «дарж» явдаг юм билүү дээ. Чи бид хоёр бие биедээ хань түшиг бололцож, сайн л болохоос биш, муу яваагүй шүү. Ингэхлээр миний үг бид хоёрын зам байх ёстой, мэдэв үү. Олон санаат оргож босож чаддаггүй. Энэ үнэн!

	Тэр баруун хойно харагдаж байгаа Товхон хан уулын хөвч рүү оръё. Зам руугаа орж ирэхэд ч түвэгтэй биш, зүүн хойшоо шааж орсон үзүүр рүү буугаад л гүйц ээ. Харин хаана нь очиж, бүгмээр юм бэ дээ? гэв. 

	Баялайд Сүмбэрэйгийнх нь санал аягүй ч байсангүй бололтой:

	— Нэг их өгсөөд ч яах вэ. Морь бие зовоохын нэмэр гэчхэв. Энэ хариуг сонсонгоо:

	«Миний нөхөр түрүүчийнхийгээ бодвол, яах вэ дээ нэг болжээ. Өргөс авахад хэцүүгүй ч гэсэн хөндүүртэй байдаг биш үү? Энэ зэрэгтэй эргэсэн» хүнд... гэж санан баяссан Сүмбэрэй:

	— Чи харж байна уу, тэр сэмжин үүл хүүшилжээ, манан хүдэн татсан хярыг?

	— Харж байна аа. 

	— Тэр дунд л хэсэг зуур бүгнэ дээ хө. Тэнд гал түлж болно. Барагтай л бол харагдахгүй. Утаа тавьж болно. Бүр ч ялгагдахгүй. 

	— Нээрээ л тийм байх шүү. 

	— За түргэлж үзье. Чиний хэлдгээр нөгөөх хорлонтой хүн чинь хөдөлж ядаж байтал маань цалмаа шидээд, гараа алдлаад ороод ирэх магадгүй хэмээн Сүмбэрэй Баялайг яаруулан хэлэв. Хэлэлцэж ярьсан нь ёсоороо ч болж дээ. 

	Товхон хан уулын ой хөвчид байна гэдэг нэн таатай бөгөөд амьдралд хэрэгтэй юм болгон бүрдсэнээрээ хосгүй баян байгаль билээ. Болорт хан уул мөн л ийм хангай. Гэвч Сүмбэрэй Баялай хоёр тэр үед түүнийг огт нь мэдрээгүй сэн. Тэгэхийн сэхээ ч байсангүй бөлгөө. Сүмбэрэй:

	— Баялай, чи түлээ цуглуулж, гал өрдөөд байж бай. Би одоохон нэг ан буулгаад ирье. Хаашаа ч харсан битүү манантай, мөр мөшгөгч хорлонтой хүний нүдийг хаасан сайхан газар байна гэв. 

	Баялай гэдэс өлсөж байгаагаа сая мэдэрч, борлотол шарсан махны утаатай үнэр утах шиг болоход хэлний дор хуралдсан шүлсээрээ шүдээ зайлах мэт болсноо гүдхийтэл залгив. Тэгээд:

	— Чи удахгүй ирэх юм байгаа биз дээ? гэв. 

	— Миний буулгаж ирэх ан л мэднэ шүү дээ. Харагддаг л юм бол буулгана гэж бодож байгаа. Хангай дэлхий чинь нүгэл мэддэггүй хүнд өгөөжтэй гэдэг яахын аргагүй үнэн. Тэгээд бодоход юун их удааж дээ. 

	За чи минь л бүү сүжиглэ! Миний аз дутаж, амны хишиг омойгоод, ангүй ирвэл хохь маань болно. Нөгөөх, миний жигүүрийг цэнхэр утаагаар тэнгэрт өргөсөн чүдэнзээрээ галаа асаагаад, гар газар, хөл хөсөр аятай тавтай амарч бай. Хүн чинь ганцаараа болохоор өөртэйгөө ярьдаг юм шүү дээ гэж захиад, Сүмбэрэй гурван амтай бахимхан буугаа баруун гартаа баттай атгаж, уул өөд мацан одов. Утааны үнэр авсан амьтан бэл рүү дайждаггүй гэдгийг бас тэр сонсож амжсан юм болов уу. 

	Отог сахиж үлдсэн Баялай тэвэр хэрийн гурван чулуу олж, тулга тавин голомт үүсгээд, түлээ түүж гарав. Хүний хөл тэр болгон хүрдэггүй газар тул түүх түлээ захаас авам, замаар үргэлж байлаа. 

	Сүмбэрэйгийн нутаг дээр тас буудуулж, нуга үсэрсэн гадас мэт хуурай мод нумран унасан нь цөөнгүй. 

	«Уулын салхи л энэ хуурай модыг хэвтүүлээ биз. Цөмийг нь би босгож авдаг хэрэг» гэж өөрөө өөртэйгөө ярьсан Баялай маань Даялай ах шигээ хүч гаргаж, отог руугаа чирч аваачаад, нэг нэгэн дээр нь дэрлүүлж байгаад хуга хуга дэвсэлж гарлаа. 

	Тохой, тохойн чинээ модоо тулгийн гурван чулуун дундаа «хүрээ» маягаар өрж, чүдэнз зуран, гал мандуулав. Галын дөл сөрвөлзөх тутам Баялайгийн ходоод хоржигнож байжээ. 

	Түүний сэтгэл цэв цэлмэг. Хачин юм шүү. Энэ Товхон хан уул Болорт хан уулаас юугаараа илүү юм бэ? Илүү гарах нь байтугай, дутуу ч байж магадгүй. 

	«Айж явбал аминд тустай» гэдэг чинь мөн цагтаа бол тун зөв үг юм байна. Би хэрвээ тэнэгээр зориглож хөдөлсөн бол өдийд ахынхаа «хүсэл мөрөөдлийг нүдээр үзэх нь» битгий хэл, Сүмбэрэйгийн гарт амь насаа үйгээд, өт хорхойны хоол болох байж дээ. 

	Зарах ухаан надад заяагдсан юм байж дээ. Үгүй, Сүмбэрэйгийн ухаан минийхэд халдсан хэрэг байх. Ээ сайн найз шүү. Мөн ч сонин явдал дундуур орж, гарч ирж дээ» гэж сайхнаас сайхан бодолдоо эзэмдүүлсэн Баялайд «галын хүүхэд» харагдах болжээ. 

	Түүнийг Баялай хүн хэмээн сэтгэж, өгүүлрүүн:

	— Аравтайдаа Сүмбэрэй бид хоёр сахил хүртэн лам болж, Яринпил гавжийнд бурхны ном үздэг болж билээ. Эхний хоёр жилд нь ч онцын дурсаад баймаар юм болоогүй өнгөрчээ. 

	Бид хоёр адилхан л үсэг заалгаж, үг холбож, зул, манз, мэгзэм шившлэгийн ганц нэгэн бадаг шад төдийг чээжлэхчээ болж суусан юм сан. 

	Чи сонсож байна уу? Сууж, мөлхөж байгаа хүүхэд гал чамайг ширтэн ход ход инээн байж, аан уун хэмээн «ярьдаг» л даа. Одоо ч гэсэн би «галын хүүхэд» гэдэг чамайг харж л байна. Тэгж итгэсэн хэвээрээ ч байх болно доо!

	Сүмбэрэй бид үй зайгүй найзалж, бие биедээ юу санаж бодсон, үзэж харсан зүйлээ ярьж хөөрч, багш ламын үг бүхэн сэвтээшгүй зарлиг болгож, түүнийг зөрчих зүрх зориг бидний хэнд маань ч байсангүй амгалан явцгааж, хоёр жилийг барсан юм шүү дээ. Чи мэдэж байна уу, «галын хүүхэд» ээ?

	Харин Сүмбэрэй маань дайралдсан хүн бүрд элдэв асуулт тавих нь тун их байж билээ. 

	— Хүн яагаад төрдөг юм бэ? 

	— Хүн юунд үхдэг юм бэ? 

	— Нар сар хиртэх гэж яахыг хэлж байна?

	— Уул усны эзэн гэж ямар амьтан хаа оршдог юм бэ? 

	— Салхи, бороо, аянга цахилгаан өөрийн гэсэн бурхан эзэнтэй юм уу?

	— Арван цагаан буян гэж юуг хэлэх вэ?

	— Арван хар нүгэл гэж юуг хэлэх вэ?

	— Хүн гэж юу вэ?

	— Бурхан гэж юу вэ?... гээд л асууж гарна. 

	Ийм. айхавтар асуултыг Яринпил багшид ер тавьж байгаагүй юм. Учир нь «манай багшид мэдэхгүй, чадахгүй юм гэж огт үгүй» гэж санаж байсных биз. Тэгээд ч өөрийнхөө тавьсан асуултад лам багшийнхаа айлдсанаар өөрөө хариулдаг байлаа. Тэр бүхэн нь миний санаанд таарч байсан гэдэг жигтэйхэн.. 

	Арван нэгтэйдээ юм сан. Сүмбэрэй надад хандан:

	— Уншиж буй номдоо чин сэтгэлээсээ бишрэн сүсэглэвэл тэр өөрийн байгааг үл мэдрэгч болон хувирч, өөр нэгэн ертөнцийн ямар нэгэн хүн болон төрөл арилжсан мэт болно гэх юм. Тэгтэл би гэдэг хүн хэчнээн бишрэн сүсэглэвч нөгөөх л хөвчийн анчин хөх Таргины хүү нусан жур Сүмбэрэй бахь байдгаараа л байх юм! Яахаараа тэр вэ? гэдэг юм байна. 

	Би түүнд ямар ч хариу хэлээгүй бөгөөд гагцхүү түүнийг аль болох түргэн мартахыг л хичээсэн болно. Энэ уг нь надад тавигдсан ганцхан асуулт л даа. Тэгсэн атал хаашаа ч үгүй мухардсан юм шүү. 

	Арван хоёртойдоо бид хоёр чинь яалаа байз? «Галын хүүхэд» минь чи ядраагүй биз. Манай Сүмбэрэй ан буулгаж ирнэ. Чи түүнийг хул шар болтол нь шарж өгөөрэй! Чи ч гэсэн өөх тос, шөл ус амсана шүү дээ. 

	За ингээд яриандаа оръё. Тэр жилийн зун юм сан. Намхан Сүрэн гуайн таван настай хүү гэнэт халуурч сүйд болов. Азаар, энэ үед Яринпил багш Таргин гуайнд өнөөх л ирдгээрээ ирж, ууж идэж, шагай наадаж байсан цаг таарсан юм. 

	Би тэднийд хэл хүргэж очлоо. Ашгүй Сүмбэрэй маань ч байж байна. Тийм болохоор гурвуулаа болоод Намхан Сүрэн гуайнд очиж билээ. 

	Яринпил багш халуундаа болоод яраглаж хэвтээ хүүгийн гарын судсыг барьж, мөн нүдний нь зовхийг имэрсхийн эргүүлж үзээд:

	— Лусын хорлол болжээ. Түүнийг гал голомтоос чинь хөөн тонилгохгүй бол болохгүй!! гэв. 

	Хүүгийн аав ээж уйлалдав. Үнэндээ лам багшаас бусад нь сэтгэлээ барьж чадаагүй сэн. Багш ламтан яах ийхийн зуургүй, хүн дүрстэй балин хийж, мөн гурилан цөгцөнд зул өргөв. 

	Тэгээд тэр гүнгэнэтэл уншиж гарлаа. Бид хоёр ч гэсэн байцарч бараа тасарсангүй, дагаад л уншиж гарлаа. Харин бид хоёрын уншлага «дотроо» байсан юм. 

	Гэтэл гурилан балин уйлж байна. Түүний хоёр нүднээс нулимс цувж гарах нь тэр. Миний биширсэн гэдэг туйлгүй Сүмбэрэй ч бас тийм л байсан биз. 

	Багш «Нүдэнд үзэгдэхгүй, чихэнд сонсогдохгүй, долоон уулын цаагуур тонил, тонил, тонил!» гэнгүүтээ л хүн дүрст гурилан балингийн толгой руу, хацар рүү, нүд рүү, шил рүү сайн чагнасан хүнд бол дуулдахаар нанчидлан няслах дүр үзүүлж байв. Тэгэх тусам «хүн балин» улам их мэлмэртэл уйлж байв. 

	Гэтэл Сүмбэрэй чихэнд минь уруулаа шүргүүлэн байж:

	— Хүүш, найз аа. Хоёулаа түүнийг гаргаж хаяна шүү гэв. Айдас төрөх шиг боллоо. Хэлэх үг ч олдсонгүй, дэмий л хүмүүсийн нүдийг хариулалдан гөлөлзөж суув. 

	Багш ламтан уншлага, шившлэгээ өндөрлөөд:

	— Сүрэн чи Баялайтай цуг яваад, энэ балинг салхины хөл буюу зүүн өмнө зүгт аваачиж, Боролжийн хөтлийн цаад бэлийн жалганд шатаа! Зомгол холтос бэлтгэ! гэж айлдав. 

	Сүмбэрэй нэг их уртаар санаа алдсанаа:

	— Багш аа, би харьж байх уу? гэхэд

	— Тэг, тэг. Багш нь эднийд жаахан угаалга, ариутгал хийж рашаан амсуулаад очимз! гээд тэр, нүдээ анин, гараа наманчлан залбирч, уруул хөдөлгөн нэгэн зүйлийг чив чимээгүй уншин тухалж суув. 

	За ингээд намхан Сүрэн гуай балингаа дийзтэй нь өргөж, би хэдэн зомгол холтосхон хормойлоод, заасан газрыг чиглэн хурдан хурдан алхалж гарав шүү. Эргэж харж болохгүй, удаан алхаж болохгүй, зогсож болохгүй ёстой юм чинь одоо яая гэхэв, бараглаж л шогшоод байлаа. 

	Хүрээд очсон чинь жалганы дотроос нарийхан цэнхэр утаа босож харагдав. Харин тэгсэн чинь мань Сүмбэрэй хуурай аргал зэрэглээд, гал асаачихсан сууж байдаг байгаа. Би хормойлж очсон жаахан зомгол холтосхоноо дээр нь өрөв. Гэтэл Сүмбэрэй:

	— Сүрэн гуай, наад юмыг чинь үзье. «Гурил уйлах» гэдэг мөн хачин аа? гээд инээмсэглэж харагдана. 

	Сүмбэрэй шогширсноо, их л сонин болгох янзтай:

	— Баялай, чи үүнийг хар аа. Гурилан хүний хамар нь цоноод болчихсон байна. Нүд нь бүр ширгэчихсэн байгааг нь ээ!

	Хүүе энэ ногоон бүрээсний хагас нь хонхойгоод үлдчихсэн шиг байна? За тэгж таарна, дотроо устай үрэл байж шүү дээ. Бузар гоё нүд харагдаад байсан юм. Ингэж аргалдаг байж. Зулынх нь ойрхон гэдэг нь. 

	Бяцхан энэ үрлийн ил бөөр нь түлэгдээд цоороход ус цувалгүй яах вэ. Тэрийг нь «гурилан хүн уйллаа» гэж бид үнэмшиж, биширч байдаг. Мөн ч таарч дээ! гээд хөмсөг зангидаж, бодлого болон духаа илэн дүнсийх нь тэр. 

	Намхан Сүрэн гуай таг дуугай, нэгэн хэсэг болсноо:

	— Шатаа! гэж зүрх дэлсмээр хашхирч орхиод, Сүмбэрэй бид хоёрыг аягүй муухай харж билээ. 

	Сүмбэрэй явган сууж байснаа өгзөгнөөсөө өргөсөнд хатгуулсан мэт босож, нөгөө шалсайг гол руу шидэж орхиод мориндоо мордон гэр рүүгээ цогиулан оддог байна. Намхан Сүрэн гуай:

	— Галзуурсан гэдэг нь! гэж заналтайяа хараагаад, над руу ч харсангүй гэр рүүгээ шулуухан алхлав шүү. 

	Би Сүмбэрэйг «Хар нүглийн эзэн! Энэ сайнаа үзэхгүй, халуун хүйтэн арван найман тамд шидэгдэх зурагтай болсноос зайлахгүй!» гэж дотроо зүхээд, аль зүг рүү явахаа мэдэхгүй алмайрч орхиж билээ. 

	Чухам энэ хурмаас би Сүмбэрэйтэй санаа нийлэхээ больсон шиг байна. Тийм үү, «галын хүүхэд минь!» Чи чинь мөнх юм шүү дээ. Үзээгүй юмгүй өдий хүрсэн шигээ үзэхгүй юмгүй мөнх бадрах тавилантай биз ээ гэж бодох байна. 

	Хэнд ч хэлэлгүйгээр санаж явснаа гагцхүү «чамд» л хэллээ шүү би гээд Баялай галд түлээ нэмэв. Хуурай модны холтос, үйрдэс шажигнан шатаж, догшин оч харвалцах үед Баялайн нүдэнд харагдаад байх шиг байсан «галын хүүхэд» нэг тийшээ одов уу гэлтэй замхарч орхив. 

	Дөл тогтох үеэр Баялай нөгөөх «галын хүүхэд»-ийг олж үзэх мэт санан, ийнхүү залган өгүүлрүүн:

	Арван гуравтайдаа юм байна. Намар цаг, хөдөөлсөн лам нар хүрээ хийддээ хуран цуглаж, есөн сарын хорин есөнд бидний нэрлэж заншсанаар «Хангал» (Ган гүл) хэмээх том хурал уламжлал ёсоороо боллоо. Ган гүл гэдэг маань «Санаа сэтгэлийг тэгш дүүрэн болгох» гэсэн утгатай юм гэнэлээ. Нээрээ ч тийм юм байх. 

	Тэр хуралд би зүрх сэтгэлээсээ сүсэглэдэг юм. Одоо ч гэсэн тийм л байна. Харин энэ удаагийн хуралд урьдын адил сүсэглэхийн хамт «арван хар нүглийн мөрөнд оров уу даа гэж миний боддог болсон Сүмбэрэйн сэвтсэн оюун ухааныг арван цагаан буяны мөрөнд оруулахад арван догшдыг аргаддаг энэ хурал маш хэрэгтэй дээ» гэж бодсон юм. 

	Жигжид, Очирваань, Гомбо, Гонгор, Чойжил, Лхам, Шалш, Намсрай, Жамсран, Чимба нар бол амгалан дүрт бурхдын догшин дүрүүд гэнэ л дээ. 

	Баялайг ийнхүү тоочин ярихад «галын хүүхэд» нэн баясгалантай инээмсэглэх шиг болжээ. Тэр нь яахын аргагүй санааных байсан боловч Баялайд бол барин тавин үзэгдэнэ. Яагаад гэвэл, галын бурхан гэгч нь догшдын зиндаанд ордог юм гэж үздэг байж л дээ. 

	— Би Сүмбэрэйгээ хайрлах, жигших хоёрын дунд санаа сэтгэлээр тарчилж, ийнхүү хоорондоо гал ус мэт эвлэршгүй болсныг анзаараагүй л байлаа. 

	Арга ч үгүй биз. Болсон болгоныг би дарсан хэвээрээ байсан юм чинь дээ. 

	За ингээд хурал хурж эхэллээ. Миний баярласан гэдэг жигтэйхэн. Юу гэвэл, миний эсрэг талд өөдөөс минь харж, гол жавдан (суудал)-гийн адагт завилан суусан Сүмбэрэй маань цовоо сэргэлэн нь аргагүй уншиж алдаж байна. Тэгэхлээр би баярлаж байлгүй яах вэ дээ. 

	Арван хангал хурах нь бусад ямар ч хурлаас хавьгүй сэтгэлийг сэргээнэ. Бүрээ бишгүүр, хэнгэрэг, цаг, хонх дамрын ая дан, цээл хоолойтой лам нарын ян татах (гоцлол) зэргийн уянгатай сайхныг хэлж баршгүй билээ. 

	Тээр дээр өндөр түшлэгтэй хөвхөг дээр заларсан Яринпил багш бид хоёрыг хааяа хааяа амжин харж, мишээх шиг болно. Тэгэхэд нь «Намайг ч яах вэ, гагцхүү Сүмбэрэйг минь хараасай» л гэж бодно. 

	Энэ удаад гэвэл найзыгаа хайрлаж, түүний өмнө сөхөрч адис авахаас ч буцахгүйгээр байлаа шүү дээ, «галын хүүхэд» минь! Цээжилсэн номоо мартдаггүйн ид хавыг үзүүлж, түгдрэлгүй урсгаад (уншаад) байлаа. Сүмбэрэй маань заримдаа «гацдаг» сан. Өнөөдөр ер үгүй шүү, гайхалтайяа!

	Арван хангал хэмээх сайхан хурал нар жаргах үеэр төгсөж өндөрлөв. Лам нар гадаалж, гэр гэр рүүгээ алхалцгаав, Багш бид гурав ч гэсэн нэгэн адил тэглээ. 

	Гэртээ ирж тавласан хойно Яринпил багш нэн нигүүлсэнгүй царайгаар:

	— Миний хоёр шавь ч хурал даахтайгаа болжээ. Сайхан уншицгааж байна шүү. Ялангуяа Сүмбэрэй... Багш нь урамшихын ихээр урамшиж суулаа гэв. 

	Бид хоёрын хэн нь ч хариу өгөөгүй боловч ийм үг сонссондоо баярлаж байгааг маань багш гадарласан байх. Юу гэвэл Сүмбэрэй инээдээ барьж чадахгүй, уруулаа тас жимийж, хавьчиж харагдав. 

	Бид нойрсох боллоо. Сүмбэрэйтэйгээ зэрэгцээд хэвтэв. Гэтэл тэр бүг бүг инээгээд болдоггүй. Миний санаа зовсон гэдэг учиргүй. Уйлсан хүн унтаж болдоггүйн адил, инээсэн хүн бас тийм юм билээ. Ингэхлээр их баярласан хүний нойр бас хулждаг байх нь үү? «Галын хүүхэд» минь? Чи хариу хэлээч!

	Маргааш өглөө нь Сүмбэрэй бид хоёр ус барихаар Сэлэнгэ рүү явлаа. Эрэг дээр нь хүрлээ, суулаа. Гэтэл Сүмбэрэй:

	— Баялай найз аа, бурхны номыг дотроо бодоод, бодсоноосоо өөрөөр уншиж болдог юм байна гэлээ шүү. 

	Би учрыг нь ойлгосонгүй тул хэлэх үгээ ч олсонгүй, хий мэлрэв. Тэгээд

	— Чи чинь хоёр өөр номыг зэрэг уншсан хэрэг үү? гэж ухаан заралгүй асуув. 

	Сүмбэрэй над руу эгцлэн харж:

	— Устай үрлээр гурилан хүнийг уйлуулж, сүсэгтэн олныг мунхруулсныг чи үзсэн биш үү. Тийм л хуурамч байдаг байна! Тэгж мунхруулдаг байна! Тэгж «алдаг» байна ! Мэдэв үү. Баялай минь! Сэлэнгэ мөрөн минь!... 

	Сүмбэрэйгийн дуу чангарч, зүрхэнд минь айдас төрүүлэв. Чухамдаа үг дуугарах ч аргагүй байлаа. Тэр хэдхэн хурам чимээгүй байснаа царайныхаа баргарыг инээмсэглэлээр халж:

	— Баялай, найз чамдаа би нэг «янзын ном» сонирхуулъя гэж байна. 

	Би дуугай л байлаа. Гэтэл тэрбээр:

	— Миний өчигдрийн уншиж суусан энэ ном арван догшин сахиусыг аргадахад хэрдээ нэмэр болсон биз гэж бодно. Ер нь ч хуурамч нь хуурамчаараа байвал дээр биз дээ? гээд миний нүд рүү хөгжилтэйгөөр ширтэн уншсан нь:

	... Ама- ама, ама-амама

	Эмэ-эмэ, эмэ-эмэ, эмэнэй

	Имү-имү, имү-имү, имүнэй

	Омо-омо, омо-омо, омоной

	Уму-уму-уму-уму, умунай 

	Өмө-өмө өмө-өмө, өмөнэй 

	Үмү-үмү, үмү-үмү, үмүнэй

	Бан-а бан-а, бан-а, бан-анай 

	Нан-а, нан. -а, нан-а нан-анай

	Хан-а, хан-а, хан-а хан-анай 

	Лан-а лан-а, лан-а лан-анай 

	Ман-а ман-а, ман-а ман-анай

	Сан-а сан-а, сан-а сан-анай 

	Шан-а шан-а, шан-, шан-анай,..       

	 

	Сүмбэрэй ингэж «уншаад» үнэн голоосоо элгээ хөштөл инээв. Өндөр эргийн элстэй цуг их мөрний ус руу өнхрөн өнхрөн инээж гарав. Гэтэл чээжинд минь уур хилэн дүрэлзэж, хамраар минь утаа гарах шахаж байж билээ. 

	«Галын хүүхэд» минь ээ, бид хоёр арван дөрөвтэйдөө онцын хэрэг өдүүлээгүйг олноороо мэдэх буй за гэж Баялайгийн шивнэн хэлтэл буун дуу ойрмогхон нэгтээ пин хийн хадаж, Товхон хан уулыг юутай хүйтэй нь доргилов. Баялай хүү босон харайж:

	— Ан бууж ирлээ. Ам тостох боллоо. «Галын хүүхэд» минь дэрэлзээд байж үз! хэмээн баясан хэлээд, галдаа түлээ нэмэн өрдсөнөө чимээ гарсан зүг рүү чих тавин зогсознов. Ой шугуй хачин нам гүм, дүнсгэр царайлтал:

	— Баялай, наашаа яваарай! Үүнийг өргөлцөөрэй! хэмээн Сүмбэрэйгийн дуудах нь төөрөхөөргүй ойрхон сонсогджээ. 

	Түүний саяын үг уул ус, улаан гил, «улаан гол»-ын аль алиныг тэтгэсэн нь магад билээ. 

	 


XXII

	 

	Яг энэ үед өргөн Сэлэнгэ мөрний үржилт нэгэн хөндий буюу Шаамарын шар тохойд ирж буусан хэсэг хүмүүс явдал аяны маягаар маргаашийн сайхныг угтан, ууж идэцгээж байв. 

	— Бат гуай ч биднийг гялайлгалаа байна. Ийм их хүнс бэлтгэнэ гэдэг юу гэсэн үг вэ. Их ажил, сайхан сэтгэл шүү гэж Таргин гуайн өгүүлэхэд зэрэгцэн суусан гурван залуугийн нэг нь:

	— Хэн нь сайн туудгаа (иддэгээ) харуулбал яасан юм бэ? гэж нийт дунд асуулт тавиад чангаар инээв. 

	Том том дуутай олон эрчүүдийн ийнхүү инээлдэх нь бургасанд шулганах болжморыг хүртэл баясгах бөлгөө. Тэд хооллож гарлаа. Хөдөө задгай газрын хоол нь байтугай цай нь, цай нь байтугай ус нь хүртэл амттай байдаг тул хэн хэн нь ярихыг түр азнасан бололтой. Гэвч:

	«Муу хүү минь шинэдээр ирдэг болов уу яадаг бол? Биднээс түрүүлж ухаан орсон хүн гэж Эрэнцэн мэргэний хэлдэг үнэн үү? Миний хүү үнэхээр тийм гэж үү? Ай хай хэн мэдлээ түүнийг. Юу ч болтугай эсэн мэнд золгох юм сан» гэх зэргээр Таргин гуайн гайхширан байхад Долгор авгай:

	«Бат гуай гэдэг орос хаанаас гараад ирэв. Ийм хүнд сайн санаа гэж байдаг байх нь... энэ үнэн үү? Хаагуур нутаглаж, юу хийж суудаг юм бол доо? Юу ч гэсэн энэ мах шөлөнд ам хүргээд яамай юу даа. Өөрийнхөөсөө л хүртэж сууя уу. «Шар шуламсыг» тонилгосон гэдэг биш үү. Гэтэл «шар бурхан» гэж бас орос хүмүүс дунд байдаг болж байна уу... Хүү минь л ирээсэй. Сэтгэлээ ханатал үнсэн энхрийлж, чээжээ суллах сан! Тэр минь л үүний учрыг лав мэднэ. Хэнээс ч илүү мэднэ!» гэж бодно. 

	Хүн бүхэн дор дороо бодолтой, хүсэл мөрөөдөлтэйгөө ярилцах мэт харагдана. Шинэ сүүгээр цайгаа сүлж, шимийн архи аягалж байна. Аажим аажмаар дуу шуу орсоор нар доошлох тусам тэдний яриа хөөрөө өрнөж байлаа. 

	Тэдний дунд нэг л хүн үгүйлэгдэнэ. Хэн нь өгүүлэгдэв? Эрэнцэн мэргэн л шүү дээ. Тийм учраас дэгдсэн ярианы гол нь хувь хувийнх байлаа. Гэвч:

	— Эрэнцэн мэргэн ч өдийд Алтан орчихсон, маргааш өглөөгүүр Сүхбаатар жанжинд бараалхаж, амрыг нь айлтган золгоно гэж данагар байгаа вий дээ. 

	— Бидний тухай ярина байх даа

	— Ярихаар барах уу. Таргин гуай Долгор эгч хоёроор л лав яриагаа... 

	— Хүүе... яалаа гэж эмэгтэй намайг тэгтлээ дурсааж. 

	— Тэгвэл танаар бүр эхэлсэн байвал яах вэ?

	— Үгүй байх аа. Харин шахмал шарыг тонгорч өнхрүүлэм хүчтэй залуусыг маань бүр ид бах болгож байгаа биз. 

	Таргин гуайн энэ үг яриа хөөрөөнд олныг оруулах ташуур болов уу гэлтэй:

	— Хятад гамингууд бидний эзэн байх санаатай амь наана, там цаана болтлоо үзэлцэх байх даа. 

	— Үхсэн хойно оо, өрөм дээр суусан ялааг үргээхтэй адилхан тонилгож орхино. 

	— Ээ дээ, гоомой хөдлөх талаар шүү хэрэв тийм амархан юм сан бол хүн хүч, цэрэг цураг, буу сум гэхгүй байх биш үү?

	— Эрэнцэн мэргэн маань Сүхбаатар жанжны нэгэн дүр болоод ирнэ. Царай зүсийг нь үзээгүй бид Эрэнцэн мэргэнээр Сүхбаатар жанжны ямаршуу хүн болохыг төсөөлөх болно. 

	Таргин гуайн энэ үг ч бас дэгдсэн яриаг хатгах мэт содон сонсогджээ. 

	— Таргин гуайн хүү хүрээд ирвэл дээ... учир л гэгч байна санж. 

	— Захидал хүрсэн л бол миний хүү ирнэ. 

	— Эрэнцэн мэргэн Таны хүүг биднээс түрүүлж, бүхнээс тодорсон» гээ биз дээ?

	— Юу гэх вэ, битгий тэгж олон дахин хэл. Цагаан хэл ам хэцүү шүү. Би айж байна. 

	Долгор авгайн энэ үг харин хүмүүсийн сэтгэлийг хөндөв бололтой:

	Тэгээд ч тэд хажуулж амрахаар болж морь малаа янзлаад майханд орцгоолоо. Харин тэдний цахиур буу, хурдан буунууд бие биеэ түшин шовойх бөгөөд дэргэд нь Таргин гуай лухайн сууж, харанхуйн дунд нүд цавчилгүй ширтэх бөгөөд «улаан хөлтийг урдуураа зүгээр өнгөрөөхгүй» гэсэн янзтай харуулдана. 

	Хүмүүс таг унтжээ. Таргин гуай харин нойроо хулжаахын тулд ч гэсэн юм уу, маргаашийн тухай бодохгүй байхын аргагүй болсондоо ч тэр үү:

	«Богдын төрийг түлхэн унагана гэдэг мөн хачин үг шүү. Эрэнцэн мэргэний хэлснийг би зөв л дуулаа байгаа даа. Харц ард төрийн эрхийг барина. Энэ бас хачин үг. Хоёр үгийн нэгийг ядаад зөв дуулсан байлтай билээ? Уг нь эхлээд аятайхан санагдаж байсан атлаа одоо болоход миний толгойд гал ус хоёр шиг харшиж байдаг нь юу вэ? Тэртээх уулыг тэнгэрийн хаяа гэж бодохоос цаашгүй бид... » гээд уртаар шүүрс алдтал алсад морин төвөргөөн сонсогдов. 

	Таргин гуай тэр зүг анхаарал тавин нэгэн хэсэг амаа ангайлган байж чагнаснаа тавтай нойрсож байгаа нөхдөө сэрээхгүйн тул төвөргөөний чимээг чиглэн сэм сэмхэн алхлав. Нэлээн явж байгаад дахин сайн ажвал, хоёр морьтой хүний бүдэг бадаг дүрс харагдав. Таргин гуай:

	— Хүү минь! Хүү минь! Хүрээд ирэв үү! гэж уйлан хайлан шивнэжээ. Гэтэл:

	— Шаамарын шар тохой руу ч ороод ирлээ. Тэд чухам хаагуур байгаа бол гэх насажсан эр хүний том дуу гарснаа:

	— Бараг дээрээс нь орж ирчих шиг боллоо гэсэн сөөнгөдүү дуу сонсогдох нь тэр. Таргин гуай гарзадсан нулимсаа гарынхаа нуруугаар арчиж:

	— «Биш боллоо. Хүү минь биш байна. Ингэж ажиг сэжиггүй, ярьж явахыг бодоход эд лав зандалчид биш, замын хүмүүс болох нь гарцаагүй» хэмээн итгээд жалганаас гарч:

	— Юун улс явна вэ? Төөрч яваа юм биш биз ээ? гэж асуув. 

	Тэгэхэд цаад хоёр морьтон нь жолоо татаж, зог туссан боловч:

	— Та чинь хаа дуугараад байна? Хүрээд ир! Учир ярилцъя гэж нэгнийх нь хэлэхийг сайн чагнасан Таргин гуай:

	«Намхан Сүрэн шив дээ! Яриагүй мөн дөө. Дэргэд яваа нь миний хүү юу? Өндөр боллоо боллоо гээд намхан Сүрэнгээс өндөр байх гэж юу гэсэн үг вэ?» гэж бодон, газар шигдсэн юм шиг алмайран зогстол морьтой хоёр хүн тулж ирээд, «учир ярилцъя» гэж түрүүчийн хэлдэг хүн:

	— За амархан сайн уу? гэмэгц нь

	— Ээ Сүрэн минь үү? гээд өөр үг хэлж чадалгүй Таргин гуай мэгшин уйлав. 

	Сая учрыг нь олсон намхан Сүрэн:

	— Таргин шив дээ, энэ чинь. Дамираан!

	Бид яг дээрээс нь ороод ирдэг, мөн ч мэргэн байна аа, хөөе! гээд тачигнатал инээхэд Таргин гуайн үүлгэрдэх нь намжиж:

	— Та хоёр минь сайн явж ирэв үү?

	— Сайн явж ирлээ. Та нар хаана буугаад байна? Амархан сайн байцгаана уу?

	— Энүүхэнд ээ, энүүхэнд. Тэднийгээ сэрээхгүйг бодож, миний угтаж яваа царай. Ээ... гэснээ Таргин гуайг:

	— Хүүгээ л санаж гүйцэж байна даа гэхэд намхан Сүрэн:

	— Хүү чинь сайн, сайнаар барахгүй тун сайн яваа. Өнөө мөдгүй ирнэ. Одоо ойртож яваа байх гэж бодож байна гэв. 

	— Ээ юун сайн юм бэ! Хүү маань ирвэл ч тэнгэрийн хаяаг сөхөх нь тэр гэж Таргин гуайн машид баясан өгүүлэхэд Дамиран гуай:

	— Сүмбэрэй ч ганцаараа биш манай Баялайтай цуг ирж яваа юм байх аа гэжээ. 

	— «Байх аа... » гэсэн чинь юу гэсэн үг болж байна вэ? хэмээн Таргин гуай сэтгэл дундуурхан асуухад намхан Сүрэн:

	— Аа, энэ их учиртай. Нүдээр үзсэн хүн гэвэл энд ганцхан би л байна. Тэнд ч гэсэн дээ, өөр хэн байх вэ. 

	Шинийн нэгний өглөө үүрээр шахам Эрдэнэ вангийн хүрээний гол цогчин дуганы ганжир дээрээс... гэснээ:

	— Үгүй, Таргин минь! Буудаг газраа буугаад, суудаг газраа сууж, олон дундаа яривал яасан юм бэ. Би тэндээсээ шууд Дамирангийнд очиж дагуулж аваад, давшуурган дээрээ өгзөг хүргэлгүй шахам яарч ирлээ. Бас бидний хойноос нэг авгай, охин, зээ охин хоёртойгоо морин тэргээр ирэх (Янжин, Лхамаа, Сэндэм гурвыг хэлж байна) гэснийг нь болиуллаа. Би чинь «Сүмбэрэйгийн захиснаар» очиж, тэр гайхамшигт явдлыг нүдээр үзсэн. Ер нь чиний хүүгийн тухай, Баялайн тухай, Лхамаа бүсгүй, түүний нялх охины тухай нэгд нэгэнгүй ярьж өгөмз! гэж хэлээд, мөн л түрүүчийнх шигээ тачигнатал инээв шүү. 

	Таргин гуай чухам юуны тухай болохыг тааж эс чадсан боловч баярлахын цаагуур баярлаж:

	— Харин тэр гурав чинь ирвэл бидэнд дарааны нэмэр... гэснээ, хэрэггүй ч ийм үг дурсав уу гэж бодсон уу:

	— За яах вэ. Маргааш Эрэнцэн мэргэн хүрч ирэг. Хэрэг зориг, зам мөр тодорхой болохлоор, байх байх газраа очно биз. Тэр маань Сүхбаатарт... гэснээ:

	— Та нарын хэлдгээр ёстой л буудаг газраа буугаад, суудаг газраа сууж, олон дундаа ярья л даа гэж тэдний хүслийг давтан өгүүлэв. 

	Тэгээд хоёр морио хөтөлсөн гурван хүн майхан чиглэн алхалжээ. 

	 

	* * *

	 

	Шаамарын шар тохойд хуучны танилууд учран, уулзан золгоцгоож, болсон явдлыг үлдээлгүй ярилцаж, сэтгэлийн үүдээ нээцгээж байсан тэр үеэр аав ээжтэйгээ золгохын түмэн учрал бүрдсэн Сүмбэрэй Баялай хоёр товлосон газар ойртох тутам улам ч баяр хөөртэй явцгаана. 

	Сүмбэрэйгийн хонгор халзан морь дөмөн дөмөн алхлахад Баялайн морь алхаа шогшоо алаглуулж явна. Гэтэл Сүмбэрэй:

	— Баялай, аав ээжтэйгээ золгоход дөрөөнд өндийх төдий зай үлдлээ. Өглөөний нарнаар буувал яасан юм бэ? гэхэд

	— Тэгье, тэгье. Өглөөний нарнаар... гэж Баялай хариулан мориноосоо яаравчлан буулаа. 

	Нарсан сүүл гэж нэршигдсэн хөвчийн цоорхойд сайрын чулуу нь шаргисан, сайхан булаг оргисон, ховор сонин газар хоёр хүү хажуулан хэвтэж, үүрийн шаргал туяаг ажин, элдэв сайхныг ярьцгаах нь үнэхээр өхөөрдөм хөөрхөн аж. 

	Ярилцан буй зүйл санаанд нь хүрэхгүй байсных юм уу, Баялай өндийн сууж, тушаатай идэшлэж яваа хоёр морио харснаа:

	— Сүмбэрэй, Би чамайг ан буулгах хооронд «Галын хүүхэд»-д чиний тухай зөндөө ярьсан шүү гэв. 

	Сүмбэрэй машид олзуурхаж:

	— Өө тэгээ юү. Тэр чинь мөнхийн насанд хүүхдээрээ байдаг юм гэсэн шүү.. Тэгээд ч тэр бид хоёрт мах шарж өгөө биз дээ?

	— Махнаасаа идэж, булгийн уснаас ууя

	— Тэр чинь харин болдог хэрэг. 

	Сүмбэрэй Баялай хоёрын ийнхүү эзгүй хээр тавлаж суухыг хараад баяссандаа ч тэр үү, байгаль дэлхийн гоо сайхныг магтан дуулъя гэсэндээ ч юм уу, үргэлж дуулж байх тавилантай төрснийх гэж гайхуулна уу, зүйл зүйлийн шувуудын өнгө өнгийн ширгэлт найрсан уянгалж, Сэлэнгэ сайхан нутгийн минь хөг аялгууг өргөж эхлэв. 

	Энэ бүхэн нь Сүмбэрэйг Эрдэнэ вангийн хүрээнд шавилан суухаасаа өмнө голын эргээр, уулын бэлээр, уудам талаар айлын хүүхдүүдтэй тоглож, аргал түүж, мал хариулж, нүцгэн шалдан таваргаж явснаа дурсан санахад хүргэжээ. Сүмбэрэй:

	— Найз аа, Эрдэнэ вангийн хүрээнд суухаасаа өмнө ямар янзын жаал байснаа би бодож байна. Ингэхэд чи «гэр барьж» байсан уу? Баялай:

	— Тэгдэг байснаа. Үгийг нь ч мартаагүй шүү. Сүмбэрэйд энэ үг аятайхан санагдсанаас тэр биз:

	— Сайрын чулуу мундсан биш, сайхан гэр барья. Одоо ч гэсэн чи бид хоёр хүүхэд юм чинь, тэгэх үү. Баялай:

	— Тэгье, сайхан гэр барья. 

	Хоёр найз сайрын чулуун дотроос гэрийн хана, үүд, тогоо, шанага, ор, авдар, зуух тэргүүтэн болгож болох чулуунуудыг сонгон олж, яах ийхийн зуургүй л хамаг ажлаа дуусгаж «төвхнөж» авлаа. 

	Сүмбэрэй өхөөрдөм хөөрхнөөр инээмсэглэж:

	— За одоо гэр орноо мялаая! гэв Баялай:

	— За тэгье гэр орноо мялаая. 

	Сүмбэрэй «Тоононы цамхраанд зүүсэн хадаг» гэж хэлээд бяцхан хөх цэнхэр чулуу өндөр өргөн байж:

	 

	Түмэн өлзий бүрдсэн

	Буман буян хуралдсан

	Түвшин сайн өдөр гэж

	Баярын сайн наран гэж

	Сарын сайныг саатан хүлээж 

	Өдрийн сайныг өнжин хүлээж... 

	 

	гэтэл Баялай залган авч, хоёр гарын алгыг дээш харуулж, хадаг барьж буй мэт дүр үзүүлэн

	 

	Өнөөдрийн өдрийг

	Өлзий бэлэгтэй гэж

	Өндөр сайхан дэнж дээр

	Өргөөгөө барьж байгаа юм байн аа 

	 

	гэв. 

	— «За. Тийм юм байна аа!» гээд Сүмбэрэй баруун гартаа «хадаг» чулуугаа барьж, зүүн гараараа зүг зүгийг заан:

	 

	«Баруун талаас нь харваас

	Барс арслангийн шинжтэй

	Байр байдлыг нь ажиглаваас

	Бадам лянхуа цэцэг шиг

	Байн байн дэлгэрмээр газар

	Барьсан юм байн аа» 

	 

	гэв. 

	— «За. Тийм байна аа!» "гээд Баялай тонгойж «хана» чулууны гадна байгаа нэгэн бов бор чулууг авч бариад: 

	 

	«Найман тал руу нь уясан 

	Наян хоёр оосортой

	Ташаа зөрүүлэг бүрийг

	Дарж гоёж уясан 

	Далан хоёр оосортой

	Далай цагаан өргөө юм байн аа» 

	 

	гэв. 

	— «За. Тийм юм байна аа!» гээд Сүмбэрэй «хана» чулуунаас нэгийг шүүрэн авч:

	 

	«Хойд хангайн бургасаар

	Хатааж матаж хийсэн

	Хандгай бугын зоогоор

	Ханзрахгүйгээр товчилсон

	Хана, үүнийг мялаая аа» 

	 

	гэв. 

	— «Хана, үүнийг мялаая аа!» гэснээ Баялай «энэ унь болог» гээд нарийхан гонзгой хэлбэрийн улаан чулуу олж бариад:

	 

	«Урд хангайн модоор

	Уул биеийг нь хийсэн

	Унага дааганы хялгасаар

	Сэгэг юуг нь хийсэн

	Унь үүнийг мялаая аа» 

	 

	гэв. 

	— «Унь, үүнийг мялаая аа!» гээд Сүмбэрэй «Үүнийг хаалга гэе» гэж хэлээд хоёр адилхан хэмжээний гонзгойвтор нимгэн хавтгай чулуу барьж:

	 

	«Хангайн модыг өөлж хийсэн

	Харуулын ирээр зүлгэж хийсэн

	Хамаг амьтныг тогтоож байдаг

	Хаалга, үүнийг мялаая аа» 

	 

	гэв. 

	— «Хаалга, үүнийг мялаая аа!» гээд Баялай дундаа нүхтэй дугуй чулууг барин «үүнийг тооно гэе» гэснээ:

	 

	«Хус модыг цавчиж хийсэн

	Хуруу даагыг өрөмдөж хийсэн

	Хорол эрдэнийн шинжтэй

	Тооно, үүнийг мялаая аа» 

	 

	гэв. 

	— «Тооно, үнийг мялаая аа!» гээд Сүмбэрэй:

	 

	Далай цагаан дээвэртэй

	Даргар цагаан туургатай 

	Туг хялгасан бүслүүртэй 

	Тагнай ширээс үүдтэй 

	Угалзан ширээс өрхтэй

	Цөм бүрэн, үүнийг мялаая аа

	Мялаая, мялаая, мялаая аа!

	Хурай, хурай, хурай!

	 

	гэж хашхирав. 

	Ийнхүү шинэ гэрээ мялаагаад, үй түмэн өрх айлын нэгэн боллоо гэж бодоцгоон, түүндээ бүрэн итгэж баярласан хоёр хүү гал голомтынхоо баруун зүүн талд урд урдаасаа харан суугаад, «домбо» чулууг аван, «аяга» чулууны амсар дээр тонгойлгоод «цай цүү» ууж, тавлан суух нь харваас нэн тошгир байдалтай ажгуу. 

	Тэгээд Сүмбэрэй асууж, Баялай хариулж гарав. 

	— Жаран алд зэлээ татаарай!

	— За, жаран алд зэлээ татъя аа. 

	— Жараахай болсон унагаа уяарай!

	— За, жараахай болсон унагаа уяя аа. 

	Ингэж ярилцаад Баялай нь «гадаа» гарна. Сүмбэрэй «гэрээсээ»

	— Араар дүүрэн ай түмэн адуу маань харагдана уу?

	— Араар дүүрэн ай түмэн адуу маань харагдаж байна аа. 

	— Өврөөр дүүрэн үй түмэн үхэр маань харагдана уу?

	— Өврөөр дүүрэн үй түмэн үхэр маань харагдаж байна аа. 

	— Хотоор дүүрэн хондон цагаан хонь маань харагдана уу?

	— Хотоор дүүрэн хондон цагаан хонь маань харагдаж байна аа. 

	— Хадаар дүүрэн хөх цэнхэр ямаа маань харагдана уу?

	— Хадаар дүүрэн хөх цэнхэр ямаа маань харагдаж байна аа. 

	— Хоолой дүүрэн хонгор шаргал тэмээ маань харагдана уу?

	— Хоолой дүүрэн хонгор шаргал тэмээ маань харагдаж байна аа. 

	Сүмбэрэйгийн асуусан болгоныг хариулаад «гэртээ орж ирсэн Баялай «цай аягалан уув». Тэгснээ:

	— Хоёулаа найр хийж тоглох уу? гэв. 

	Сүмбэрэй тэнгэр өөд нэг харснаа:

	— Тэнгэрт нарны гэрэл цацжээ. Бушуухан найрлавал найрлаад явъя. За хэн маань ах нь, хэн маань дүү нь болох вэ? Хуруу гаргаж шодъё, тэгэх үү? гэхэд Баялай:

	— Тэгье. Хожсон нь ах болж хүндлүүлье. Мухар гурваар л үзнэ шүү гэдэг юм байна. 

	Эхний удаа Сүмбэрэй долоовроо, Баялай дунд хуруугаа гаргав. (Сүмбэрэйд нэг хожил). Дараагийнхад нь Баялай чигчийгээ, Сүмбэрэй эрхийгээ гаргав. (Баялайд нэг хожил). Сүүлчийнхэд нь Баялай ядам хуруугаа Сүмбэрэй чигчий хуруугаа гаргав. (Баялайд хоёр хожил). 

	За ингээд Баялай хоймор заларч, Сүмбэрэй түүнийг хүндлэх юм боллоо. 

	— Цай нэртэй энэ бол

	Идээ идээний дээж билээ. Зооглоно уу! гээд өөхөн цагаан чулуу барив. 

	— За. Цай нэртэй ч

	Идээ идээний дээжийг зооглоё оо. 

	— Халби сүүлтэй

	Ууцнаас хүртэнэ үү! гээд аргайн чинээ саарал чулуу барив. 

	— За. Халби сүүлтэй ууцнаас хүртье ээ!

	— Айраг нэртэй

	Ариун чанартай 

	Амттаны дээд 

	Идээ байна аа. Зооглоно уу гээд дэлбэгэр цэгээн чулуу барив. 

	— Айраг нэртэй

	Ариун чанартай 

	Амттаны дээд 

	Идээ байна аа. Зооглоё оо!

	Сүүлд нь Сүмбэрэй эрхийн чинээ алаг чулуу өргөн барьж:

	— Алдартай их найрын 

	Амны билэг 

	Ашдын ерөөл болсон 

	Алтан хундаганы 

	Ая дууг хүсье, тогтооно уу! гэж хэлээд өмнө нь сөгдөхөд Баялай их намба үзүүлж, хундагыг үл мэдэг өндөсхийн тосоод:

	За. Алдартай их найрын

	Амны билэг 

	Ашдын ерөөл болсон 

	Алтан хундаганы

	Ая дууг өргөе өө! гэснээ:

	— Ёстой сайхан тоглолоо! гээд инээд алдан боссон Баялайг «гадаа» гарахад:

	— Морьдоо эмээллэе. Чи дөхүүлээд ир! гэж Сүмбэрэй хэлээд:

	«Миний бага балчир нас иймэрхүү л байж дээ. Гялсхийгээд л өнгөрөх юм даа. Эрдэнэ ванд шавилан суугаад л «бага балчир насгүй» болсон юм уу даа. Том лам болох гэж би эрт «өтөлжээ». Баялай бид хоёр одоо ч гэсэн хүүхэд л дээ. Гэвч ийм хэцүү цагт алийн болгон хүүхдээрээ байх вэ дээ. Томчуудын дунд орж, томчуудтай мөр зэрэгцэн тэмцэж явахаас өөр зам үгүй боллоо» гэж бодон мөн л царайндаа хэрсүү дүр тодруулан суузнав. 

	 

	* * *

	 

	Сүхбаатар жанжинд бараалхаж, анд нөхдөө төлөөлөн золгоод, хэт нутаг хэрэг зоригоо танилцуулан, хэзээ, хаана, хэрхэн, ямар үүрэг даалгавар биелүүлэхэд хүчин зүтгэхээ мэдэцгээсэн журмын нөхөд өглөөний нар лугаа адил цог золбоотой, хөгжөөн наргиантай байлаа. 

	Гадаадын шунахай дайсан гамин чандрууг өлгий сайхан монгол орноосоо үүрд хөөн тонилгож, дарлагдан мөлжигдөж, мунхарсан ард түмэндээ эрх чөлөө, аз жаргалыг хувьсгалын ялалтаар олгохын төлөө бие сэтгэл, эр зориг, ирт зэвсэг, эв нэгдэл бэлэн болсон анч мэргэн эрчүүд зохион байгуулалтаа хийцгээж байна. 

	Тэдний дунд бичиг үсэг мэддэгээрээ тодорсон намхан Сүрэн гуай, Эрэнцэн мэргэний уламжилж таниулсан үг болгоныг татлан тэмдэглэж ой тааруу нэгэнд нь дахин давтан хэлж өгнө. 

	Ялангуяа «Ард түмэн, эх орныхоо төлөө урсахгүй цус, үхэхгүй амь гэж үгүй!» гэсэн утга төгөлдөр уриа, «Ардын төрийг мандуулахад хүн бүрийн хүчин зүтгэл хэрэгтэй!» гэж жинхэнэ үнэнийг тунхагласан үг байн байн сонсогдоно. 

	Намхан Сүрэн гуай энэ өдрөөс эхлэн «өндөр» Сүрэн гуай болжээ. Хувьсгалын дуу, хувьсгалын уриа, хувьсгалын байлдааны зорилго, тавигдсан үүрэг даалгаврын тухай бүхий л бичиг «улаан шугамт» гагцхүү түүний гараар орж байж сая олны сонорт хүрнэ. 

	Журмын нөхдийн хайр хүндэтгэлийг хүлээсэн Эрэнцэн мэргэн тэднийгээ жагсаагаад өглөөний тоо авч:. 

	— Өнөө орой хөдөлнө. Шөнөдөө Алтан хүрнэ. Бумцэндийн хороонд очиж нийлэх учиртай тул аянд бэлтгэх хэрэгтэй!... гээд цааш нь үлдэх буцах зарим хүмүүсийн талаар хэдэн үг хэлэх гэтэл агтын манаанд явсан Аюур гэдэг залуу тэртээгээс морины хурдаар ирж:

	— Өнөө өглөө үүрээр Нарсан сүүлийн бага цоорхойн Боржин булгийн дэргэд хоёр жаал хүү ирж, морьдоо амраан, өөрснөө «айл гэр» болж тоглолоо. Би алсханаас, яагаа вэ нөгөө «хэвтээ үхэр» чулууны тэндээс чагналаа. 

	Тэгээд наашаа гарсан шүү. Дуудалцахыг нь сонсвол нэгийг нь Сүмбэрэй, нөгөөг нь Баялай гэлцэнэ. Одоохон энэ харагдаад байгаа Нарсан сүүлийн ширээт (дэнж) дээгүүр гараад ирэх бий вий. Тэд лав манай Таргин гуай, Дамиран гуай хоёрын хөвүүд байхаас зайлахгүй дэг ээ! гэж чангаар хэлэв. 

	Эрэнцэн мэргэн эрвэгэр хар хөмсгөө хөдөлгөн, баярласны тэмдэг болгон сэтгэл хангалуунаар хоолой засан байж:

	— Журмын цэргүүд ээ! Номхон! Зэрэгц дунд аа! Хараа баруун мөр тийш, угтахад бэлд! гэж чанга дуугаар командлана. 

	Удаж түдсэн ч үгүй Нарсан сүүлийн Ширээт дээгүүр хоёр морьтой хүн гарч ирлээ. Түүнийг угтаж хамгийн түрүүнд Долгор авгай тормолзох нүдэндээ хайр энэрлийн ариун нулимс мэлмэрүүлэн хоёр гараа урагш сарвайн алхлав. Хойноос нь Таргин гуай, Дамиран гуай хоёр алхлав. 

	Алхах алхахдаа тэд дэвэлзтэл алхлав. Учран золгох хэмжээлшгүй баярт мөч улам ойртон ойртсоор... 

	 

	* * *

	 

	Энэхэн мөчид Янжин авгай Дамиран гуайн гэрээс гарч өөрийнхөө бага гэрт, ороод, мөн л хог шороог нь шүүрдэн цэвэрлэж, бурхан тахилынхаа тоосыг үргээв. Гэрийн зүүн хаяанд үстэй дээл дэлгэн, бяцхан Сэндэмийгээ түүн дээр мөлхүүлэн өхөөрдөж суугаа Лхамаа бүсгүй:

	«Хөөрхий Сүмбэрэй минь юу болж явдаг бол доо. Охин бид хоёрын гаслан зовлонд өртөгдөж явахад хүний нинжин сэтгэлээр хайрлаж явсныг чинь жинхэнэ үнэнээр нь мэдсэн цагаас хойш чамайгаа би даанч их санах боллоо доо, Сүмбэрэй минь!» гэж бодон амсхийж, охиноо харвал тэр нь дэргэдээ хөмрөөтэй байсан аргалын араг түшээд дэнжгэнэн зогсож харагджээ. 

	Лхамаа бүсгүй санаандаа эргэлдсэн саяын бодлоосоо салж чадалгүй:

	— Ээж ээ! Үүнийг хараач! «Сүмбэрэй, Сүмбэрэй» маань зогсож байна! хэмээн дуу алдав. 

	Гэрт бурхныхаа өмнө сөхрөн сууж, бага гарын үрэл шиг эрхээр (Энэ нь Лхамаагийн хүүдийтэй ганзагалаанд ирсэн Сүмбэрэйгийн эрх юм) маани уншиж байсан Янжин авгай гэнэт цочиж:

	— Юу гэнээ! Сүмбэрэй зогсож байна гэв үү? Хаана тэр вэ? гэсээр босон харайж, голомтынхоо зүүн талаар үүд рүүгээ ухаан мэдээгүй ухасхийн гүйв ээ. 

	 


XXIII

	 

	Мориных нь жолоо салхи мэт довтолгон одсон Сүмбэрэй Баялай хоёрын хурдан хүлгийн торолзох бараа руу хандан сунах боловч, Эрдэнэ вангийн хүрээ тийш эргэж харан, зүгээ алдан мэлэрсэн Барилдий ухаан санаагаа ухан төнхөн байж, ертөнцийн эрээн барааныг эргэцүүлэн бодно:

	«Аль тав зургаатайгаасаа эхлэн номч мэргэн лам болохыг мөрөөдөн мөрөөдсөөр зургаатайдаа сахил хүртэн хуврагийн тоосонд орсон биш билүү. Түүнээс хойш яаж ийгээд арван Дөрвөн жил урсан өнгөрөөд би гэдэг хүн хорин нас сүүдрийг зооглосон байдаг. Тэгээд миний байж байгаа царайг даа. Арчаагүй эр хэн бэ? гэвэл хүн намайг л чичлэн заана байх... Тэгж хэлэгдэхээргүй болох ямар арга зам байна? Хэн над хэлж өгөх вэ? Хэн ч үгүй шив дээ, харла!

	Хүрээ хийдэд ийм айхавтар хэцүү явдал болохыг үүнээс өмнө үзээгүй, сонсоогүй юм байна. Энэ чинь харин надад зам гаргаж өгч байгаа юм биш үү? Хамгийн ариун нь би болж, азын тэнгэр минь цэлмэсэн байх шүү. 

	Би ч уг нь бурхан шашинд бурууг санаж, хүрээ хийдээс хөндийрсөн юм биш дээ. Эрийн цээнд хүрсэн тэр нэгэн цагаас «торонд орсон шувуу» шиг байхгүй юм сан. Тэнд энд явж, тэнийж явах сан л гэсэндээ дуртай цагтаа хийд хүрээнээс гарч, дураа ханахлаар эргэж, хэдэн жилийн нүүрийг үзлээ. 

	Нэгэн өдөр гэнэт миний санаанд «Чи эхнэр ав. Чи чинь ямар, хаашаа янзын заяа нь орхисон эр вэ?» гэж ямар нэгэн хүн чих загатнуулан шивнэх шиг болсон юм. Тэгээд би «Хэний хэн, ямар бодол саналтай нь юуны хамаа!» хэмээн тэнэглэн бодож, өрх толгойлсон хүнгүйг нь далимдуулан, уржнан жил Янжин авгайнд салхитайгаа бууж билээ.. 

	Тэднийд орогносон гурван хоног хэрхэн өнгөрснийг, санахгүй байдаг нь юу билээ байз. Юу ч гэсэн Янжин авгай миний их номтойд яах аргагүй биширч, хүү минь, дүү минь гэхээр үл барам, заримдаа надаас «адис хүртье, соёрхоно уу!» гэдэг байж билээ. 

	Нарийн яривал, би чинь эцэг эхтэй «өнчин» хүн. Алс холын хушуу нутагт ядуу зүдүүгийн туйлд хүрч, тартагтаа тулсан аав, ээж хоёр маань намайг «айлын тогоо өнгийхөөргүй» яваг гэсэндээ тэгсэн юм уу, эр бие нь өсөөд, эргэж ирнэ биз гэж итгэсэн ч юм уу, бүү мэд, хотол хушуу гулсан наймаа панз үсэргэж явсан Баянд өргүүлсэн юм билээ. Өргөж авсан түүнийг би Баянхай гэж нэрлэж дасжээ. 

	Эрхлэхэд хэмжээ байдаггүй нь үнэн байх. Тогоотой сүүний өрмийг хуулж, том том өөхөөр тэвэг өшиглөж, тосон дотор умбаж торгон дотор тийчилж, хэлсэн үгээ хүнд сонсгож, хүний хэлснийг үл сонсож, нэг ёсондоо «галзуурч» өссөн хүн. 

	Үнэндээ би ямбалах газар хайсаар байгаад хүрээ хийд бараадсан юм байх шүү. Гэтэл тэнд чинь «толгойгоороо хөл хийдэг» хүн тогтох аргагүй юм байна гэдгийг ойлгосон хэрэг үү, бүү мэд, «торонд орсон шувуу шиг» байхыг би тэвчихгүй болсон юм даа. Би ч уг нь бурхан шашинд бурууг санаж, хүрээ хийдээс хөндийрсөн юм биш дээ!» гэж мэлэрсэн Барилдий сэтгэлээ үл эзэмдэн чангаар хэлээд атгаастай байгаа суран жолоог угзран дугтрахад эмээл дээрх эзнийхээ цэцэн, тэнэгийг эс ялгах адгуус тул морь нь араанд харшиж, завжинд шигдэх төмөр амгайн хүчинд өөрийн эрхгүй эргэв. 

	Үд хэвийх үеэр Эрдэнэ вангийн хүрээний дүрийг харсан Барилдий Сүмбэрэйгийн жигүүрийг шатаасан Баялайн галын нурам дээр ирлээ. Юу ч алга. Хаврын салхи түүнийг хийсгэн, урган дэгжих ургамал, цэцгийн цогцост шингээчхэв үү гэлтэй, гагцхүү дув дугариг шатсан буурь бараантан үлджээ. 

	Барилдий хүрээний зах руу морио гэлдрүүлэн орлоо. Хачин нам гүм, энгэр бэлийн сарсайж сааралтсан цас, хүрд эргүүлсэн мөргөлчин хүмүүсийн хүрээ жим, орой дээрээсээ «хүн нисгэсэн» цогчин дуганы дальд дээвэр хуврагуудын хавтгайгаараа сөхрөн унасан улаан хашаат талбар, тэндээс нойтон цас, гэсгүүн хөрсийг амбаа татсан дөрвөн морины мөр... Ердөө л энэ. Бусад нь хаачив?... 

	Гайхаш тасарсан Барилдий:

	«Буянтан олон бурхны шавь нар болсон лам нар өргөө өргөөндөө заларч байх нь зүй. Орон хүрээ ороолонд нүдлэгдсэн нь үнэн. Онцгой дээд бишрэл үйлдэж, хор сүүдрийг арилгахын тулд «догшдыг» аргадах нь мөн үнэн. Тэгэхлээр хэнийд нь ч орж, «үймүүлж» болохгүй болж орхив оо доо. Ер нь!

	Хүсэлтэй газраа ирчихсэн хойно, энэ муу бие хаа ч байсан яах вэ. Сэлэнгийн эрэг дээр очиж, ус харж толгойныхоо эргээг гаргадаг ч юм билүү» гэж шинэ шинэ бодол санаашралд автсан Барилдий Сэлэнгэ мөрөн тийш хандлаа. 

	Гэтэл Оорцогийн хөтлийн шувтрах бор үзүүрээр тойрч гардаг их тэргэн замын дээхэнтээ нэг хар гэр үзэгдэв. Тийнхүү бүртийх хар гэр Барилдийд нэгэн шинэ бодол төрүүлсэн ч юм уу, хүмүүсийн ярилцдагаар «Замын чавганц» гэж олонтоо дуулдсан тэр айлаар орж яваагүйдээ ч юм уу чихэнд нь:

	 

	«Буянтан олон минь 

	Юм хайрла 

	Бурхны олсон шавь нар минь 

	Юм хайрла! 

	Гэлэнмаа гэдгийг минь бодож 

	Юм хайрла!»

	 

	гэсэн гуйлгын үг сонсогдож, нүдэнд нь ямар нэгэн ядарсан буурал эмгэний ус гүйлгэсэн харц харагдах шиг болжээ. 

	«Сахил хүртсэн лам гэж өөрийгөө тооцдог эмэгтэй хүнийг «Гэлэнмаа» гэж нэрлэдэг л дээ. Лам хуврагуудынхаар орж, буян үйлдэхэд нь саад тотгор болж балаг тарьж явахаар тэднийхээр очдог хэрэг. Юм гуйвал яах вэ. Баян ахын дүү байна даа, энэ чинь. Болох биз» гэж шийдэн бодоод, Сэлэнгийн уснаас хүртэж, алган дээрээ утган авч, эрэг дээр гаран нүүрээ угаав. Тэгээд хамрынхаа үзүүрт ус бөнжигнүүлэн салхины өөдөөс харан зогсжээ. 

	Ийнхүү нүүр, гараа сэврээгээд мориндоо мордон «замын чавганцынх» руу гэлдрүүлэв. Нэлээн дөхөж явтал нэгэн хүний навсгар дүрс зам голлон бараг гараа алдлах нь холгүй зогсож харагджээ. Түүний ингэдэг тухай урд нь бишгүйдээ сонссон тул Барилдийн сэтгэлд гайхал төрсөнгүй. Гэвч аягүй л байж дээ. 

	Хүрээд очвол урагдсан навсгар тэрлэг дээлтэй, үс гэзэггүй толгойдоо жинс нь санжсан тоорцог өмссөн, хар хир болсон нүүртэй, хөл нүцгэн хөгшин чавганц тосон ирж, хоёр гарынхаа алгыг дэлгэн сарвайгаад:

	 

	Сайн явна уу?

	Буян болтугай? 

	Юм хайрла! 

	Бурхны шавь минь 

	Юм хайрла! 

	Гэлэнмаа гэдгийг минь бодож. 

	Юм хайрла!

	 

	гэлээ шүү. 

	Янзыг нь ажвал гэртээ оруулахгүй, үг яриулахгүй шинжтэй тул Барилдий гарын бэлтэй хүн болохоо түүнд үнэмшүүлж, хорхойг нь хөдөлгөх гэсэн ч юм уу, арга нь ч барагдсан хэрэг үү

	— Гэлэнмаа гуай, Та амархан сайн байна уу? Би чинь та бүхний мэдэх Ба. Баянхайн дүү байна. Танайд дөрөө амраагаад гаръя гэж Барилдий хэлэв. 

	Бараг хорьж зогссон Гэлэнмаа гуай олзны их нь сүүнээс амттайг бодсон биз: 

	— Тэгэгтүн! гэж баяртай өгүүлээд, буумал эсгий үүдээ сөхөж өгөв. 

	Морио тушиж, жолоогоор нь хантайрсан Барилдий сөхөгдсөн үүдэн доогуур шургаж гэрт орлоо. Эргэн тойронд нь гүйлгэсхийн ажвал тэднийх тийм ч ягдаа тулчихсан гэлтгүй үзэгдэнэ. Энэ удаа гэнэ алдсан уу, яасан бэ, бүү мэд. Гэлэнмаа гуай нүцгэн хөлдөө гутлаа өшиглөж, уранхай дээлээ сольж өмсөв. 

	Одоо ингээд харахад хаа ч байдаг нэг эмгэн байх бөгөөд тэнхлүүн дүртэй үзэгдэнэ. 

	Барилдий ч чимээгүй, гэлэнмаа гуай ч чимээгүй, нэг хэсэг гайхширан сууцгаав. Барилдий:

	«Энэ эмгэн яагаад ийм маягаар аж төрдөг юм бол. Лам хувраг байна гэдэг эр хүний битгий хэл эм хүний санадаг санаа, хийдэг ажил уу? Бурхан минь, Лха таван тэнгэр минь мөн ч хүчтэй юм даа. Би тэр мөртөө эр хүн гээд байгаа. Энэ эмгэнээс дээрдэх юм юу билээ. Бодоод байвал ялгаа гарах л байгаа даа, бурхан гончигсум минь. Юутай ч гэсэн энэ Гэлэнмаа гуайн юу ярихыг сонсох сон... » гэж үг горьдон бодож суутал:

	— За хүүхээ, цай зоогло! гээд гэлэнмаа гуай үнс чандруунд дарагдан сааралтсан модон домбо дөхүүлэв:

	Барилдий аяга тагш зэргээс нь баахан сэжиглэж:

	— Аа зүгээр, зүгээр. Харин Та сонин болгож юм ярихгүй юу?

	— Юугаа ч ярих вэ дээ. Өнөө өглөө цогчин дуган дээрээс хүн дэвхрээд, жигүүр дэлгэж, лам хувраг, амьтан ах дүүгийн сүнс халиах шахлаа байна. Ээ дээ, хөөрхий! Буян үйлдэх гэж насаараа, ясаараа мацаад л байдаг. Тэгэх тусам л нүгэлтэй ид шид хаа нэгтэйгээс үүдээд л байдаг. 

	Аа мэдэхгүй, яадаг ч юм билээ. Бүүр гайхаж хоцроод байна. Би гэдэг хүн чинь «алга тосдог» болсоор нэг ч их он жил болоогүй хүн шүү. 

	— Та яагаад сахил хүртэж лам болсон юм бэ дээ? гэж яриаг нь тасалж, Барилдийгийн асуухад:

	«Энэ хүү бас бурхны хутгийн дуу сонсож, арван цагаан буяны замд орсон хүү магад мөн шиг харагдана. Тийм ч биз. Өөрийнхөө тухай яриад өгвөл өгөх шан нь чамлалтгүй ирж магадгүй. За байз, өрөвдтөл нь хэлж чаддаг ч аасай» гэж бодсон Гэлэнмаа:

	— Миний арван наймтайд минь хүү долоон наснаасаа бурхны ном үзэж, эрдэм ухаан төгөлдөр лам болоод энэ хүрээнд олон жил шавилан сууж, түмэн олны заяаг тэтгэж явсаар дөчин еснийхөө жил дээр мөнх бусыг (нас барсан) үзүүлэв. 

	«Явах зам, алтан хайрцаг»-ийг нь нээлгэж буян үйлдээд нутаг буцъя гэтэл болдоггүй шүү. Эрдэнэ вангийн хүрээ бид хоёрыг бурхан багш таалж холбосон юм байлгүй. Хаяаг нь сахисаар гурван жилийн нүүр үзлээ. Дэмий байхаар тэмээ хариул гэгчээр ном цээжилж, эхэллээ, үсээ үргээлгэж, эмгэн боллоо. «Хүүгийнхээ нас сүүдрийг эрдэм номтой нь үргэлжлүүлж явна» л гэж санасаар, сарвайсаар өдий боллоо... хүү минь. 

	За ингээд уншлага тарнийг минь сонсон, рашаан хүртсэн нэг хэсэг нь намайг гэлэнмаа гуай, зөвхөн юм гуйдаг гэж боддог нэг хэсэг нь «шар замын хар чавганц» гэж нэрлэдэг бололтой. Аль нь ч үнэн л дээ... гэтэл

	— Та бас сонин түүхтэй, буянтай буурал юм аа гэж мөн л дундуур нь орж Барилдийн өгүүлэхэд гэлэнмаа гуай инээмсэглэж:

	«Ба баяны дүүгийн гараас багагүй буян унах байх шүү. Сэтгэл нь яах аргагүй хөдөлж байх шиг байна. Дахиад нэмээд ярьчих юм юутай сан билээ... » гэж самбаачлан бодсоноо: 

	— Миний хүү арван хангал (ган гүл) хурж байхад өндөр суудал дээрээ алтан түшлэгээ налж, суугаа чигээрээ «бурхан болсон» (нас барсан) юм шүү дээ, хүүхээ. Тэр минь хэдэн хормын төдий мэлэрч сууснаа уруулаа хөдөлгөж «Буянтай ламын ээж бол бурхны эх болсон Дарь эх бурхны нэгэн зүйл гэгээн дүр юм шүү!» гэж гэрээсэлж билээ. Тэгээд л ийм замд орсоор эдүгээд хүлээ. 

	Би хэдийгээр бурхны ном бясалгасан боловч дуганд суудалгүй эм хүн шүү дээ. Хүрээний хаяа бараадаж, мөргөлчний зам тоссоны учир энэ дээ! гэж тайлбарлан хэлснээ:

	— За би гарч нэг... «морь хараад ирье»... гээд гарлаа. Барилдий энэ завсар:

	«Би ч мөн тэнгэр нь хаясан эр юм аа. Эм хүн хүртэл мөргөлчнөөс хэтрээд, мөргүүлдэг зиндаанд хүрч чаддаг байхад би гэдэг мал, хүрээ хийдээс дайжиж, хөдөөгийн харанхуй руу зүтгэж байдаг, мөн ч таарч дээ. Энэ эмгэний нас «хоёр хүнийх» тул урт байлгүй яах вэ» хэмээн сүслэн бодож суутал гэлэнмаа гуай орж ирлээ. 

	— Хүрээгээр өглөөний болсон явдлаас хойш юу дуулдана вэ? Та сонсов уу? гэж Барилдийн асуухад гэлэнмаа гуай:

	— Яринпил гавжийн шарилыг маргааш жинсрэгдэх гэнэ үү дээ? Аягүй л юм дуулдсан. 

	Барилдий машид сандарч:

	— Юу гэсэн үг вэ, Хандмаа гуай! гэхэд:

	— Хэн гээд орхив доо чи? Би чинь зоч лүйжин тавьдаг Хандмаа нарын нэг биш шүү. Тийм юм огтоос мэдэхгүй. Би зүгээр л хүүгийнхээ сахил санваарыг гутаалгүй авч явахын тулд эм хүний шинжээс «ангижрах» гэж сахил, хүртэж «лам» болсон хэрэг. Тэгээд л «Намайг Гэнэмаа биш Гэлэнмаа гэж нэрлэж байгаарай!» гээд үеийн танил хэддээ захисан юм л даа. 

	Том ламын эх тул олон түмэн андахгүй мэддэгийн учир тэгж амархан нэршигдсэн хүн дээ би гэснээ:

	— Яринпил гавж ч тоогүй юм болсон. «Босоо ороолонгийн үүр» гэж түүнийг бурхан багш хилэгнэн айлджээ. Тэгээд догшин сахиус Лхамын таалалд таацуулж, түүнийг амьдаар нь жинсрэгдэх ёстой байсан гэнэ. Гэтэл тэр хөөрхий Могой (6 цагт) цагт ухаан алдаад, Морин (7 цагт) цагт талийгаач болсон тул тэр хооронд завдаагүй юм байх. Тэглээ ч юун сайн байх вэ гэжээ. 

	Барилдийн сэтгэл үймэрч, хэл нь дарвигнан, хоолой нь горойгоод, нүдэнд нь Эрдэнэ вангийн хүрээний хамаг сүм дуганы алтан ганжрууд тас тас цохигдон унаж, толгойгүй бие болсон шиг үзэгдээд явчих шиг болжээ. 

	Түүний, хүнийх биш болсон царайг ажиж амжсан гэлэнмаа гуай:

	— Юу болов?... гээд хэлэх үгээ олохгүй ээрэгнээд Барилдий:

	— Юу болж байгааг нь Та мэдэж байгаа биш үү. «Босоо ороолонд» нэр заагдаж хүрээ хийдээс туушиндуулж хөөгдсөн хүү зовлон гамшгийг биеэр эдлэн туулж ёстой эрүүл саруул, энгүй их эрдэмтэй хүн мөн болохоо бэлхнээ харууллаа шүү дээ. Олон дундаас тэгэхэд «Ээ хараацай минь! Мөнгөн хараацай минь! Чи, чинь ийм гайхамшигтай хүн байсан юм уу?» гэх дуу гарсныг хэн хэнгүй л сонссон доо. Тийм биз дээ гэлэнмаа гуай?

	— Тийм ээ, хүү минь. Тэгээд л би «миний төөрөг төгсөх нээ» (үхэх) гэж бодоод л сууж байна. Би чинь бас хөдөө гадаатай, гар хоосонгүй хүн шүү. Гэлээ ч

	«Өлөн зэлмүүнээр нүд аних нь буянтай!» (өлсөж үхэх) гэж бурхны номд гардгийг би мэднэ. Над шиг их настай амьтанд бол энэ нь санааны л хэрэг шүү дээ! гэхэд Барилдий:

	— За даа тэгвэл маргаашийн тэр харшгүй явдлаас урьтаж, нэг тийшээ зайлна байгаа даа, одоо. Гэлэнмаа гуай, танд их баярлалаа. Тантай азаар уулзаагүй сэн бол маргаашийн нарнаар би сүйрэх байжээ. Буян санаж би танд (нэгэн зүйлийг алган дээрээ тавьж) үүгээр гар цайлгая (бэлэг барья!) гэв. 

	— Гялайлаа! Би ч гэсэн өнөө шөнө «унтчих» байх аа даа. Насанд дарагдсан, үйлэнд баригдсан эм хүн юу байх вэ, хүү минь! гээд гэлэнмаа гуай Барилдийг даган гадаа гарлаа. 

	Барилдий Баян сахал ордог замаар гэлдрүүлэв. Гартаа барьсан жолоо нь сул татагдан, цулбуур нь морины хөлд ороолдом гогцоорон савлаж үзэгдэнэ. 

	Удсан ч үгүй үдшийн гэгээ замхарч харанхуй залгав. Жилийн дөрвөн улирлыг үдийн хугаст үзүүлж чаддаг хаврын тэнгэр бүрхэж, утаанд идэгдсэн шар эсгий шиг үүлс тэнгэрт хуралдан хөшилдөв. Харанхуй энгэр, харанхуй газар, харанхуй хүрээ Барилдийг тал бүрээс нь хавчих мэт болжээ. 

	Маргааш «хүний тосоор» дүрэлзэх их галын нурмыг манах мэт хүрээний хэдэн хонх салхинд гуядуулан хангир жингэр гэх чимээ зовлонт хүний амьдрах насыг тоолох шиг айзам алдан сонсогдох аж. 

	Тэгээд ч «Чухам хэнд хэрэгтэй, хэн болохыгоо мэдэхгүй, хэнтэй нийлж, юуны төлөө яаж явах замаа олохгүй, «годил» шиг болсон Барилдий түнэр харанхуйн дунд шингэх мэт яван оджээ. Түүнд өөрийн ухаан гэж байна уу, үгүй юү, бүү мэд. Унасан морь нь осолгүй л зөнгөөрөө гэлдэрсээр... 

	 

	* * * 

	 

	— Юу гэнэ ээ? Сүмбэрэй зогсож байна гэв үү? Хаана тэр вэ? гэсээр Янжин авгай босон харайж, голомтынхоо зүүн талаар үүд рүүгээ ухасхийн гүйж гарав. Лхамаа:

	— Үгүй ээ, Ээж ээ, Сэндэм маань араг түшээд зогсож байна гэх гээд... гэснээ түгдэрч, түүндээ ичингүйрэн духаараа харан инээмсэглэв. Гэтэл Янжин гуай алсын алсад, үзэгдэх төдий харагдах морьтой хүнийг зааж:

	— Харин ээ хө. Тэр ирж яваа ч хэн гуай нь бол. Ээж нь охиныхоо хэр зэргийн зөн совинчийг үзье дээ гэж баяртай хэлээд гэртээ орлоо. 

	Лхамаа нялх балчир охиноо өвөр дээрээ өргөн босоод, алсад торойх барааг ширтэн харна. Удаан ширтсэнээс болоод нүд нь бүрэлзэнэ. Гэтэл морьтой хүний бараа томордог ч үгүй, жижгирдэг ч үгүй. Лхамаагийн сэтгэлд яарал төрснөөс ч тэгж санагдсан байж болох л доо. 

	 


XXIV

	 

	Сүмбэрэй, Баялай хоёрын аав ээжтэйгээ золгож, сайхан явдал учралын жаргал эдэлснийг маргааш Эрэнцэн мэргэн тэргүүнтэй тэд нөхөд их жанжин Сүхбаатар нарын байгаа Алтан хэмээх газар хүрч очжээ. 

	Хүрэлцэн очсон хүн бүхний туулсан зам, хүсэл мөрөөдлийг урьдчилан танилцаж, аль хэдийнээ нэгд нэгэнгүй мэдэж гүйцээсэн их жанжин Сүхбаатар гуай Сүмбэрэй, Баялай хоёрыг хоёр талдаа зогсоож, толгой түрүүг нь эцэг шиг нь илснээ, мөрөн дээр нь гараа тавиад, цэрэг ардын өмнө гарч:

	— Эрх чөлөө, зол жаргалаа байлдан тэмцэж олохын чин үнэнийг монголын ард түмэн сайтар ойлгож байна, нөхөд өө!

	Бага жаахан Сүмбэрэй, Баялай хоёроос эхлээд, өвгөд хөгшид хүртэл бидэнтэй сайн дураараа ирж нийлж байна. Тэд энд ирэхдээ түмэн зовлон туулсан нь олонтоо билээ. Эх орныхоо төлөө, ард түмнийхээ эрх чөлөө, аз жаргалын төлөө тэмцэхэд хүн бүрийн хүчин зүтгэл хэрэгтэй, нөхөд өө! гэснээ:

	— Эрэнцэн мэргэний тэргүүлж ирсэн хүмүүс сонсож бай!

	— Таргин, Долгор хоёр цэргийн агтад

	— Дамиран зэвсгийн албанд

	Эрэнцэн миний морин жолооч бөгөөд гарын бичээч. 

	— Бусад залуус Бумцэндийн хороонд. Мэдэв үү, нөхөд өө! гэв. 

	Шинэ ирсэн хүмүүс цөмөөр «мэдлээ!» гэж нэгэн зэрэг чангаар хэлэв. Тэгтэл Сүхбаатар жанжин:

	— Сүрэн та Сүмбэрэй, Баялай хоёртой цуг нутаг буц. Та бол бичиг үсэг сайн мэднэ, Сүмбэрэй бол үнэнийг хүнд сэнхрүүлж чадах ухаантай. Үнэндээ учрыг таниулах Сүмбэрэйгийн гайхамшигт явдлыг бараг төлөв сонсоцгоочихсон биз гэж бодно. Баялай бол хүчтэй, эцэж цуцахыг үл мэдэх хүүхэд биз! гэснээ явган сууж Сүмбэрэй, Баялай хоёрын нүүр царайг хэмжээлшгүй баяр баясгалантайгаар ажин өхөөрдөж:

	— Та хоёр чинь яасан ч давжаа биетэй, хөөрхөн хоёр дог вэ дээ. Харин толгой нь багагүй юм байна гэж их жанжны хошигнон хэлэхэд Сүмбэрэйгийн нүдэн дээгүүр уярлын нулимс мэлтэлзжээ. 

	— Сүмбэрэй, чи их сайн хүү. Баялай, чи ч гэсэн ялгаагүй. Та гурав эхлээд Янжин авгайнхаараа орно биз. Замдаа сайн яваад, олон залуусыг элсүүлээд, арван хоногт багтаж ирнэ шүү. Харин хоёр хүү нутагтаа үлдэнэ биз. Дэндүү бага байна. Мэдэв үү, дэндүү жаахан байна! За, тэгээд хараацайнууд минь нисээд бай! Та нарын даргаар Сүрэн гуайг чинь тохоон томиллоо. За юу гэж аминчлан захиад, Сүхбаатар олны зүг хандан:

	— Бид нэг их удахгүй Алтанбулагаас жаргалын булаг ундруулах болно. Манай хэрэг үнэн! Бас Ленин тусална! Оросын ард түмэн тусална, нөхөд өө! гэхэд олуулаа «Ура» хашхиран, барьсан зэвсгээ өндөрт өргөцгөөх нь үнэхээр зориг бадруулам сүрлэг ажээ. 

	Энэ завсар Таргин гуай Долгорынхоо чихэнд «За тэр! Чи сонсов уу, «Оросын ард түмэн тусална» гэхийг? Тэр үед би чиний сэтгэлийг төвшрүүлэх гэж орос Баталов гуайн шон дээрх болжморыг буудаж унагасан юм. 

	Бидний ярилцдаг Бат гуай гэдэг чинь тэр байхгүй юу!» гэж тод шивнэн хэлжээ. 

	Долгор авгай түүнд нь хариу болгож инээмсэглэв. Хүүгээ харж инээмсэглэв. Нүдэнд өртөгдөх бүхнийг инээмсэглэлээр ажин зогсох нь бүхэл бүтэн хуучин бүдүүлэг мунхарсан амьдралаа суга үсрэн гарч, цоо шинэ, жинхэнэ хүнлэг ёсны их амьдралын босгыг алхсаны баярын тэмдэг болж үзэгднэм. 

	Ариун цагаан сэтгэлтэй сэргэлэн хүү Сүмбэрэй ч хонгор мориндоо гавшгайлан мордлоо. 

	 

	***

	 

	Унасан морь нь зөнгөөрөө гэлдэрсээр, учраа олохоо байсан. Барилдий хөмхий зууж, хөмсгөө зангидсаар, осолгүй л төөлүүр хорхой шиг боловч тэртээд борлойн үзэгдэх их бага хоёр хар гэрийн зүг ахиж дөхсөөр авай:

	«Хуучин төр, өөрөөр хэлбэл, миний мэддэг шажин төр цагаа болохлоор ийм л амархан хайлж дуусдаг юм байх даа. Ариуны ариун хуврагууд сансар хорвоогийн аливаа бүхнийг мутар (гар) дээрээ тольдож, энэ ертөнцийн насыг тогтоож чадсан гэдэг нь аргагүй үнэн биз. Үнэхээр тэд ингэж «бидний гэгээн үе өндөрлөв (дуудав)» хэмээн соёрхон тольдоод (мэдээд) өөрсдөдөө хэний ч гарыг хүргэлгүй, тэнгэрт гарцгаадаг (сөнөдөг) юм бол ардын нам гэдгийг тодруулахын (байгуулах) хэрэг юу байна? Журамт цэрэг хэмээгч ардын хүүхдүүд хэнтэйгээ тэмцэх юм болж байна? Тэгсэнд орох нь сүм хийдээс холдож, сайхнаас сайхан эхнэртэй олноос олон хүүхэдтэй, баянаас баян мал ахуйтай, идэх уух, өмсөх зүүхээр дутахгүй, наадмын дэнжид хөлхөж, найрын дугараанд мэлмэрч, морин дэл дээр исгэрч явууштай биш үү?»

	Ийм бодол нь Барилдийн сэтгэл зоригийг өөд татаж, түүнийг нь мэдсэн юм шиг унасан мориных нь хөлийн шандас чангаран, хуурай дагжуур замаар товор товор хийлгэх туурайных нь төвөргөөн холд сонсогдом чимээ дуурсуулж гарав. 

	Гогцоорсон жолоогоо бахимсган барьж, эмээл дээрээ ташаалдасхийн суусан Барилдий нар өөд хяламхийн харснаа нүд гялбаснаа нуух гэсэн мэт нэн баясгалантайгаар мишилзэн инээмсэглэв. Тэгснээ түүний ташуур даялах төдийд мориных нь сортоо сэргэв үү гэлтэй яралзах туурайнд нь тавчуулсан зам сөрөн урсаж гарав. 

	Цагаан сарын шинэдийн нар зөөлөн гэрэл, бүлээн илчээрээ гийгүүлж, армаг тармаг цас зах захаасаа дутуу шатсан хэсэг бусаг хөвөн шиг эрээлэн бараалан үзэгдэнэ. Түүн лүгээ нэгэн адил тасархайтсан бодолдоо толгойгоо дүйрүүлсэн Барилдийг хөгшин нохойн хуцалт сочоов. 

	Дамиран гуайн хотны чимээ болсон Аслан сүүлээ агсан байж хоргоон хуцах боловч Барилдийг ажих мэт гөлөн гөлөн харж, «Аа, энэ чинь танил царай байна» гэсэн юм шиг ухарч харагдана. 

	Хүүгээ зүүн гар дээрээ суулган тэвэрч, гэрийн хаяанд, аргалын аргийн дэргэд зогссон Лхамаа нохой хорьж, уяа руу чиглэн аажуухан алхлав. Түүний царайнд тийм гэхийн тэмдэггүй өнгө тодорч, сэтгэл хямарсны шинж үзэгдэнэ. Тэгсэндээ ч тэр үү, Лхамаа замаасаа эргэж, үүдэндээ дөхөж очоод:

	— Ээж ээ! Та гараад ир дээ. Хүн ирлээ! гэж дууджээ. 

	Хүүгээ тэвэрсэн Лхамаа Дамиран гуайн гэр рүү чиглэн явахад уяан дээр буусан Барилдий тосож очсон Янжин авгайтай золгож мэндлээд гэрт оров. Тэр хоёрын хэн хэн нь дуу шуу бололгүй нэг хэсэг түджээ. Харин Барилдийг бодоход Янжин авгай баяртай байсан тул:

	— За хүүхээ, чи хаанаас хаа хүрч явна даа? гэв. 

	— Янжин эгч ээ, би гэдэг хүн хаанаас гарснаа ч санахгүй, хаа хүрэхээ ч мэдэхгүй, гар газардаж явна даа гэж хэлээд, гайхаш тасарсан янзтай уртаар шүүрс алдахад Янжин авгай:

	— « Лхамаа, миний охин ороод ир! гэж чангаар хэлэв. 

	Ийнхүү дуудсан явдал Барилдийн санаанд гайхалтай нийцэж, «үгийн учрыг тунгаах их ухаантай эгч юм даа» гэж бодон, Янжин авгайг баясгалантай хартал буулгаатай үүд сэвхийтэл сөхөгдөж, Лхамаа орж ирэв. 

	Түүнийг тэврээтэй хүүхдээ хоймор суулгах зуур нь:

	— За сайн уу даа, Лхамаа? гэж Барилдийн уриалган мэндлэхэд сайнгүй боловч муугүй санаж явдаг бүсгүй:

	— Сайн, сайн явж байна уу? гээд ээжийнхээ ард зүүн орон дээр сандайлан суулаа. 

	Барилдий хоймор суугаа нялх охины нүүр царай, хөл гарыг ажин, нэгэн хэсэг үг хэлэлгүй түдсэн боловч:

	— Дамиран гуай бий юу? гэж хоёрын хооронд гурвын дунд асуулт тавив. Янжин гуай «Аа, энэ чинь мэдээгүй яваа хүн байх нь» гэж бодоод:

	— Намхан Сүрэн өчигдөр манайхаар ирээд, Дамиранг дагуулаад явсан. Хүүтэй нь уулзуулах юм байх гэв. 

	Барилдий «Аа, тэгвэл эднийх чинь хүнгүйтэй адил байгаа юм байна» хэмээн бодсоноо үл мэдэгдэхийг хичээн:

	— Хүү нь хаа байгаа юм бол доо? гэхэд Янжин авгай:

	— Хойно. Алтан гэдэг газар байгаа юм байх. Хүрээ ч үгүй яваа болов уу. Яваандаа тэнд л уулзах юм даг. Манай Баялай Хувьсгалын цэрэгт орох юм гэнэ лээ гэв. 

	Цай оочиж суусан Барилдийн уруул эвлэхгүй чичиргэнэж байгааг ажиж амжсан Лхамаа:

	— Ээж ээ, би нохойдоо угаадас өгөөд ирье гэж хэлээд гарав. 

	Ээж нь хөвөнтэй дээлэд нөхөөс тавьж, зав муутайхан боловч:

	— Манай Сэндэм том болж байгаа шүү. Чи тэр хоёр гарынх нь чигчийг хар даа. Сар шиг дотогшоо дугуйраад... өхөөрдмөөр гэдэг нь. Одоо дээрээ ч яах вэ. Хэт нь эвгүй байх болов уу гэж зовдог юм. Шулуусгах санаатай илж л, шувтарч л суудаг даа хэмээн хөөршөө ярихад Барилдий өөрийнхөө саран дугуй чигчийг имэрч үзсэнээ хамаг хар хэргийн эзэн мөнийгөө сэжгээр, биш сүжгээр ойлгосон гунигт царайгаа буруулж, үүд рүү харан гөлөрч сууна. 

	Тэгтэл ч Лхамаа орж ирлээ. Тэгэхэд ээж нь сайхан зангаараа уярам мишилзсэнээ:

	— Барилдий үзэгдэхээ байжээ. Хэлэх юм бий сэн гэдэг биш билүү? Яриач охин минь тэгээд! гэжээ. 

	«Нээрээ л хэлж ярих хэрэгтэй юм байна шүү. Хамаг явдлын үнэн мөн нь ил тод болоод байхад юундаа санаа зовох вэ? Хэн хэнд маань зам мөрөө хөөхөд сэтгэлийн хүлээсгүй амар болох бус уу. Тэгж чадвал бас нэг л ёсны жаргал даа» хэмээн хоромхон зуурд бодож амжсан Лхамаа дотор нь балартан суусан Барилдийг элэгсэг дотно байдалтай харснаа:

	— Өчигдөр үдийн алдад намхан Сүрэн гуай манайд ирээд... 

	—... 

	— Сүмбэрэй Баялай хоёртой уулзсан тухайгаа яриад... 

	—... 

	— Өө чи үгийн хариу өгөхгүй юм байна шүү дээ. Тэгэхлээр би өвчтэй юм шиг өөртэйгөө ярилтай биш... 

	— Би бараглаж төсөөлж байх шиг... 

	 

	— Барилдий, чи нээрээ төсөөлж байгаа бол сайн хэрэг. Гэвч төсөөлөлд чинь таавар байгаа байх. Тийм бол тусгүй. Гүйцэд нь дээр биз! гэж Лхамаагийн хөөрхөн ааш гарган өгүүлэхэд:

	— Ярь даа, ярь ярь. Би сонсож байна шүү дээ, чиний харсаар байтал! хэмээн хар ч үгүй, цагаан ч үгүй хэлээд Барилдий: «Үүний энэ ер бусын сайхан инээмсэглэл үү! Ёстой юунд ч дийлдэшгүй хатан зоригийг илтгэж байх шив. Энэ бол ямар ч хэрцгий догшин хараал зүхэл, ямар ч бурьмаг хүчийг тугалган жад шиг шантраах ид шидтэй ажээ. Надад завсраар нь гарах зам гэж олдох уу, ер нь тийм зам байдаг уу! Хэн надад туслах вэ?» хэмээн зүрх алдан бодов. Гэтэл Лхамаа:

	— «Сүрэн гуайн ярьсан нь» гээд эхэллээ. Энэ ярианд Эрдэнэ вангийн хүрдэн дээр тавигдсан хүүхдээс эхлээд цааш үлгэр мэт үргэлжилсээр... 

	Барилдийн нүгэлт хар санаа түүний нулимсыг зүрх рүү нь урсгаж байх мэт! Тэр бөглөрсөн чээжээ онгойлгоё гэсэн ч тийм «азтай хурам» олдохгүйд хүрчээ. 

	Лхамаагийн яриа Сүмбэрэйгийн нислэг, түүнийг бахдахын цаагуур бахадсан Баялайгийн: «Ээ, Мөнгөн хараацай минь!» хэмээн өөрийн эрхгүй дуу алдан чангаар хашхирсан тэр хосгүй сайхан мөчөөр төгсөн өндөрлөхөд Барилдий хэл нь савлахаа больсон хүрэл хонх шиг барлайн сууна. 

	Лхамаа: «Хөөрхийг их зовоож орхив уу даа байз. Нэг гараад ирэхэд эрхбиш уужрах байлгүй. Болсон явдлыг болсноор нь ярьсан ч гэсэн хэцүү л байгаа байх» гэж бодтол Барилдий өгзгөө өргөсөнд хатгуулсан мэт шовсхийн босож, нударгатай ханцуй гушралдуулан сэгсэрснээ буулгаатай ширмэл эсгий үүдийг толгойгоороо түлхэн дэрвүүлж гарав. Тэгээд түдэлгүй мэл гайхсан Янжин авгай, Лхамаа бүсгүй хоёрын чихэнд холдон одох морин төвөргөөн сонсогджээ. 

	 


XXV

	 

	Алийн болгон ааш муутай царайлах вэ гэсэн шиг хаврын энэ өдөр цэв цэлмэг тув тунгалаг агаад хахир цагийг бүрэн мартуулж, урин цагийг сэтгэлд буулган, шувуудын жиргээ, голын шуугиан чихнээ эгшиглэж, шимт шорооны тансаг үнэр хамарт хан хийж байнам. 

	Ба буюу Банди баян хушуу гулсан явж, наймаа панз үсэргэхээр арилж өгсөн тул Барилдийн сэтгэл гэр малдаа нэгмөсөн эргэж, адуучин, хоньчин хэдэн зарц нараа захиран суух бөлгөө. Харин энэ удаад гэвэл алсын газраас зорин ирсэн бага насны «их» эртэй нүүр учран золгоод дуган-өргөө шиг гэртээ эзэн хаан мэт тавлаж, юу ч болоогүй юм шиг, нүүр нүдээ гэрэлтүүлэн, энэ тэрийг ярилцан байх ажээ. 

	Гадаах уяан дээр нь гальхралгүй хатирдаг ганган борлог морь, сааршгүй тэлгүүлдэг сартай хүрэн үрээ, мөнгөн хазаарын товруу шигшрүүлэн, ялаархсан янзтай хумбан дөрвөн туурайгаараа газар товшлон байнам. Хажууд нь нанжин гахай гөлөмтэй, зааны ясан шартай эмээлийг хотгор нуруун дээрээ тап хийтэл тохуулсан сайхан хул морь хантайрсан жолоогоо дугтран дүүхэлзэнэ. 

	Арваад хоног айл хунараар орж, ардын хувьсгалын үнэн учрыг нутгийн олонд танилцуулж яваа Сүмбэрэй ах захыг бодсон ч юм уу, ер нь «наашлуулахын» ухаан зарсан ч байж магадгүй: 

	— Барилдий гуай, та багагүй зовлон үзэж яваа хүн. Ялангуяа төөрөлдөх гэдэг зовлонгийн дээд тал нь байх. Шулуун замд орно гэдэг харин жаргал байх. Бид хоёр мундахгүй ярилаа. Та миний ирснийг хэрэг зоригийг ч мэдлээ. Бид ийм л маягаар яваа улс. Миний орсон айл бүхнээр тэд маань дайрч эхлээд нэгийг, тэгээд нэгийг нэмээд хоёрыг, бас нэгийг нэмээд гурвыг гэхчлэн дагуулж, олуулаа болоод ирж яваа. 

	Ард түмнийхээ аз жаргалыг алгаа тосож суугаад олохгүй. Түүнийг байлдаж олно. Харийн дайсныг бут ниргэж, эх орноо чөлөөлөхийн төлөө тэмцэж олно! Тэгсэн хүн гавьяатны манлай болно! Үхэшгүй мөнхийн алдрыг олно. Та, бидэнтэй санаа нийлж, түмний тусын тулд хүчин зүтгэвэл дээ... Юутай сайхан! гэжээ. 

	Ийм үг Барилдийн санаанд таарсангүй бололтой. 

	— Чи ер нь яа гэх гээд байна даа. Намайг хүнээс юм горьдохоор хүн гэж бодоогүй биз. Та нар ч явдаг замаараа яв, би байдагтаа л байж байя. 

	— Та нэг их сайн бодохгүй л байх шиг санагдах юм. Юмыг чинь урагш нь нэг, хойш нь нэг, энд тэнд нь оруулж бодох хэрэгтэй биш үү? Тэгж чаддаг болов уу гэлтэй, нэг үл таних хүн санаанд орж байна. 

	Эртээр Баялай бид хоёрыг Арын даваан дээр гараад овооны дэргэд зогсонгоо явж өнгөрсөн замаа эргэж харахад Боржин гүвээн дээр нэг морьтой хүн харагдсан юм. Хүнийх нь хараа Эрдэнэ вангийн хүрээ рүү, мориных нь хараа бид хоёр руу хандсан байж билээ. Чухам тэр үед л бид хоёр алдсан юм. Эргээд л шууд түүн дээр очдог байж. Хүн биднийг «хүлээгээч та минь!» гээд дагаж явсныг ухаан зарж мэдэлгүйгээр «зугтаана» гэдэг ер юу гэсэн үг вэ! Аргагүй л алдсан даа, тэгэхэд. 

	Орсон айл болгоноосоо тэр нэгэн сайхан сэтгэлдээ «мөс хийлгэсэн!» хүнийг бид сурагласаар л явна. Тогтоосон товлосон цаг туллаа. Сураглах зав ч үгүй боллоо гэж Сүмбэрэйгийн хэлэхэд Барилдий сэртхийх мэт болсноо:

	— Ээ дээ, тэр ч төөрөлдөж, мангуурч явагсдын нэгэн биз! гэв. 

	— Харин тиймээ, тэр тусмаа л түүнийг дагуулж, алтан шар замд нь оруулах байсан юм. 

	Барилдий дахин бодлогошрон дүнсийснээ:

	— Чиний нөхөд манай руу хэдий хэрд ирдэг бол? гэв. Сүмбэрэй зориуд хөгжилтэй царай гаргаж: 

	«Нэг амьсгаагаар гучин цагаан лонх тоолж нэгэн сайн эр болж чадах» зай байна гэлээ. Барилдий:

	— Аа яа, би л лав дөнгөхгүй ажил. Танайхан тэгвэл мөддөө хүрч иршгүй боллоо доо. 

	— За тэгвэл би үнэн, худлыг нь үзье. «Би нэгэн эр болъё. Нэг амьсгаагаар гучин хоёр цагаан лонх тоолъё. 

	Нэг цагаан лонх, хоёр цагаан лонх... гэх мэтээр цааш нь үргэлжлүүлж, гучин хоёр... цагаан лонх» гээд зогсоорой!» гэж Сүмбэрэйгийн маш хөгжилтэй шаардахад Барилдий:

	«Энэ нөхөр чинь хүүхдээрээ жаал байна. Том хүний ухаан суусан «хүүхэд» гэж бас байдаг аа! За яах вэ, үймүүлж байгаад үлдэх арга бодно оо хө» хэмээн санан маасайтал инээж, хоолойгоо засаад, хэд дахин тоолон уншсан боловч «арван есөн цагаан лонх дээр дуу нь тасарч» бөөн инээд болжээ. 

	— Бид хоёр ч багагүй суусан байна шүү. Гадаалдаг хэрэг ээ гэж хэлээд, Сүмбэрэйг Барилдийтай гарахад баруун өмнө зүгт хотойж харагдах нахис дээгүүр баахан морьтой хүмүүс довтлон айсуй үзэгджээ. 

	Сүмбэрэй тэрхүү тоос босгосон морьтнууд руу, тэргүүнд нь дэрвэсэн торгон улаан туг руу баруун гараараа занган, тэгэхээс тэгэх гэсэн санааны үүднээс:

	— Тэр харав уу! «Хөх тэнгэрийн бүргэд, хөвчит уулын барсууд» минь айсуй ирж явна биш үү! хэмээн зориуд намуун дуугаар боловч, хашхирав уу даа гэж санам аясаар нэн олзуурхан хэлэхэд Барилдийд бас нэг хачин бодол төрсөн ч юм уу, эсвэл «хувиа өгөөд хунхуйндаа үлдье» гэж дотуур тамир гаргасан ч юм уу, бүү мэд, хоньчин өвгөнийхөө хомоолын чинээ шар эсгий гэр тийш, хүрэн тэрмэн дээлийнхээ цэнхэр хилэн нударгыг даялуулан, гурван сарьст наамал луучин гутлынхаа тэгшхэн тавилтаар таахагнан алхалж очингуутаа:

	— Чи олигтойхон ирэг нэгийг муулж (алж) шүүс бэлтгэ! Лүүнд дарсан шимийн архинаас галуун хүзүүтэд савла! Бушуулж үзээрэй! гэж үг тушаагаад дорхноо. эргэн, айсуй ирж яваа морьтнуудыг саравчлан ажих нь баргийн юманд цочихооргүй лут эр мэт харагдана. Гэвч түүний чээжинд «Хүний олон хүнээ барьж иддэггүй» гэсэн хорт санаа оргиж байсныг тэрхэн мөчид хэн хэрхэн мэдэх билээ дээ. 

	 

	***

	 

	Намхан Сүрэн гуай тэргүүлсэн хорь гаруй залуус «нутгийн айлаар орж амьсгаа дараад, их замдаа шударъя» гэсэн мэт шуугилдан хооллож, бас ч намраас хойш бөглөө дуугаргаагүй шимийн архинаас тааруулсхийн шимцгээсний учир царай зүсэндээ ягаан туяа тусган байж, чанга чангаар ярилцах нь бахдам сайхан ажгуу. 

	Харин холуурхан дөлж суусан зарим нь хоорондоо:

	— Барилдий ч яах вэ, баян өвийн эзэн суух санаатай хүн. 

	— Бас нэг харц зарцын эзэн болж тодрох гэж байгаа юм биз дээ. 

	— Та нар явдаг замаараа л яв гэлээ гэлүү?

	— Үгүй ердөө, их эд байх нь ээ!

	— Ардын төр засаг ялаад, баян ядуу, мөлжигч мөлжигдөгч, дарлагч, дарлагдагчгүй болно. 

	— Тийм ээ, тэгэхлээр энэ амьтан газар алгадахгүй хаашаа зайлах вэ?

	— Хоолыг нь зооглочхоод ингэж ярьж болдог юм уу? 

	— Үүний хоол биш ээ. Хормойгоо чирсэн хоосон ядуу өвгөн эмгэн хоёрын хөлс хүч, халх монголын хонь ямаан сүрэг, мэдэв үү! 

	— Арай л хатуудаж байна шүү!

	—... 

	— Сүмбэрэй Баялай хоёрын хойноос бараадаж яваад буцдаг хүн энэ байх шүү?

	— Тэгвэл хөөрхий мунхаг ухаанаар төөрөлдөж яваа амьтан юм болов уу?

	— Биднийг дуугаа дуулаад тугаа мандуулаад дөрөөнд өндийгөөд яваад өгөхөд үнсэнд хаягдсан шалз шиг үлдэхээ санамаар юм даа. 

	Тэгэхийг нь бодохоос л харин өрөвдөх юм. Улам л мухардана даа. 

	— Их жанжин Сүхбаатар гэдэг чинь эрэлхэг зориг, эрдэм ухаан төгөлдөр манай монголд урьд өмнө байгаагүй гоо сайхан эр гээ биз дээ. 

	— Тэр суут хүнтэй уулзан золгох сон гэхээс сэтгэл яараад

	— Барилдийг уг нь тэр, их хүнтэй л уулзуулж орхивол... 

	— Явахгүй нь шиг байна. Чи харахгүй юу, бидэн дотроо ганган байгаа биз дээ. Төө цагаан соруултай гаансандаа тамхи нэрчхээд, биднийхээ яриа хөөрөөнд ч оролцохгүй их овгор суугааг нь... ?

	— Гамин чандруу нар бархиралдан орж ирээд... 

	— Хүүш чи яасан дэггүй ярьдаг залуу вэ?

	— Нээрээ ч тийм юм уу. Жаахан халсандаа болоод... Маргааш өглөөний нарнаар зорьсон газраа хүрнэ гэж бодохоос... гэлцэж байтал

	— Хөдлөх цаг боллоо, хөвүүд ээ! Ардын намын үйл хэрэгт хүчин зүтгэхээр зориг шулуудсан биднийг машид хүндэтгэн, ариун цагаан сэтгэлийн үүднээс ханатал, цадтал зочилсныг нь төлөө бидний олонхтой нь тоолбол нас чацуу, төөлбөл бие чацуу Барилдийдаа угтаж буй хувьсгалын байлдааны халуун баярыг хүргэе, нөхөд өө!

	Хүмүүс пад пад хийтэл алга ташиж:

	— Баяр хүргэе!

	— Сайхан санаатай нөхөр юмаа. 

	— Бид мартахгүй. Эргэж баяртай уулзахын ерөөл бат оршиг! гэх мэтээр амны билигтэй үг хэлцгээсэн хүмүүс босож, буу шуугаа үүрцгээв. 

	Энэ бүхнийг ажиж зогссон Сүрэн гуай Барилдийгийн мөрөн дээр гараа тавьж:

	— За баяртай даа. Сайн сууж байгаарай. Ганцаарыг чинь орхиод явахад сайхангүй л байна. Одоо яая гэх вэ дээ, бид ямар наадам хийж яваа биш. Наадам хийж жаргал эдлэх зам тавих гэж яваа болохоор өнжин хонон наргиж, даргиж байхын зав алга. Чиний ийнхүү сайхан сэтгэл гаргасныг их жанжин Сүхбаатарт айлтгана. Уг нь «тэр залуугийн бие энэ байна!» гээд чамайг зааж хэлж байвал мөн аятай сан! хэмээн хаттай ган болдыг ч хайлсан тугалга шиг болгом эерэг сайхан аясаар өгүүлэв. 

	Чухам энэхэн хурамд Барилдийн сэтгэлд оч үсрэх шиг болсон боловч хот дүүрэн налайсан, сувдан цагаан хонин сүргийнх нь майлаан хамаг анхаарлыг нь татсан ч юм уу, эсвэл гуйвшгүй «өөр» хүн болохоо нотлох гэсэн ч байж болох л доо. Тэр юу ч хэлсэнгүй билээ. 

	Намхан Сүрэн гуай, Сүмбэрэй Баялай гурав тэргүүлээд, цэрэг эрс тус бүр хөтөлгөө морио баруун гар талдаа авч гуравлан (гурав гурваар) жагсаад хүлэг, морьдынхоо туурайн чимээг холын холд сонсгон алхлуулав. Алхлуулснаа шогшуулав. Шогшуулснаа ергүүлэв. Ергүүлснээ хатируулав. 

	Амралт зарлан гудайж буй оройн нарны сааруу гэрэл золбоо хийморь нь сэргэсэн залуусын царайг дарсангүй ээ. Энэхэн мөчид Сүмбэрэй хажуу тийш гарч, эргэн харвал Барилдий эмээлтэй хул морио хөтлөн, гэрээсээ баруун тийш аргамжихын хир газар очсоноо эмээлийг нь авч, хазаарыг нь мултлан, хондлой дээр нь алгадах шиг болсноо, хормой дэвэн үргээж байгаа нь үзэгдэв. Тэгээд суларсан хул морь нь тэртээд мэлтийн цайвалзах цагаан нуурын нааханд бараалан буй адуун сүрэг тийш тавраан дундаа хангинатал янцгааж толгойгоороо тоглон тоосноосоо бусган одов. 

	Гэвч энэхүү зэвүү хүргэм арчаагүй байдлыг Сүмбэрэй үеийн олон нөхдөдөө хэлсэнгүй. Хэлэхийн ч хэрэг юун. 

	 

	* * *

	 

	Ирэх замдаа гэрээрээ оролгүй ажлаа бодсон Баялай буцах замдаа ирж, аавынхаа орхисон илүү бууг авах хэрэгтэй болсон тул Янжин авгайнхыг цаг зуурын төдийд хөл дарсан нь тэр билээ. Дамиран гуайн эзгүй гэрт хүмүүс дүүрэн орж, босоо суугаа хоёрын хооронд ёстой л нэг явуулын байдлаар цайлж байна. Янжин авгай тэдний шуугиан дунд толгой нь эргэх шахан самгардана. 

	Энэ зуур Сүмбэрэй Янжин авгайнд орж, Лхамаатай ярилцангаа бяцхан Сэндэмийг өхөөрдөм, элдвээр оролдохыг харсан хэнд боловч өрөвдөн хайрлах сэтгэл өөрийн эрхгүй төрөм бөлгөө. 

	Яарахын ихээр яарсан Сүмбэрэйгийн нүүрт тооноор нэвтрэх үдшийн гэгээ тусна. Хамаг хэргийн оньс нь аль хэдийнээ тайлагдсан тул Сүмбэрэйд ярих юм тэгтлээ олдохгүй байлаа: 

	— За бид явъя. Өдөр цагтай албыг хойш татаж болохгүй. Сайн сууж байгаарай, Лхамаа!

	— Сайн яваарай. Би охиноо өсгөөд чамайгаа хүлээж байя, Сүмбэрэй минь

	Хөөрхий Лхамаагийн энэ үг ухаажсан «хүүхэд» Сүмбэрэйгийн чихнээ онцгой чанга сонсогдож, тэгээд ч тэр ичих шиг болжээ. Гэвч үгэнд хариу хэрэгтэйн учир Сүмбэрэй Лхамаагийнхаа орон гэрийн хэт муудсаныг ажин амжиж:

	— Лхамаа, миний ээжийн гэр Улаан хясаатын тэнд дараастай байгаа. Хоёр муу гэрийн дундаас нэг аятайхан гэр гарч болно доо. Тийм үү?

	— Тийм дээ. Өрхнийх нь оосрыг өлмийдөж явж даялмаар хөөрхөн гэр болно!

	— За тэгвэл:

	 

	«Тооно нь гэвэл манайх сайн 

	Унь нь гэвэл танайх сайн

	Хана нь гэвэл манайх сайн... 

	Хаалга нь гэвэл танайх сайн»

	 

	гээд Сүмбэрэй инээмсэглэв. Инээмсэглэхдээ бүр Лхамаагийнхаа духанд духаа хүргэн инээмсэглэв. Хацарт нь алгаа хүргэвэл чийгтэй байлаа. 

	Гэтэл Дамиран гуайн гэрээс хүмүүс гарцгааж: «Шинэ сарны гэрэлд шидрүүхэн шиг явцгаая!» гэж нэг залуугийн нэн баясангуй хэлэх нь шуугиан дундаас илхэн сонсогдов. 

	Сэтгэл нь жигүүрлэн догдолсон Сүмбэрэй Сэндэмийг өргөн авч, зүүн хацрыг нь үнсэж, хүзүү хоолойг нь шунаг нь аргагүй үнэрлээд, Лхамаадаа тэврүүлж өгснөө: 

	— Баяртай! Сайн сууж байгаарай! гэж хүн болгонд сонсогдохоор цээл чанга хэлэв. 

	Ардын хувьсгалын ялалтын хэрэгт нас биеэ зориулахаар зориг шулуудсан журамт цэргийн эрс хүлэг мориныхоо туурайн чимээг холын холд сонсгон алхлуулав. Алхлуулснаа шогшуулав. Шогшуулснаа ергүүлэв. Ергүүлснээ хатируулав. Тугийн дэрвээнд салхи шуугив!

	Ингээд Сэндэмийгээ Лхамаа тэврээд, Лхамаагаа ээж нь тэврээд, гурвуулыг нь муу гэр нь «тэврээд» харанхуйн дунд үлдэх мэт боловч тэдний чээжинд баясал төрж, цэнгэлийн манлайг эдлэхийн их хувь тавилан, мэргэн совин нүүр нүдэнд нь тодрон байгааг энэ удаад тэнгэрт түгсэн түм буман од мичид олж тольдсон гэнэм билээ. 

	Харин Сүмбэрэйгийн тэнийсэн сэтгэл, зурайсан мөрөөдөлд ардын журамт цэргийн хүрээн дунд цоролзон мандсан их түүдэг гал үзэгдэж, улмаар ход ход инээлдэн гүйлдэн буй «Галын хүүхдүүд» харагдсаар, тэдний ер бусын хөгжилтэй шуугиан сонсогдсоор байнам!

	Гэтэл Баялай шагай саарал мориндоо ташуур өгөн, Сүмбэрэйгийнхээ зүүн гар талаар гүйцэн ирж, зуузай холбоод маш сайхнаар инээд алдан байж:

	— Найз аа! Сүмбэрэй!... Би ээж, ах хоёрынхоо «хойд насыг» олж авлаа! гэж бодож байна. Энэ үнэн үү? хэмээн чин зүрхнээсээ шимтэн асуув аа. 

